བསྟན་བཅོས་ཀྱི་མཚན།
 
༄༅།།  དཔལ་དུས་ཀྱི་འཁོར་ལོའི་དཀྱིལ་འཁོར་གྱི་ཆོ་གའི་རྣམ་པར་བཤད་པ་བདུད་རྩིའི་རྒྱ་མཚོ་ཞེས་བྱ་བ།
 
 
མཛད་པ་པོ།   ཇོ་ནང་རྗེ་བཙུན་ཏཱ་ར་ནཱ་ཐ།
 
བོད་རྒྱལ་ལོ།  ༢༡༤༠  ཕྱི་ལོ།  ༢༠༡༣ ལོར་འཕྲུལ་དེབ་ཏུ་ཕབ།
 
 
ནང་བསྟན་རིག་མཛོད་ངེས་དོན་འཕྲུལ་དེབ་དཔེ་ཚོགས་ལྟེ་གནས།

གཙོ་སྒྲིག་ཚོགས་ཆུང་།
 
 
 
སློབ་སྟོན་པ།	  མཁས་དབང་བདེ་ལེགས་རབ་རྒྱས།
  མཁན་པོ་ཚུལ་ཁྲིམས་དར་རྒྱས།
 
གཙོ་སྒྲིག་པ།	  བེ་རི་རིག་པའི་རྡོ་རྗེ།
 
བོད་རྒྱལ་ལོ།  ༢༡༤༠  ཕྱི་ལོ།  ༢༠༡༣ ལོར་འཕྲུལ་དེབ་ཏུ་ཕབ།
 
ནང་པའི་ཆོས་ཚོགས་བཀྲ་ཤིས་ཆོས་གླིང་།

དབང་ཚད།
 
 
 
དེབ་འདིའི་དབང་ཚད་རིག་མཛོད་དྲ་བར་ཡོད་པས།  ཆོག་མཆན་མེད་པར་བསྐྱར་དཔར་དང་སྒྱུར་བཅོས་སོགས་བྱེད་མི་ཆོག་པ་རྒྱལ་སྤྱིའི་དཔེ་དེབ་ཁྲིམས་ལུགས་ལྟར་ཡིན།
 
 
འབྲེལ་བ་བྱེད་ཡུལ།
Tashi Choeling Buddhist Center  

ཆེད་བརྗོད།
 
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།   ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།   རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།   བོད་ཀྱི་ནང་བསྟན་རིག་པའི་གཞུང་ལུགས་ལ།   ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།   ཇི་སྐད་དུ།   “མ་དར་བ་རྣམས་སུ་དར་བར་བྱེད་ཅིང་།   དར་བ་རྣམས་དག་ཅིང་འཕེལ་བ་དང་།   ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།   སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།    ཐེག་པ་ཐམས་ཅད་ཀྱི་མཐར་ཐུག   ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།   ངེས་དོན་མདོ་བཅུ།  སྙིང་པོའི་མདོ་ལྔ་སོགས་དང་།   བྱང་ཆུབ་སེམས་དཔའི་འགྲེལ་བ་སྐོར་གསུམ།   ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།   རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།   ཀརྨ་པ་རང་བྱུང་རྡོ་རྗེ།   ཀུན་མཁྱེན་ཀློང་ཆེན་རབ་འབྱམས།   འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག   ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།   འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།   བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།   
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།   མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།   མ་དག་པ་ཡང་གང་འཚམ་འདུག་པས།   ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼༽ནང་དག་བཅོས་བྱས་པ་རྣམས་བཀོད་ཅིང་།   ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།   
འདིར་དམིགས་ཀྱིས་ཞུ་དགོས་པ་ཞིག་ནི།   ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།   ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།   ང་ཚོར་འདིའི་ཐད་ཉམས་མྱོང་ཞན་པ་དང་།   དུས་ཚོད་ཤིན་ཏུ་དཀོན་པའི་དབང་གིས།   ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།   ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།   ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།   
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།   དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།   རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།   དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།   ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༨ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།  

མཛད་པ་པོ་མཚམས་སྦྱོར།

    སྤྱིར་སྐུ་སྐྱེ་སྔ་རིམ་གྱི་རྟེན་འབྲེལ་ལས།   འབའ་རོམ་པའི་དུས་སུ་དྭགས་པོ་བའི་སློབ་མར་གྱུར་བས་དྭགས་པོ་བཀའ་བརྒྱུད་པའི་ཆོས་ལ་མངའ་བརྙེས།   ཨ་ཝ་དྷུ་ཏིར་འཁྲུངས་པའི་རྟེན་འབྲེལ་ལས་ས་སྐྱའི་ཆོས་ལ་འགྲོ་ཕན་ཆེ།   འཇམ་དབྱངས་ཆོས་རྗེར་འཁྲུངས་བས་དགེ་ལུགས་ཕྱོགས་ལ་མཁྱེན་པ་རྒྱས།   རྗེ་གྲོལ་མཆོག་ཤངས་པའི་བསྟན་པའི་བདག་པོར་གྱུར་བས་ཤངས་པའི་ཆོས་ལ་སྦྱངས་པ་དང་འགྲོ་དོན་འཕྲིན་ལས་ཆེ་བ་སོགས་ཡིན་ནོ།།   བསྟན་པ་སྤྱིའི་བདག་པོར་གྱུར་བས་འཕགས་ཡུལ་དུའང་སྙན་གྲགས་ཀྱིས་ཁྱབ།   རྒྱ་གར་ལྷོ་ཕྱོགས་ཀྱི་རྒྱལ་བོ་བ་ལ་བྷ་དྲ་ཞེས་པས།  སྙན་ཚིགས་ཞུ་ཤོག་རྟེན་བཅས་ཕུལ་བ་སོགས་འཛམ་གླིང་ཀུན་ཏུ་གྲགས་སོ།།
     ཀུན་མཁྱེན་ཆེན་པོའི་ལུང་བསྟན་དང་།   བོད་ཁྲི་སྐོར་བཅུ་གསུམ་གྱི་བདག་པོ་གཙང་སྡེ་སྲིད་ཕུན་ཚོགས་རྣམ་རྒྱལ་ཡབ་སྲས་ཀྱིས་ཆོས་གཞི་ལྷ་འབངས་བཅས་ཕུལ་ཏེ་གསོལ་བ་བཏབ་པ་བཞིན།   རྟག་བརྟན་ཕུན་ཚོགས་གླིང་ངེས་དོན་དགའ་བའི་ཚལ་རྟེན་བརྟེན་པ་རྒྱ་ཆེ་བ་སོ་སོའི་སྐྱེ་བོའི་སྤྱོད་ཡུལ་ལས་འདས་པ་གསར་བཞེངས་མཛད་པ་སོགས་འཕྲིན་ལས་བསམ་བརྗོད་ལས་འདས།   རྒྱ་གར་ཆོས་འབྱུང་སོགས་ལོ་རྒྱུས་རྣམ་ཐར་གྱི་སྐོར་དང་།   ཤེར་འགྲེལ་སྔོན་མེད་ལེགས་བཤད་དང་དབུ་མ་ཐེག་མཆོག་མཛོད་སོགས་མདོ་ཕྱོགས་གཞུང་ཆེན་ཁག་དང་།   ཟབ་ལམ་རྡོ་རྗེའི་རྣལ་འབྱོར་གྱི་འཁྲིད་ཡིག་མཐོང་བ་དོན་ལྡན་སོགས་རྒྱུད་སྡེའི་ཟབ་འཁྲིད་སྐོར་དང་།   སྒྲུབ་ཐབས་རིན་ཆེན་འབྱུང་གནས་སོགས་གསང་སྔགས་རྒྱུད་སྡེ་བཞིའི་སྒྲུབ་ཐབས་དང་བསྐྱེད་རྫོགས་སོགས་རྨད་དུ་བྱུང་བའི་གསུང་རབ་གླེགས་བམ་བཞི་བཅུ་ལྷག་མཛད་དོ།།  
     དེ་ལྟར་རེ་ཞིག་སྐུ་དངོས་ཀྱི་མཛད་པའམ་གདུལ་བྱ་རྫོགས་པ་ན་རབ་བྱུང་བཅུ་གཅིག་པའི་ཤིང་ཁྱི་ཕྱི་ལོ་ ༡༦༣༤ ལོར་སངས་རྒྱས་སྨན་བླའི་ཞིང་དུ་གཤེགས་པའི་ཚུལ་གནང་།   
     སྐུ་སྐྱེ་ཕྱི་མ་སོག་ཡུལ་དུ་འཁྲུངས་པ་ཁལ་ཁ་རྗེ་བཙུན་དམ་པ་སྐུ་ཕྲེང་དང་པོ་རང་བྱུང་ཡེ་ཤེས་རྡོ་རྗེའམ་བློ་བཟང་བསྟན་པའི་རྒྱལ་མཚན་དཔལ་བཟང་པོ་ཞེས་བོད་སོག་གཉིས་ཀྱི་ལོ་རྒྱུས་ཆུ་རྒྱུན་རིང་མོའི་ནང་དུ་སྙན་གྲགས་ཀྱི་བ་དན་ཕྱོགས་བཅུར་གཡོ་བ་དེ་ཉིད་ཡིན་ཞིང་།   དེ་ནས་བཟུང་ད་ལྟ་དངོས་སུ་བཞུགས་པ་ཇོ་ནང་བསྟན་པ་ཡོངས་རྫོགས་ཀྱི་མངའ་བདག་ཁལ་ཁ་རྗེ་བཙུན་དམ་པ་སྐུ་ཕྲེང་དགུ་བ་འཇམ་དཔལ་རྣམ་གྲོལ་ཆོས་ཀྱི་རྒྱལ་བཟང་དཔལ་བཟང་པོའི་བར་སྐུ་ཕྲེང་གསེར་རིའི་ཕྲེང་བ་བར་མ་ཆད་པར་བསྟན་འགྲོའི་དོན་དུ་བྱོན་པ་འདི་ཉིད་དོ།།   རྗེ་བཙུན་ཏཱ་ར་ནཱ་ཐ།   སྒྲོལ་བའི་མགོན་པོ།   ཀུན་དགའ་སྙིང་པོ་སོགས་མཚན་གྱི་རྣམ་གྲངས་ཡིན་ནོ།། 
ཕྱི་ལོ་ ༢༠༠༦ ཟླ་ ༡ ཚེས་ ༡༢ བེ་རི་རིག་པའི་རྡོ་རྗེས། 

ཐོག་མར་དགེ་བ་ཀླད།
 
 
 
གཞུང་གི་མཚན་བྱང་།
 
 
༄༅།། དཔལ་དུས་ཀྱི་འཁོར་ལོའི་དཀྱིལ་འཁོར་གྱི་ཆོ་གའི་རྣམ་པར་བཤད་པ་བདུད་རྩིའི་རྒྱ་མཚོ་ཞེས་བྱ་བ།
 
 
མཆོད་བརྗོད།
 
 
༄༅།།  ཨོཾ་སྭཱ་སྟི།  དཔལ་དུས་ཀྱི་འཁོར་ལོའི་དཀྱིལ་འཁོར་གྱི་ཆོ་གའི་རྣམ་པར་བཤད་པ་བདུད་རྩིའི་རྒྱ་མཚོ་ཞེ་བྱ་བ།  
བླ་མ་དང་སངས་རྒྱས་དང་བྱང་ཆུབ་སེམས་དཔའ་ཐམས་ཅད་ལ་ཕྱག་འཚལ་ལོ།།  
གང་ཞིག་དབང་བཞི་གངྒའི་ཆུ་སྦྱིན་གྱིས།།  
འགྲོ་འདིའི་མ་དག་འཁྲུལ་བ་ཀུན་བཀྲུས་ནས།།  
བླ་མེད་བྱང་ཆུབ་ལྷ་ཡི་གནས་འགོད་པ།།  
བླ་མ་དུས་ཀྱི་འཁོར་ལོར་སྤྱི་བོས་མཆོད།།
 
 
རྩོམ་པར་དམ་བཅའ་བ། 
 
 
སྟོན་པ་ཉིད་དང་གཉིས་མེད་ཇོ་ནང་པ།།  
ཀུན་མཁྱེན་ཆེན་པོའི་ཞབས་ལ་ཕྱག་འཚལ་ཏེ།།  
དཀྱིལ་འཁོར་ཆོ་གའི་མན་ངག་མདོ་ཙམ་ཞིག།  
བློ་གསལ་དོན་གཉེར་འགའ་ལ་ཕན་ཕྱིར་བཤད།།

བར་དུ་དགེ་བ་གཞུང་།

	དེ་ལྟར་ན་བྱིས་པ་འཇུག་པའི་དབང་བདུན་ལ་ནི།  རྡུལ་ཚོན་དང་བློས་སླངས་དང་རས་བྲིས་ཏེ་གསུམ་དང༌།  བསམ་གཏན་གྱི་དཀྱིལ་འཁོར་ལ་ལུས་རྒྱུར་དམིགས་པ་དང་མ་དམིགས་པའི་དབྱེ་བ་ལྔ་པོ་དེ་དག་འབྱུང་ལ།  དེའི་སྟེང་དུ་གོང་མའི་བཞི་སྟེ།  དཀྱིལ་འཁོར་ངོ་བོ་དགུ་གསུངས་སོ།།  གང་དག་འགྲེལ་བ་དོན་དམ་བསྡུས་པའི་ཚིག་དྲངས་ཏེ།  དབང་བདུན་ལ་རྡུལ་ཚོན་ཁོ་ན་ལས་གཞན་པ་མི་རུང་ངོ་ཞེས་པ་ནི།  འགྲེལ་ཚིག་དེ་ཚད་མའི་ལུང་དུ་མི་རུང་བའི་ཕྱིར་དང༌།  ཁ་ཅིག་རྣམ་རྒྱལ་དཔལ་བཟང་དང་ལེགས་པའི་བུའི་འགྲེལ་པ་ལས་ཀྱང་བཤད་ཅེས་རྒྱབ་དཔུང་སྒྲོན་ཀྱང་མི་ཕན་ཏེ།  དོན་དམ་བསྡུས་པ་རྩོམ་པ་པོ་དང་འགངས་ཆེ་ཆུང་འདྲ་བ་གཞན་ཞིག་གམ།  དེ་བས་ལྷག་པ་སྔོན་བྱུང་བ་ཞིག་ཡིན་ན་ནི།  རྒྱབ་དཔུང་དུ་འགྲོ་སྲིད་ཀྱང་དེ་གཉིས་ནི་དེའི་རྗེས་འབྲང་ཡིན་པའི་ཕྱིར།  དེ་ཡང་ཚད་མར་མི་རུང་ན།  དེ་གཉིས་ལྟ་ག་ལ་ཞིག  ཡང་ཁ་ཅིག་འདི་སྐད་ཅེས་ལུགས་འདིའི་བྱིས་འཇུག་ལ་རྡུལ་ཚོན་གྱི་དཀྱིལ་འཁོར་ཁོ་ན་དགོས་ཏེ།  ལུགས་འདི་ལ་རྫས་ལྔ།  ལྷག་གནས་སོགས་ཀྱི་ཆོ་གའི་དཀྱུས་གཅིག་ལ་དཀྱིལ་འཁོར་བྱས་པ་དགོས་ལ།  རས་བྲིས་ལ་དེ་ལྟར་མི་རུང་བའི་ཕྱིར་རོ་ཞེས་ཟེར་ཏོ།།  དེའི་དངོས་ལན་ནི་བྱས་པ་དགོས་ཞེས་པ་ལ་མ་གྲུབ་པའི་ལན་འདེབས་རྒྱུ་ཡིན་ཡང༌།  རེ་ཞིག་འདི་སྐད་ཅེས་བྱ་སྟེ།  འོ་ན་རྒྱ་གར་པནྚི་ཏའི་ལུགས་ཀྱི་བདེ་དགྱེས་གསང་གསུམ་སོགས་ཀྱི་བུམ་དབང་ལ་ཡང་རྡུལ་ཚོན་གྱི་དཀྱིལ་འཁོར་ཁོ་ན་དགོས་པར་ཐལ་ལོ།།  ས་ཆོག་ས་ལྷ་དང་བུམ་པ་སྟ་གོན།  ཐིག་ཚོན་བྱིན་རླབས་སོགས་ཀྱི་ཆོ་ག་དཀྱུས་གཅིག་ལ་བྱས་པའི་དཀྱིལ་འཁོར་དགོས་པ་གང་ཞིག  རས་བྲིས་སོགས་ལ་དེ་ལྟར་མི་རུང་བའི་ཕྱིར་རོ།།  དེ་ན་རེ་སྤྱིར་བཏང་ལ་དེ་ལྟར་ཡིན་ཡང༌།  དམིགས་གསལ་ཡིན་པའི་ཕྱིར།  བདེ་དགྱེས་སོགས་ལ་རས་བྲིས་འགལ་བ་མེད་སྙམ་ན།  འདིར་ཡང་དམིགས་གསལ་ཡིན་ནོ།།  
	དེ་རྣམས་ལ་དེ་འདྲ་དཀྱུས་གཅིག་མི་དགོས་སྙམ་ན།  འདིར་ཡང་དགོས་པའི་རྒྱུ་མཚན་ཅི།  དེས་ན་ལུས་རིག་རིགས་གཉིས་ཀར་མེད་པའི་རང་གི་འདོད་པ་ཞིག་རྒྱུ་མཚན་དུ་བཀོད་ནས་དཔྱོད་ལྡན་སུ་ཞིག་ཡིད་ཆེས་སྐྱེ་བར་འགྱུར།  གཞན་ཡང་རས་བྲིས་ཀྱི་དཀྱིལ་འཁོར་དུ་བདག་འཇུག་རུང་ངམ་མི་རུང༌།  རུང་ན་གཞན་ལ་དབང་བསྐུར་ཡང་རུང་བར་འགྱུར་ཏེ།  དགོས་དོན་མཚུངས་པའི་ཕྱིར།  མི་རུང་ན་རང་གཞན་གཉིས་ཀའི་དོན་དུ་མི་རུང་བའི་བཀོད་པ་དེ་རྣམ་པ་དུ་མར་སྐྱེས་བུ་དམ་པ་རྣམས་ཀྱིས་འབད་པའི་ཆེ་ཐང་དུ་བཞེད་པ་མི་འཐད་པར་འགྱུར་རོ།།  
	ཡང་སྡོམ་པ་སོགས་ལས་འབྱུང་བའི་ལུས་ཀྱི་དཀྱིལ་འཁོར་དེ་དང་འདྲ་བའི་ལུས་དཀྱིལ་རྒྱུད་འདིར་མི་གསུང་པ་ཅི་སྙམ་ན།  འདི་འདྲའི་རིགས་ལ་རྒྱུ་མཚན་གཞན་མི་དགོས་ཏེ།  གདུལ་བའི་བསམ་པའི་དབང་གིས་སོ།།  འོན་ཀྱང་བསྐྱེད་རིམ་ལ་གཙོ་བོར་བྱེད་པ་ཡིན་ན།  དེ་ཟབ་མོའི་མཐར་ཐུག་ཏུ་མོས་པའི་དབང་གིས་བཞག་པ་ཡིན་པས།  འགྲོ་བ་འདི་དག་རང་བཞིན་གྱིས།།  གྲུབ་པའི་དཀྱིལ་འཁོར་གཉིས་མེད་པའོ།།  ཞེས་ཟབ་ཁྱད་ཆེ་ཆེ་ལྟར་བསྔགས་ཀྱང༌།  རྒྱུད་འདིར་ལས་དང་པོ་པ་ཉིད་ནས་རྫོགས་རིམ་གྱི་དཀྱིལ་འཁོར་འགྲུབ་པའི་ཐབས་གསུངས་ན།  རྣམ་པར་རྟོག་པས་བརྟགས་པའི་ལུས་དཀྱིལ་སྒོམ་པ་དེ།  འདི་ལ་ལྟོས་ན་ཆེས་རྨད་དུ་བྱུང་བའི་ཡ་མཚན་གང་ཡང་མེད་པས་འདིར་རྩལ་དུ་མ་བཏོན་ཏེ།  ཕྱག་རྒྱའི་ལུས་ལས་གཞན་པའི་ལུས་དཀྱིལ་མི་གསལ་ལོ།།  འོན་ཀྱང་ཕྱག་རྡོར་བསྟོད་འགྲེལ་གྱི་མན་ངག་སྒྲུབ་ཐབས་ལས་འབྱུང་སྟེ།  རྒྱུད་དེ་ཉིད་ལས་བཤད་པའི་བབས་ཀྱིས་ཡིན་ལ།  དེ་ལས་བརྩམས་ན་འདིར་བཤད་པའི་སྡོམ་པ་ཆེ་ཆུང་ལ་ཡང་འབྱུང་དུ་རུང་སྟེ།  དུས་འཁོར་རང་ལུགས་ཀྱི་མ་ཡིན།  རྒྱུད་སྡེ་གཞན་གྱི་ཆོ་གའི་རིམ་པས་སོ།།

	དེས་ན་རང་ལུགས་ནི།  དབང་བདུན་གྱི་སྡོམ་པ་དགེ་བསྙེན་དང༌།  བུམ་དབང་གི་དགེ་ཚུལ།  གསང་དབང་གི་དགེ་སློང༌།  འཇིག་རྟེན་པའི་ཤེར་དབང་འཇིག་རྟེན་པའི་བཞི་བར་བཅས་པས་གནས་བརྟན་དང༌།  འཇིག་རྟེན་འདས་པའི་བཞི་བ་སྐྱེ་དགུའི་བདག་པོ་སྟེ་དགྲ་བཅོམ་པའི་རྒྱུད་ཀྱི་ཟག་མེད་ཀྱི་སྡོམ་པ་དང་སྦྱོར་བར་མཛད་ལ།  དེས་ན་དགེ་བསྙེན་གྱི་སྡོམ་པ་མ་བླངས་པར་དགེ་ཚུལ་དགེ་སློང་སྒུབ་ཏུ་ཡོད་པ་བཞིན་དུ།  དབང་བདུན་མ་བླངས་བར་ཡང་གོང་མའི་སྡོམ་པ་སྐྱེ་རུ་རུང་ལ།  དབང་བཞི་སོ་སོ་རེ་རེས་ཀྱང་རང་རང་གི་སྡོམ་པ་སྐྱེ་རུ་རུང་བ་ཙམ་ཡིན་མོད་ཀྱི།  ཆ་མ་ཚང་ན་རྡོ་རྗེ་བཞིའི་དག་པ་ཕྲུག་གཅིག་མི་རྫོགས་པས་རྫོགས་རིམ་གྱི་སྒྲུབ་པ་ཆ་ཚང་སྒོམ་པ་ལ་བཞི་གར་ཡང་སྤྱིར་ནི་ཐོབ་དགོས་ལ།  བཞི་ཀ་བསྐུར་ཕྱིན་ཆད་སྔ་ཕྱིའི་གོ་རིམ་ཡང་ཚུལ་དང་མཐུན་པར་བྱའོ།།  དམིགས་གསལ་གྱི་སྐབས་དབང་བདུན་མེད་ཀྱང་རུང་བ་ནི།  དབང་བདུན་ལ་རྡོ་རྗེ་བཞིའི་དག་པ་ཕྲུགས་གཅིག་ཚང་ཞིང༌།  གོང་མ་རྣམས་ལ་ཡང་དག་པ་ཕྲུགས་གཅིག་ཚངས་བའི་ཕྲུགས་ཐ་དད་པས་ཡིན་ནོ།།  དབང་གོང་མ་རེ་རེས་ཀྱང་རེ་རེའི་སྡོམ་པ་བསྐྱེད་ཐུབ་པའི་རྒྱུ་མཚན་ནི།  ཡེ་ཤེས་གྲུབ་པ་ལས།  དབང་བཞི་བ་ཁོ་ན་བཤད་པ་ལྟ་བུ་སྟེ།  དེ་ཡང་ཉེས་མེད་ཡིན་དགོས་ན།  དབང་པོ་རྣོན་པོ་ཁོ་ནས་དབང་དུ་བྱས་པ་ནི་ཡིན་པར་གསལ་མོད།  དེ་ཁོ་ན་རུང་བའི་སྐབས་ཤིག་ཡོད་དགོས་སོ།།  དེ་ལས་ཁ་ཅིག་ཆོས་རྒྱལ་ཕྱོགས་ལས་རྣམ་རྒྱལ་གྱི་བཞེད་པ་ཡིན་ནོ་ཞེས་དཀྱིལ་འཁོར་དུ་འཇུག་པའི་ཆོ་ག་བྱིས་དབང་བདུན་མ་བསྐུར་བར་མཆོག་དབང་བསྐུར་ན་རྫོགས་རིམ་སྟོན་པར་རུང་སྟེ།  རྫོགས་རིམ་སྐྱེ་བ་བསྐྱེད་རིམ་ལ་མ་ལྟོས་པའི་ཕྱིར།  ཞེས་གསུང་ངོ་ཟེར་ནས་དགག་པ་སྔར་བཞིན་གཏོང་སྟེ།  རྗེ་ཕྱོགས་པའི་གསུང་གི་ཡི་གེ་འཁོད་པ་ཆེ་འཕྲ་གང་ནའང་དེ་སྐད་གསུང་པ་ནི་མེད་ན།  རྗེ་ཕྱོགས་པས་སློབ་མ་རྣམས་ལ་མ་གནང་བར།  ཁྱེད་རྣམས་ལ་གནང་བའི་སྙན་བརྒྱུད་དུ་སྩལ་བ་ཡོད་དམ་ཅི།  འདི་ནི་ངེས་པར་གསུང་རབ་མ་མཐོང་བ་ལ་སློབ་དཔོན་ངན་པའི་ངག་སྒྲོས་ནོར་བས་བསླུས་པར་གོར་མ་ཆག་གོ།  དེས་ན་དབང་དང་།  བྱིན་རླབས་དང༌།  རྗེས་གནང་ཀུན་ལ་སྔོན་འགྲོའི་ཆོས་ཞེས་བྱ་བ་ཞིག་ཡོད་ཀྱི།  དེ་དཀྱིལ་འཁོར་དུ་འཇུག་པའི་ཆོ་ག་ཡིན་པར་ནི་མ་ངེས་སོ།།  དབང་གོང་མ་ལུས་ཀྱི་དཀྱིལ་འཁོར་སོགས་སུ་འཇུག་པ་ལ།  ཕྱིའི་དཀྱིལ་འཁོར་གྱི་འཇུག་ཆོག་གིས་ཁོ་བོ་ཅག་ལ་ནི་ཅི་ཞིག་བྱ།  ཁྱེད་ལ་དེ་འདྲ་དགོས་པ་ལགས་སམ་ཅི།  འཇུག་པ་དང་སྔོན་འགྲོའི་ཆོ་གའི་ཁྱད་པར་ཙམ་ཡང་མ་ཤེས་པ་འདི་ནི།  རྟོག་གེ་སྐམ་པོའི་ས་ནས་བཙན་ཐབས་སུ་སྔགས་ལ་རང་དགར་ཞུགས་པའི་རང་མདོག་བསྟན་པ་དེར་སྣང་ངོ༌།།  
	ཡང་བྱིས་འཇུག་གི་དབང་ལ་ཁོ་བོ་ཅག་ནི་ཁྱེད་བཞིན་དུ་སྔགས་བརྗོད་ཀྱི་འུར་དིང་མི་ཆེ་ཡང་རང་དང་གཞན་ལ་ཡང་ཡང་ལེན་པ་དང་སྦྱིན་པའི་ལག་ལེན་རྒྱུན་མི་འཆད་པར་བྱེད་ལ།  ཁྱེད་ཅག་ནི་བསྔགས་བརྗོད་འདི་ཙམ་དུ་ཆེ་ཞིང་ཞེན་ཆེན་པོ་འཐེན་པ་ལ།  རང་ཡང་དཀྱིལ་འཁོར་དུ་མི་འཇུག་ཅིང༌།  གཞན་དག་ལ་ཡང་རྒྱ་ལམ་ཞིག་ན་མ་གཏོགས་མི་སྟེར་བ་འདི་ཡང་ངོ་མཚར་རྨད་དུ་བྱུང་བ་ཞིག་གོ།  བྱིས་པ་འཇུག་པའི་དབང་བདུན་རྣམས་ཀྱང་སྤྱིར་རྫོགས་པར་ཐོབ་དགོས་ཀྱི།  ནང་ཚན་གོ་རིམ་ལ་མཐའ་གཅིག་ཏུ་མ་ངེས་པ་ཡང་ཡིན་ཏེ།  རྒྱུད་སྡེ་རྣམས་ལས་དབང་འདི་དག་གི་གོ་རིམ་ངེས་མེད་དུ་གསུངས་པའི་ཕྱིར་རོ།།

ལྔ་པ། ཇི་ལྟར་དབང་བསྐུར་བའི་རང་བཞིན།
 
 
	ལྔ་པ་ནི།  སྤྱིར་དཀྱིལ་འཁོར་གྱི་ཆོ་ག་ལ་གཙོ་བོ་དང་ཕལ་བ་གཉིས་ལས།  དང་པོ་ནི།  དབང་གི་ཆོ་ག་དང་དངོས་གྲུབ་སྒྲུབ་པའི་ཆོ་ག་གཉིས་ཡིན་ལ།  ཕྱི་མ་ནི་རབ་གནས་དང༌།  སྦྱིན་སྲེག་དང༌།  ལས་ཚོགས་ཕྲ་མོ་རྣམས་སྒྲུབ་པ་དང༌།  ལས་སྦྱོར་གྱི་ཆོ་ག་རྣམས་སོ།།  དེ་ལས་འདིར་དབང་བསྐུར་བ་དང༌།  དབང་གི་ཆོ་གའི་དབང་དུ་བྱས་ནས།  ངོ་བོ་མཚན་ཉིད་དབྱེ་བ་ངེས་ཚིག་དགོས་པ་སྟེ་ལྔའོ།།
 
 
༼༡༽དབང་བསྐུར་གྱི་ངོ་བོ།
 
 
	དང་པོ་ནི།  རྒྱལ་བས་གསུངས་པའི་སྔགས་རྒྱུད་ཀྱི་ཆོ་ག་ཡུལ་གང་ལ་སློབ་མར་བྱ་བའི་ཆེད་དུ་བསྒྲུབ་རྒྱུ་དེ་དབང་གི་ཆོ་གའི་ངོ་བོ་ཡིན་ལ།  རིགས་སྔགས་ཀྱི་ཆོ་གའི་མཐུ་ལས་སློབ་མའི་རྒྱུད་སྨིན་པས་གོང་དུ་འགྱུར་བའི་ཁྱད་པར་བསྟེན་པ་དེ་དབང་བསྐུར་བའི་ངོ་བོ་ཡིན་པས་ཁྱད་པར་དེ་སློབ་མས་ཐོབ་པ་ནི་དབང་ཐོབ་པའོ།།
 
 
༼༢༽དབང་བསྐུར་ཆོ་གའི་མཚན་ཉིད།
 
 
	གཉིས་པ་ནི།  སྔགས་ཀྱི་ཆོ་ག་གང་གིས་གཞན་ལ་སྔགས་སྡོམ་སྐྱེད་པའི་ནུས་པ་ཅན་དེ་དབང་བསྐུར་བའི་ཆོ་གའི་མཚན་ཉིད་ཡིན་ལ།  ཡང་ན་ཡུལ་གྱི་ཁྱད་པར་སློབ་མ་བྱེད་པ་པོའི་ཁྱད་པར་རྡོ་རྗེ་སློབ་དཔོན་གྱི་རིགས་སུ་གནས་པ།  ངོ་བོའི་ཁྱད་པར་སངས་རྒྱས་ཀྱིས་གསུངས་པའི་སྔགས་རྒྱུད་ཀྱི་ཆོ་ག  བྱེད་ལས་ཀྱི་ཁྱད་པར་གང་ལ་བྱ་བའི་ཡུལ་དེ་ལ་སྔགས་ཀྱི་སྡོམ་པ་སྐྱེད་ནུས་པའི་རིགས་ཅན་ཏེ།  ཁྱད་པར་བཞི་ལྡན་གྱི་ཆོ་ག་དེ་ནི་དབང་བསྐུར་བའི་ཆོ་གའི་མཚན་ཉིད་དུ་འགྱུར་ལ།  རྒྱུའི་ཁྱད་པར་སངས་རྒྱས་ཀྱིས་གསུངས་པའི་སྔགས་ཀྱི་ཁྱད་པར།  ངོ་བོའི་ཁྱད་པར་དམ་ཚིག་གིས་བསྡུས་པའི་སྡོམ་པ།  དག་པའི་ཁྱད་པར་སྒྲིབ་པ་སྤོང་བྱེད་ཀྱི་ལམ་ཐམས་ཅད་ཀྱི་གཞིར་གྱུར་པ།  བྱེད་ལས་ཀྱི་ཁྱད་པར་ཐུན་མོང་མ་ཡིན་པའི་གསང་བ་ལ་འཇུག་ཏུ་རུང་བར་བྱེད་པ་སྟེ།  ཁྱད་པར་བཞི་ལྡན་དུ་གྱུར་བའི་རྒྱུད་གོང་དུ་འཕགས་པའི་གནས་ཐོབ་པའི་དངོས་པོ་དེ་ནི་དབང་དངོས་ཀྱི་མཚན་ཉིད་དོ།།
 
 
༼༣༽དབང་བསྐུར་ཆོ་གའི་དབྱེ་བ།
 
 
	གསུམ་པ་ནི།  ཐུན་མོང་དུ་རྒྱུད་དང་པོར་སྨིན་པར་བྱེད་པ་བྱིས་པ་འཇུག་པའི་དབང་བདུན་དང༌།  ཁྱད་པར་ཅན་སྨིན་པར་བྱེད་པ་དབང་གོང་མ་བཞི་དང༌།  རྡོ་རྗེ་སློབ་དཔོན་དུ་སྒྲུབ་པ་རྡོ་རྗེ་སློབ་དཔོན་གྱི་དབང་སྟེ་གསུམ་དུ་དབྱེ་ལ།  དེ་དག་རེ་རེ་ལ་ཡང་སྐུ་དང་གསུང་དང་ཐུགས་དང་ཡེ་ཤེས་ཀྱི་དབང་བཞི་བཞིར་དབྱེའོ།།  ཆུ་ཅོད་ནི་སྐུ།  དར་དཔྱངས་དང་དྲིལ་བུ་ནི་གསུང༌།  བརྟུལ་ཞུགས་དང་མིང་ནི་ཐུགས།  རྗེས་གནང་ཡེ་ཤེས་རྡོ་རྗེའི་དབང་ཡིན་ལ།  བུམ་དབང་སྐུ།  གསང་དབང་གསུང༌།  ཤེར་དབང་ཐུགས།  བཞི་བ་ཡེ་ཤེས་སོ།།  ཡང་སློབ་མའི་དབང་དང༌།  སློབ་དཔོན་གྱི་དབང་གཉིས་ཏེ།  སློབ་མའི་དབང་ལ་དབང་བདུན་དང་གོང་མ་བཞི་སྟེ་བཅུ་གཅིག་ཡོད་ལ།  སློབ་དཔོན་གྱི་དབང་ལ་བདག་པོ་དང༌།  བདག་པོ་ཆེན་པོ་གཉིས་སོ།།  ཡང་ན་འཇིག་རྟེན་པ་དང་འཇིག་རྟེན་ལས་འདས་པ་གཉིས་སུའང་བསྡུ་སྟེ།  དབང་གཞན་རྣམས་འཇིག་རྟེན་པ་དང༌།  བཞི་བ་དངོས་ནི་འཇིག་རྟེན་ལས་འདས་པའོ།།  ཡང་ན་སློབ་མའི་དབང་ནི་རང་དོན་དང༌།  བདག་པོའི་དབང་ནི་གཞན་དོན་དང༌།  བདག་པོ་ཆེན་པོའི་དབང་ནི་གཉིས་དོན་གྱི་དབང་སྟེ་གསུམ་དུ་དབྱེའོ།།  ཡང་རྒྱུ་ལམ་འབྲས་གསུམ་ལས།  རྒྱུའི་དུས་ཀྱི་དབང་ནི།  དང་པོར་མ་སྨིན་པ་སྨིན་པར་བྱེད་པ་དང༌།  སྒྲིབ་པ་སྦྱང་བ་ཙམ་དང༌།  བསོད་ནམས་ལ་སོགས་ཚོགས་གསུམ་གྱི་ཡོན་ཏན་འཕེལ་བའི་ཕྱིར།  བདག་ཉིད་འཇུག་པའམ་སློབ་དཔོན་གྱི་དབང་བསྐུར་བ་ལས་དངོས་སུ་ལམ་གོང་མར་འཕོ་བའི་ནུས་པ་མེད་པའོ།།  ལམ་གྱི་དབང་ནི་དབང་བསྐུར་བ་དེ་ཉིད་ཀྱི་དངོས་འབྲས་ལ་ས་ལམ་གྱིས་བསྡུས་པའི་རིམ་པ་གོང་མར་འཕོ་ནུས་པ་སྟེ།  གང་དབང་བསྐུར་བླངས་བས་བསྐྱེད་རིམ་བརྟན་པ་མ་ཐོབ་པ་ཐོབ་པར་འགྱུར་བ་དང༌།  རིག་པ་འཛིན་པ་མ་ཐོབ་པ།  ཐོབ་པར་བྱེད་པ་དང༌།  ལས་མ་འགྲུབ་པ་འགྲུབ་པར་བྱེད་པ་དང༌།  ཡན་ལག་དྲུག་ལའང་དེ་བཞིན་དུ་སྦྱར་བ་དང༌།  ཉེ་རྒྱུ་འོག་མ་དང་འཕགས་པའི་ས་ལ་དབང་བསྐུར་བ་རྣམས་ཡིན་ཞིང༌།  འབྲས་བུའི་དབང་ནི་སངས་རྒྱས་ཀྱི་གོ་འཕང་ཐོབ་ཁར་ལོངས་སྤྱོད་རྫོགས་པའི་སྐུའི་བསྐུར་བར་འགྱུར་བའི་དབང་དེའོ།།  གཞན་ཡང་དབང་དོན་སྒོམ་པ་ཡང་དབང་ཞེས་བྱ་བའི་སྐབས་ཡོད་དེ།  དབང་ནི་དྲི་མེད་རི་བོང་ཅན་མཚུངས་གསུངས་པ་ལྟར་ཡིན་པས་བསྐྱེད་རིམ་བརྟན་པའི་ཡེ་ཤེས་ལ་བྱིས་འཇུག་དང་རྫོགས་རིམ་གྱི་ཡེ་ཤེས་ལ་དབང་གོང་མའི་ཐ་སྙད་མཛད་པའང་ཡོད་མོད་ཀྱི།  ཆོ་ག་དང་འབྲེལ་བའི་དབང་ནི་གོང་དུ་བཤད་པ་དེ་རྣམས་སོ།།  
	འོད་ཟེར་ཕྲེང་བ་ལས་ནི་དབང་གི་དབྱེ་བསྡུ་འདི་ལྟར་ཡང་མཛད་དེ།  དབང་བདུན་དཀྱིལ་འཁོར་རྡུལ་ཚོན་དང་ལམ་བསྐྱེད་རིམ་སྟོན་པས་གཅིག་ཏུ་བསྡུ།  བུམ་དབང་ལུས་དཀྱིལ་ལ་བརྟེན།  གསང་དབང་བྷ་ག་ལ་བརྟེན།  ཤེས་དབང་ཀུན་རྫོབ་བྱང་སེམས་ལ་བརྟེན་པས་མན་ངག  ཕྲ་ཐིག་ཏུ་གཅིག་ཀྱང་དཀྱིལ་འཁོར་སོ་སོའི་དབང་གིས་གསུམ་དུ་བྱས་ལ།  བཞི་བའི་དཀྱིལ་འཁོར་ཕྱག་རྒྱ་ཆེན་པོ་དང་མན་ངག་སྦྱོར་དྲུག་ཡིན།  རྡོ་རྗེ་སློབ་དཔོན་གྱི་དབང་ནི་རྒྱུད་ཀྱི་དཀྱིལ་འཁོར་ལ་བརྟེན།  མན་ངག་རྡོ་རྗེའི་ཚིག་འབྱེད་པ་དང༌།  ལས་ཚོགས་ཡིན་ཏེ།  དབང་བཅུ་གཉིས་དཀྱིལ་འཁོར་དྲུག་ལ་བརྟེན་ནས་དྲུག་ཏུ་བསྡུ།  ཡང་ན་དབང་བདུན་གོང་བཞིན་གཅིག་ཏུ་བསྡུ།  གོང་མ་འཇིག་རྟེན་པ་གསུམ།  ཡུལ་རིག་མ་དང་མན་ངག་བདེ་བར་མཐུན་པའི་བདེ་བའི་དབང་དང༌།  བཞི་བ་ཕྱག་རྒྱ་ཆེན་པོའི་དངོས་གྲུབ་སྟོན་པས་ཕྱག་ཆེན་གྱི་དབང་དང༌།  སློབ་དཔོན་གྱི་དབང་སྔར་བཞིན་ལ་སོགས་པ་སྟེ།  དབང་བཅུ་གཉིས་བཞི་རུ་བསྡུ།  ཡང་ན་དེ་བཞིན་དུ་དབང་གཞན་རྣམས་སྨིན་བྱེད་ཀྱི་དབང་དང༌།  འཇིག་རྟེན་ལས་འདས་པའི་བཞི་བ་ནི་གྲོལ་བྱེད་ཀྱི་དབང་ངོ༌།།  ཞེས་གཉིས་སུ་བསྡུ་བར་བཤད་དེ།  གནད་དང་ལྡན་པའི་ལེགས་པར་བཤད་པའོ།།

	གཞན་ལ་སྟོན་པར་མི་དབང་ངམ་ཞེ་ན།  སློབ་མའི་དབང་ཙམ་ཐོབ་པས་རྡོ་རྗེ་སློབ་དཔོན་གྱི་ཚུལ་གྱིས་རྒྱུད་སྟོན་པ་དང༌།  དབང་བསྐུར་བ་སོགས་ལ་ནི་མི་དབང་ལ།  བླ་མའི་ཚུལ་དུ་མ་ཡིན་པར་གསང་སྒྲོགས་མི་འབྱུང་བའི་ཡུལ་ལ་དོགས་དཔྱོད་ལ་སོགས་པའི་ཚུལ་གྱིས་སྨྲ་མི་རུང་བ་ནི་མ་ཡིན་པས་གཞན་ལ་ཅུང་ཟད་སྟོན་དུ་རུང་བར་འགྲོའོ།།  རྡོ་རྗེ་སློབ་དཔོན་གྱི་དབང་ནི་ཡུལ་གང་ཟག་གང་གིས་ཐོབ་ན།  འགྲོ་བའི་དོན་སྤྱོད་པ་ལ་མཐུ་དང་ལྡན་པ་སྟེ།  རང་དོན་དུ་ཡང་དངོས་གྲུབ་ཀྱི་འབྲས་བུ་ལ་མྱུར་དུ་འཇུག་པའི་དགོས་པ་ཡོད་དོ།།  འདིར་རྡོ་རྗེ་སློབ་མའི་དབང་གོང་མ་བཞི་ལས།  བུམ་དབང་ཐོག་མར་དགེ་བའི་སྨིན་བྱེད་དང༌།  གསང་དབང་བར་དུ་དགེ་བའི་སྨིན་བྱེད་སོགས་དང་སྦྱོར་ན།  བུམ་དབང་ཙམ་ཐོབ་པས་སོར་བསམ་དང༌།  དེ་དང་གསང་དབང་ཙམ་ཐོབ་པས་སྲོག་འཛིན་ཙམ་སྒོམ་དུ་རུང་ངམ་ཞེ་ན།  དེ་དག་བརྒྱུད་མ་ནས་སྨིན་པར་བྱེད་པ་ཡིན་གྱི།  དངོས་ཀྱི་སྨིན་བྱེད་མ་ཡིན་པས་མི་རུང་ངོ༌།།  འོ་ན་འཇིག་རྟེན་པའི་དབང་གསུམ་ལས་ལམ་ལྷག་པོ་སྒོམ་རྒྱུ་མེད་པར་འགྱུར་རོ་སྙམ་ན།  མདོ་གཞུང་ཅི་རིགས་པ་དང༌།  སྔགས་རྒྱུད་གཞན་ཐན་ཐུན་རྣ་བར་ཐོས་པའི་ལྟག་ཤེད་ཀྱིས།  དཔལ་དུས་ཀྱི་འཁོར་ལོ་ལ་རང་སྟོབས་ཀྱིས་འཇུག་པ་དག་ལ་འདི་ལྟ་བུའི་དོགས་པ་སྐྱེ་བ་བདེན་ནོ།།  འོན་ཀྱང་དེར་མི་འགྲོ་སྟེ་བུམ་དབང་ཐོབ་པས་རྩ་གསུམ་མམ་འཁོར་ལོ་བཞི་ལ་སོགས་པའི་དམིགས་པ་དང༌།  ཡིག་འབྲུ་ཐིག་ལེའི་གཟུགས་ལ་སོགས་པའི་རྣལ་འབྱོར་སྒོམ་པ་དང༌།  གསང་དབང་ཐོབ་པས་བུམ་པ་ཅན་སོགས་རླུང་གི་རྣལ་འབྱོར་རྣམས་དང༌།  འཁོར་ལོ་དྲུག་གི་གཏུམ་མོ་འབར་འཛག་སོགས་སྒོམ་པ་དང༌།  འཇིག་རྟེན་པའི་ཤེས་རབ་ཡེ་ཤེས་གསུམ་པ་བཞི་བ་གཉིས་ཀྱིས་ལས་དང་ཡེ་ཤེས་ཀྱི་ཕྱག་རྒྱའི་རྣལ་འབྱོར་ལ་བརྟེན་པའི་བདེ་བ་སྒོམ་ཚུལ་བཙན་ཐབས་ནཱ་དའི་སྦྱོར་བ་དུ་མ་དང་བཅས་པ་རྣམས་སྒོམ་པ་ལ་དབང་བ་ཡིན་ནོ།།  དེ་རྣམས་ནི་དཔལ་དུས་ཀྱི་འཁོར་ལོའི་ལུགས་ལ་བསྐྱེད་རིམ་ཕྲ་ཐིག་ཏུ་གཏོགས་པའི་རྣལ་འབྱོར་ཡིན་གྱི།  རྫོགས་རིམ་གྱི་རྟོགས་རིགས་མ་ཡིན་ནོ།།  དེ་དག་ལ་ཟབ་མོ་བསྐྱེད་རིམ་ཞེས་པ་དང༌།  མི་ཟབ་པའི་རྫོགས་རིམ་ཞེས་ཟེར་ཡང་བསྐྱེད་རིམ་མཚན་ཉིད་པ་དང་རྫོགས་རིམ་བཏགས་པ་པའོ།།  གང་གི་ཚེ་འཇིག་རྟེན་ལས་འདས་པའི་དབང་བཞི་བ་ཚིག་དབང་དུ་ཐོབ་པས་ནི་རྫོགས་རིམ་དངོས་རྣམས་སྒོམ་པ་ལ་དབང་བ་ཡིན་ཏེ།  དེ་ལ་སོར་བསམ་དུ་ཡང་རྣམ་ཀུན་མཆོག་ལྡན་གྱི་སྟོང་གཟུགས་སྒོམ་པ་ཉིད་དང༌།  སྲོག་རྩོལ་དུ་རླུང་གི་དྭངས་མ་སྟོང་གཟུགས་སུ་སྒྲུབ་པ་ཉིད་དང༌།  འཛིན་པར་ཐིག་ལེའི་དངས་མ་ཡང་དེ་དང་གཅིག་ཏུ་བྱེད་པ་དང༌།  རྗེས་དྲན་དུ་རྣམ་ཀུན་མཆོག་ལྡན་དངོས་དང་ཏིང་ངེ་འཛིན་དུ་གཟུགས་དང་བདེ་བར་དབྱེར་མེད་པ་མི་འགྱུར་བའི་བདེ་བ་འགྲུབ་ཅིང༌།  ཡན་ལག་དྲུག་ཀར་དུ་ཡེ་ཤེས་ཀྱི་རྩ་དབུ་མ་ཞེས་བྱ་བ་སྒྲུབ་པ་པོ་རང་གི་ལུས་སེམས་གཉིས་དང་དབྱེར་མི་ཕྱེད་པའི་ཚུལ་གྱི་གནས་པ་སྟོང་གཟུགས་ལས་གྲུབ་པའི་རྩ་ཞིག་གདོད་ནས་གནས་པ་དེ་ལ་རྣམ་པར་མི་རྟོག་པའི་ཚུལ་གྱིས་གནད་དུ་བསྣུན་པ་དགོས་ཏེ།  རྫོགས་རིམ་མཚན་ཉིད་པ་ནི་དེ་དག་ཡིན་ལ།  རགས་པའི་རྩ་རླུང་ཐིག་ལེ་རྩ་བ་ནས་འཆིང་བ་ལ་ནི་དྭངས་མ་ཆོས་ཉིད་ལ་བསྲེ་ཚུལ་མེད་ན་མི་འབྱུང་བས་རྫོགས་རིམ་དངོས་དགོས་ཀྱང༌།  ཅུང་ཟད་འཆིང་བ་ལ་ནི་དེར་མ་ངེས་ཏེ།  དེས་ན་བསྐྱེད་རིམ་པ་ལ་ཡང་རགས་པའི་དབུ་མར་རགས་པའི་རླུང་ཐིམ་པ་དང༌།  དེར་རགས་པའི་ཐིག་ལེ་འཆིང་བ་ཡོད་དོ།།  འཕགས་ཡུལ་གྱི་སློབ་དཔོན་མང་པོ་ཞིག་རྫོགས་རིམ་དུ་འདོད་པ་རྣམས་ལུགས་འདིར་བསྐྱེད་རིམ་དུ་འཆད་པ་འདི་ཡང་མཁས་པར་གྲགས་པ་མང་པོས་མ་གོ་འདུག་ལ།  ཡན་ལག་དྲུག་པའི་ཁྲིད་ཚུལ་ལ།  ལས་དང་པོ་པས་ཡན་ལག་དྲུག་རྗེས་མཐུན་པ་བསྒོམ་དགོས་པའི་ཕྱིར་རོ།།  བསྐྱེད་རིམ་ནས་བླངས་ཏེ་བསྐྱེད་རྫོགས་འདྲེས་མའི་ཚུལ་དུ་བསྒོམ་དགོས་པའི་གནད་ཀྱང་ཤེས་པར་བྱའོ།།  
	དེས་ན་དབང་བདུན་གྱི་ལམ་ནི།  གཙོ་བོར་མི་ཟབ་པའི་བསྐྱེད་རིམ་ཡིན་ཞིང༌།  དེ་ཉིད་ཀུན་ལ་གྲགས་པའི་བསྐྱེད་རིམ་ཡིན་པས་རགས་བཤད་ཀྱི་སྐབས་སུ་དེ་ཁོ་ན་ལ་བསྐྱེད་རིམ་ཟེར་བ་དང༌།  འཇིག་རྟེན་པའི་དབང་གོང་མ་གསུམ་གྱི་ལམ་ནི་ངེས་པར་ན།  ཟབ་མོ་བསྐྱེད་རིམ་ཡིན་ཡང༌།  དེ་ཉིད་རྫོགས་རིམ་ཡིན་པར་ཕལ་ལ་གྲགས་པ་དང༌།  དབང་དེ་ཡང་རྫོགས་རིམ་ཡན་ལག་དྲུག་དངོས་ཀྱི་དབང་མིན་ཡང་དེ་ལ་ཤིན་ཏུ་ཉེ་བའི་དབང་ཡིན་པའི་ཕྱིར།  རྫོགས་རིམ་གྱི་དབང་གི་ཐ་སྙད་འཇོག་གོ།  དེས་ན་ཞིམ་པོར་དཔྱད་ན་དབང་འདི་རྣམས་ནི་འདོར་གཟུགས་ཀྱི་རིག་འཛིན་སྒྲུབ་པ་ལ་ཡང་ངེས་པར་དགོས་ལ།  འཇིག་རྟེན་འདས་པའི་བཞི་བ་ཚིག་དབང་མ་བསྐུར་ན།  འདི་རྣམས་ཐོབ་ཀྱང་ཡན་ལག་དྲུག་པའི་རྣལ་འབྱོར་དངོས་ཀྱི་མན་ངག་ཉན་པ་དང་སྒོམ་དུ་མི་རུང་ཞིང༌།  རྒྱུད་ཀྱི་ནང་ནས་ཡན་ལག་དྲུག་པོ་ཤིན་ཏུ་གསལ་བར་སྟོན་པའི་ངོ་སྤྲོད་རྣམས་ཀྱང་ཉན་པ་ལ་མི་དབང་མོད།  བསྐྱེད་རིམ་སོགས་དང་རྫོགས་རིམ་སྤྱོད་པའི་གནས་སྐབས་དང༌།  རྫོགས་རིམ་ལ་དད་པ་བསྐྱེད་པའི་ཕྱིར་ཆེ་བ་དབྱུང་དགོས་པས།  ངོ་བོ་བྱེད་ལས་ཕན་ཡོན་རགས་པ་རྣམས་ཉན་དུ་ནི་རུང་ཡང༌།  དུས་ཀྱི་འཁོར་ལོའི་རྒྱུད་རྫོགས་པར་ཉན་པ་ལ་དབང་བ་ནི་མིན་མོད།  བདེ་གསང་སོགས་ལ་ནི་ཚོགས་བཤད་ཀྱི་སྒོ་ནས་རྒྱུད་འགོ་གཞུག་ཚང་བར་ཉན་དུ་རུང་བ་ནི་ཡོད་དེ།  དེ་ལ་བྱིས་པ་འཇུག་པའི་དབང་བདུན་གྱིས་ཀྱང་ཆོག་པར་མངོན་ཞིང༌།  གསང་འདུས་སོགས་ཀྱི་སློབ་བཤད་རགས་པ་ལ་ཡང་འདིའི་དབང་གོང་མ་འཇིག་རྟེན་པ་རྣམས་ཐོབ་ན་ཉན་པ་ལ་དབང་བར་སེམས་ཏེ།  དེའི་རྫོགས་རིམ་གྱི་མན་ངག་ཕལ་ཆེར་ཟབ་མོ་བསྐྱེད་རིམ་ཡིན་པས་སོ།།  དེའི་ཕྱིར་མང་པོ་ཞིག་དུས་ཀྱི་འཁོར་ལོའི་སློབ་མའི་དབང་ལ་འཇིག་རྟེན་ལས་འདས་པའི་བཞི་བ་མི་བསྐུར་ཞིང༌།  དེའི་རྒྱུད་རྫོགས་པར་ཉན་པ་ལ་དབང༌།  སྦྱོར་དྲུག་སྒོམ་པ་ལ་དབང་ཞེས་སོགས་ནི།  གཞན་ལག་ལེན་མ་ནོར་བར་སྤྱོད་པའི་སྐྱེས་བུ་དམ་པས་འགྲོ་བ་མང་པོ་སྨིན་གྲོལ་མཛད་པ་ལ་གསང་སྒྲོགས་ཀྱི་སྐྱོན་འཚོལ་འཚོལ་ནས།  རང་ལ་གསང་སྒྲོགས་ཆེས་ཆེ་བའི་སྐྱོན་ཆགས་པ་མ་གོ་བར་ཟད་དོ།།  འཇིག་རྟེན་འདས་པའི་དབང་མ་ཐོབ་པ་ལ་སྟོང་གཟུགས་ཕྱག་རྒྱ་ཆེན་པོ་འཇིག་རྟེན་ལས་འདས་པའི་ལམ་སྟོན་དུ་རུང་ན།  བསྐྱེད་རིམ་ཀྱི་དབང་མ་ཐོབ་པ་ལ་བསྐྱེད་རིམ་སྟོན་དུ་ཅིའི་ཕྱིར་མི་རུང་སྟེ།  དེ་ལ་སོགས་པ་ཧ་ཅང་ཐལ་བར་འགྱུར་རོ།།  དེ་ལྟར་ན་རྒྱུའི་དབང་བསྐུར་བའི་དགོས་པ་ལམ་ཐམས་ཅད་ཀྱི་རྟེན་དང་གཞིའི་དོན་དུ་འགྱུར་བ་ཡིན་ལ།  ལས་དང་འབྲས་བུའི་དབང་རྣམས་ལ་དེ་དང་དེའི་དངོས་གྲུབ་དང་ས་ལམ་རྣམས་ཐོབ་པར་འགྱུར་བ་དགོས་པ་ཡིན་ནོ།།

དྲུག་པ། དབང་བསྐུར་ཆོ་གའི་རིམ་པ།
 
 
	རྩ་བའི་དྲུག་པ་ཇི་ལྟར་དབང་བསྐུར་བའི་ཆོ་གའི་རིམ་པ་ལ།  གང་དུ་དབང་བསྐུར་བའི་གནས།  གང་གི་ཚེ་དབང་བསྐུར་བའི་དུས།  གང་གི་དབང་བསྐུར་བའི་ཆོ་ག་དངོས་བཤད་པའོ།།
 
 
༼༡༽གང་དུ་དབང་བསྐུར་བའི་གནས།
 
 
	དང་པོ་ནི།  གྲོང་ཁྱེར་དང་འབྲེལ་བ་དང༌།  མ་འབྲེལ་བ་གཉིས་སོ།།  ཇི་སྐད་དུ།  རྒྱུད་ལས།  དབང་ལྡན་དང་ནི་བྱང་གི་ས་གཞི་དག་ལ་ཞི་བ་དང་ནི་རྒྱས་པ་དག་ཏུ་འགྱུར་ཏེ།  མེ་ཡི་མཚམས་དང་ཤར་གྱི་ཆར་ནི་རབ་ཏུ་གསལ་ཞིང་ངེས་པར་བསད་པ་དག་དང་བཀྲད་པའོ།།  བདེན་བྲལ་དང་ནི་ལྷོ་ཕྱོགས་སུ་ཡང་གསལ་བར་རྟག་ཏུ་དབང་དུ་བྱ་དང་དགུག་པ་དག་ཀྱང་ངོ༌།།  མཆོག་གི་མི་བདག་རླུང་གི་མཚམས་དང་ནུབ་ཕྱོགས་སུ་ཡང་ངེས་པར་རེངས་པ་དང་ནི་རྨོངས་པའོ།།  ཞེས་གསུངས་ཏེ།  གྲོང་ཁྱེར་གྱི་དབུས་སུ་ལས་ཐམས་ཅད་པ་གཉིས་ཀྱིས་དོན་དང༌།  གྲོང་གི་ཕྱི་རོལ་བྱང་དུ་རྒྱས་པ།  བྱང་ཤར་དུ་ཞི་བ།  ཤར་དུ་དབྱེ་བ།  མེར་བསད་པ།  ལྷོར་དགུག་པ།  བདེན་བྲལ་དུ་དབང༌།  ནུབ་ཏུ་རེངས་པ།  རླུང་དུ་རྨོངས་པ་རྣམས་ཀྱི་དོན་དུ་དཀྱིལ་འཁོར་བཞེང་པ་དང༌།  ཡང་གྲོང་ཁྱེར་གྱི་ཕྱི་རོལ་ཕྱོགས་མཚམས་བརྒྱད་ཀར་དུ་དུར་ཁྲོད་ཡོད་ན།  ཕྱི་རོལ་གྱི་བྱང་དང་བྱང་ཤར་དུ་ཞི་རྒྱས་མི་འགྲུབ་པས་གྲོང་ཁྱེར་གྱི་ནི་ནང་ཕོ་བྲང་གི་ཕྱི་རོལ་བྱང་དང་བྱང་ཤར་དུ་ཞི་རྒྱས་སྒྲུབ་པར་གསུངས་སོ།།  དེ་དག་ནི་གྲོང་ཁྱེར་དང་འབྲེལ་བའི་དབང་དུ་བྱས་ལ།  ཡང་སྒྲུབ་ལེ་ལས།  སྐྱེད་མོའི་ཚལ་ལམ་རི་བོ་དང་ནི་རྒྱལ་བ་མཆོག་གི་གནས་དང་ལྷ་ཡི་གནས་ནི་སྟོང་པ་དང༌།།  གྲུབ་པའི་གནས་དང་དུར་ཁྲོད་དང་ནི་མཚོ་དང་བཟང་པོའི་གནས་དང་དེ་བཞིན་ཉིད་དུ་སྦས་པའི་ས།།  ཞེས་གསུངས་ཏེ།  སྐྱེད་མོའི་ཚལ་དུ་དབང་དགུག་དང༌།  རི་བོར་རྨོངས་རེངས་གདབ་གསུམ་དང༌།  རྒྱལ་བ་མཆོག་གི་གནས་ཏེ་མཆོད་རྟེན་ཆེན་པོར་དངོས་གྲུབ་བརྒྱད་དང༌།  རྒྱ་མཚོའི་འགྲམ་དང༌།  ལྷ་ཁང་སྟོང་པར་བསྐྲད་དབྱེ་དང༌།  གྲུབ་པའི་གནས་སུ་ལས་ཀྱི་ཕྱག་རྒྱའི་དངོས་གྲུབ་དང༌།  དུར་ཁྲོད་དུ་བསད་པ་དང༌།  མཚོ་ཕྲན་གྱི་འགྲམ་དང༌།  ཚོང་ཁང་སོགས་བཟང་པོའི་གནས་སུ་ཞི་རྒྱས་དང༌།  སྦས་པའི་ས་སྟེ་ཕུག་པར་འཇིག་རྟེན་གསུམ་གྱི་རྒྱལ་སྲིད་སྒྲུབ་པོ།།  ཞེས་གསུངས་པ།  གྲོང་ཁྱེར་ལ་མ་ལྟོས་པའི་གནས་ཀྱི་དབང་དུ་མཛད་པ་སྟེ།  འདི་སྒྲུབ་པའི་སྐབས་སུ་གསུངས་པ་ཡིན་ཡང༌།  དེ་ལ་ཡང་དཀྱིལ་འཁོར་བཞེངས་དགོས་པའི་གནས་སྐབས་མང་བའི་ཕྱིར་དང༌།  དགོས་དོན་མཚུངས་པའི་ཕྱིར་དཀྱིལ་འཁོར་འབྲི་བའི་གནས་ཡིན་ནོ།།  དེ་ལ་ལས་སོ་སོའི་དོན་དུ་དཀྱིལ་འཁོར་འབྲི་བ་ནི།  སྒྲུབ་པ་པོའི་ལས་སྦྱོར་སོ་སོ་སྒྲུབ་པའི་དོན་དུ་བྱེད་པ་ཉིད་གཙོ་ཆེ་བ་ཡིན་མོད།  སློབ་མ་ལ་དབང་བསྐུར་པ་ན་ཡང་སློབ་མ་དེས་ཐོག་མར་ལས་དེ་དང་དེ་ཁོ་ན་ཐོག་མར་འགྲུབ་དགོས་པ་ཞིག་ཡོད་ན།  དེ་དང་མཐུན་པར་དཀྱིལ་འཁོར་འབྲི་བ་ཡིན་པས་བསད་བསྐྲད་ལ་སོགས་པའི་གནས་ཀྱང་དབང་བསྐུར་དང་མ་འབྲེལ་བ་མ་ཡིན་ལ།  དེ་འདྲའི་དམིགས་གསལ་མེད་པ་ལ་ནི།  སློབ་མ་དབང་བསྐུར་གྱི་དཀྱིལ་འཁོར་དེ་ལས་ཐམས་ཅད་པའམ།  ཞི་རྐྱང་རྒྱས་རྐྱང་གང་རུང་རེ་དང་མཐུན་པར་བྱེད་དགོས་པ་ཡིན་ཞིང༌།  དེ་དག་ལས་ཀྱང་ཞི་རྐྱང་དང་མཐུན་པར་བསྒྲུབ་པ་ཉིད་གཙོ་ཆེ་སྟེ།  འདི་ཞི་རྐྱང་གི་ལས་མིན་ཡང་ཆོ་གའི་སྤྱོད་ཚུལ་ཕལ་ཆེར་དེ་དང་མཐུན་པ་ནི།  སློབ་མའི་རྒྱུད་ཀྱི་དྲི་མ་སྦྱང་བའི་ཕྱིར་ཡིན་ལ།  དེ་བཞིན་དུ་བསོད་ནམས་སོགས་རྒྱས་པ་དང༌།  ལས་དང་དངོས་གྲུབ་ཐམས་ཅད་ཀྱི་སྤྱི་ལ་གནས་པའི་ཕྱིར།  རྒྱས་པའམ་ལས་ཐམས་ཅད་པ་དང་མཚུངས་བར་ཡང་བྱེད་དེ།  གཞན་དབང་སོགས་གསུམ་དང་བསྐྲད་པ་ལ་སོགས་པ་དྲུག་དང་མཐུན་པ་ནི།  ལས་དེ་དང་དེ་ཐོག་མར་སྒྲུབ་འདོད་པ་མ་ཡིན་པ་ལ་མི་བྱའོ།།

	ཁ་ཅིག་དཀྱིལ་འཁོར་ཁང་པ་བྱེད་ན་དེ་ལ་མི་གྲུབ་པས་རྫོགས་པ་དང་པོའི་ཚེས་ལྔ་ཡིན་ནོ་ཟེར་ཡང༌།  དེ་འདྲ་ལ་ནི་བར་དུ་ཟླ་བ་ཙམ་གྱིས་ཆོད་པ་སོགས་ཡོད་པས་མ་ངེས་སོ།།  ཡང་ན་བདུད་བཅོམ་པའི་ཉིན་ཞག་སྟེ་ས་གའི་ཉ་ལ་དབང་བསྐུར་བ་སོགས་བྱེད་དགོས་པས།  དེའི་དཀར་ཕྱོགས་ཀྱི་བཅུ་བ་ལས་ལྷག་གནས་དང་སློབ་མ་རྗེས་སུ་བཟུང་བར་བྱའོ།།  གལ་ཏེ་དེ་དག་ལ་མ་གྲུབ་ན།  ཉ་བཅུ་གཉིས་དང༌།  གཞན་ཡང་གཟའ་སྐར་དུས་སྦྱོར་བཟང་པོ་རྣམས་ལ་བྱར་རུང་ངོ༌།།  ཕུར་བུ་དང་པ་སངས་ཉི་མའི་དཀྱིལ་འཁོར་ལ་ཞུགས་པ་ན་དབང་དང་རབ་གནས་མི་བྱ་ལ།  རྒྱལ་དང་ནག་པའི་ཉ་ལ་ཕུར་བུའི་ཞིང༌།  གཞུ་དང་ཉའི་ཁྱིམ་དུ་ཉི་མ་ཞུགས་པ་ལ་དབང་བསྐུར་བ་དང༌།  རབ་ཏུ་གནས་པ་བཟང་པ་ཡིན་པར་གསུངས་སོ།།  དེ་ལ་མཆོག་མཆོག་སྒྲུབ་པའམ་མཆོག་གི་དོན་ཞེས་བྱ་བ་ནི།  མཆོག་དང་ཐུན་མོང་གི་ཟླས་ཕྱེ་བའི་མཆོག  ཕྱག་རྒྱ་ཆེན་པོའི་དངོས་གྲུབ་ཁོ་ན་ལ་བཟུང་ན་འཁྲུལ་གཞི་འགའ་རེ་ལྡང་བས་གནས་སྐབས་འདི་འདྲའི་རིགས་ཀྱི་མཆོག་ནི་མཆོག་དང་ཕྲ་མོ་གཉིས་ཀྱིས་ཟླས་ཕྱེ་བའི་མཆོག་སྟེ།  དེ་ནི་གྲུབ་པ་བརྒྱད་ཡན་ཆད་ཀྱི་དངོས་གྲུབ་ཐམས་ཅད་ཀྱི་མིང་ཡིན་ལ།  ཞི་སོགས་ཀྱི་ལས་རྣམས་ནི་ཕྲ་མོའོ།།
 
 
༼༣༽གང་གིས་དབང་བསྐུར་བའི་ཆོ་ག
 
 
	གསུམ་པ་གང་གིས་དབང་བསྐུར་བའི་ཆོ་ག་དངོས་བཤད་པ་ལ།  སློབ་མས་གསོལ་བ་བཏབ་ཅིང་སྲུང་བ།  ས་བཟུང་ཞིང་ལྷག་པར་གནས་པ།  སྟ་གོན་ལྷག་གནས་ཀྱི་རིམ་པ།  ཐིག་ཚོན་གྱི་བྱ་བས་དཀྱིལ་འཁོར་བཞེང་པ།  དངོས་གཞི་དང་པོ་དཀྱིལ་འཁོར་སྒྲུབ་པ།  མཆོད་གཏོར་གྱི་རིམ་པས་མཉེས་པར་བྱེད་པ།  རང་གཞན་དབང་བསྐུར་བའི་རིམ་པ།  ཆོ་གའི་དག་དབྱེ་ཞིབ་མོ།  རྗེས་ཀྱི་བྱ་བའི་རིམ་པ་འཕྲོས་དོན་དང་བཅས་པ་རྣམས་ཏེ་དོན་ཚན་དགུའོ།།  
	དང་པོ་བཞི་བོ་སྔོན་འགྲོ་ཡིན་པས་སྔོན་འགྲོ་དངོས་གཞི་རྗེས་གསུམ་དུ་བྱས་ཀྱང་ཆོག་གོ།
 
 
༡༽གསོལ་བ་བཏབ་ཅིང་སྲུང་བ།
 
 
	དེའི་དང་པོ་ལ་གསོལ་གདབ་ཀྱི་ཡུལ་དུ་བསྙེན་པའི་དོན་ལ་དཔྱད་པ་དང༌།  གསོལ་གདབ་རྗེས་བཟུང་དངོས་བཤད་པའོ།།
 
 
༡ གསོལ་གདབ་ཀྱི་ཡུལ་ལ་དཔྱད་པ།
 
 
	དང་པོ་ནི།  དཀྱིལ་ཆོག་མང་པོ་ལས་འབྱུང་བ་ལྟར།  སྐབས་འདིར་བསྙེན་པའི་ཆོ་ག་ཞེས་པའི་དོན་ཚན་དགོས་སམ་མི་དགོས་སྙམ་ན།  ད་ལྟ་ཕལ་ཆེ་བའི་སློབ་དཔོན་གྱི་མཚན་ཉིད་ལ་བསྙེན་པ་སྔོན་དུ་སོང་བ་ནི་དགོས་མོད་ཀྱང༌།  དབང་བསྐུར་བའི་ཆོ་གའི་ཡན་ལག་ཏུ་བསྙེན་པ་མཐའ་གཅིག་ཏུ་དགོས་པ་ཡང་མིན་ནོ།།  དེ་ལ་རྡོ་རྗེ་སློབ་དཔོན་རྫོགས་རིམ་ཁོ་ན་བསྒོམས་པའི་སྟོབས་ལས་སྲོག་གཟུགས་གྲུབ་ཅིང་གཞོམ་མེད་ཀྱི་ནཱ་དའི་སྒྲ་དབྱངས་སྟོབས་སུ་གྱུར་བ་ཡིན་ན།  བསྐྱེད་རིམ་སྒོམ་པ་དང༌།  ཐ་མལ་བཟླས་བརྗོད་ཀྱི་བསྙེན་པ་ལ་རག་མ་ལུས་ལ།  དེ་འདྲ་དེས་གལ་ཏེ་བཟླ་བར་སྤྲོ་ན་ནི།  སྙིང་པོའམ་འཕྲེང་སྔགས་བྱ་བ་སོགས་ཉིན་ཞག་ཉུང་ངུ་ཙམ་གྱིས་བཟླ་བར་ནུས་སོ།།  འོན་ཀྱང་གླང་བོ་རྙེད་ནས་གླང་པོའི་རྗེས་འཚོལ་བ་དོན་མེད་པ་ལྟར་དམིགས་གསལ་གྱི་དགོས་དོན་ཁྱད་པར་ཅན་ཡོད་ན་མ་གཏོགས་གཙོ་བོར་མི་བྱེད་པས།  སྤྱི་ལྡོག་ནས་དབང་བསྐུར་བའི་རྡོ་རྗེ་སློབ་དཔོན་ཡིན་ན།  ཐ་མལ་ངག་བཟླས་ཀྱི་བསྙེན་པ་བྱེད་དགོས་པས་ནི་མ་ཁྱབ་སྟེ།  རྫོགས་རིམ་གཅིག་གི་སྟོབས་ཀྱིས་སྤྲོས་པའི་དཔུང་ཚོགས་ཐམས་ཅད་ཟིལ་གྱིས་གནོན་པའི་ཕྱིར་རོ།།  འོན་ཀྱང་དེང་སང་དེ་ལྟ་བུ་གྲུབ་པ་དཀོན་པའི་ཕྱིར།  སྐབས་འདིར་རྡོ་རྗེ་སློབ་དཔོན་གྱི་མིང་ཅན་ཐ་མལ་བ་རྣམས་ལས་བརྩམས་ཏེ་བཤད་ན།  སྔོན་དུ་བསྙེན་པ་བཟླས་པའི་གྲངས་ཚད་དང་བཅས་པ་འགྲོ་དགོས་ལ།  དེ་ཡང་ཐུགས་ཀྱི་ལས་དྲུག་ལ་དྲུག་འབུམ།  གསུང་ལ་འབུམ་ཕྲག་བཅུ།  སྐུ་ལ་བྱེ་བ་རྣམས་སོང་ན་རབ་ཡིན།  དེ་མིན་ཡང་སྙིང་པོའམ་རྣམ་བཅུ་དབང་ལྡན་བྱེ་བ་བཟླས་པ་དང༌།  དེ་ཀུན་གྱི་བཅུ་ཆའི་སྦྱིན་སྲེག་དང་བཅས་པ་ནི་ངེས་པར་གལ་ཆེ་ལ།  ཁ་ཅིག་གཞན་གྱི་རིགས་འགྲོས་སྦྱོར་ཏེ་གཙོ་བོ་ལ་སྙིང་པོ་བཞི་འབུམ།  ཐུགས་དཀྱིལ་ནང་གི་འཁོར་ལ་མཚན་སྔགས་ཁྲི་འམ་བཞི་ཁྲི་རེ་བཟླ་ཟེར་ཡང་གཙོ་བོ་ཉུང་བས་བྱིན་རླབས་ཆུང་ཞིང་ཆད་པའི་སྐྱོན་དང༌།  འཁོར་གྱི་རྣམས་རྒྱུད་འབྲེལ་ལས་མ་གསུངས་པ་ལ་རྩལ་འདོན་བྱས་པས་ལྷག་པོའི་སྐྱོན་ཡོད་དོ།།  དེས་ན་དབང་བསྐུར་བ་རྩ་བའི་བསྙེན་པ་སྔར་བཤད་པ་ལྟར་སོང་བ་དགོས་པ།  དེ་ནི་སྔར་རོལ་ནས་གྲུབ་པས་སློབ་མ་བྱིན་གྱིས་རླབས་ནུས་པ་ཞིག་དགོས་ལ།  རྒྱུད་སྡེ་གཞན་དང་བསྟུན་ནས་ཡེ་ཤེས་འབབས་པའི་སྔགས་ལ་བསྙེན་པ་བྱས་ཀྱང་ལེགས་པ་ཙམ་ཡིན་མོད་ཀྱི།  འདིར་བསྐྱེད་རྫོགས་གང་རུང་གི་རང་བྱིན་གྱིས་རླབས་པའི་སྟོབས་ལས་ཡེ་ཤེས་འབེབས་པར་གསུངས་པས་དེའི་སྒོས་བསྙེན་ནི་གལ་ཆུང་མོད།  འགྲེལ་ཆེན་དུ་འདི་ལ་བཟླས་པ་བྱེ་བ་དང་སོགས་ནི།  ཡེ་ཤེས་འབེབས་པ་འདི་ལ་སྔོན་བཟླས་པ་སྙིང་བོ་སོགས་དབྱེ་བ་སྦྱིན་སྲེག་དང་བཅས་ཏེ་སོང་བ་དགོས་པའི་དོན་ཡིན་གྱི།  ཨ་ར་ལའི་སྔགས་བྱེ་བའི་དོན་མིན་ཏེ།  ཡིན་ན་སུ་ལ་སྦྱིན་སྲེག་འབུལ་བསམ་པར་བྱའོ།།  
	ཁ་ཅིག་སློབ་མ་གསོལ་བཏབ་ཀྱི་རྗེས་སུ་སློབ་དཔོན་གྱིས་གཞིའི་བསྙེན་པ་གདོད་སྐྱེལ་བར་འདོད་པ་ནི།  བསྙེན་པ་མ་སོང་ཞིང་སློབ་དཔོན་གྱི་གནས་མ་ཐོབ་པ་ལ་གསོལ་བ་འདེབས་པ་ཡང་མི་འོས་ན།  དེས་སློབ་མ་ལ་སྲུང་བ་བྱེད་པ་སོགས་ཅིར་འགྱུར་ཡང་བསམ་དགོས་ཤིང༌།  དེས་ན་ད་ལྟར་བརྒྱུད་པ་འདེད་པའི་ཁྱད་ཡོད་ཟེར་བ་དང༌།  ཐོབ་རྒྱ་ཙམ་སོགས་གསོག་མཁན་རྣམས་ཀྱི་ལག་ལེན་ལོག་པ་དེ་གྲུབ་མཐར་འཁྱེར་དུ་མི་རུང་ངོ༌།།  འོ་ན་དཀྱིལ་ཆོག་གཞན་མང་པོར་རྗེས་བཟུང་གི་རྗེས་ལ་བསྙེན་པ་ཡོད་པ་དེ་ཅི་སྙམ་ན།  འདི་ནི་སློབ་མ་དེ་རྣམས་ཉིད་ལ་དབང་བསྐུར་དགོས་པའི་གནང་བ་ཞུ་བའི་དོན་དུ་ལྷ་ལ་གསོལ་བ་གདབ་པའི་ཕྱིར་མཆོད་པ་དང་བཟླས་པའི་བསྙེན་པ་ཅུང་ཟད་བྱེད་པ་དེ་ཡིན་ལ།  དེ་ནི་སྐབས་འདིར་ཡང་སྦྱར་ན་ཤིན་ཏུ་རུང་མོད།  གསལ་བར་མ་གསུངས་པས་མ་བྱས་ཀྱང་འགལ་བ་མེད་དོ།།  འདི་ལ་བོད་རྣམས་བསྙེན་པ་ཁ་གསོའི་ཐ་སྙད་འཇོག་སྟེ།  ཐ་སྙད་དེ་ཡང་ལེགས་པར་ནི་མི་སྣང་ངོ༌།།  དེ་ལྟར་ཡང་དེ་ཆོ་གའི་ཡན་ལག་མ་ཡིན་པས་དབང་ཆོག་གི་དཀྱུས་སུ་མ་བགྲངས་སོ།།
 
 
༢ གསོལ་གདབ་རྗེས་བཟུང་དངོས།
 
 
	གཉིས་པ་གསོལ་གདབ་རྗེས་བཟུང་དངོས་ནི།  སློབ་མར་གྱུར་བ་དེས་ཞེས་སོགས་ཏེ་འདི་ལ་མཎྜལ་འབུལ་བ།  གསོལ་བ་གདབ་པ།  བླ་མས་ཁས་བླང་བ།  སོ་ཤིང་སྦྱིན་པས་ལྟས་བརྟག་པ།  སྲུང་བ་དགོད་པ་སྤྲོ་བ་བསྐྱེད་པ་རྣམས་བྱ་ལ།  དེ་རྗེས་ཚོགས་མཆོད་དང་གཏོར་མ་ཕུལ་ནས་སློབ་མ་ལ་བར་ཆད་ཞི་བའི་ཕྱིར་གསོལ་བ་གདབ་པོ།།  རྭ་འབྲོ་སོགས་བོད་གོང་མ་རྣམས་ནི།  ཡོ་བྱད་འབྲི་བ་སོགས་རྡོ་རྗེ་མཁའ་འགྲོ་ནས་བཤད་པ་ལྟར་མཐུན་པར་མཛད་དེ་འདིར་མ་བཤད་མོད་འགལ་བ་མེད་པར་སེམས་སོ།།
 
 
༢༽ས་བཟུང་ཞིང་ལྷག་པར་གནས་པ།
 
 
	རྩིས་མགོ་གཉིས་པ་ས་བཟུང་ཞིང་ལྷག་པར་གནས་པ་ནི།  བྲིས་སྐུ་ལ་སོགས་པ་བཀྲམ་ཞེས་པ་ནས་ཉི་མ་དང་པོའི་བྱ་བའོ།།  ཞེས་པའི་བར་ཡིན་ལ།  འདི་ལ་གཉིས།  གོ་རིམ་ངེས་པ་དང༌།  ཆོ་ག་དངོས་བཤད་པའོ།།
 
 
༡ གོ་རིམ་ངེས་པ།
 
 
	དང་པོ་ནི།  འདི་ལ་གཞན་རྣམས་ཕལ་ཆེར་ས་བརྟག་སླང་སྦྱང་བཟུང༌།  འཕྲེང་བ་ལ་སོགས་པ་དཀྱིལ་ཆོག་སྤྱི་དང་མཐུན་པར་འདོད་ཅིང༌།  གོ་རིམ་ཡང་དེ་དག་མཐུན་པ་ཁོ་ནར་སྒྲིག་དགོས་པར་མཐའ་གཅིག་ཏུ་སྨྲའོ།།  ལག་ལེན་གྱི་རྣམ་གྲངས་གཞན་ཞིག་ཏུ་ཕྱོགས་བཞིར་གསོལ་བཏབ།  བགེགས་ལ་བཀའ་བསྒོ།  མ་ལུས་ཕྱོགས་ན་བཞུགས་པ་ཡི།།  ཞེས་སོགས་རྡོ་རྗེ་རྩེ་མོ་ལས་ལ་ཞེན་པ་དགག་པའི་དོན་དུ་སྒྲ་ཉམ་དུ་མཛད་པ་ཡིན་ཏེ།  དེ་བཞིན་བདག་གིས་བདུད་སྡེ་ལས།།  རྒྱལ་བར་བྱས་ནས་དཀྱིལ་འཁོར་འབྲི།།  ཞེས་གསུངས་པ་དང་དོན་གཅིག་པ་ཡིན་ན།  ཚིག་དེའི་དོན་བདུད་སྡེ་ལས་རྒྱལ་བར་བྱས་ཟིན་ཏེ།  དེ་ལ་ཁྱོད་དབང་པོ་ཡིན་ན།  སླད་ནས་དཀྱིལ་འཁོར་འབྲི་བའི་གནང་བ་ཞུ།  ཞེས་པ་ལྟར་འདིར་ཡང་བདུད་ཉམས་པར་བྱས་པའི་དབང་པོ་ཁྱོད་ཡིན་གྱི།  དེ་ཡང་དབང་བསྐུར་བའི་སླད་དུ་བདུད་བཅོམ་པ་ཡིན་ན།  དབང་གི་དོན་དུ་དཀྱིལ་འཁོར་འབྲི་བའི་གནང་བ་ཞུ་ཞེས་པའོ།།  དེ་ལྟར་ན་འདི་རྣམས་ལ་ཡང་དཀྱིལ་ཆོག་སྤྱི་འགྲོའི་ལུགས་ཀྱི་བརྟག་སླད་སྦྱང་བཟུང་གི་དོན་ནི་ཚང་བ་ཡིན་ཏེ།  ཡུལ་བདག་དང་ས་ལྷ་ནི་ས་སླང་བ་དང༌།  བསྐོ་སྦྱང་ནི་སྦྱང་བ་དང༌།  སྲུང་འཁོར་ཕུར་གདབ་སྟང་སྟབས་གསུམ་ནི་བཟུང་བའི་དོན་ཡིན་པས་སོ།།  འོན་ཀྱང་རྒྱུད་འགྲེལ་འདིར་དེ་ལྟ་བུའི་ཐ་སྙད་མ་མཛད་དོ།།  
	དེ་ཐམས་ཅད་ཀྱི་སྔོན་དུ་བདག་བསྐྱེད་རྒྱས་པ་འགྲོ་བ་ནི།  ལྷའི་ཏིང་ངེ་འཛིན་གྱིས་བདུད་ཚར་གཅོད་པའི་སྔགས་དང༌།  ཞེས་པ་ནས།  ལྷའི་ང་རྒྱལ་གྱི་ངེས་པའོ།།  དེ་ལྟར་ང་རྒྱལ་བསྐྱེད་དེ།  དེ་ནས་ས་ཡོང་སུ་བཟུང་བ་དང༌།  སློབ་མ་བསྡུ་བར་བྱའོ།།  ཞེས་གསུངས་པ་དང༌།  ང་རྒྱལ་བཟུང་བའི་གོང་དུ་སྟོང་པ་ཉིད་ལ་དམིགས་པ་དང༌།  དཀྱིལ་འཁོར་རྒྱལ་མཆོག་དང༌།  ལས་རྒྱལ་མཆོག་དང༌།  ཐིག་ལེའི་རྣལ་འབྱོར་དང༌།  ཕྲ་མོའི་རྣལ་འབྱོར་རྣམས་སྔགས་པས་བྱའོ་ཞེས་གསུངས་ཏེ།  སའི་ཆོ་གའི་སྔོན་དུ་བདག་བསྐྱེད་རྒྱས་པ་སྒོམ་པར་གསུངས་ཀྱི།  ས་ལྷ་སོགས་སྔོན་དུ་བཏང་བའི་རྗེས་ལ་དཀྱིལ་འཁོར་གྱི་ས་གཞིར་བདག་བསྐྱེད་བསྒོམས་དཀྱིལ་འཁོར་འདེགས་པ་སོགས་ལ་གསུངས་སོ།།  དེས་ན་སྤྱིར་དབང་ཆོག་ལ་རང་གི་ཚོགས་སྒྲུབ་པ་དང༌།  གཞན་གྱི་ཆོ་གའི་སྒྲུབ་པ་དང༌།  འདྲེས་མིའི་ཚུལ་དུ་སྒྲུབ་པ་སྟེ་གསུམ་འབྱུང་བ་ལས་གཞན་གྱི་ཆོ་གའི་སྒྲུབ་པ་ནི་དེ་ཉིད་བསྡུས་པའི་དཀྱིལ་འཁོར་ལ་བླ་མེད་ཀྱི་ཆོ་ག་སྦྱར་བ་བྱ་བ་བསྡུས་པ་ལྟ་བུ་ཡིན་ལ།  འདྲེས་པར་སྦྱར་བ་ནི།  སཱ་དྷུ་པུ་ཏྲའི་དུས་འཁོར་གྱི་དཀྱིལ་ཆོག་ལྟ་བུ་ཡིན་ཞིང༌།  དཀྱིལ་འཁོར་གྱི་ཆོ་ག་ཡེ་ཤེས་རྒྱ་མཚོ་ནི་དུས་འཁོར་གྱི་རྒྱུད་རང་ཉིད་ཁོ་ནས་ལུགས་སུ་སྦྱར་བའོ།།  སྤྱིར་ཁ་སྐོང་ཐན་ཐུན་གཞན་ནས་བསྐང་བ་ཡོད་པ་ཙམ་གྱིས་རང་ལུགས་མ་ཡིན་པར་མི་འགྱུར་ཡང་ཐུན་མོང་མ་ཡིན་པའི་ཐད་དུ་ཕན་ཚུན་དོད་བསྒྲིགས་ནས་ལུགས་གཞན་དབང་བཙན་དུ་བཅུག་སྟེ།  གོ་རིམ་བསྒྱུར་བ་སོགས་ཆིངས་མི་འདྲ་བ་བྱས་ན།  གཞན་ལུགས་སུ་སྒྲུབ་པའམ་འདྲིས་མའི་རིགས་སུ་འགྱུར་རོ།།  དེ་དག་ཀྱང་ལྷས་ལུང་བསྟན་པའམ།  བླ་མའི་མག་ངག་དང་ལྡན་ན་མི་འགལ་ཏེ་ཕྲེང་བ་སྐོར་གསུམ་གྱིས་མཚོན་ནོ།།  དེས་ན་ཕྱིས་ཀྱི་མཁས་འདོད་ཅན་ཁ་ཅིག་བཞིན་དུ།  རང་གི་འདོད་པ་དང་མི་མཐུན་པ་ཕྲ་མོ་ཞིག་བྱུང་ནཡང༌།  ཆོས་ཙམ་རང་མ་ཡིན་པ་སྐད་དུ་འབར་ཤ་བྱེད་པ་དེ་ལྟ་བུ་ནི།  ཁོ་བོ་ཅག་ནམ་ཡང་མི་བྱེད་དེ།  དེ་དེའི་ལུགས་ཡིན་པ་དང་མ་ཡིན་པ་ནི་རྣམ་པར་འབྱེད་དོ།།  གལ་ཏེ་གྲུབ་པ་ཐོབ་པས་མ་བྱས་ལ།  ལྷས་ཀྱང་མ་གནང་ཞིང༌།  མན་ངག་ཀྱང་མེད་པར་ཐོས་པ་ཅུང་ཟད་བྱས་པའི་ང་རྒྱལ་གྱིས་གཞན་ལུགས་སུ་སྒྲུབ་པ་དང་འདྲེས་པ་སོགས་གསར་དུ་སྦྱོར་ཞིང་སྟོབས་ཀྱིས་སྤྱད་པས་ནི་ཅིར་ཡང་མི་རུང་སྟེ།  སློབ་མ་རྣམས་ངལ་བ་དོན་མེད་དུ་བྱེད་པ་འབའ་ཞིག་གོ།  དེ་ལྟར་སྤྱིའི་གོ་བ་ཆགས་པ་དང༌།  གལ་ཆེ་བ་ཆོ་གའི་གོ་རིམ་ལ་ངེས་པ་རྙེད་པར་བྱས་ནས།
 
 
༢ ཆོ་ག་དངོས་བཤད་པ།
 
 
	ད་ནི་གཉིས་པ་ཆོ་ག་དངོས་ལ།  དང་པོ་ས་བརྟག་པ།  གཉིས་པ་བདག་གི་རྣལ་འབྱོར།  གསུམ་པ་ས་གཞི་ལྷག་པར་གནས་པ།  བཞི་བ་རྗེས་ཀྱི་ཆོ་གའོ།།
 
 
(༡) ས་བརྟག་པ།
 
 
	དང་པོ་ནི།  རྒྱུད་ལས།  ས་ཡི་རིགས་ནི་ཡོན་ཏན་དབང་གིས་རྣམ་བཞིར་འགྱུར་བ་དམངས་རིགས་རྗེ་རིགས་རྒྱལ་པོ་བྲམ་ཟེ་སྟེ།།  ཞེས་སོགས་རྒྱས་པར་གསུངས་པའི་དོན།  ས་གཞི་ཁ་དོག་ནག་པོ་ནི་དམངས་རིགས་ཏེ།  བསད་བསྐྲད་དབྱེ་གསུམ་དང༌།  སེར་པོ་ནི་རྗེ་རིགས་ཏེ་རྨོངས་རེངས་གདབ་གསུམ་དང༌།  དམར་པོ་ནི་རྒྱལ་རིགས་ཏེ་དབང་དགུག་གི་ལས་དང༌།  དཀར་པོ་ནི་བྲམ་ཟེའི་རིགས་ཏེ་ཞི་རྒྱས་ལ་བསྔགས་སོ།།  ལྗང་ཁུ་ནི་མཐར་སྐྱེས་ཀྱི་རིགས་ཏེ་ལས་ཐམས་ཅད་པའོ།།  སྔོན་པོ་ཁ་དོག་གསལ་པ་ཡང་དེ་དང་འདྲ་ལ།  མི་གསལ་པ་ནི་ནག་པོ་དང་མཚུངས་པར་མངོན་ནོ།།  སའི་དྲི་ལ་བརྟག་ན།  རྣག་གི་དྲི།  དམངས་རིགས།  ལན་ཚྭའི་དྲི་རྗེ་རིགས།  མེ་ཏོག་པདྨའི་དྲི་རྒྱལ་རིགས།  ཙན་དན་ལ་སོགས་པ་མཆོག་གི་དྲི་ནི་བྲམ་ཟེའི་རིགས་སོ།།  རོ་ལ་བརྟག་སྟེ།  སྐྱུར་བ་དང་ལན་ཚྭ་དམངས་རིགས།  མངར་བ་རྗེ་རིགས།  ཚ་བ་རྒྱལ་རིགས།  ཁ་བ་དང་སྐ་བ་བྲམ་ཟེའི་རིགས།  དྲི་དང་རོ་ཀུན་ཚང་ན་མཐར་སྐྱེས་མཁའ་ཁམས་ལས་ཐམས་ཅད་པ་སྟེ།  ལས་ཀྱི་དབྱེ་བ་གཞན་རྣམས་སྔ་མས་རིགས་འགྲེའོ།།  དེ་དག་དང་པོ་ཉིད་དུ་ཚང་ན་ལེགས།  མ་ཚང་ན་བསྐོ་སྦྱངས་ཀྱི་སྐབས་སུ་གསར་དུ་བསྒྲུབ་པས་རུང་ངོ༌།།  གཞན་ཡང་དབུས་མཐོ་ཞིང་མཐའ་དམའ་བའམ།  ཤར་དང་བྱང་དུ་གཞོལ་བ་དང༌།  ཆུ་བོ་གཡས་སྐོར་དུ་འབབ་པ་སོགས་དང༌།  དཀྱིལ་འཁོར་ཁང་བའི་གཞིར་ཆུས་བརྟག་པ་དང་།  སས་སའི་བརྟག་པ་སོགས་སྤྱི་དང་མཐུན་པར་ཁ་བསྐང་ཡང་རུང་ལ།  འདི་ཉིད་ལས་མ་གསུངས་པས་ངེས་པར་དགོས་པའང་མིན་ཞིང༌།  གཙུག་ལག་ཁང་བཞེངས་བའི་སྐབས་མ་གཏོགས།  དཀྱིལ་འཁོར་ཁང་བ་བཞེངས་བའི་སྲོལ་བོད་ན་མེད་པས་གོ་ཡུལ་ཙམ་དུ་བཞག་གོ།
 
 
(༢) བདག་གི་རྣལ་འབྱོར།
 
 
	གཉིས་པ་ནི།  ད་ལྟ་ལག་ལེན་ལ་སྔོན་འགྲོ་གཏོར་མ་དང༌།  གནས་དང་ཡོ་བྱད་བྱིན་གྱིས་རླབས་པ།  སྔོན་དུ་བཏང་ནས་བདག་བསྐྱེད་སྒོམ་པ་སྟེ།  ཐོག་མར་ནང་མཆོད་ལ་དམིགས་ཏེ་ཞེས་པ་ནས།  ཞེས་ང་རྒྱལ་བཟུང་ཞེས་པའི་བར་རོ།།
 
 
(༣) ས་གཞི་ལྷག་གནས།
 
 
	གསུམ་པ་ལ་དབྱེ་ན།  དང་པོར་མངོན་པ་ལས་ས་གཞི་སླང་བ་ནི།  རྒྱལ་པོ་སོགས་སའི་བདག་པོ་ལས་སློང་བ་ཡིན་ཡང༌།  དེང་སང་ལག་ལེན་མི་དགོས་པས།  འདིར་དོན་ཚན་དགུ་སྟེ།  ཡུལ་བདག་གྲོང་བདག་ལས་སླང་པ།  བདུད་ཚོགས་སྲེག་པ།  སའི་ལྷ་མོ་ལ་གནང་བ་ཞུ་བ།  ས་སྦྱང་བ།  གཏེར་གཞུག་པ།  སྲུང་འཁོར་གྱིས་གནས་བཟུང་བ།  ཕུར་གདབ་ཀྱིས་མཚམས་བཅད་པ།  སྟང་སྟབས་ཀྱིས་ས་འཆག་པ།  རྡོ་རྗེའི་ས་གཞི་སྤྱན་དྲང་དྲངས་བ་རྣམས་སོ།།
 
 
༡ ཡུལ་གྲོང་ལས་སླང་པ།
 
 
	དང་པོ་ནི།  དབང་ལེར་ས་ཆོག་གི་སྐབས་འདིར།  གྲོང་གི་བདག་པོ་ཁོ་ནའི་གཏོར་སྔགས་གསུངས་ལ།  སྒྲུབ་ཐབས་ཀྱི་སྐབས་སུ་ཡུལ་བདག་གི་གཏོར་སྔགས་རིང་བ་དེ་ཁོ་ན་གསུངས་པ།  ལེགས་པའི་དེ་གཉིས་གོ་ཟློག་སྟེ་བཤད།  དེའི་ཕྱིར་གཞན་དག་འདམ་ཁ་ཡིན་ཞེས་གསུང་བ་འགལ་བ་ཆེན་པོའང་མེད་མོད་ཀྱི།  འོན་ཀྱང་ཡུལ་བདག་དང་གྲོང་བདག་ལ་རྒྱ་ཆེ་ཆུང་ཡོད་ཅིང་རུང་ཕྲག་དོག་གི་ཁྱད་ཀྱང་ཡོད་པས།  གཉིས་ཀ་མཛད་པ་ཉིད་རང་ལུགས་ཀྱི་བླ་མའི་ཕྱག་ལེན་ཡང་ཡིན་ཞིང༌།  རྒྱུ་མཚན་ཡང་སྤྱི་ལྡོག་ནས་སྒྲུབ་པ་པོ་རང་ཉིད་དང༌།  སྡེ་དེའི་བྱ་བ་སྤྱིའི་རླབས་ཀྱི་བར་ཆད་ཞི་བ་དང༌།  མཐུན་རྐྱེན་སྒྲུབ་པ་ལ་ཡུལ་བདག་བསྔགས་ལ།  ས་ཕྱོགས་དེ་ཉིད་དུ་སྐབས་སུ་བབ་པའི་ལས་ལ་འཇུག་པ་ན།  རང་དང་སློབ་མ་ལ་བཀྲ་མི་ཤིས་པ་མེད་ཅིང་མཐུན་རྐྱེན་འབྱོར་བར་བྱེད་པ་ལ་གྲོང་བདག་མགུ་བ་གལ་ཆེའོ།།  དེའི་ཕྱིར་གཉིས་ཀ་ལ་བྱེད་པ་ལག་ལེན་བཟང་ངོ༌།།
 
 
༢ བདུད་ཚོགས་སྲེག་པ།
 
 
	དེ་ནས་གཉིས་པ་བདུད་སྲེག་པ་ནི།  རང་ཉིད་དུས་ཀྱི་འཁོར་ལོའི་སྐུར་གསལ་བའི་དཔྲལ་བར་ཟླ་བའི་དཀྱིལ་འཁོར་སོགས་ཏེ་སྒྲུབ་ཐབས་བཞིན་ཡིན་ལ།  སྤྱིར་བདུད་སྲེག་པའི་དེ་མ་ཐག་པར་སྲུང་འཁོར་སྒོམ་པ་སོགས་འབྲེལ་ཡང༌།  འདིར་ནི་སའི་ལྷ་མོ་མཆོད་པ་དང༌།  ས་སྦྱང་ཞིང་གཏེར་གཞུག་པ་ལ་བར་ཆད་མི་འཇུག་པའི་ཕྱིར་དེ་དག་གི་སྔོན་དུ་བདུད་སྲེག་གོ།  དེ་ཡང་གཞི་བདག་དང་འབྱུང་པོ་སོགས་ཀྱི་གཏོར་མ་ལ་བདུད་བགེགས་འཇུག་པ་ཉུང་ལ།  འཇིག་རྟེན་འཇིག་རྟེན་འདས་པའི་ལྷ་ལ་སྒོས་སུ་མཆོད་པ་ལ་བར་ཆད་འཇུག་པ་མང་ཞིང༌།  འཇིག་རྟེན་པའི་ལྷ་ལ་ནི་མཆོད་པ་ལ་བགེགས་ཞུགས་ན།  མཆོད་པ་དེ་ཉིད་ལྷ་ལ་མ་ཐེབས་པར་མ་ཟད།  ལྷ་དེ་ཡང་སྒྲུབ་པ་པོ་ལ་རྒྱབ་ཀྱིས་ཕྱོགས་པར་དཔུང་བཟང་སོགས་ལས་བཤད་པ་ལྟར་ཡིན་པས།  ས་ལྷ་མཆོད་པའི་སྔོན་དུ་བདུད་བགེགས་སྲེག་པ་འདི་ཡང་ཤིན་ཏུ་གནད་ཆེ་བ་ཡིན་ནོ།།
 
 
༣ སའི་ལྷ་མོར་གནང་བ་ཞུ་བ།
 
 
	གསུམ་པ།  སའི་ལྷ་མོ་ལ་གནང་བ་ཞུ་བ་ནི།  མདུན་དུ་དྲི་བཟང་པོའི་མཎྜལ་ཞེས་པ་ནས།  དམ་ཚིག་པ་རང་གི་སྙིང་གར་བསྡུ་ཞེས་པའི་བར་ཏེ།  ས་བོན་ལམ་ལས་བསྐྱེད་པ་ས་ལྷ་རང་ཉིད་ཀྱི་ས་བོན་ཡིན་ཞིང་བྷྲུཾ་ལས་བསྐྱེད་པ་རྒྱུད་འགྲེལ་གྱི་དངོས་བསྟན་ལས་འབྱུང་བ་བཞིན་བརྟན་པར་བྱེད་པའི་དོན་ཡིན་པས་འདམ་ཁ་ཡིན་ལ།  རང་གི་སྙིང་གར་དམ་ཚིག་པ་བསྐྱེད་པ་ལ་ཡེ་ཤེས་པ་བཅུག་ནས་དེའི་རྗེས་སུ་ཨོཾ་ལཾ་ཨཱཿཧཱུཾ་སོགས་ཀྱིས་སྤྱན་འདྲེན་དང་མཆོད་པ་ལྷན་ཅིག་པའི་སྔགས་ཀྱིས་ས་འོག་ནས་སའི་ལྷ་མོ་འཁོར་བཅས་སྤྱན་དྲངས་ཏེ།  ཚོམ་བུའི་སྟེང་དུ་འཁོད་པ་ལ།  སྙིང་གནས་དམ་ཡེ་དབྱེར་མེད་སྤྲོས་ཏེ་བསྟིམ།  བར་འདིར་ལག་ལེན་ཅུང་ཟད་སྤྲོས་པའི་དབང་དུ་བྱས་ནས།  མཆོད་ཡོན་དྲི་དང་མེ་ཏོག་སྤོས་མར་མེ་ཞལ་ཟས་འབྲས་བུ་རྣམས་ཕུལ་ཞིང༌།  དེ་འཕྲལ་གཏོར་མ་བྱིན་གྱིས་རླབས་ཏེ་འབུལ་བ་ཡིན།  བསྡུ་ན་གོང་གི་སྔགས་ཉིད་སྙིང་ག་དང་མདུན་གྱི་ལྷ་ལ་དུས་གཅིག་ཏུ་མཆོད་པའི་སྔགས་ཡིན་པས་མཆོད་པ་དེ་ལ་འདུས་ཤིང༌།  གཏོར་མ་དམིགས་གསལ་མ་གསུངས་པས།  བསྡུས་པའི་སྐབས་སུ་དེ་རྣམས་མེད་ཀྱང་ཆོ་ག་ཆད་པར་མི་འགྱུར་མོད།  དེ་ཙམ་བྱས་ན་སྤྲོས་པ་ལ་དགའ་བའི་བློ་དང་མཐུན་ཞིང༌།  ཧ་ཅང་སྤྲོས་པ་ཐལ་ཆེས་པའང་མིན་པས་ལེགས་སོ།།  དེ་མ་ཐག་ཏུ་གསོལ་བ་འདེབས་ཏེ།  དེ་ལ་རྒྱལ་བས་ལྷའི་བདག་པོ་དང་བཅས་ཞེས་པ་ནི་ལྷ་དང་བཅས་པའི་བདུད་བཏུལ་ཞེས་པའམ།  སྟོན་པ་ལྷའི་དཔུང་དང་བཅས་པས་བདུད་བཏུལ་ཞེས་པ་མིན་གྱི།  སྟོན་པས་བདུད་བཏུལ་བའི་ཚེ།  གནས་གཙང་མ་ནས་རྒྱལ་ཆེན་རིགས་བཞིའི་བར་གྱི་ལྷ་རྣམས་སྟོན་པའི་ཉེ་སྐོར་ན་དབང་པོ་དང་ལྟད་མོ་ལ་ཡོད་པའི་དོན་ནོ།།  འཇུག་མཇུག་ཏུ་སརྦ་ས་ཏྭཱ་ནཱཾ་སོགས་གཤེགས་སུ་གསོལ་བའི་སྔགས་སོ།།  དེ་ལ་ས་ལྷ་ཡེ་ཤེས་པ་ནམ་མཁའ་འམ་དབྱིངས་སུ་གཤེགས།  ས་ལྷ་དངོས་ས་འོག་ཏུ་བཞུད།  དམ་ཚིག་པ་རང་གི་སྙིང་གར་བསྡུ།
 
 
༤ ས་སྦྱང་བ།
 
 
	བཞི་བ་ས་སྦྱང་བ་ནི།  ས་ལྷ་མཆོད་པའི་རྗེས་སུ་བྱེད་དགོས་ཏེ།  སྒྲུབ་པ་པོ་ལ་སའི་ལྷ་མོས་ས་མ་གནང་ན།  བསྐོ་པ་སོགས་མི་རུང་བའི་ཕྱིར་རོ།།  དེ་ཡང་སློབ་དཔོན་ཉིད་དམ་ལས་བྱེད་པ་པོ་ལྷའི་ང་རྒྱལ་དང་ལྡན་པས་སྔགས་ཀྱིས་བྱིན་གྱི་རླབས་འཇོར་གྱིས་ས་བསྐོ་བར་བྱ་སྟེ།  དཀྱིལ་འཁོར་ཁང་བའི་དོན་དུ་ཡིན་ན་རྒྱ་ཆེན་པོར་བསྐོ་ཞིང༌།  ཁྱིམ་གྱི་ནང་དུ་ས་སྟེགས་ཀྱི་དོན་དུ་བསྐོ་བ་ཡིན་ན།  ཇི་ཙམ་ས་སྟེགས་ཀྱི་རྒྱ་ལ་དགོས་པ་དེ་ཙམ་སྟེ།  འདི་ལ་སྤྱི་ཁྱབ་ཏུ་ཡོངས་སུ་གྲགས་པ་ལྟར་ས་བདག་ལྟོས་འཕྱེ་བརྟགས་ནས་ལྟོ་བ་ལས་ཅུང་ཟད་མདུན་གྱི་ཆ་ནས་དང་པོར་བསྐོའོ།།  ས་གཞི་བསྟར་བའི་སྟེང་དུ་ས་སྟེགས་བྱེད་པ་ཙམ་ལ་བསྐོ་བ་མི་དགོས་ཏེ།  གཞན་ཡང་ཇི་སྐད་དུ།  ཁང་བཟང་བྲག་སྟེང་བ་ལང་ལྷས།  གཙུག་ལག་ཁང་སོགས་ཆུ་འགྲམ་དང༌།  སྔོན་འདུས་བྱས་པའི་གནས་དག་ཏུ།  མ་བསྐོས་ན་ཡང་དག་པ་ཡིན།  ཞེས་གསུངས་ཏེ།  མི་བསྐོ་ན་ལྟོས་འཕྱེ་བརྟག་པ་དང༌།  ས་སེལ་དབྱུང་པ་ཡང་མི་དགོས་སོ།།  ས་གཞི་བལྟར་བ་དང༌།  སྲ་ཞིང་མཁྲེགས་པ་ལ་གཏེར་གཞུགས་མི་དགོས་མོད།  ཕྱུགས་ལྷས་དང༌།  ཆུ་འགྲམ་དང༌།  སྟེགས་བུ་སོགས་ལ་གཏེར་གཞུག་པ་དགོས་སོ།།  གང་ལྟར་ཡང་ས་བསྐོ་བའི་ཕྱོགས་ལ་རྭ་དང་རུས་པ་དང༌།  སོལ་བ་ལ་སོགས་པ་སའི་སེལ་ལམ་རོ་རྣམས་ནི་ནད་ལ་སོགས་པ་སྡུག་བསྔལ་སྐྱེད་པའི་ཕྱིར་དབྱུང་དགོས་ལ།  འདིར་དེ་ལ་ཟུང་ངུ་སེལ་བའི་ཐ་སྙད་མཛད་དོ།།  
	ཡང་སའི་ནང་ནས་རིན་པོ་ཆེ་དང༌།  འཆིང་བུ་དང༌།  དུང་ལ་སོགས་པ་ཐོན་ན་ནི།  མཆོག་ཏུ་དགེ་བའི་ལྟས་ཏེ་སླར་ཡང་དེར་གཞུག་གོ།  གོང་དུ་སྨོས་པ་ལྟར་སའི་ཁ་དོག་དྲི་རོ་འདོད་པ་ཞིག་མེད་ན།  ཕྱོགས་གཞན་ནས་ས་ནག་དམར་དཀར་སེར་ལྗང་ཁུ་དག་བླངས་ཏེ་དེས་དགང་བར་བཤད་ཅིང༌།  དེ་ཡང་དཀྱིལ་འཁོར་ཁང་བའི་དོན་དུ་བསྐོ་བ་ཡིན་ན།  ཆུའམ་རྡོ་ལ་ཐུག་གི་བར་དུ་བསྐོའོ།།  ཁང་པ་གདན་བཞུགས་ཀྱི་སྟེང་དུ་སྟེགས་བུའི་དོན་དུ་བསྐོ་བ་ཡིན་ན།  སའི་གཞི་ནས་ཁྲུ་གང་སོགས་ཇི་ལྟར་འོས་པ་བསྐོ་བ་ཡིན་ནོ།།  སའི་དྲི་རོ་ཡང་རང་བཞིན་གྱིས་གྲུབ་པ་མེད་ན།  དཀར་པོ་ལ་ཙན་དན་དཀར་པོའི་ཆུས་བྲན་པ་དང༌།  དམར་པོ་ལ་པདྨའི་ཀེ་སར་གྱི་ཆུའམ་ཙནྡན་དམར་པོས་བྲན་པ་དང༌།  སེར་པོ་ལ་བོང་བུ་དང༌།  རྟ་དང༌།  མིའི་དྲི་ཆུས་བྲན་པ་དང༌།  ནག་པོ་ལ་ཤ་རུལ་བའི་ཆུས་བྲན་པས་དྲི་སོ་སོ་དང་ལྡན་པར་བྱེད་པ་དང༌།  རོའི་ཁྱད་པར་ཡང་ནག་པོ་ལ་ལན་ཚྭ་དང་སྐྱུར་བ་བསྲེ་བ་དང༌།  སེར་པོ་ལ་བུ་རམ་དང༌།  དམར་པོ་ཚ་བ་གསུམ་དང༌།  དཀར་པོ་ལ་ཁ་བ་དང་སྐ་བ་བསྲེ་ལ།  ལྗང་ཁུ་ལ་ནི་ཅི་ཡང་མི་བསྲེའོ་ཞེས་གསུངས་སོ།།
 
 
༥ གཏེར་གཞུག་པ།
 
 
	ལྔ་བ་གཏེར་གཞུག་པ་ནི།  ནག་པོ་ལ་བསད་ལས་ཀྱི་དོན་ཡིན་ན་མི་རུས་དང༌།  བསྐྲད་པ་ལ་བྱ་རོག་གི་མཇུག་སྒྲོ་དང༌།  དབྱེ་བ་ལ་བོང་བུའི་རུས་པའོ།།  སེར་པོ་ལ་ནི་རྨོངས་པ་ལ་སྦྲུལ་གྱི་རུས་པ་དང༌།  རེངས་པ་ལ་བ་བླ་དང༌།  ཕུར་བུས་གདབ་པ་ལུག་གི་རྭའོ།།  དམར་པོ་ལ་ནི་དབང་ལ་གི་ཧང་དང༌།  དགུག་པ་ལ་མཚལ་དང༌།  བསྐྱོད་པ་ལ་ལྡོང་རོས་སོ།།  དཀར་པོ་ལ་ནི་ཞི་བ་ལ་ཤེལ་དང༌།  རྒྱས་པ་ལ་དུང་དང༌།  རིམས་འཕྲོག་པ་དང་སྲེག་པ་ལ་ནི་མུ་ཏིག་གོ།  ལྗང་ཁུ་ལ་ནི་ཅི་ཡང་མི་གཞུག་ཅིང༌།  ཅི་སྟེ་འཇུག་ན་རིན་པོ་ཆེ་སྣ་ལྔ་གཞུག་ལ།  གཞན་ཡང་དགེ་བའི་ལས་དྲུག་དང་འབྲེལ་བ་རྣམས་ལ་དེ་འཇུག་ཏུ་རུང་མོད།  དགེ་བ་མ་ཡིན་པའི་ལས་དྲུག་རྣམས་ལ་གཞུག་ཏུ་མི་རུང་ལ།  དྲག་པོའི་རྫས་ཀྱང་དྲག་པོ་རྣམས་ཉིད་མ་གཏོགས་པ་ལ་མི་འཇུག་སྟེ་ལས་ཐམས་ཅད་པ་ཞེས་པ་ཡང་འཇམ་པོ་ཐམས་ཅད་པའོ།།  གཏེར་རྣམས་ས་སྟེགས་ལ་འཇུག་པ་ཡིན་ན།  སྟེང་འོག་ཕྱོགས་མཚམས་ཀྱི་དབུས་དྲང་ཐད་དུ་གཞུག་ཅིང༌།  དཀྱིལ་འཁོར་ཁང་བ་སོགས་ཀྱི་ས་གཞི་ལ་ཕྱོགས་མཚམས་ཀྱི་དབུས་དང༌།  མཐོ་དམའི་དབང་དུ་ན་འོག་གི་ཆ་ལ་གཞུག་པ་ཡིན་ལ།  དེ་དག་ཀྱང་ཡི་གེ་བྷྲུཾ་ལས་བསྐྱེད་ཅིང༌།  སྙིང་པོའམ་ཡན་ལག་དྲུག་གི་སྔགས་ཀྱིས་བྱིན་གྱི་རླབས་ཏེ་འཇུག་གོ།  བསྐོ་སྦྱངས་དང་གཏེར་གཞུག་པ་འདི་དག་མ་གྲུབ་པའམ།  མི་དགོས་པའི་སར་ཡུངས་ཀར་དང་དྲི་བཟང་གི་ཆུ་དང༌།  ཤིང་ཐལ་རྣམས་བསྲེས་པ་ཞེས་སོགས་ཏེ་འདི་ལ་སྔགས་ཀྱིས་སྦྱང་བ་ཞེས་ཟེར་རོ།།  འདི་ཡང་གསང་བ་སྤྱིའི་ཆོ་ག་ཡིན་གྱི།  དུས་འཁོར་རང་ལུགས་མིན་པས་མ་བྱས་ཀྱང་འགལ་བ་མེད་དོ།།
 
 
༦ སྲུང་འཁོར།
 
 
	དྲུག་པ་སྲུང་འཁོར་ནི།  སློབ་དཔོན་དཀྱིལ་འཁོར་གྱི་ས་གཞིར་འདུག་སྟེ།  ཧཾ་ལས་བྱུང་བའི་ནམ་མཁའི་རང་བཞིན་ཅེས་པ་ནས།  སྲུང་འཁོར་གྱི་ང་རྒྱལ་བཟུང་བའི་བར་སྒྲུབ་བའི་ཐབས་བཞིན་ནོ།།
 
 
༧ ཕུར་གདབ།
 
 
	བདུན་པ་ཕུར་གདབ་ནི།  ཕུར་བུ་བཅུ་མཆོད་པ་དང་བཅས་པ་ནས་དེ་བཞིན་ཉིད་རྣམ་པར་དག་པར་གྱུར་ཞེས་པའི་བར་ཕུར་གདབ་དངོས་ཡིན་ལ།  དེ་རྗེས་མཆོད་གཏོར་འབུལ་བ་ཡང་ཕུར་གདབ་དང་སྲུང་འཁོར་གཉིས་ཀྱི་རྗེས་ཐུན་མོང་གི་ཆོ་གའོ།།  རྒྱུད་ལས།  ཎྱ་གྲོ་ཀྲོ་དྷཱ་དང་ཨ་ཤྭ་ཐ་ཀ་རུས་ལྕགས་སིང་ལྡིང་ལས་སྐྱེས་ཙཱུ་ཏ་བི་ལ་པ་ཨརྐ་སྐྱེས།།  ཞེས་གསུངས་ཏེ།  ཕུར་བུའི་རྒྱུ་ནི་ཞི་བ་ལ་ཎྱ་ཀྲོ་དྷཱ།  རྒྱས་པ་ལ་ཨ་ཤྭད་ཐ།  བསད་པ་ལ་རུས་པ།  བསྐྲད་པ་ལ་ལྕགས།  དབང་ལ་སེང་ལྡེང༌།  དགུག་པ་ཙཱུ་ཏ།  རྨོངས་པ་ལ་ཨརྐ།  རེངས་པ་ལ་བིལ་བ།  ལས་ཐམས་ཅད་པ་ལ་ཨུ་དུམ་བ་ར་ལས་གྲུབ་པའོ།།  སྤྱིར་མཆོག་སྒྲུབ་པ་ལ་ཞི་སོགས་དང་མཐུན་པ་ཤས་ཆེ་ཡང་འདིར་བགེགས་དབང་དུ་བྱ་བའི་ཕྱིར།  དབང་གི་ལས་དང་མཐུན་པར་སེང་ལྡེང་གི་ཕུར་བུས་འདེབས་པ་ཡིན་ལ།  ཕུར་བུའི་ཚད་ནི།  ཐིག་སྐུད་ཁྲུ་བརྒྱད་པ་ལ་དཀྱུས་སུ་སོར་བཅུ་གཉིས་སྦོམས་སུ་མཐེ་བོའི་ཚད་ཙམ་བྱ་ལ།  དཀྱིལ་འཁོར་གྱི་ཆེ་ཆུང་ལས་བརྩམས་ནས་ཕུར་བུའི་ཚད་བྱ་སྟེ་གཞན་རྣམས་ལ་ཡང་དེས་རིགས་འགྲེའོ།།  སྐབས་འདིར་ཕུར་བུའི་ཁྲོ་བོ་ཇི་ལྟར་ཡིན་པ་ནི་སྒྲུབ་ཐབས་ཀྱི་རྣམ་བཤད་དུ་བརྗོད་ཟིན་ལ།  ས་བོན་ནི།  ཧ་ཡ་ར་ཝ་ལ་རིང་ཐུང་ལས་བསྐྱེད་པར་འདོད་པའང་ཡོད་མོད།  རིག་རིགས་ཀུན་གྱི་ཁྱབ་བདག་རྡོ་རྗེ་སེམས་དཔའི་ཁྲོ་བོ་ཡིན་པའི་ཕྱིར།  ཧཱུྃ་འབའ་ཞིག་ལས་བསྐྱེད་པས་ཀྱང་རུང་ངོ༌།།  ཡི་གེ་ལྔ་ནི་ཧཱུྃ་ཉིད་ལ་ཚང་སྟེ།  ཧ་ཨུ་རྣམ་བཅད་ཐིག་ལེ་ན་དཱའོ།།  ས་ཆོག་གི་སྐབས་འདིར་ཕུར་བུས་འདེབས་པ་པོ་ནི་ཁྲོ་བོ་བཅུས་འདེབས་པ་ཡིན་ཏེ།  དེ་ཡང་སྲུང་འཁོར་གྱི་ཁྲོ་བོ་བཅུ་ལས།  དེ་འདྲ་བ་རེ་རེ་ཆད་ནས་ཕུར་བུ་བླངས་ནས་ཕྱོགས་བཅུའི་བགེགས་ལ་འདེབས་ཤིང༌།  ཕུར་བུ་བརྡུང་པ་ཡང་ཁྲོ་བོ་བཅུ་བོ་རྣམས་ཉིད་ཀྱིས་ཐོ་བ་བླངས་ཏེ་བརྡུང་བ་ཡིན་ནོ།།  ཡང་ཁ་ཅིག་ཕུར་བུ་ཁྲོ་བོ་ནག་པོ་གཉིས་དམར་པོ་གཉིས་སོགས་བྱས་ནས་ཞལ་མདོདག་ལ་རིགས་དྲུག་ཚང་བར་བྱེད་པའང་ཡོད་མོད་ཀྱི།  དེ་དག་བགེགས་མཐར་བྱེད་སོགས་ཡིན་པའང་མི་འཐད་ལ།  མཚན་གྱི་ངེས་པ་གང་ཡང་མེད་པའི་ཁྲོ་བོ་ཆེན་པོ་ཞེས་ཟོལ་འཇོག་སྨྲ་བ་ཡང་མུན་སྦྲུལ་ཁོ་ནར་འགྱུར་བས།  ཕུར་བུའི་ཁྲོ་བོའི་མཚན་རྡོ་རྗེ་ཕུར་བུ་ཞེས་བྱ་བ་ཉིད་དེ།  སྐུའི་རྣམ་པ་འདྲ་བ་ཉིད་གྲངས་བཅུ་སྒོམ་མོ།།  ཨོཾ་ཧཾ་བཛྲ་ཀྲོ་དྷ་རཱ་ཛ་མ་ཧཱ་ཨུཥྞ་ཥ་སོགས་ཁྲོ་བོ་བཅུ་ལ་བཀའ་བསྒོ་བའི་སྔགས་བརྗོད་པའི་སྐབས་སུ་ཕུར་བུ་འདེབས་བྱེད་ཀྱི་ཁྲོ་བོ་དེ་ཉིད་ཕུར་བུའི་རྒྱབ་ཏུ་པད་ཉི་ལ་ཞུགས།  ཕུར་བུ་སྲུང་བར་བསམ་སྟེ།  ཕུར་བུར་མ་ཟད་ཕྱོགས་སྲུང་བའོ།།
 
 
༨ སྟང་སྟབས་ཀྱིས་ས་འཆག་པ།
 
 
	བརྒྱད་པ་སྟང་སྟབས་ཀྱིས་ས་འཆག་པ་ནི།  ཨོཾ་ཧཱུྃ་ཀྲོ་དྷ་ཨིནྜོ་སོགས་ཀྱིས་ང་རྒྱལ་བཟུང་ལ།  ཞེས་པ་ནས་རྒྱད་འགྲེལ་ནས་འབྱུང་ངོ་ཞེས་པའི་བར་ཏེ།  དེ་ཡང་དབུས་སུ་གཡས་བརྐྱང་གཡོན་བརྐྱང་མཉམ་པའི་སྟབས་སུ་བྱེད་པ་ནི།  རྡོ་རྗེ་གསུམ་དང་རྩ་གསུམ་དག་པར་བྱེད་པ་དང༌།  བཤང་གཅི་ཁུ་བའི་ལམ་དགག་པའི་དོན་ཡིན་ལ།  གཞན་རྣམས་ཕྱོགས་མཚམས་ཀྱི་རྩ་དང་རླུང་དང་ཐིག་ལེ་དག་པར་བྱེད་པའི་དོན་ཡིན་ཞིང༌།  འདི་དག་ལ་གར་གྱི་རྣམ་པ་རྒྱས་པ་མ་ཡིན་པར་དངོས་བསྟན་དང་འབྲེལ་བ་འདི་ཁོ་ན་ལ་ཅུང་ཟད་སྤྲོས་པ་བྱེད་ན།  གཞི་བཅའ་དང་པད་སྐོར་སྔོན་དུ་འགྲོ་བའི་རྡོ་རྗེ་རྩེ་ལྔ་བའི་ཕྱག་རྒྱ་སྙིང་གར་རེག་ཅིང༌།  གཡས་བརྐྱང་དང་ལྷན་ཅིག་ཏུ་ཨོཾ་ཨ་མ་ཊི་བཛྲ་མ་ཧཱ་ཀྲོ་དྷ་བི་གྷུར་ཎ་བི་གྷུར་ཎ་ཡ།  སརྦ་དུཥྟ་ན་སྭརྒ་དེ་བ།  ཨཱ་དཱི་མ་རཱ་ན་ཧཱུྃ་ཕཊ།  ཞེས་བརྗོད་པ་དང༌།  དེ་བཞིན་དུ་ཨ་ལི་ཊའི་གནས་སུ་པྲ་ཏྱ་མི་ཊ་དང་ས་མཱ་དང་རབ་ཏུ་ལ་དང༌།  ལ་ལི་ཏ་དང་ཏནྜ་བ་དང་བི་ཤཱ་ཞེས་པ་རྣམས་བཅུག་པ་དང༌།  སྭརྒ་དེ་བའི་གནས་སུ་བྷུ་མི་གྲ་ཧཱ་དང༌།  ཏྲཻ་དྷཱ་ཏུ་ཀ་བསྠི་ཏ་དང༌།  གནྡྷདྡྷ།  ཡ་མ།  ཡཀྵ།  ནཱ་ག་ཞེས་པ་རྣམས་འཇུག་སྟེ།  ཞིབ་ཏུ་ལག་ལེན་མཐོང་བ་ལས་ཤེས་པར་བྱའོ།།  ཁ་ཅིག་རྐང་བ་བདུན་ཅུ་རྩ་གཉིས་པའི་ལྕགས་ཀྱུ་ཕུར་བུ་ཐོ་བ་རྣམས་ཀྱི་སྔགས་ལ་བརྟེན་ནས་སྤྲོས་པ་བྱེད་པའང་ཡོད་དེ།  རང་བཟོ་འབའ་ཞིག་གོ།  ཡང་ཕྲེང་བ་སོགས་དང་བསྲེས་ཏེ།  འཕྲེང་གར་ལ་སོགས་པའི་སྤྲོས་པ་བྱེད་ན།  གཞུང་དེ་དང་དེ་ལས་ཇི་སྐད་འབྱུང་བ་ལྟར་བྱ་ཡི།  ཕྱོགས་བཞི་གསོལ་གདབ་ལ་རིགས་ལྔ་སོ་སོར་ཡན་ལག་བཞི་རྫོགས་ཀྱིས་བསྐྱེད་པ་དང༌།  མཆོད་པ་བསྟོད་ལ་སོགས་པའི་སྤྲོས་པ་ཧ་ཅང་ཆེ་བ་ནི་མི་ལེགས་ཏེ།  ལར་ནས་དུས་ཀྱི་འཁོར་ལོའི་ཁོར་ཡུག་གི་ལྷའི་སྤྲོས་པ་དང༌།  འདོད་ཕྱིར་འདོད་ཀྱི་ས་བོན་གྱི་བཤད་པ་དང༌།  ས་ཆོག་དང་བུམ་བསྐྱེད་སྤྲོས་པ་འདི་རྣམས་ཀྱིས་བོད་ཀྱི་དུས་འཁོར་བར་ཁས་འཆེ་བ་ཕྱིས་བྱུང་བ་མང་པོའི་ལས་ཐེབས་ཆེ་ཚད་ཞིག་བཅག་འདུག་གོ།
 
 
༩ རྡོ་རྗེའི་ས་སྦྱན་འདྲེན་པ།
 
 
	དགུ་བ་རྡོ་རྗེའི་ས་སྦྱན་འདྲེན་པ་ནི།  སླར་ཡང་དཀྱིལ་འཁོར་གྱི་ས་གཞི་ལ་ཞེས་པ་ནས།  ས་ལྷག་པར་གནས་པའོའི་བར་ཏེ།  སྔར་གཤེགས་སུ་གསོལ་བའི་སའི་ལྷ་མོ་སྤྱན་དྲངས་ཏེ་ས་ལ་སྟིམ་པ་ནི།  འགྲེལ་ཆེན་ལས།  སྔར་བཞིན་ཞེས་པའི་ཚིག་ཟུར་དང༌།  བསྟན་བཅོས་ལས་འབྱུང་ཞིང་བླ་མའི་མན་ངག་བྱང་སྟེ།  ཕྱོགས་དེར་བཀྲ་ཤིས་པའི་དགོས་པ་ཁྱད་པར་ཅན་ཡོད་ཅིང༌།  དོན་གཙོ་བོ་དོན་དམ་རྡོ་རྗེའི་སས་བྱིན་གྱིས་རློབས་པ་ཡིན་ལ།  འདི་ཉིད་ཆོ་ག་གཞན་གྱི་སའི་ལྷ་མོ་སྟ་གོན་གྱི་དོད་བྱིན་རླབས་ཀྱི་སྒོ་ནས་ལྷག་ཆོས་དང་བཅས་པ་ཡིན་པས།  གཞན་དག་ནང་བར་སྤྱི་འགྲོ་ས་ལྷ་སྟ་གོན་ལོགས་སུ་བྱེད་པ་ནི་ལྷག་པ་ཡིན་ཞིང༌།  སྐབས་འདིར་ཡང་ས་སློང་བའི་ཆོ་ག་བསྐྱར་ནས་མི་དགོས་ཏེ།།  ཐུན་གཅིག་ལ་ས་སླང་བ་ལན་གཉིས་བྱས་ན་ཧ་ཅང་ཐལ་བར་འགྱུར་རོ།།  སླར་ཡང་ས་ལ་མཆོད་པ་འབུལ་བ་ནི།  ས་གཞི་དམ་ཡེ་དབྱེར་མེད་ལ་དགའ་སྟོན་བྱེད་པ་སྟེ།  རྒྱུད་འགྲེལ་ལས་གསལ་བར་གསུངས་པའོ།།
 
 
(༤) རྗེས་ཀྱི་ཆོ་ག
 
 
	བཞི་བ་རྗེས་ཀྱི་ཆོ་ག་ནི།  དེའི་འོག་ཏུ་སླར་ཡང་སྲུང་མ་དྲུག་ཅུའི་གཏོར་མ་འབུལ་བ་དང༌།  གཤེགས་གསོལ་བ་དང༌།  སྨོན་ལམ་སོགས་ཞོར་ལ་འོང་བའི་ཆོ་གའོ།།  གལ་ཏེ་འཕྲེང་བ་སོགས་ཀྱི་སྤྱི་འགྲོས་དང་བསྲེས་ཏེ་སྤྲོས་པ་བྱེད་པར་འདོད་ན།  དེའི་ལུགས་བཞིན་དུ་གོ་རིམ་ཡང་ཅུང་ཟད་བསྒྱུར་ཏེ།  ཉི་མ་དེ་ལ་ཐོག་མར་བདག་བསྐྱེད་མི་བྱེད་པར།  དང་པོར་ཡུལ་བདག་གྲོང་བདག་ལས་ས་བསླངས།  དེ་ནས་སའི་ལྷ་མོ་མཆོད་ཅིང་གཤེགས་སུ་གསོལ།  དེ་ནས་སྔགས་ཀྱིས་ས་སྦྱངས།  དེ་རྗེས་དཀྱིལ་འཁོར་གྱི་ས་གཞིར་འདུག་ནས།  སྲུང་འཁོར་དང་བཅས་པའི་བདག་བསྐྱེད་རྒྱས་པར་བསྒོམ།  མ་ལུས་ཕྱོགས་ན་བཞུགས་པ་ཡི་སོགས་ཀྱིས་སྙན་མནན།  རྡོ་རྗེ་ཆེ་དང་དྲིལ་བུ་ཆེ་སོགས་ཀྱིས་ཕྱོགས་བཞིའི་གཙོ་བོ་བསྐོས།  དེ་ནས་ཕྱོགས་བཞིའི་གསོལ་བཏབ་བྱས་ནས་དཀྱིལ་འཁོར་ནམ་མཁའ་ལ་བཏེག  ཕྱོགས་དང་སེམས་བསྐྱེད་དང་ཁྲོ་བོའི་ང་རྒྱལ་དང་རྡོ་རྗེའི་ལྟ་བས་ཕྱོགས་ཐམས་ཅད་དུ་ལྟ་ཞིང་འགྲོ་བས་ང་རྒྱལ་བསྐྱེད་པ་དང༌།  རྐང་སྟབས་རྣམས་ཀྱི་ས་ཕྱོགས་རྣམས་སུ་བསྐོར་བ་དང༌།  བགེགས་ལ་བཀའ་བསྒོ་བ་དང༌།  དཀྱིལ་འཁོར་གྱི་ས་གཞི་བྱིན་གྱིས་རླབས་པ་དང༌།  ཐབས་ཤེས་ཁ་སྦྱོར་གྱི་གར་དང༌།  གཡས་བརྐྱང་ལ་སོགས་པ་གནས་ངེས་ཅན་ལྔ་དང༌།  སྐྱེས་པའི་རྐང་སྟབས་སོགས་ངེས་མེད་བརྒྱད་དང༌།  རྒྱ་མཚོའི་རླབས་སོགས་གོམ་པས་བགྲོད་ཚུལ་བཞི་དང༌།  བསྣུན་པ་ལ་སོགས་པ་ཀུན་བསྐྱོད་དགུ་དང༌།  རྡོ་རྗེ་བསྒྲེང་པ་སོགས་ཚུལ་དྲུག  རལ་གྲི་སོགས་ཚུལ་བཅུ་གསུམ།  གདན་གྱི་ཚུལ་བཅུ་སྟེ།  ཚུལ་ཉེར་དགུ་དང༌།  རྡོ་རྗེ་ལྟ་བ་གཉིས་དང༌།  གར་གྱི་ཉམས་དགུ་སོགས་ཕྱོགས་འདིར་འཕྲང་གར་དུ་གྲགས་པ་རྣམས་ཀྱང་ཇི་ལྟར་འོས་པ་བྱ་སྟེ།  མཐར་བགེགས་ལ་ཕུར་བུས་བཏབ།  ས་གཞི་སྤྱན་འདྲེན་བྱེད་པའི་སྲོལ་ཡོད་པ་ལྟར་བྱའོ།།  འོན་ཀྱང་རྒྱུད་འགྲེལ་ལས་གསུང་བའི་ཆོ་གའི་གོ་རིམ་བསྒྱུར་བ་ནི་ཅུང་མི་ལེགས་པར་མངོན་ལ།  ལྷག་མ་གར་གྱི་བྱ་བ་རྣོན་པ་ནི་འགལ་བ་མེད་དེ།  རྒྱུད་འགྲེལ་ཉིད་ལས་ཀྱང་བྷ་ར་ཏ་ལ་ཁ་འཕངས་མཛད་པས་སོ།།  གོང་དུ་བཤད་པའི་རྐང་སྟབས་ཀྱི་སྔགས་དང༌།  འཕྲེང་གར་སོགས་ཀྱི་ཚུལ་ཐ་དད་པའི་སྔགས་མང་པོ་འདི་རྣམས་རྡོ་རྗེ་གུར་དང་སྒྱུ་དྲྭ་དང༌།  ཕྱག་རྡོར་དབང་བསྐུར་སོགས་གར་གྱི་ཚུལ་སྟོན་པའི་རྒྱུད་ནས་གསུངས་བ་མ་ཡིན་ལ།  དེའི་ཕྱིར་འཕྲེང་བའི་དངོས་བསྟན་ལ་ཡང་མེད་དོ།།  འོན་ཀྱང་རིགས་ཀྱི་བྱིན་པ་དང༌།  དར་པན་ཨ་ཙར་ཡ་སོགས་ཀྱིས་ནི་བཤད་དེ།  བྷ་ར་ཏ་ལས་གར་གྱི་སྐབས་སུ་ལྷ་མིན་དང་བགེགས་ཞི་བྱེད་ཀྱི་ཚིག་མང་པོ་ཡོད་པ་རྣམས་དང་ཕྱོགས་མཚུངས་པར་སྔོན་གྱི་གསང་སྔགས་པ་ཆེན་པོ་རྣམས་ཀྱིས་སྦྱར་བའི་ལག་ལེན་བྱིན་རླབས་ཀྱི་རྒྱུན་དང་ལྡན་པ་ཡིན་ནོ་ཞེས་གྲགས་སོ།།  འོན་ཀྱང་དཔལ་གྱི་མགུར་ནས་བྱུང་བ་མ་ཡིན་པས་ཅི་བདེར་སྤྱོད་དོ།།  
	ཡང་དུས་ཀྱི་འཁོར་ལོའི་སྲུང་འཁོར་ཡོངས་རྫོགས་ནི།  དཀྱིལ་འཁོར་རྒྱས་པ་ཞིག་དང་ཁྱད་མེད་ལ།  ས་བཟུང་པ་ལ་སྲུང་འཁོར་ཁོ་ནས་བརྟེན་པས་ཀྱང་རུང་བ་ལྟ་བུར་རྒྱུད་འགྲེལ་ལས་གསུངས་པས།  མངོན་རྟོགས་རྒྱས་པ་ཐོག་མར་མི་སྒོམ་ཕྱིན།  ས་གཞིའི་དབུས་སུ་འདུག་ནས་སྒྲུབ་ཐབས་རྒྱས་པ་སྒོམ་པའི་དོད་དུ།  བདུད་སྲེག་པ་སྔོན་དུ་འགྲོ་བའི་སྲུང་འཁོར་རྒྱས་པ་ཙམ་བསྒོམས་ནས།  སྙན་མནན་པ་མན་ཆད་བྱས་ཀྱང་ཆོག་པར་མངོན་མོད།  དེ་དག་ནི་འཕྲོས་དོན་ཙམ་ཡིན་གྱི།  དཀྱུས་སུ་བཤད་པའི་རང་ལུགས་སྤངས་ནས་གཡར་པོའི་སྤྲོས་པས་ཅི་ཞིག་བྱ།
 
 
༣༽སྟ་གོན་ལྷ་གནས་ཀྱི་བྱ་བ།
 
 
	གསུམ་པ་སྟ་གོན་གྱི་བྱ་བ་ལ།  གསོལ་བ་བཏབ་པ་དང༌།  རྫས་ལྔ་ལྷག་གནས་དང༌།  སློབ་མ་ལྷག་གནས་དང༌།  མལ་སྟན་ལྷག་གནས་ཏེ་བཞི་ལས།
 
 
༡ གསོལ་བ་བཏབ་པ།

	ད་ནི་འདིར་མེད་དུ་མི་རུང་བའི་གསོལ་བ་གདབ་པའི་ཆོ་ག་ནི་འདི་ཙམ་ཞིག་སྟེ།  ནམ་མཁའི་དབྱིངས་སུ་གསོལ་བ་གདབ་པའི་ཡུལ་ངེས་ཅན་གདོད་ནས་གྲུབ་པའི་དུས་ཀྱི་འཁོར་ལོ་དཀྱིལ་འཁོར་ཡོངས་རྫོགས་བཞུགས་པ་གསལ་བཏབ་ཅིང༌།  ཡུལ་ངེས་མེད་ཕྱི་ནང་ཕྱོགས་མཚམས་ཐམས་ཅད་ཁྱབ་པའི་སངས་རྒྱས་བྱང་སེམས་དཔག་ཏུ་མེད་པ་གསལ་བཏབ་ནས་མཆོད་པ་རྒྱ་ཆེར་བཤམས་བྱིན་གྱིས་རླབས་ཏེ།  མཆོད་བསྟོད་ཕུལ་ཞིང༌།  སེམས་ཅན་རྣམས་ནི་སོགས་ཚིག་རྐང་གསུམ་གྱི་དཀྱིལ་འཁོར་འབྲི་བའི་སླད་དུ་གསོལ་བ་འདེབས་པ་དང༌།  གནང་པ་སྩལ་བར་བསམ་པ་ཙམ་ཞིག་ཡིན་ལ་མཆོད་པ་ནི་རྒྱས་པ་ཉིད་བཟང་ངོ༌།།  འདི་ནི་རྒྱུད་འགྲེལ་གྱི་དངོས་བསྟན་ཉིད་ཡིན་པས་དངོས་གནས་ལ་སྐྱོན་མེད་ཡོན་ཏན་ཀུན་ལྡན་ལྷག་ཆད་བྲལ་བ་ཉིད་ཡིན་ལ།  དཀྱིལ་ཆོག་འཇུག་པའི་དངོས་བསྟན་དཀྱུས་ནི།  དུས་ཕྱིས་བོད་དུ་ཆོག་གྲ་བྱེད་པ་ལ་བཀོད་པ་མཛེས་ཤིང་ཚིག་འདོད་ཀྱི་སྤྲོས་པ་ཧ་ཅང་ཆེས་པ་མིན་ཙམ་ཞིག་དགོས་པ་བྱུང་བས་དོན་དང་མི་འགལ་པ་ལ།  ལག་ལེན་ལྷག་པོ་ཅུང་ཟད་ཀྱིས་བརྒྱན་པར་བྱས་པ་འདི་ཡང་བླ་མ་བརྒྱུད་པའི་མན་ངག་ཡིན་ཞིང༌།  ལྷ་སྟ་གོན་གྱི་ཐ་སྙད་སྦྱོར་བའི་ཕྱིར་ལེགས་པའང་ཡིན་ནོ།།  འདི་ལ་ལྷག་གནས་ཀྱི་སྔོན་འགྲོ་ནི་བདག་བསྐྱེད་བཟླས་པ་དང་བཅས་པ་དང༌།  དཀྱིལ་འཁོར་གྱི་གཞི་ལ་རྐྱང་ནུལ་བྱེད་པ་དང༌།  སྐམ་ཐིག་ཅི་རིགས་པ་འདེབས་པ་དང༌།  ལྷའི་གདན་དུ་དྲི་བཟང་གི་ཐིག་ལེའམ་ཚོམ་བུ་དགོད་པ་དང༌།  མཆོད་གཏོར་ཤོམ་པ་རྣམས་ཡིན་ལ།  དངོས་གཞི་ནི་བསངས་སྦྱངས།  དཀྱིལ་འཁོར་སྐད་ཅིག་གིས་བསྐྱེད་མགྲོན་རྣམས་སྤྱན་དྲངས།  ཕྱི་མཆོད་ནང་མཆོད་སོགས་མཆོད་བསྟོད་ཇི་ལྟར་འོས་པ་བྱ།  གསོལ་བ་བཏབ་པའི་རྗེས་སུ་སྙན་གསན་ཕབ་ཅིང་གཏོར་མ་འབུལ།  རྗེས་ནི་མཆོད་པ་བྱིན་གྱིས་རླབས།  མཆོད་གཏོར་གསོལ་འདེབས་ཁ་སྐོང་བཟོད་གསོལ་གཤེགས་གསོལ་སྨོན་ལམ་བཀྲ་ཤིས་རྣམས་སོ།།  དེ་དག་ལས་སྔོན་འགྲོའི་སྐབས་སུ་དྲིས་བྱུགས་ཐིག་གདབ་ཚོམ་བུ་གསུམ།  དངོས་གཞིའི་སྐབས་སུ་བསངས་སྦྱངས་མགྲོན།  སྤྱན་འདྲེན་སྙན་གསན་དབབ་པ་གསུམ།  རྗེས་ཆོག་རིལ་བོ་རྣམས་རྒྱུད་འགྲེལ་ལས་དངོས་སུ་མི་གསལ་བའི་ཁ་སྐོངས་ལྷག་པོ་ཡིན་ནོ།།  གཏོར་མ་འབུལ་བ་ནི་གསོལ་བཏབ་ཀྱི་ཡན་ལག་རང་མིན་ཡང་ལྷག་གནས་ཀྱི་ཉིན་མོ་ངེས་པར་བྱེད་དགོས་པས་རྒྱུད་འགྲེལ་ལས་མ་བཤད་པའི་ལྷག་པོ་ཁ་སྐོངས་ཀྱི་རིགས་མ་ཡིན་ནོ།།
 
 
༢ རྫས་ལྔ་ལྷག་གནས།
 
 
	གཉིས་པ་རྫས་ལྔ་ལྷག་གནས་ལས།  དང་པོ་བུམ་པ་ལྷག་གནས་ལ་བུམ་པའི་རྒྱུ།  བུམ་པའི་ཚད།  བུམ་པའི་གྲངས།  ནང་རྫས་ཀྱི་ངེས་པ།  བསྐྱེད་ཆོག་གི་ཚུལ་ལ་དཔྱད་པ་སྟེ་ལྔ་ལས།
 
 
(༡) བུམ་པའི་རྒྱུ།
 
 
	དང་པོ་ནི།  རྒྱུད་ལས།  དེ་བཞིན་ཤེལ་གྱི་བུམ་པ་དང་ནི་དངུལ་མཆོག་རང་བཞིན་དཔལ་ལྡན་ཐོད་པ་དག་དང་ལྕགས་ཀྱི་དང༌།།  ཟང་ཞེས་བྱ་དང་གསེར་གྱི་བུམ་པ་རབ་གསལ་ངེས་པར་ཤིང་ལས་སྐྱེས་དང་ས་ཡི་རང་བཞིན་ནོ།།  ཞེས་གསུངས་ཏེ།  ཞི་བ་ལ་ཤེལ་གྱི་བུམ་པ།  རྒྱས་པ་ལ་དངུལ།  བསད་པ་ལ་མའི་ཐོད་པ།  བསྐྲད་པ་དང་དབྱེ་བ་ལ་ལྕགས།  དབང་ལ་གསེར།  དགུགས་པ་ལ་ཟངས་རེངས་པ་ལས།  རྨོངས་པ་ལ་ཤིང་གི་བུམ་པ།  ཞེས་གསུངས་ལ།  དབང་བསྐུར་དང་རབ་གནས་སོགས་ལ་ལས་ཐམས་ཅད་པ་དང་མཚུངས་ཏེ།  དེ་ཡང་ཚད་ཞི་རྒྱས་དབང་གསུམ་གང་རུང་དང་མཚུངས་པ་ལས།  རྒྱུ་ནི་གསར་དངུལ་ཤེལ་གསུམ་གང་རུང་བྱེད་པ་མཆོག་གམ་སྤྱི་འགྲོས་དབང་དུ་བྱས་པ་ཡིན་ལ།  མ་སྙེད་ན་སའི་ཁམས་ལས་བྱས་པ་རྫ་བུམ་གྱིས་ཀྱང་རུང་ངོ༌།།  ཤེལ་དང་དངུལ་རང་མདོག་དཀར་པོ་ཉིད་ཀྱིས་ཆོག་ཅིང༌།  གསེར་ཡང་རང་མདོག་ཉིད་ཀྱིས་ཆོག་པས་དཀར་པོར་བསྒྱུར་མི་དགོས་ལ།  ས་ལས་བྱས་པ་ཡིན་ན་ཁ་དོག་དཀར་པོར་བསྒྱུར་བར་བཤད་དོ།།  ལས་སོ་སོ་ལ་ནི།  གསེར་དངུལ་ཟངས་ལྕགས་ཤེལ་རྣམས་རང་མདོག་དང༌།  ཐོད་པ་དུར་ཁྲོད་ཀྱི་སོལ་བ་དང་མིའི་ཞག་གིས་བྱུགས་པས་ནག་པོ་དང༌།  ས་དང་ཤིང་གི་བུམ་པ་སེར་པོར་བྱའོ།།
 
 
(༢) བུམ་པའི་ཚད།

ཡོ་བྱད་རྣམས།
 
 
	ད་ནི་ཡོ་བྱད་རྣམས་བཤད་ན།  བུམ་པ་རྣམས་ཀྱི་གདན་ནི།  རྐོས་མའམ།  ཚེམ་བུས་བཅོམས་པའམ།  ས་ལས་བྱས་པའམ།  རས་བྲིས་སམ་རྡུལ་ཚོན་གང་ཡིན་ཡང་རུང་སྟེ།  པདྨ་དཀར་པོ་འདབ་མ་བརྒྱད་པའི་རྣམ་པ་བྱ་ལ།  ཁ་རྒྱན་ཡང་དངུལ་ལམ་ཤིང་སོགས་ལས་པདྨ་དཀར་པོའི་རྣམ་པའམ།  པདྨ་དངོས་པོ་བོད་དུ་མི་རྙེད་ཀྱང་མེ་ཏོག་དཀར་པོ་ཕལ་བས་ཀྱང་རུང་བར་མངོན།  ལྕུག་མའི་ཡལ་ག་ནི་ངེས་པར་དགོས་ལ།  མགུལ་བཅིངས་ནི།  ལས་སོ་སོ་ལས་མཐུན་དང༌།  སྤྱི་འགྲོ་ལ་གོས་གཙང་མ་ཐམས་ཅད་དཀར་རྐྱང་ངམ་སེར་རྐྱང་ངམ་དཀར་སེར་ཕྱེད་པས་ཀྱང་རུང་ཞིང༌།  ཁ་ཅིག་ཕྱོགས་མདོག་ཏུ་བྱེད་པའང་འགལ་བ་མེད་དོ།།  གང་ལྟར་ཀྱང་སྟོད་གཡོགས་དང་སྨད་གཡོགས་མཚོན་བྱེད་གོས་ཟུང་དང༌།  རིགས་སྔགས་ཀྱི་ནུས་པ་བརྟན་བྱེད་དང་ཚངས་སྐུད་མཚོན་བྱེད་དང་བཀྲ་ཤིས་པའི་དོན་དུ་བུམ་པའི་མགུལ་བར་སྲད་བུ་དཀར་པོས་ལན་བདུན་དཀྲི།  བུམ་པའི་མཚན་མ་ནི།  རྣམ་རྒྱལ་ལ་སྣ་ཚོགས་པདྨ་ཉི་ཟླ་སྒྲ་གཅན་གྱི་སྟེང་དུ་རྡོ་རྗེ་སྔོན་པོ་རྭ་གསུམ་པ་དང༌།  རྒྱལ་བ་ལ་ལྗང་ཁུ་རྩེ་ལྔའོ།།  ཡང་ན་རྒྱལ་བ་ལ་རྡོ་རྗེ་དང༌།  རྣམ་རྒྱལ་ལ་གྲི་གུག་གོ།  ཤར་དང་ཤར་ལྷོ་ལ་རལ་གྲི  ལྷོ་དང་ལྷོ་ནུབ་ལ་རིན་པོ་ཆེ།  ནུབ་དང་ནུབ་བྱང་ལ་འཁོར་ལོ།  བྱང་དང་བྱང་ཤར་ལ་པདྨ་རྣམས་ཕྱོགས་མདོག་དང༌།  དེ་དག་ཀྱང་པདྨ་ཉི་ཟླའི་གདན་ལ་འགོད་པར་བྱེད་དོ།།  བསྡུ་ན་བུམ་མཚན་ཀུན་ལ་གདན་མེད་ཀྱང་ཆོག  སཱ་དྷཱུ་པུ་ཏྲས་ལྷོ་ནུབ་ལ་པད་དམར་དང༌།  བྱང་ཤར་དུ་ཨུཏྤལ་བྱེད་པ་ནི་ཡུམ་བཞིའི་བུམ་པ་ཡིན་པའི་དབང་དུ་བྱས་པར་སྣང་སྟེ།  རང་ལུགས་ལ་བུམ་པ་རྣམས་རིགས་ལྔའི་བུམ་པ་མ་ཡིན་པའི་ཕྱིར་དེ་འདྲ་མི་དགོས་ཏེ།  ཁམས་དྲུག་མཚོན་བྱེད་ཀྱི་མཚན་མ་ཙམ་ཡིན་ནོ།།
 
 
(༤) ནང་རྫས།
 
 
	བཞི་བ་ནང་རྫས་ནི།  རྒྱུད་འགྲེལ་ལས་བྱུང་བ་རྣམས་བསྡོམས་སུ་བྱ་ན།  རྡོ་རྗེ་ཕ་ལམ་ཁ་དོག་དབྱེ་བས་ལྔ།།  དབང་སྔོན་པད་དམར་ཆུ་ཤེལ་ཀརྐེ་ཏ།།  མརྒད་རྣམས་ནི་རིན་ཆེན་མཆོག་ལྔ་ཡིན།།  མུ་ཏིག་བྱུ་རུ་མུ་མིན་ཤཱུ་ལ་དང༌།།  ཐིག་ལེ་དྲུག་པ་རིན་ཆེན་འབྲིང་བོ་ཡིན།།  ཤེལ་དང་ཛཱི་བ་ཛཱ་ཏི་ཊཽ་ཧ་རི།།  འཆིང་བུ་ཤེལ་ལྗང་རིན་ཆེན་ཐ་མ་ལྔ།།  གསེར་དངུལ་ཟངས་ལྕགས་ཁབ་ལེན་བཞུ་བའི་ལྕགས།།  ལྕགས་ལྔ་ཞེས་གྲགས་དེ་ལྟར་ཉེར་ལྔ་ལས།།  རིན་ཆེན་གང་རུང་ལྔ་དང་ལྕགས་ལྔ་བཟུང༌།།  ག་བུར་སུག་སྨེལ་པྲི་ག་སི་ཧླ་དང༌།།  བླ་སྒང་རྣམས་ནི་ལྔ་ཚན་དང་པོ་ཡིན།།  སིང་ཧ་མུ་དྲ་ཀ་ཀོལ་པྲི་ཡང་ཀུ།  ཨ་ཀར་ནག་དང་ཤེ་ལེན་གཉིས་པ་ཡིན།།  གླ་རྩི་ཛཱ་ཏི་གུར་གུམ་མུ་ར་དང༌།།  རུ་རྟ་རྣམས་ནི་ལྔ་ཚན་གསུམ་པའོ།།  པུ་ཏྲ་ཀེ་ཤ་ཏ་མ་ལ་འདབ་དང༌།།  ནཱ་ག་གེ་སར་ཙནྡན་ཨུ་ཤཱི་ར།།  དེ་རྣམས་དྲི་བཟང་ལྔ་ཚན་བཞི་བའོ།།  བྷེ་རུནྚ་བྲུན་རྒྱ་སྤོས་མེ་ཏོག་དང༌།།  སྔོ་སྨན་འཁྲི་ཤིང་གླ་རྩིར་གྲགས་པ་དང༌།།  སྤང་སྤོས་བཱ་ལ་པ་རྣམས་ལྔ་བ་སྟེ།།  དེ་རྣམས་དྲི་བཟང་སྡེ་ཚན་ཉེར་ལྔའོ།།  ཁྱབ་འཇུག་གནོན་དང་ཚངས་པའི་དབྱུག་པ་དང༌།།  དྲག་པོའི་རལ་བ་དེ་བཞིན་པྲ་སི་བྷ།།  དེ་བ་དཱ་ལི་སྡེ་ཚན་རི་བོང་ཅན།།  ཨ་དྷོ་པུཥྤ་ཀརྣི་ཀ་དང་ནི།།  ཨིནྡྲ་བ་རུ་ཎཱི་དང་ལ་ཀྵ་ཎ།།  ཕག་གི་རྣ་བ་ཞེས་བྱའི་སྔོ་སྨན་ནི།།  སྨན་གྱི་སྡེ་ཚན་མིག་གི་གྲངས་སུ་བརྗོད།།  ཛྱཱོ་ཏི་སྱ་ཏི་དུ་བྱེད་ལཛྫ་ལུ་ཨཱ།།  ཨརྐ་མུ་ཁ་ལི་རྣམས་འཇིག་རྟེན་ནོ།།  ལྔ་ཚན་བཞི་བ་པུ་ཏྲཾ་ཛཱ་རི་དང༌།།  མོ་ཧ་ནི་དང་ཧ་ས་དེ་བ་དང༌།།  ཀེ་ཏཉྫ་ལི་ཨ་ཛ་ཀར་ཎའོ།།  ཀནྚ་ཀ་རི་ཤིང་མངར་རྨ་བྱའི་གཙུག།  པྲི་ཧ་ཏི་དང་བྷཱཾ་ག་རཱ་ཛ་རི།།  ལྔ་ཚན་དབང་པོ་ཡིན་ཏེ་ཉི་ཤུ་ལྔ།།  སོ་བ་ཆེན་པོ་སོ་བ་མོན་སྲན་དང༌།།  ཙན་དཀར་པོ་ཏིལ་ནག་ལྔ་ཚན་གཟུགས་དང༌།།  གྲོ་དང་ཏིལ་དཀར་དང་ནི་ཀོ་ཏྲ་པ།།  མུད་ག་སྲན་མ་ལྔ་ཚན་བགྲོད་པར་བརྗོད།།  ཡུ་ནག་ཏྲི་པུ་ཊཱ་དང་ནས་འབྲུ་དང༌།།  མོན་སྲན་ཨཽཥྛ་ཞེས་པ་ལྔ་ཚན་མེ།།  སྲན་ཆུང་པརྤ་ཊི་ཀཱ་ཡུངས་དཀར་དང༌།།  ཁྲེ་རྒོད་ཏུ་པ་རི་ནི་ཆུ་གཏེར་ཡིན།།  ཀུ་ལན་ཐ་དང་བརྞ་ཙ་ན་ནག།  ཨ་ཧ་ཤི་དང་ཁ་ར་ཊི་རྣམས་ནི།།  འབྲུ་ཡི་སྡེ་ལས་ལྔ་ཚན་མདའ་ཡིན་ནོ།།  རིན་ཆེན་ལྔ་པོ་རྙེད་པར་མ་གྱུར་ན།།  མེ་ཏོག་ཁ་དོག་ལྔས་ཀྱང་དོད་ཐུབ་ཡིན།།  ལྔ་ཚན་རེ་རེ་བཞིན་དུ་ཆ་གཅིག་ནས།།  ཆ་ལྔའི་བར་དུ་བློ་ཡིས་སྦྱར་བར་བྱ།།  ཆ་གཅིག་མཁའ་ཡེའི་ཁམས་ཡིན་སྟེང་འོག་དང༌།།  ཆ་གཉིས་རླུང་ཤར་ཆ་གསུམ་མེ་སྟེ་ལྷོ།།  ཆ་བཞི་བྱང་ཆུ་ཆ་ལྔ་ནུབ་སྟེ་ས།།  ཞེས་སོ།།  
	དེ་ཡང་བུམ་པ་རྣམས་སུ་ཐུར་བུར་མི་བྱེད་པ་གཙོ་ཆེ་ལ།  རྣམ་རྒྱལ་དུང་ཆོས་སམ་རྣམ་རྒྱལ་ཆེན་པོ་ལྔ་ཚན་ལྔ་པོ་ཐམས་ཅད་བསྡོམས་པའི་ཐུམ་བུ་ངེས་པར་འཇུག་པར་བཤད།  དེ་ལ་ལྔ་ཚན་ལྔ་ནི་རིན་པོ་ཆེ་ལྔ།  ལྕགས་ལྔ།  དྲི་ལྔ།  སྨན་ལྔ།  འབྲུ་ལྔ་རྣམས་ཡིན་ལ།  དེ་དག་ལས་ཁམས་ལྔའི་རིམ་པ་གང་རྙེད་པ་རེས་ཆོག་པ་ཡིན་པས།  བོད་དུ་རྙེད་སླ་བ་རྣམས་ནི་དཀྱིལ་ཆོག་འཇུག་པར་བྲིས་པ་བཞིན་ཡིན།  ཞིབ་པར་དཀྱིལ་ཆོག་ཡེ་ཤེས་རྒྱ་མཚོའི་ཉིད་དང༌།  རྒྱུད་འགྲེལ་གྱི་ཆུ་དབང་གི་སྐབས་དང༌།  ནང་ལེའི་དྲི་བཟང་གི་ལེ་ཚེའི་སྐབས་སུ་ལྟ་བར་བྱ་ལ།  སྨན་གྱི་ངོས་འཛིན་ལོ་པཎ་གྱི་ངག་སྒྲོས་ཡིན་གྱུ་བ་དང༌།  ཨུ་རྒྱན་པ་རིན་ཆེན་དཔལ་གྱིས་རྩད་བཅད་པ་ཡིན་ཟེར་བ་སོགས་སྔར་མང་པོ་བྲིས་འདུག་པ་དེ་རྣམས་ལ་ཡིད་བརྟན་ཐུབ་པར་རང་ཡང་དཀའ་བར་སྣང་བས་བཏང་སྙོམས་སུ་བཞག་གོ།  དེ་ལ་བྷཻ་རུནྚའི་བྲུན་དང༌།  རྨ་བྱའི་གཙུག་ཕུད་ཞེས་པ་ལྟ་བུ་སྔོ་སྨན་གྱི་རིགས་ལ་མིང་དེ་སྐད་ཐོགས་པ་དག་ཡིན་གྱི།  བྲུན་དང་སྒྲོ་མིན་ནོ།།  སྨན་གཞན་རྣམས་ཆེ་ཆུང་གི་ཚད་ཞོ་ཆར་གཞལ་ཏེ་ཡང་བརྗེའི་སྒོ་ནས་ཚ་མང་གི་ཚད་བྱེད་ལ།  འབྲུ་རྣམས་འབྲུའི་གྲངས་ལ་རྩི་བ་ཡིན།  ཅེས་གསུངས།  དེ་ཡང་བུམ་པ་རྣམས་གུ་གུལ་གྱིས་བདུགས།  ཡིག་དྲུག་བཟླས་པའི་ཡུངས་དཀར་གྱིས་གྲབས་ལེགས་པར་བཀྲུས་ཏེ།  གོས་ཟུང་དང་སྲད་བུས་དཀྲི།  གདན་ལ་བཞག་ནས་ཆུ་གཙང་རྙོག་མ་མེད་པ་ཙམ་དུ་མ་ཟད།  ལུགས་གཞན་ལའང་གལ་ཆེ་བ་མ་ཡིན་པས་སོ།།
 
 
(༥) བུམ་བསྐྱེད་ཀྱི་ཚུལ།
 
 
	ལྔ་བ་བུམ་བསྐྱེད་ཀྱི་ཚུལ་ལ།  གཞན་ལུགས་རང་ལུགས་གཉིས་ལས།
 
 
༡ གཞན་ལུགས།
 
 
	དང་པོ་ནི།  དུས་ཞབས་པའི་དཀྱིལ་ཆོག་ན།  ཧཾ་ལས་བུམ་པ་གཞལ་ཡས་ཁང༌།  པཾ་ལས་ཆུ་འོ་མའི་རྒྱ་མཚོ་ཞེས་འདོད།  སཱ་དྷུ་པུ་ཏྲས་པཾ་ལས་བུམ་པར་བསྐྱེད།  བོད་སྔ་རབས་འགའ་ཞིག་བྷྲཱུཾ་ལས་བསྐྱེད་ཀྱང༌།  རྒྱུད་འགྲེལ་གྱི་དངོས་བསྟན་དུ་གསུངས་པའི་བུམ་པའི་ས་བོན་དང་འགལ་བའི་ཕྱིར།  མན་ངག་ལྟར་སྣང་ཡིན་པས་སྙིང་པོ་མེད་ལ།  མཁས་པ་ཁ་ཅིག་ཀྱང་དུང་ཆོས་སུ་དཀྱིལ་འཁོར་རྫོགས་པར་སྒོམ་པའི་རྒྱབ་རྟེན་དུ།  ཀྱེ་རྡོར་གྱི་འགྲེལ་བ་པདྨ་ཅན་ལས།  ཐམས་ཅད་ཆུ་ལས་ཁམས་ཕོར་དུ།  ཉུང་ཚད་བླུགས་ཏེ་རྣམ་རྒྱལ་གྱི་བུམ་པ་པཾ་ལས་བསྐྱེད་པ་རིན་ཆེན་བུམ་པ་སྟེང་བཞག་བྱ།  དེར་ནི་དཀྱིལ་འཁོར་བསྐྱེད་བྱ་སྟེ།  ཞེས་པ་འདྲེན་ཏེ།  དེ་ནི་བུམ་པར་དཀྱིལ་འཁོར་བསྐྱེད་པའི་གོ་བ་ཡིན་གྱི།  དེར་ནི་ཞེས་དུང་ཆོས་ལ་འཆད་ལུགས་ཉེས་པའོ།།  
	གཞན་ཡང་བོད་ཀྱི་དུས་འཁོར་བར་འདོད་པ་ཕྱིས་བྱུང་ཕལ་ཆེར་བུམ་མཚན་རྣམས་ལྷར་བསྐྱེད་པ་དང༌།  བུམ་པ་སོ་སོའི་ནང་དུ་རིགས་ལྔ་ཡབ་ཡུམ་བཅས་ཙམ་མམ།  རིགས་ལྔ་ཡབ་ཡུམ་བཅུ་ཙམ་བསྐྱེད་པ་དང༌།  ཕྱོགས་ཕྱོགས་ཀྱི་ལྷ་རྣམས་ཕྱོགས་ཕྱོགས་ཀྱི་བུམ་པ་སོ་སོར་བསྐྱེད་པ་སོགས་ལྷ་བསྐྱེད་ཆོ་ག་རྒྱས་བསྡུས་སྣ་ཚོགས་དང༌།  རྣམ་རྒྱལ་ཆེན་པོར་ཅི་ཙམ་དབང་བསྐུར་བའི་དཀྱིལ་འཁོར་གྱི་ལྷ་དེ་ཙམ་བསྐྱེད་ཟེར་བ་དང༌།  ལྷ་ཐམས་ཅད་ཀྱང་རིགས་དྲུག་བྱིན་རླབས།  ཡེ་ཤེས་དགུག་གཞུག་རྒྱས་བཏབ་སོགས་རྒྱས་བསྡུས་སྣ་ཚོགས་དང༌།  ཨོཾ་བཛྲ་ས་ཏྭ་ཡ་སྭཱ་ཧཱ།  ཞེས་སོགས་ཀྱི་བློ་བཟོའི་སྔགས་མང་པོ་དང༌།  བུམ་པ་ལ་འདུད་ཉི་ཤུའི་བསྟོད་པ་བྱེད་པ་སོགས།  མདོར་ན་མཚན་མའི་རྣམ་གཡེང་དུ་མས་རྒྱུད་དཀྲུགས་ཤིང༌།  རྒྱུད་གཞན་ལ་རྒྱ་བོད་ཀྱི་སློབ་དཔོན་གཞན་གྱིས་སྦྱར་བའི་དཀྱིལ་འཁོར་རྣམས་ན།  བུམ་བསྐྱེད་ལ་ལྷ་ཚོགས་བསྐྱེད་པ།  དེའི་རྒྱས་མ་ཁེབས་ཀྱི་དོགས་ནས་དྲན་རྐྱེན་མང་པོ་བྱས་པ་དེར་འདུག  དེས་ན་རྒྱུད་འདིར་ཐིག་ཚོན་བུམ་པ་རྡོར་དྲིལ་ཞེས།  གཙོ་ཆེ་ཆུང་འདྲ་རུང་ཁྱད་མེད་ཀྱི་སྒོ་ནས་ལྷག་གནས་སྔར་བཤད་པས།  དེ་དག་ཆོ་ག་རྒྱས་བསྡུས་ཀྱང་འདྲ་རུང་བར་འཐད་ལ།  རྒྱུད་གཞན་དང་ལུགས་གཞན་ལ་སྒྲིག་མི་དགོས་ཏེ།  དེ་དག་ལ་རྡོར་དྲིལ་ལྷག་གནས་མེད་ཅིང༌།  ཐིག་ཚོན་བྱིན་རླབས་ཀྱང་ལྷག་གནས་སུ་མི་བྱེད་པས།  རྫས་ཀྱི་ལྷག་གནས་འདྲ་མཚུངས་བརྩི་རྒྱུ་མེད་པའི་ཕྱིར་རོ།།  
 
 
༢ རང་ལུགས།
 
 
	འདི་ནི་རང་ལུགས་ཀྱི་བུམ་བསྐྱེད་འདི་ཙམ་གྱིས་ཆོག་གི  ལུགས་གཞན་སྤྲོས་པ་ལྷུར་ལེན་པ་རྣམས་ལ་ལྷག་པའི་སྐྱོན་ཡོད་པའི་རྒྱུ་མཚན་དང་པོ་ཡིན་ནོ།།  རྒྱུད་འགྲེལ་གྱི་གནས་སྐབས་གང་ན་ཡང་བུམ་བསྐྱེད་ལ་ལྷ་ཞལ་ཕྱག་ཅན་དགོས་པའི་དངོས་བསྟན་ཤུགས་བསྟན་གང་ཡང་མ་བྱུང་བ་འདི་ནི་རྒྱུ་མཚན་གཉིས་པ་ཡིན་ནོ།།  རྒྱུད་འགྲེལ་ལས།  ཐིག་ཚོན་གྱི་ཡེ་ཤེས་པ་རིགས་ལྔ་ཡུམ་ལྔ་རྣམས་ཐིག་ཚོན་ཉིད་ཀྱི་རྣམ་པར་སྤྱན་འདྲེན་པར་གསུངས་པས།  ཡར་ལ་བུམ་པ་དང་འོག་ཏུ་བྱིས་འཇུག་གི་དབང་རྫས་ཐམས་ཅད་ཀྱི་བར་དུ་དེ་ལྟར་གོ་དགོས་ལ།  ཡེ་ཤེས་པ་ཐིག་ཚོན་གྱི་རྣམ་པར་སྤྱན་དྲངས་ཕྱིན།  དམ་ཚིག་པ་ཡང་ཐིག་ཚོན་གྱི་རྣམ་པ་ལས་འོས་མེད་དེ།  དམ་ཡེ་མཚུངས་པ་སྤྱིར་ཡང་སྔགས་པ་ཀུན་གྱི་ལུགས་དང༌།  སྒོས་སུ་རྒྱུད་འདི་ལས་ཀྱང་ཆེ་ཐང་དུ་མཛད་པ་རོ་མཉམ་གྱི་སྐབས་སོགས་ལས་ཤེས་སོ།།  དེའི་ཕྱིར་འདི་ནི་རྒྱུ་མཚན་གསུམ་པའོ།།  གཞན་ཡང་རྒྱུད་རྒྱལ་འདི་ལས།  སྐུ་གཟུགས་དང་གླེགས་བམ་སོགས་གཙོ་ཆེ་ཤོས་འགའ་ཞིག་མ་གཏོགས།  བརྟན་པའི་དངོས་པོ་བྱིན་གྱི་རླབས་སྐབས་ཞལ་ཕྱག་གི་རྣམ་པ་ཅན་བསྐྱེད་པ་རྩལ་འདོན་མ་མཛད་པས།  སྤྱིའི་རིགས་པ་དེ་འདི་ལའང་སྦྱོར་དགོས་པ་ནི་བཞི་བའོ།།  
	ཡང་འདིའི་བུམ་པ་བརྒྱད་ནི།  བདེ་ཆེན་འཁོར་ལོའི་བུམ་པ་བརྒྱད་དང་དོན་གཅིག་པས།  དེ་དག་ནུས་མ་རྣམས་ཀྱི་ཐབས་གསང་ཞིང་སྦས་པའི་སྐུ་ཡིན་པའི་ཕྱིར།  ལྷ་གཞན་ཐམས་ཅད་ཞལ་ཕྱག་ཏུ་བཞེངས་པའི་བསྐྱེད་རིམ་སྒོམ་པའི་སྡེ་ཚན་ལ་ཡོད་སྐབས་ཀྱང༌།  དེ་དག་རྣམ་པ་བུམ་པ་ལས་གཞན་དུ་མི་བཞེངས་ན།  འདིར་ཞལ་ཕྱག་གི་རྣམ་པའི་ལྷ་མི་དགོས་པའི་སྡེ་ཚན་ལ་ཡོད་པའི་སྐབས་ལྟ་སྨོས་ཀྱང་ཅི་དགོས་ཏེ་རྒྱུ་མཚན་ལྔ་པའོ།།  ཡང་ཁྱེད་མང་པོ་དག་ཐིག་ཚོན་རྣམས་རང་རང་གི་ས་བོན་ལས་ངོ་བོ་ལྷ་ཡིན་ཡང་རྣམ་པ་ཐིག་ཚོན་ཉིད་ལས་གཞན་དུ་མི་བསྒྱུར་བའི་དམ་ཡེ་བསྲེ་བ་བྱེད་ཀྱིན་འདུག་ན།  དེ་དག་དང་འདི་ལ་ཁྱད་པར་མེད་པའི་ཕྱིར།  ཅེས་པ་ནི།  ལུགས་འདི་ལ་སྒྲུབ་བྱེད་དང༌།  བུམ་པ་ཞལ་ཕྱག་ཅན་ལ་གནོད་པ་ཅན་གྱི་ཚད་མ་སྟེ།  རྒྱུ་མཚན་དྲུག་པའོ།།  ཡང་དེ་དག་མི་མཚུངས་ཏེ་དབང་བསྐུར་བའི་དུས་སུ་བུམ་པ་གཙོ་ཆེ་བས་ཞལ་ཕྱག་ཏུ་ཏུ་བསྐྱེད་དགོས་སོ་སྙམ་ན་མ་ཡིན་ཏེ།  བུམ་པ་པས་ཐིག་ཚོན་གལ་ཆེ་སྟེ།  ཐིག་ཚོན་གྱི་སྒྲུབ་པའི་དཀྱིལ་འཁོར་མེད་ན་བུམ་པའི་བྱ་བ་སྟོང་བའི་ཕྱིར།  དཀྱིལ་འཁོར་དང་བུམ་པ་གང་གཙོ་ཆེ་རྣག་རྫི་མོས་ཀྱང་གོ་བ་མ་ཡིན་ནམ།  ཁྱེད་དག་རང་ལུགས་ལ་ནོར་བ་ཞིག་སྔོན་དུ་ཁས་བླངས་ན།  དེའི་རྟག་མི་འཆོར་བའི་ཕྱིར།  ནོར་བ་ལ་ནོར་བར་ཤེས་བཞིན་དུ་ཡང་ཡེ་ནས་ཁས་མི་ལེན་པར་ལུང་རིགས་ལྟར་སྣང་སང་སུང་འདྲ་ཉག་ཉུག་ཁོ་ན་བྱེད་ཅིང༌།  ཡང་དག་པའི་ལུགས་ལ་སྡང་སྨྲས་འབའ་ཞིག་ལྷུར་ལེན་པ་ནི།  ཕྱོགས་འཛིན་གྱི་གདོན་གྱིས་བསླད་པས་སྦྱང་ཐལ་ཆས་ཏེ་རྨོངས་པ་རང་མགོ་རང་གིས་བསྐོར་བ་སྟེ།  འོན་ཀྱང་བདེན་ཏེ་གང་ལ་སྐྱོན་ཆགས་པ་ནི་དུས་ངན་པ་འདིའོ།།  ཡང་འགའ་ཞིག་སྐབས་འདིར་བུམ་པར་ལྷ་མ་བསྐྱེད་ན།  ཕྱིས་ཆུ་དབང་བསྐུར་བ་དོན་མེད་དེ་ལྷ་ཞུ་བའི་ཆུ་མ་ཡིན་པའི་ཕྱིར་རོ་ཟེར་བ་ནི་མུ་ཅོར་ཏེ།  སྐབས་འདིར་ལྷར་མ་བསྐྱེད་ཀྱང་ཕྱིས་དབང་བསྐུར་གྱི་ཚེ་ལྷར་བསྐྱེད་པ་ནི་ཤིན་ཏུ་མང་སྟེ།  དཀྱིལ་ཆོག་གཞན་གྱི་ལུགས་ལ་དབུ་རྒྱན་དང་རྡོར་དྲིལ་བཞིན་ནོ།།  དེས་ན་དེར་མ་བསྐྱེད་པས་འདིར་བསྐྱེད་དུ་རུང་བ་མ་ཡིན་ལ།  འདིར་མ་བསྐྱེད་པས་དེར་བསྐྱེད་དུ་མི་རུང་པའང་མ་ཡིན་ནོ།།  
	དངོས་གནས་ནི།  ཁོ་བོ་ཅག་སྐབས་འདི་དང༌།  དབང་གི་དངོས་གཞི་སོགས་ཐམས་ཅད་དུ་བུམ་པ་དང་བུམ་ཆུ་གཉིས་ཀར་ལྷར་བསྐྱེད་མཉམ་ལ་ཞལ་ཕྱག་གི་རྣམ་པ་ཅན་དུ་ནི་མ་ཡིན་པར་མཉམ་པས་ཀྱང་གནས་སྐབས་གཉིས་ལ་མི་མཚུངས་པའི་སྐྱོན་ནི་མེད་ལ་ལར་མཚུངས་པ་དགོས་པ་ཡང་མ་ཡིན་ནོ།།  གལ་ཏེ་མཚུངས་པར་དགོས་ན་ནི་ཁྱེད་རྣམས་ཉིད་ལ་སྐྱོན་ཏེ།  བུམ་པ་སྟ་གོན་གྱི་སྐབས་ཀྱི་ལྷ་དང༌།  ཆུ་དབང་བསྐུར་བའི་སྐབས་ཀྱི་ལྷ་གཉིས་གཅིག་གམ་མི་གཅིག་ཅེས་བརྟགས་ནས་དུས་འཁོར་གྱི་དཀྱིལ་ཆོག་གང་ཡིན་ཡང་འདྲ་སྟེ།  གཟོད་གོ་བ་རྙེད་པར་འགྱུར་གྱི།  ཆགས་སྡང་ཕྲག་དོག་དྲག་པོས་སེམས་ཧད་ཧད་པོར་གྱུར་བའི་སྐབས་སུ་ཐབས་ཅི་བྱས་ཀྱང་ངེས་པ་སྟེར་བར་མི་ནུས་སོ།།  ངེད་ཀྱི་ལུགས་ལའང་ཆུ་དབང་གི་ཆུ་ནི་ལྷའི་ངོ་བོ་ཡིན་ཏེ།  སྔགས་ཀྱི་ཡིག་འབྲུ་ལས་ཡང་དག་པར་སྤྲུལ་བའི་ཕྱིར་དང༌།  ལྷའི་ངོ་བོར་ལྷག་པར་མོས་པའི་ཕྱིར་རོ།།  ལར་ཁྱེད་འདྲ་བ་མཚན་ཉིད་པ་སྐམ་པོས་སྔགས་པ་བྱས་པ་ན།  ལྷའི་གལ་ཆེ་ཤོས་ཡིག་འབྲུའི་ལྷ་ནམ་ཡང་རྩད་མ་ཆོད་པར་འདུག་ལ།  ལྷའི་མོས་པ་བརྟན་པོས་ཀྱང་ལྷར་མི་འགྱུར་ན།  སྔོན་དུ་ལྷ་བསྐྱེད་ཆོག་བྱས་ནས་ཞུ་བའི་བུམ་ཆུ་ཡང་ཁྱེད་ལྟར་ན་ལྷའི་རང་བཞིན་ཡིན་པར་འགྱུར་ཏེ།  ལྷ་དེ་ཡིན་སྙམ་པའི་མོས་པས་ནི་ལྷར་མི་འགྱུར།  དངོས་དང་དམིགས་པ་གང་གི་སྒོ་ནས་ཀྱང་ཞལ་ཕྱག་གི་རྣམ་པར་མི་འདུག་པའི་ཕྱིར་རོ།།  དེ་ལྟར་མེད་ཀྱང་ལྷ་བསྐྱེད་པ་སྔོན་འགྲོ་ཅན་ཡིན་པའི་ཕྱིར་རོ་སྙམ་ན།  བདག་བསྐྱེད་ས་ཆོག་གསོལ་གདབ་སོགས་འདིར་ཡང་ལྷ་བསྐྱེད་པ་དུ་མ་སྔོན་དུ་སོང་ངོ༌།།  མ་ཡིན་ཏེ་གཞི་དེ་ལ་དགོས་སོ་སྙམ་ན།  བུམ་པ་འཇོག་པའི་སྔོན་དུ་ལྷ་ལྷག་གནས་བྱས་པ་མ་ཤེས་སམ།  མ་ཡིན་ཏེ་དབང་རྫས་ཉིད་ལྷར་བསྐྱེད་པ་དགོས་སོ་སྙམ་ན།  འོ་ན་དབང་རྫས་ནི་བུམ་ཆུ་ཡིན་ལ།  ཁྱེད་རྣམས་བུམ་ཆུའི་སྟེང་གི་ནམ་མཁའ་ལ་ལྷ་བསྐྱེད་པས་ཅིར་འགྱུར།  ལྷ་སྐུ་ལས་བུམ་ཆུ་བྱུང་ཞིང༌།  ལྷ་བུམ་ཆུའི་རྒྱུ་ཡིན་པས་ཆུ་དེ་ལྷའི་རང་བཞིན་ནོ་སྙམ་ན།  དེ་ནི་མི་འཐད་དེ།  ཡུལ་དངོས་པོ་ལྟར་ན་ཆུ་ནི་ཆུ་ཉིད་ཀྱི་རིགས་འདྲ་སྔ་མའི་རྒྱུན་ལས་བྱུང་བ་ཡིན་གྱི།  རྣམ་འབྱོར་བའི་ཡིད་ངོར་བསྒོམས་པའི་ལྷ་སྐུ་ལས་བྱུང་བ་ག་ལ་ཡིན།  མོས་པའི་དབང་དུ་བྱས་པའོ་སྙམ་ན།  ལྷ་ལས་བྱུང་བའི་བུམ་ཆུའོ་སྙམ་པས་ལྷའི་རང་བཞིན་དུ་འགྲོ་ན།  ངེད་ཀྱང་བུམ་པ་དང་བུམ་ཆུ་འདི་ནི་ལྷ་ཡིན་ནོ་སྙམ་མོས་པ་ནན་ཏན་དུ་བྱེད་པས་ཅིའི་ཕྱིར་བུམ་ཆུ་ལྷའི་ངོ་བོ་མ་ཡིན།  དེས་ན་སྔར་གཏན་ལ་མ་ཕེབས་པ་ཐམས་ཅད་ལ་ཆོ་ག་གཞན་ཕྱོགས་རེ་ཙམ་མཐོང་བའི་མིག་གིས་ཚོད་དཔོགས་མི་བྱའོ།།  ཁྱད་པར་དུས་ཀྱི་འཁོར་ལོའི་རང་ལུགས་སུན་ཕྱུང་ནས།  དུས་འཁོར་གྱི་བསྟན་བཅོས་རྩོམ་པ་ནི་བུ་རུ་བརྫུས་ནས་རབས་གཅོད་པའི་དཔེའོ།།  

	གཉིས་པ་ཐིག་སྐུད་ནི།  སྤྱིར་རྒྱུད་འདི་ལས་ཁྲུ་ཉི་ཤུ་པ་དང༌།  བཅུ་དྲུག་པ་དང༌།  བཅུ་གཉིས་པའི་དཀྱིལ་འཁོར་གསུངས་པ་རྣམས་ལ་རང་རང་གི་ཉིས་འགྱུར་ཐིག་སྐུད་བྱས་ཀྱང་འོང༌།  ཁྲུ་བརྒྱད་པའི་ཐིག་སྐུད་ཉིད་བསྲིངས་ཏེ་བཏབ་ཀྱང་རུང་ལ།  ཁྲུ་བཞི་བ་ལས་ཆུང་བའི་དཀྱིལ་འཁོར་ལ་ནི་རང་རང་གི་ཉིས་འགྱུར་དང༌།  སྦོམས་སུ་སྒོའི་ཉི་ཤུ་ཆ་ཡིན་ཞེས་གསུངས་པ་ལྟར་ཡིན་པས།  གྲུ་བརྒྱད་པའི་ཐིག་སྐུད་མི་དགོས་མོད།  སྤྱིར་དེ་དག་གི་ནང་ནས་སྐུའི་རྩ་ཐིག་ཁྲུ་བཞི་པ་གྲུ་བཞི་ནི་དཀྱིལ་འཁོར་ཡིན་ལ།  ཆང་ཟུང་མི་ཐེ་བར་བྱས་ནས་དེ་ཉིས་འགྱུར་གྱི་ཁྲུ་བརྒྱད་པ་ཉིད་གཙོ་བོར་བསྔགས་ཤིང༌།  བཞི་འགྱུར་ཁྲུ་བཅུ་དྲུག་པ་ཡང་གསུངས་ནས།  ལྷག་མ་ཁྲུ་ཉི་ཤུ་ལས་ལྷག་སྟེ་ཁྲུ་སྟོང་གི་བར་དུ་ཡང་ཐིག་སྐུད་དེ་ཁོ་ནས་བྱེད་དེ།  ཁྲུ་བརྒྱད་པར་ལོངས་པ་ཡན་ཆད་ཀུན་ལ་སྦོམ་ཕྲ་ཡང་སློབ་དཔོན་གྱི་སྒོ་ནས་གཅིག་སྟེ།  མཐེབ་སོར་གྱི་བརྒྱད་ཆ་ཡིན་ལ།  དཀྱིལ་འཁོར་ཤིན་ཏུ་ཆེ་བ་ན་དེ་ཉིད་རིམ་པས་བསྲེངས་ཏེ་གདབས་པ་ཡིན་ནོ།།  གང་ལྟར་ཡང་ཐིག་སྐུད་དེ་ནི་རྩ་གསུམ་རྣམ་པར་དག་པས་གསུམ་སྒྲིལ་དང༌།  མི་ལས་ཁྲུ་བཞིའི་ཚད་ཅན་ལ་ཐབས་ཤེས་ཀྱི་དབྱེ་བ་རྣམ་པར་དག་པས་ཁྲུ་བརྒྱད་དང༌།  ཐིག་ལེ་བཞི་དག་པའི་སྒོ་ནས་ཁྲུ་བཅུ་དྲུག་པར་ཡང་འགྱུར་ཏེ།  རྩ་གསུམ་གཅིག་ཏུ་འདྲེས་པའི་བདེ་སྟོང་ཟུང་འཇུག་གམ།  རྡོ་རྗེ་བཞི་མཚོན་ནོ།།  གསུམ་སྒྲིལ་ནི།  ལས་ཐམས་ཅད་ལ་སྤྱི་ཁྱབ་ཏུ་ནག་དམར་དཀར་བ་གསུམ་སྒྲིལ་དུ་བྱས་ན་ལེགས་ཏེ།  རྩའི་དག་པ་དང་ཡང་མཐུན་མོད།  ལས་སོ་སོ་དང་མཐུན་པའི་ཁ་དོག་ཏུ་བྱས་ནས་དཀར་པོ་གསུམ་སྒྲིལ་སོགས་བྱས་ན་ལེགས་པར་འགྱུར་རོ།།  དཀྱིལ་ཆོག་གཞན་གྱི་ཡེ་ཐིག་ལ་ཁ་དོག་ལྔའི་ཐིག་སྐུད་རྣམས་ལྷ་སོ་སོ་དང་སྦྱོར་བ་འགྲིག་པར་ཡོད་ཀྱང༌།  འདིར་གསུམ་སྒྲིལ་ལ་ཡུམ་ལྔ་ཇི་ལྟར་སྦྱོར་སྙམ་ན།  འདིར་ཞལ་ཕྱག་གི་རྣམ་པར་མི་བསྐྱེད་པས་དོགས་པ་དེ་མི་འཇུག་སྟེ།  ས་བོན་ལྔ་པོ་ཡུམ་ལྔ་དངོས་ཡིན་ལ།  དེ་རྣམས་གཅིག་ཏུ་འདྲེས་པ་ལས་ཐིག་སྐུད་དུ་གྱུར་བའི་ཕྱིར།  ཐིག་སྐུད་རིལ་བོ་རྡོར་དབྱིངས་དབང་ཕྱུག་མ་ཡིན་པ་ནས།  རིལ་བོ་སྦྱན་མའི་བར་དུའང་ཡིན་པའི་ཡུམ་ལྔ་ཆར་གྱི་གཞི་མཐུན་པར་མོས་པ་ཡིན་པས་དོགས་པ་དེ་རྩ་བ་ནས་མེད་ལ།  ཅི་སྟེ་ཞལ་ཕྱག་གི་རྣམ་པ་ཅན་དུ་སྒོམ་ན་ནི།  སྲད་བུ་དེ་ཆ་ལྔར་བགོས་པའི་ཆ་རེ་རེ་ཡུམ་རེ་རེར་བསྒོམས་པས་ཆོག་སྟེ་གསུམ་སྒྲིལ་དང་ལྷ་ལྔ་མི་འགལ་ལོ།།  རྒྱུད་འགྲེལ་འདིར་ནི་ཡེ་ཤེས་དང་ལས་ཐིག་གི་དབྱེ་བ་ཡེ་མ་གསུངས་ཤིང༌།  དཀྱིལ་འཁོར་གྱི་ཐིག་སྐུད་ནི་གཅིག་པུ་ཡིན་པར་གསུངས་པས་རྡོ་རྗེའི་ཐིག་གདབ་པ་ཞེས་བརྗོད་ཀྱི་ལས་དང་ཡེ་ཤེས་ཀྱི་དབྱེ་བ་མི་བྱའོ།།
 
 
རྡུལ་ཚོན།
 
 
	གསུམ་པ་རྡུལ་ཚོན་ནི།  རྒྱུད་ལས།  རྡོ་རྗེ་སོགས་དང་རིན་ཆེན་ལྔ་དང་གསེར་དང་མ་ར་ཀ་ཏ་བྱུ་རུ་མུ་ཏིག་ལ་སོགས་དང༌།།  དབྱེ་བ་ལྔ་ཡི་འབྲུའམ་རྣམ་མང་ནོར་བུ་དང་ནི་དེ་བཞིན་ཉིད་དུ་བཏགས་པའི་ཚོན་རྣམས་ཀྱི།།  ཞེས་གསུངས་པ་ལྟར།  སློབ་མ་འཁོར་ལོའི་བསྒྱུར་བ་དངོས་ཡིན་ན་མ་བཏགས་པ་རང་བྱུང་གི་རྡུལ་ཚོན་རྡོ་རྗེ་ཕ་ལམ་གྱི་བྱེ་གསེག་ཁ་དོག་ལྔ་པོ་སོ་སོ་དང༌།  ཡང་མརྐད་ཨིཎྜ་ནཱི་ལ།  པདྨ་རཱ་ག  ཟླ་བ་ཆུ་ཤེལ།  ཀརྐེ་ཏ་ན།  མཐོན་ཀ་ཆེན་པོ་སྟེ་ཁ་དོག་དྲུག་གི་རིན་པོ་ཆེའི་དངོས་ཕྱེ་མར་བཏགས་པའི་རྡུལ་ཚོན་ནོ།།  འཁོར་ལོས་བསྒྱུར་བ་ཕལ་བས་ནི།  གསེར་དང༌།  མུ་ཏིག་དང༌།  བྱུ་རུ་དང༌།  མུ་མེན་དང༌།  ཚོན་བཞི་བསྲེས་པའི་ལྗང་གུ་འམ།  སྔོ་ལྗང་ཚོན་ཐོབ་ཉུང་བས་མར་གད་དང༌།  མཐོན་ཀ་ཆེན་པོའི་རིགས་ཀྱི་རྡོ་ས་ཕྱེ་མའོ།།  སྐྱེ་བོ་ཕལ་པས་ནི།  རྡོ་རྗེའི་ཕྱེ་མ་རང་བྱུང་གི་ཚབ་ཏུ་མཉམ་པའི་འབྲས་བུའི་ཚོན་ཏེ།  དཔེར་ན་དཀར་པོ་དང༌།  ནག་པོ་ལ་ཏིལ་དཀར་ནག་ལྟ་བུ་དང༌།  འབྲས་ཀྱི་རིགས་ཤིན་ཏུ་ཕྲ་བ་ཡང་མང་པོ་ཡོད་པས།  དེ་དག་ཁ་བསྒྱུར་བས་ཀྱང་རུང་བ་དང༌།  དཀྱིལ་འཁོར་ནི་ཤིན་ཏུ་ཆེ་ན་ནི་འབྲུ་ཆེན་པོས་ཀྱང་རུང་ངོ༌།།  ཡང་ནོར་བུ་བཏགས་པའི་དངོས་སུ་འབྲུའམ་རྡོ་ལ་སོགས་པ་བཏགས་པ་སྟེ།  ཁ་དོག་ཀྱང་རང་བྱུང་དང་བཅོས་མ་གཉིས་ཀ་འབྱུང་ངོ༌།།  དེ་དག་ལ་ཤ་ཁྲག་དྲི་ཆུ་བཤད་པ་ཁུ་རྡུལ་སོགས་ཀྱི་ཆ་ཤས་ཀྱང་སོ་སོར་བསྲེ་དགོས་པར་གསུངས་པས་ཐ་ན་མོས་པ་ཙམ་བྱ་དགོས་སོ།།  འདིར་འཁོར་ལོས་བསྒྱུར་བ་ཞེས་གསུངས་པ།  འདུལ་མངོན་ལས་བཤད་པ་ལྟ་བུའི་གསེར་དངུལ་ཟངས་ལྕགས་ཀྱི་ངེས་བཟུང་ཅན་མིན་ཏེ།  སྟོབས་ཀྱི་འཁོར་ལོས་བསྒྱུར་བ་མཚན་ཉིད་དང་ལྡན་པ་ཡང་འཁོར་ལོས་བསྒྱུར་བ་ཡིན་ལ།  འཁོར་ལོས་བསྒྱུར་བ་ཕལ་བ་ནི།  བྲམ་ཟེ་རྣམས་ཀྱི་འདོད་པ་ལྟར་ཁམས་ཀྱི་རྒྱལ་པོ་མཐའ་བཞི་ལས་རྣམ་པར་རྒྱལ་བའི་དོན་ནོ།།  འདིར་རྡུལ་ཚོན་ནི་ཁ་དོག་དྲུག་དཀར་ཡོད་ན།  དབུས་སུ་སྔོན་པོའི་སྟེང་དུ་ལྗང་ཁུ་བཞག  ཤར་དུ་ནག་པོ་སོགས་ཕྱོགས་ཀྱི་རིམ་པས་བཀོད།  བསྐྱེད་ཆོག་གི་སྐབས་སུ་ཡང་དབུས་ཀྱི་རྡུལ་ཚོན་ལྗང་སྔོ་གཉིས་ཀར་ཨཾ་ལས་བྱུང་བའི་རྣམ་པ་རྡུལ་ཚོན་ལྗང་སྔོ་ངོ་བོ་མི་བསྐྱོད་པར་བསྐྱེད་པ་སོགས་ཏེ་གཅིག་ཏུ་བསྲེས་མ་བསྲེས་ཀྱི་ཁྱད་པར་གྱིས་ཐིག་སྐུད་དང་འདི་མི་འདྲ་སྟེ།  འདིར་སོ་སོར་བསྐྱེད་པ་ངེས་པར་དགོས་སོ།།
 
 
རྡོ་རྗེ་ལྷག་གནས།

༡ ཐིག་གདབ་པ།
 
 
	དང་པོ་ལ་ཐིག་ཆོག་དངོས་ལ་དཔྱད་པ།  ཐིག་ཆ་ལ་བཤད་པ།  ཡོངས་འཇོམས་བཤད་པ།  དག་པ་བཤད་པ།  རྒྱས་བསྡུས་ཀྱི་དབྱེ་བ།  རྗེས་ཀྱི་བྱ་བ་བཤད་པ་སྟེ་དྲུག་གོ།
 
 
(༡) ཐིག་ཆོག་དངོས་ལ་དཔྱད་པ།
 
 
	དང་པོ་ནི།  རྫས་ལྔ་བོ་རྣམས་དབེན་པའི་གནས་སུ་སྟན་དྲི་མ་མེད་པ་ལ་བཞག  རས་གཙང་མས་བཀག་ཅིང་སྔགས་ཀྱིས་སྲུང་ངོ༌།།  སཱ་དྷུ་པུ་ཏྲས་ནི།  སྤྱིའི་རིགས་འགྲོས་སྦྱར་ནས་ཡེ་ཐིག་གི་རྗེས་སུ་ལས་ཐིག་འདེབས།  འབྲོ་བ་ཁ་ཅིག་དང་རྭ་པ་ཡང་དེ་དང་འདྲ།  གཞན་དག་ནི་དེ་གཉིས་སྔ་ཕྱི་བསྒྱུར་བ་ཙམ་བྱེད་ཅིང༌།  གཞན་ཡང་སོ་སོ་ལ་ནང་སེལ་འདོད་ཚུལ་མི་འདྲ་བ་ཇི་སྙེད་ཞིག་ཡོད་ཀྱང༌།  དཀྱིལ་ཆོག་གཞན་གྱི་ལུགས་ཀྱི་ཐིག་ཆོག་དེ་འདིར་སྦྱོར་བ་སྙིང་བོ་མེད་དེ།  འདི་ཉིད་དུ་ཐིག་སྐུད་བྱིན་རླབས་ཀྱི་སྔགས་དང་ཐིག་གདབ་པའི་སྔགས་ཐུན་མོང་མ་ཡིན་པའི་རྒྱས་པ་འདི་འདྲ་ཡོད་བཞིན་དུ།  ཨོཾ་ཨཱཿཨམྲི་ཏེ་བྷཱ་བཛྲ་སཱུ་ཏྲ་ཞེས་སོགས་བཅོས་མའི་སྔགས་ཀྱི་སྣོན་ཀ་ལ་དགའ་བ་ནི།  ཉི་མའི་འོད་ཀྱིས་སྣང་བར་བྱེད་བཞིན་པ་ལ།  མེ་ཁྱེར་ཚོལ་བ་རྒྱུག་པ་བཞིན་ནོ།།  ཁ་ཅིག་ཐིག་སྐུད་སུམ་སྒྲིལ་དངོས་སུ་གསུངས་ལ།  བྱིན་རླབས་ཀྱི་སྔགས་ལ་ཡུལ་ལྔའི་ས་བོན་ཡོད་པས་ལྔ་སྒྲིལ་གཅིག་ཀྱང་བསྟན་པར་འགྱུར་བས།  ལས་ཡེ་གཉིས་ཀར་དགོས་ཏེ།  སུམ་སྒྲིལ་ཡེ་ཐིག་དང་ལྔ་སྒྲིལ་ལས་ཐིག་གོ་ཟེར་བ་དང༌།  ལྷག་གནས་ཀྱི་ཐིག་སྐུད་ལ་ཁ་ཅིག་ལས་ཐིག་ཡིན།  གཞན་དག་ཡེ་ཐིག་ཡིན་ཟེར་བ་དང༌།  བྱམས་གླིང་པ་ནི་ཐིག་འདེབས་པའི་སྔགས་ལ་ཨོཾ་ཨཱཿཧཱུྃ་ཞེས་རྡོ་རྗེ་གསུམ་གྱི་ས་བོན་ཡོད་པས་ཐིག་འདེབས་པའི་ཚེ་རྡོ་རྗེ་གསུམ་དུ་བསྐྱེད་དགོས་ཟེར་ཏེ།  དེ་ཐམས་ཅད་འགྲེལ་ཆེན་དུ་ཐིག་སྐུད་གཉིས་པ་མེད་པར་བཤད་པ་དང་འགལ།  རྡོ་རྗེ་གསུམ་དུ་བསྐྱེད་ཟེར་བ་ནི་ཡུལ་ལྔའི་ངོ་བོར་གསུངས་པ་དང་འགལ།  རྡོ་རྗེ་གསུམ་གྱི་ས་བོན་ཡོད་པས་དེ་བསྐྱེད་དགོས་ན།  ཐིག་སྐུད་རྐྱང་བའི་སྔགས་ཀྱི་གཞུག་ན།  ཡུམ་གྱི་སྐུ་གསུང་ཐུགས་ཀྱི་ས་བོན་ཡོད་ཅིང༌།  ཐིག་སྐུད་གདབ་པའི་སྔགས་ལ་རིགས་དྲུག་གི་ས་བོན་ཡང་ཡོད་པས།  དེ་དག་ཀྱང་སྒོམ་དགོས་པར་ཐལ་བར་འགྱུར་ལ།  འདོད་ཚུལ་སྣ་ཚོགས་པ་དེ་དག་ལ་འགོག་བྱེད་མང་མོད་ཀྱི།  ལོག་པའི་ལན་ལམ་ལ་མཐའ་མེད་པའི་དཔེར་ཤེས་ནས་འདིར་མ་བྲིས་སོ།།
 
 
(༢) ཐིག་ཆ་ལ་བཤད་པ།
 
 
	གཉིས་པ་ནི།  སྐབས་འདིར་ཐིག་ཆ་ལ་ནི་ཞི་རྒྱས་ལ་ཙནྡན་དཀར་པོའི་ལྡེ་གུའམ།  འབྲས་བཏགས་པ་སོགས་དཀར་པོས་བྱ་ལ།  བསད་བསྐྲད་ལ་དུག་ཁྲག་དང་རོ་སོལ་བསྲེས་པ་དང༌།  དབང་དགུག་ལ་གུར་གུམ་དང་ཙནྡན་དམར་པོ་བསྲེས་པ་དང༌།  རྨོངས་རེངས་ལ་ཡུང་བ་དང་ཙནྡན་དམར་པོ་དང་བབ་ལའི་ཁུ་བས་སོ།།
 
 
(༣) ཡོངས་འཇོམ་སྤོང་པ།
 
 
	གསུམ་པ་ནི།  ཡོངས་འཇོམ་སྤོང་པ་ཞེས་བྱ་བ་ནི།  ཤར་ལྷོ་ནས་ནུབ་བྱང་དུ་བཏབ་པའི་ཟུར་ཐིག་ལ་ཚད་བཞག  ལྷོ་ལྷོ་ནུབ།  ནུབ་ནུབ་བྱང་ཐིག་སྐུད་དེའི་ལྷོའི་དུམ་བུ་ཤེས་རབ་ཀྱི་ས་ཕྱོགས་སུ་སློབ་དཔོན་ཐབས་བགྲོད་ཅིང༌།  ཐིག་སྐུད་དེའི་བྱང་གི་སའི་དུམ་བུ།  བྱང་བྱང་ཤར།  ཤར་ཤར་ལྷོ།  ཐབས་ཀྱི་ས་གཞི་ལ་སློབ་མ་ཤེས་རབ་བགྲོད་པར་བྱེད་དོ།།  དེ་ལས་ཟློག་ན་མི་ཤེས་ཤིས་ཏེ།  ཕྱི་རོལ་ཏུ་མེ་རླུང་གི་མཚམས་གང་རུང་དུ་སྒྲ་གཅན་གྱི་གདོང་མཇུག་གནས་པས་གཡུལ་དུ་འཇུག་པ་རྣམས་དེ་ལ་འགོངས་ན།  གཞན་གྱིས་འཇོམས་པ་ལྟར་འདིར་ཡང་དེ་ལས་འགོངས་ན།  སློབ་དཔོན་ནམ་སློབ་མ་ལ་གནོད་པ་ཆེན་པོ་འབྱུང་བས་ཡོངས་འཇོམས་ཞེས་བཏགས་སོ།།  འདིར་རྒྱུད་ལས།  ཤེས་རབ་ཐབས་ཀྱི་ཡན་ལག་དབུས་སུ་ཡོངས་སུ་འགྱུར་དེ་ནི་དཀྱིལ་འཁོར་དག་ལ་སྤང་བར་བྱ།།  ཞེས་གསུངས་ཤིང༌།  གཞན་ཡང་ཐིག་སྐུད་ཆད་པར་གྱུར་ན་བླ་མ་ཉམ་ཤིང་ཡོངས་འཇོམས་འགོངས་པར་གྱུར་ན་བུ་རྣམས་དག་ཀྱང་ངོ༌།།  ཞེས་གསུངས་སོ།།
 
 
(༤) དག་པ་བཤད་པ།
 
 
	བཞི་བ་ནི།  སྐབས་འདིར་དག་པའི་རྣམ་གྲངས་ཅིག་ལ་སྒྲུབ་ཐབས་ཀྱི་སྐབས་སུ་བཤད་པ་འདི་ཡང་གོ་བར་བྱའོ།།  ཁྲུ་གཅིག་འཇིག་རྟེན་ཁམས་ཀྱི་དཔག་ཚད་འབུམ་ཕྲག་རེ་དང་སྦྱོར།  ཁྲུ་གཅིག་ནི་སྒོ་ཚད་གཅིག་ཡིན་ནོ།།  དེ་ལ་སའི་དཀྱིལ་འཁོར་སྒོ་ཚད་ཕྱེད།  ཕྱི་རོལ་དུ་ས་དཀྱིལ་གྱི་ཞིང་ལ་དཔག་ཚད་སྟོང་ཕྲག་ཉེར་ལྔ་དང་སྦྱོར།  ཆུ་མེ་རླུང་གསུམ་ལ་སྒོ་ཚད་རེ་རེ་ཡོད་པ།  ཕྱི་རོལ་དུ་ཡང་འབུམ་ཕྲག་ཕྱེད་ཕྱེད་ཀྱི་ཞིང་ཡོད་པ་དང་སྦྱོར།  ཕྱི་རོལ་གྱི་ནམ་མཁའི་རྒྱ་སྟོང་ཕྲག་ཉེར་ལྔ་ལ་རྫོགས་པ་མིན་ཡང་ནམ་མཁའི་ཁམས་ཕྲ་བ་མཚོན་བྱེད་དུ་དཀྱིལ་འཁོར་ལ་སྒོ་ཚད་ཕྱེད་མར་བྱས་པས་ཁོར་ཡུག་ལྔའི་ཞིང་དུ་ཁྲུ་གཉིས་ཡོད་ལ།  སའི་ཁོར་ཡུག་གི་ནང་ནས་སྐུའི་རྩ་ཐིག་གི་བར་ལ་ཁྲུ་གཉིས།  དེ་ནས་གཙོ་བོའི་གནས་ཀྱི་ཚངས་ཐིག་ལའང་ཁྲུ་གཉིས་ཏེ།  ཕྱོགས་གཅིག་ལ་ཁྲུ་དྲུག་དང་ཅིག་ཤོས་ལའང་དེ་དང་མཉམ་པའི་དཀྱིལ་འཁོར་ཁྲུ་བཅུ་གཉིས་ནི་བདེན་དོན་རྣམ་པ་བཅུ་གཉིས་རྣམ་པར་དག་པ་དང༌།  ཡང་ཐིག་སྐུད་ཁྲུ་བཅུ་དྲུག་པའམ།  སྒོ་ཚད་ཁྲུ་ཕྱེད་དང་སྦྱར་ན་ཁྲུ་ཕྱེད་བཅུ་དྲུག་སྒོ་ཚད་བཅུ་དྲུག་པ་ནི་དེ་ཉིད་རྣམ་པ་བཅུ་དྲུག་གི་དག་པར་ཡང་བྱ་ལ།  ཡང་གཅིག་ཏུ་ན།  ཐིག་སྐུད་ཀྱི་ཚད་དེ་དེང་སང་གི་མཐོང་ཆ་ལྟར་ན།  མྱོས་སྲུང་གོང་མའི་ཐད་ཡིན་ཡང་སྒོམ་དོན་ལ་མཆོད་པའི་ས་གཞི་དང་སའི་ཁོར་ཡུག་གི་མཚམས་ཡིན་ཞིང༌།  དེ་ལ་ཁྲུ་བརྒྱད་ཡོད་པ་ཡིན་ལ།  དེའི་ཕྱིར་རོལ་ཏུ་ས་དང་ནམ་མཁའི་ཁོར་ཡུག་སྒོ་ཚད་རེ་རེ།  ཆུ་མེ་རླུང་གསུམ་སྒོ་ཚད་གཉིས་གཉིས་ཏེ།  དཀྱུས་ལས་ལྡབ་འགྱུར་དུ་སྤངས་པས་ཕྱོགས་རེའི་ཁོར་ཡུག་ལྔ་ལ་ཁྲུ་བཞི་བཞི་སྟེ།  ཕྱོགས་གཉིས་བསྡོམས་པས་བརྒྱད་འབྱུང་ལ།  དེ་དང་ཐོག་སྐུད་ཀྱི་དཀྱུས་བསྡོམས་པས་ཁྲུ་བཅུ་དྲུག་ནི།  དེ་ཉིད་བཅུ་དྲུག་གི་དག་པའོ་ཞེས་གསུངས་སོ།།
 
 
(༥) རྒྱས་བསྡུས་ཀྱི་དབྱེ་བ།
 
 
	ལྔ་བ་ནི།  ཡང་རྒྱུད་འགྲེལ་ལས།  སྤྲོས་བཅས་སྤྲོས་མེད་ཀྱི་ཐིག་སྐུད་གཉིས་གསུངས་ཏེ།  དང་པོ་ནི།  སོར་དང་སོར་ཕྱེད་ཀྱི་གྲངས་ལས་གཞལ་ཏེ་ཞིབ་རྩིས་ཕྲ་མོ་མཛད་པ་ཡིན་པས་ཅུང་ཟད་གོ་དཀའ་ལ།  ཕྱི་མ་ནི་ཆ་ཆེ་ཆུང་གཞལ་ནས་རགས་རྩིས་སུ་མཛད་པས་གོ་བདེ་སྟེ།  ཆེ་ཆུང་ཕྲ་སྦོམ་གྱི་ཚད་ལ་མི་འདྲ་བ་ནི་མེད་མོད།  ད་ལྟའི་ཐིག་རྩ་ལ་ཡང་སྤྲོས་མེད་ཉིད་ལ་གཞི་བླངས་པའོ།།  དེ་ལྟར་ཡང་བསྡུས་པའི་རྒྱུད་ཀྱི་རྒྱལ་པོ་ལས་དབང་གི་ལེའུར།  ཐིག་ནི་རོ་དང་དགུ་བཅུ་འདི་རྣམས་ཚངས་བའི་ཐིག་ལས་ཕྱོགས་ཀྱི་ཆ་རྣམས་དག་ཏུ་རབ་སྦྱིན་བྱ།།  ཞེས་པ་ནས།  ཉི་མ་དག་གི་སྒོ་ཡི་དབུས་དང་མཁའ་དང་ས་གཞི་དག་ལ་ཤར་གྱི་ཆ་དང་ནུབ་ལ་ཡང༌།།  ཞེས་པའི་བར་དུ་ཤོ་ལོ་ཀ་དྲུག་སྟེ།  དབང་ལེའི་ཚིགས་བཅད་སོ་ལྔ་པ་ལ་སོགས་པ་ཡིན་ན།  དེའི་སྐབས་ཀྱི་འགྲེལ་ཆེན་ཡང༌།  དབང་ལེའི་མདོར་བསྡུས་གསུམ་པའི་ཐོག་མ།  གནས་སྐབས་འདིར་སྔར་གྱི་དཀྱིལ་འཁོར་གྱི་ས་ལ་ནུབ་ཏུ་ཞེས་པ་ནས།  དཀྱིལ་འཁོར་གྱི་ཐིག་གདབ་པའོ་ཞེས་པའི་བར་དུ།  བསྡུས་རྒྱུད་ཀྱི་འབྲུ་མནན་པས་སྤྲོས་བཅས་ཀྱི་ཐིག་གཙོ་བོར་བཤད་ཅིང༌།  རྩ་རྒྱུད་ལས།  གྲུ་བཞི་མཉམ་པའི་ས་དག་ལ།།  བཅུ་དྲུག་ཆ་རུ་བྱས་ནས་ནི།།  སྐུ་ཡི་དཀྱིལ་འཁོར་དོར་བྱ་སྟེ།།  སླར་ཡང་ཆ་ནི་བཅུ་དྲུག་པ།།  གསུང་ལ་སོགས་པའི་དཀྱིལ་འཁོར་བྱ།།  དེ་ནས་གསུང་གི་དཀྱིལ་འཁོར་དག།  དོར་ནས་ཆ་ནི་བཅུ་དྲུག་པ།།  སླར་ཡང་ཐུགས་ཀྱི་དཀྱིལ་འཁོར་བྱ།།  དེ་ལྟར་ཕྱོགས་གསུམ་ཡང་དག་དག།  དཀྱིལ་འཁོར་གསུམ་གྱི་བདག་ཉིད་དོ།།  དེ་ནས་གཉིས་དང་ཆུ་སོགས་ཆས།།  དཀྱིལ་འཁོར་གསུམ་ཏེ་ཐིག་གདབ་པོ།།  ཞེས་གསུངས་པ་ལྟར།  བསྡུས་རྒྱུད་ལས་ཀྱང༌།  གཉིས་དང་ཆུ་གཏེར་གཅིག་དང་ཆུ་གཏེར་གཅིག་ཉི་དུས་རོ་རྩེ་མོ་ཅན་མེ་དུས་ཕྱེད་དུས་ཕྱེད་དང༌།།  དུས་དང་དུས་ནི་རབ་ཕྱེད་དག་དང་དུས་དང་རོ་དག་ཀྱང་སྟེ་སྐྱོན་གྱི་ཆ་རྣམས་རིམ་པ་ཡིས།།  སྙིང་པོར་ལྟེ་བའི་ཕྱེད་དང་ཆུ་སྐྱེས་འདབ་མ་ཡང་སྟེ་དེ་ནས་ཀ་བ་རྡོ་རྗེའི་ཕྲེང་བ་དང༌།།  པདྨ་རྡོ་རྗེའི་ཕྲེང་བར་འགྱུར་ཏེ་ས་དག་དང་ནི་སྒོ་དང་སྒོ་ཁྱུད་ལ་སོགས་དང༌།།  ཀ་བ་རྭ་བ་སྟེགས་བུ་དག་དང་སླར་ཡང་དེ་ནས་སྣམ་བུ་དང་ནི་དོ་ཤལ་ས་དག་དང༌།།  མེ་ལོང་ས་ཡི་རྣམ་བུ་རྟ་བབས་དག་ཏུ་མི་ཡི་བདག་པོ་རབ་ཏུ་བརྗོད་པའི་ཆ་ཡིས་འགྱུར།།  ཕྱི་རོལ་དུ་ནི་སྒོ་སོགས་ཐམས་ཅད་ཉིས་འགྱུར་དུ་འགྱུར་ཕྱི་རོལ་དུ་ཡང་དེ་ཡི་ཉིས་འགྱུར་རོ།།  ཕྱི་རོལ་དུ་ནི་པདྨ་འཁོར་ལོ་ཤིང་རྟ་རྣམས་དང་དཀྱིལ་འཁོར་རྣམས་ནི་ཉིན་བྱེད་དག་གིས་སོ།།  ཞེས་པས་སྤྲོས་མེད་ཀྱི་ཐིག་བསྟན་ཏེ།  འདི་གཉིས་ལ་ཐིག་འདེབས་ཚུལ་སོ་སོ་བ་བྱ་བ་བྱས་ཀྱང་རུང་མོད།  འོན་ཀྱང་སྤྲོས་བཅས་གོ་ཡུལ་དུ་ངེས་པར་བྱས་ནས་ལག་ལེན་དུ་སྤྲོས་མེད་ལྟར་འདེབས་པ་ཉིད་དགོངས་པ་ཡང་ཡིན་ཏེ།  འགྲེལ་ཆེན་ལས།  ཐིག་གང་ཞིག་དབྱེ་བར་བྱ་བ་དེ་དག་ནི་གདབ་པར་བྱ་བ་མ་ཡིན་ནོ།།  ཞེས་གསུངས་པ།  སྤྱི་བབས་སྤྲོས་མེད་ཀྱི་སྐབས་སུ་དགོངས་པ་ཡིན་ཡང༌།  ཤུགས་ལ་དབྱེ་དགོས་པ་བས་དབྱེ་མི་དགོས་པའི་ཕྱོགས་ལེགས་པར་བསྟན་པའང་ཡིན་ནོ།།  ཐིག་གི་སྐབས་འདིར་འགྲེལ་ཆེན་ལས།  སངས་རྒྱས་དང་ལྷ་མོ་རྣམས་ཀྱི་བར་གྱི་ལེ་ཚན་རྣམས་ལ་བུམ་པའམ་ཐོད་པ་རྣམས་ཀྱི་གདན་བརྒྱད་དུ་འགྱུར་ཏེ།  ཞེས་གསུངས་པས།  ཁ་ཅིག་འདོད་པ་ལྟར་གྱི་རྒྱལ་བ་རིགས་བཞིའི་རེ་མིག་ལ་བུམ་ཐོད་འགོད་པ་ཤིན་ཏུ་བཀག་གོ།
 
 
(༦) རྗེས་ཀྱི་བྱ་བ།
 
 
	དྲུག་པ་ནི་འགྲེལ་ཆེན་ལས།  དེ་ནས་དྲི་དང་སྤོས་ལ་སོགས་པ་ཕུལ་ནས།  དཀྱིལ་འཁོར་ལ་དགོས་པའི་ཐིག་རྣམས་ཡང་དག་པར་བསྲུང་ཏེ།  ལྷག་མ་ཐམས་ཅད་དབྱི་བར་བྱའོ།།  སྒོ་ཐམས་ཅད་ཡང་དག་པར་སྦྱངས་ཏེ།  སླར་ཡང་དྲི་དང་མེ་ཏོག་ལ་སོགས་པ་དང༌།  གཏོར་མ་བྱིན་ནས་སྔར་བརྗོད་པའི་ཆོ་གས་སྔགས་བཟླས་བར་བྱའོ།།  དབང་ལེའི་མདོར་བསྡུས་གཉིས་པའི་མཇུག་ཏུ་གསུངས་སོ།།  འདི་ནི་ཁ་ཅིག་ས་ལ་བཏབ་པའི་ཐིག་ལ་མཆོད་ནས།  དེ་རྗེས་ཐིག་རོ་རྣམས་ཕྱིས།  སྒོའི་ཐད་ཀྱི་རྩ་ཐིག་ཀྱང་སྦྱངས་ཏེ།  སླར་ཡང་ས་མཐིལ་ལ་གནས་པའི་ཐིག་ལ་མཆོད་གཏོར་འབུལ་ཞེས་པའི་དོན་དུ་འདོད་པ་དང༌།  ཕྱི་མ་འདི་ནི་ཐིག་སྐུད་ལ་མཆོད་གཏོར་འབུལ་བར་འདོད་པ་སོགས་ཡོད་ཀྱང༌།  དོན་ལ་གནས་པའི་ཕྱོགས་ནི།  ཐིག་གདབ་ཟིན་པའི་རྗེས་སུ་ཐིག་སྐུད་ལ་མཆོད་པ་ཕུལ།  སྒོའི་རྩ་ཐིག་སྦྱངས་ནས་བར་ཆད་མི་འཇུག་པའི་ཕྱིར།  མཁའ་འགྲོ་མ་དང་སྲུང་མ་དྲུག་ཅུ་ལ་མཆོད་གཏོར་ཕུལ་ནས་རྡོ་རྗེ་འཇིགས་བྱེད་བསྒོམས་པའི་ཆོ་གས་སྔགས་བཟླ་བའོ།།
 
 
༢ རྡུལ་ཚོན་བཀྱེ་བ།
 
 
	གཉིས་པ་ནི།  རྡུལ་ཚོན་བྲི་བའི་སྐབས་སུ་ཉེ་བར་མཁོ་བ་ཅུང་ཟད་བརྗོད་དེ།  རྡུལ་ཚོན་གྱི་ཆོ་ག་ལ་དཔྱད་པ།  ཚོན་ཐོབ་དང་ལྷ་མཚན་བཤད་པ།  འཕྲོས་དོན་དོགས་སྤོང་ཐོར་བུ་བཤད་པའོ།།
 
 
(༡) རྡུལ་ཚོན་ཆོ་གར་དཔྱད་པ།
 
 
	དང་པོ་ནི།  དཀྱིལ་འཁོར་གྱི་ས་གཞི་དང་རྡུལ་ཚོན་ལ་མཆོད་པ་བཅུ་གཉིས་ཀྱིས་མཆོད།  སའི་ལྷ་མོ་ལ་གཏོར་མའང་ཕུལ།  ལྷག་གནས་བྱས་པའི་རྡུལ་ཚོན་རྣམས་བླངས་ཏེ།  ཐོག་མར་སློབ་དཔོན་གྱི་ཁུ་ཚུར་གཡོན་པས།  དབང་ལྡན་ནས་བརྩམས་ཏེ་གཡས་སྐོར་དུ་འགྱེད་ལ།  དེ་མ་ཐག་ནས་ལས་ཀྱི་སློབ་མ་རྣམས་ཀྱིས་ཇི་ལྟར་འོས་པར་དབྱེའོ།།  དེ་ལ་འདི་ནི་ཆོས་ཉིད་དག་པ་སྟེ་སོགས་ཀྱང་བརྗོད་པ་ཕྱག་ལེན་ལ་མཛད་དེ།  གཞན་གྱིས་ཁ་སྐོང་ཡིན་ཡང་འགལ་བ་མེད་དོ།།  སྔ་རབས་པ་རྣམས་ཚོན་བཀྲ་བརྟག་པ་ལ་ཕྱིས་ཀྱི་མཁས་པ་རྣམས་ཁུངས་མེད་ཅེས་འགོག་ཀྱང༌།  ཚད་དང་ལྡན་པའི་གཞུང་ལས་བཀག་པ་མེད་ཅིང༌།  འགལ་བར་མ་གྱུར་ཕྱིན་ཆད་མན་ངག་གི་ལག་ལེན་ཐོར་བུར་བྱུང་བ་རྣམས་ལ་རེ་རེ་ནས་ཁུངས་གསལ་མེད་ཀྱང་དགག་ཏུ་མི་བཏུབ་སྟེ།  བུ་སྟོན་དང་རྡོ་རྗེ་དཔལ་བའི་དཔེ་བཞིན་ནོ།།  སློབ་དཔོན་སྨན་པ་ཞབས་དང་དམ་ཚིག་རྡོ་རྗེས་དབང་ལྡན་གྱི་རྩིག་པ་སྣོད་ཀྱིས་འགེབས་པར་བཤད་པས།  ཚོན་བཀྲ་བརྟག་པའང་དེའི་ལག་ལེན་དུ་གསལ་ཏེ།  དེས་ན་ཁུངས་མེད་པའང་མིན་ལ།  འོན་ཀྱང་ཚོན་བཀྲ་བརྟག་པ་འདིར་མི་འཆད་དེ།  རྩིག་པ་རྣམས་ལ་རྭ་བའི་བར་སྟོང་ཞེས་བྱ་བ།  རྡུལ་ཚོན་གྱི་རྩེ་མོའི་བར་སྟོང་ཡིན་ཏེ།  རྩ་བ་ནི་དེ་ག་ལ་མ་འདྲེས་པ་དགོས་ཀྱི་ས་སྟོངས་ཡོད་པར་འདོད་པ་མི་ལེགས་སོ།།  དེ་ཡང་ཐུགས་དཀྱིལ་ལ་རྩིག་པའི་ས་གཞི་ཆ་དགུར་བཏང་བའི་ཆ་གཉིས་གཉིས་རྭ་བའི་ས་ཞེས་གྲགས་ལ་ཞིབ་མོར་ན་རྭ་བ་གསུམ་ལ་བར་སྟོང་གཉིས་ལས་མེད་པས།  བར་སྟོང་གཉིས་ལ་ཆ་རེ་རེ་དང༌།  རྭ་བ་རེ་རེ་ལ་ཆ་གཉིས་སུམ་ཆ་རེའོ།།  དེ་བཞིན་དུ་གསུང་དང་སྐུ་ལའང་རྩིག་པའི་ཞིང་ཆ་བཅོ་ལྔ་རེར་བཏང་བའི་རྭ་བ་རེ་ལ་གཉིས་རེ་དང༌།  བར་སྟོང་རེ་ལ་ཡང་ཆ་རེའོ་ཞེས་རགས་རྩིས་ལ་འཇོག་ཀྱང༌།  བར་སྟོང་བཞི་ལས་མེད་པའི་ཆ་གཅིག་པོ་དེ་རྭ་བ་ལ་བསྣན་ནོ།།  འོན་ཀྱང་འདི་འདྲའི་རིགས་རྣམས་ཕྲ་མོ་ཙམ་ཡིན་པས་གནད་ཆུང་ངོ༌།།  
	ཐིག་སྐུད་ཡུམ་ལྔའི་ངོ་བོ་ཡིན་པས།  ཐིག་རྗེས་ཀྱང་ཡུམ་ལྔའི་རང་བཞིན་ཡིན་ལ།  དེའི་སྟེང་དུ་རྡུལ་ཚོན་ཡབ་ལྔའི་རང་བཞིན་བཀྲམས་པས།  ཐབས་ཤེས་ཟུང་འཇུག་གི་དག་པར་འགྱུར་བ་ཡིན་ནོ།།  ཕྱིས་ཀྱི་ཕལ་ཆེར་ཞིག་རྫས་ལྔའི་སྐབས་ཀྱི་དེ་ལྷག་གནས་ཞེས་པས་སྟ་གོན་ཙམ་ཡིན་གྱི།  ཐིག་ཚོན་བྱིན་རླབས་དངོས་ཕྱིས་བྱེད་དགོས་སྙམ་པ་སྣང་སྟེ།  ལྷག་གནས་ཀྱི་དོན་བྱིན་རླབས་སམ་རབ་གནས་ཡིན་པ་མ་གོ་ཞིང༌།  དཀྱིལ་ཆོག་ཚད་ལྡན་ཐམས་ཅད་ལ་བུམ་པ་ལྷག་གནས་ལས་གཞན་པའི་བུམ་སྒྲུབ་དངོས་གཞི་བྱེད་རྒྱུ་མེད་པ་དེ་ཕལ་ཆེར་ནེ་ཙོའི་འདོན་པ་ལྟར་སོང་ནས།  དོན་ལ་གཞུག་པ་མ་ཆུག་པར་ལྷག་གནས་ཡིན་པའི་ཕྱིར་སྟ་གོན་ཡིན་ལ།  དེའི་ཕྱིར་སྔོན་འགྲོ་ཡིན་པས་ཐིག་ཚོན་བྱིན་རླབས་དངོས་དེ་གཟོད་བྱ་དགོས་སྙམ་ནས།  བྱིན་རླབས་དངོས་གཞི་དུས་འཁོར་གྱི་རང་ལུགས་རྣམ་དག་དེ་སྔོན་འགྲོར་བཟུང་ནས་འགངས་ཆུང་བར་བྱས།  གཞན་ལ་གཡར་བའི་འདྲེས་ལ་ཆོ་ག་མ་དག་པ་དེ་དངོས་གཞི་གལ་བོ་ཆེར་བཟུང་ནས།  བྱིན་རླབས་ལན་གཉིས་བྱེད་པ་ནི་བླུན་རྟགས་ཆེན་པོར་སྣང་ལ།  དེས་ན་ཐིག་ཚོན་སྟ་གོན་ནི།  ཐིག་ཚོན་བྱིན་རླབས་སླར་བྱེད་རྒྱུའི་སྟ་གོན་མ་ཡིན།  བྱིན་རླབས་དངོས་གཞི་ཡིན།  ཐིག་འདེབས་པ་དང་ཚོན་འགྱེད་པའི་སྟ་གོན་ཡིན་པས་སྟ་གོན་ཞེས་བྱས་པ་མ་གོ་བའོ།།  དཔེར་ན།  བུམ་པ་སྟ་གོན་དེ་བུམ་སྒྲུབ་དངོས་གཞི་ཡིན་ཡང༌།  སློབ་མ་ལ་ཆུ་དབང་བསྐུར་བའི་སྟ་གོན་ཡིན་པས་སྟ་གོན་དུ་བཞག་པ་བཞིན་ནོ།།  སྟ་གོན་གྱི་དོན་ནི་གྲབས་ཡུལ་བྱེད་པ་ཡིན་ཏེ།  དཔེར་ན།  རལ་གྲི་ལེགས་པར་འདུས་བྱས་པ་དང༌།  དེའི་འཁྲུལ་འཁོར་བྱང་བར་སློབ་པ་ནི།  གལ་ཆེ་ཤོས་བྱིན་རླབས་ཀྱི་དཔེ་ཡིན་ལ།  གྲི་སྐོར་གྱིས་ཤིང་སྡོང་གཅོད་པ་ནི།  རྒྱ་ལམ་ཞིག་ན་ལས་ལ་སྦྱོར་བའི་དཔེ་ཡིན་ཏེ།  གཞན་རྣམས་དག་གི་ལུགས་ལྟར་ན།  འཁྲུལ་འཁོར་བྱང་བ་གལ་ཆུང་ལ།  སྡོང་པོ་གཅོད་ཁར་མཚོན་ཆ་སྐོར་བ་དངོས་གཞི་གལ་བོ་ཆེའོ་ཟེར་བ་དང་འདྲ་ལ།  དེ་འདྲ་བྱིན་རླབས་ལན་གཉིས་བྱས་པའི་ཕྱིར།  སྟ་གོན་ལན་གཉིས་སུ་འགྱུར་གྱི།  བྱིན་རླབས་ཕྱི་མ་དངོས་གཞི་མ་ཡིན་ཏེ།  འདི་སྐབས་རང་གི་དངོས་གཞི་ཐིག་གདབ་པ་དང་ཚོན་འགྱེད་པ་ཡིན་པའི་ཕྱིར་རོ།།  འོན་ཀྱང་བྱིན་རླབས་བརྩེགས་པ་བཟང་སྙམ་ན།  གཅིག་ཏུ་ན་དེ་ལྟར་གྱུར་བས་ལེགས་པར་རེ་ཡང་།  གཉིས་སུ་ན་སྔ་མ་ཐོབ་ཐང་ཅན་དང་ཕྱི་མ་རྟོག་པས་སྦྱར་བ་ཉིད་ཀྱིས་ཕྱིར།  ཆོ་ག་ཕྱི་མས་སྔ་མ་ཉམ་པར་བྱེད་པའང་སྲིད་པས།  དོན་མེད་ཆེན་པོ་བསྐྱེད་ཉེན་ཡོད་དོ།།

(༣) འཕྲོས་དོན་ཐོར་བུ།
 
 
གསུམ་པ་ལ།  དོན་ཚན་ལྔ་ལས།
 
 
༡ རྡུལ་ཚོན་གྱི་དཔངས་ལ་དཔྱད་པ།
 
 
	དང་པོ་རྡུལ་ཚོན་གྱི་དཔངས་ལ་དཔྱད་པ་ནི།  རྒྱུད་འགྲེལ་ལས།  ཚོན་གྱི་དཔངས་ལ་རེག་བྱ་ལ་སོགས་པའི་ཡོན་ཏན་གྱི་གྲངས་ཀྱི་དག་པས།  ནག་པོ་ལ་ནས་ཀྱི་རྐང་པ་གཅིག  དམར་པོ་ལ་གཉིས།  དཀར་པོ་ལ་གསུམ།  སེར་པོ་ལ་བཞི་ཞེས་གསུངས་ཤིང༌།  དོན་གྱིས་ན་ལྗང་སྔོ་གཉིས་ལ་ནས་ཀྱི་བརྒྱད་ཆ་ཡིན་པར་གསལ་ལོ།།  ཡང་ན་ཕྱོགས་ཀྱི་རིམ་པའི་ཁ་དོག་གི་དབྱེ་བ་མེད་པར་ཐུགས་ཀྱི་ཉེས་འགྱུར་གསུང་དང༌།  དེའི་ཉིས་འགྱུར་སྐུ་ལའང་གསུངས་པ།  ཕྱི་མ་འདིས་སྟེགས་དབུས་མཐོ་བའི་དབང་དུ་བྱས་པ་སྟེ།  དེ་བཞིན་དུ་རྭ་བ་རྣམས་རྡུལ་ཚོན་སེར་པོའི་དབང་ལས་སུམ་འགྱུར་དང༌།།  རེ་ཁ་གཞན་རྣམས་ཉིས་འགྱུར་དུ་གསུངས་པ་འདི་རྣམས་དེང་སང་ལག་ལེན་དུ་འདེབས་དཀའ་བས་ཡིད་ཀྱིས་མོས་པ་བྱ་ཞིང༌།  གོ་རིམ་དང་མཐུན་པའི་སྲབ་འཐུག་གི་ཁྱད་པར་ཅུང་ཟད་བྱས་ན་ལེགས་མོད།  རྭ་བ་རྣམས་སེར་པོའི་སུམ་འགྱུར་དུ་བྱེད་པ་སོགས་ལ་ཁ་ཅིག་ནུས་པའོ་སྙམ་པ་འདུག་ཀྱང༌།  འཕྲུལ་གྱི་ཡན་ལག་ཏུ་དགོངས་པ་མ་ཡིན་གྱི།  ཐང་ཆུའི་ཁྱད་པར་སོགས་བསྲེས་པས་དཀའ་བ་མེད་ཅེས་བླ་མ་པནྚི་ཏ་གསུངས་སོ།།  གཞན་ཡང་ཕྱོགས་མདོག་གི་གཞི་ལ་པདྨ་དང༌།  པདྨའི་སྟེང་དུ་ཉི་ཟླ་སོགས་ཀྱང་བརྩེགས་པ་ཡིན་པས་རྡུལ་ཚོན་རིམ་གྱི་མཐོ་བ་ཡིན་ལ།  ཁོར་ཡུག་གི་ས་ལའང་རྡུལ་ཚོན་ནས་གང་ཙམ་འགྲེལ་བར་གསུངས་སོ།།  ནས་ཞེས་བྱ་བ་དཀྱིལ་འཁོར་རང་རང་གི་ཆ་ཆུང་ཕྱེད་ལ་བརྒྱད་དུ་བགོས་པའི་ཆ་སྟེ།  དཀྱིལ་འཁོར་རང་རང་གི་རྩ་ཐིག་གི་བདུན་བརྒྱ་དྲུག་ཅུ་རེ་བརྒྱད་ཀྱི་ཆ་ཤས་ཡིན་མོད།  འོན་ཀྱང་ཐུགས་དང་གསུང་གི་དཀྱིལ་འཁོར་ལ།  ནས་ཀྱི་བྱེད་ཕྱེད་དང་བཞི་ཆ་ལ་ནས་སུ་མིང་བཏགས་པའང་ཡོད་གསུངས་སོ།།
 
 
༢ མཚན་མ་ངན་པ་བཟློག་པ།

	དེས་ན་འདིར་རང་ལུགས་ནི་དཔེར་ན་མེ་མཚམས་ཀྱི་ལྷར་གསུང་ཚད་ཟུར་ཐིག་གིས་ཁུལ་གྱི་སྟེང་ན་གནས་པ་ཡིན་ལ།  དེ་ལས་གཞི་དམར་ནག་གཉིས་ཀའི་ཆ་ཡོད་ཀྱང་ནག་པོ་གཙོ་ཆེ་བ་ཡིན་པས།  དེར་གནས་པའི་ལྷ་དང་མཚན་མ་ནག་པོར་འགྱུར་རོ།།  དེས་ན་ཤར་དྲང་ཐད་ནི་རླུང་ཁམས་ཁོ་ན་ཡིན་ལ།  ཤར་ལྷོའི་མཚམས་དྲང་ཐད་ནི་གཙོ་བོ་རླུང་ལ་འཁོར་མེ་ཡོད་པ་ཡིན་པས།  གནས་སྐབས་གཞན་དུ་ཤར་ལྷོ་རླུང་དུ་བཤད་པའང་ཡོད་མོད་གཙོ་ཆེ་བར་དགོངས་སོ།།  གཡས་སྐོར་གྱི་རིམ་པས་བསྒྲོད་པའི་དབང་དུ་བྱེད་ན།  ཤར་ནས་བརྩམས་ཏེ་ཤར་ལྷོའི་མཚམས་སུ་ཕྱིན་པ་ན།  མཚམས་དེར་འབྱུང་བ་གཉིས་ཀར་འཛོམས་ཡང༌།  རླུང་ནི་སྔ་རོལ་ནས་འགྲོགས་ཏེ་ཡུན་རིང་ལོན་པའི་གདོང་མ་ཡིན་ལ།  མེ་ནི་འཕྲད་མ་ཐག་པ་ཡིན་པས་མེ་བས་རླུང་སྟོབས་ཆེ་བ་ཡིན་ནོ།།  དེས་ཐམས་ཅད་ལ་འགྲེ་སྟེ།  དེ་ཡང་དགེ་བའི་ལས་དང་མཆོག་སྒྲུབ་ལ་གཡས་སྐོར་དུ་བརྩི་ཞིང༌།  དགེ་མིན་གྱི་ལས་ལ་གཡོན་སྐོར་དུ་བརྩི་བའང་ཡོད་ན།  འདིར་ནི་གཡས་སྐོར་རོ།།  གཞན་ཡང་རྣམ་པ་གཅིག་ཏུ་ན་ལྷའི་མཚན་མའི་སྐབས་སུ།  ཤར་ཤར་ལྷོ་ནག་པོ་སོགས་ཀུན་ཏུ་གྲགས་ཤིང་གསུངས་ལ།  ས་གཞིའི་ཕྱོགས་མདོག་ལ་དེ་འདྲ་མ་གསུངས་པ་ཉིད་ཀྱིས་གཞིའི་ཕྱོགས་མདོག་གི་མཚམས་ཟུར་ཐིག་ལ་བྱེད་པར་གྲུབ་པོ།།  འོ་ན་ཡེ་ལེའི་ཉེར་བདུན་པའི་འགྲེལ་བར་ཤར་དང་མེར་ནག་པོ་དང༌།  ལྷོ་དང་བདེན་བྲལ་དུ་དམར་པོ་དང༌།  ནུབ་དང་རླུང་དུ་སེར་པོ་དང༌།  བྱང་དང་དབང་ལྡན་དུ་དཀར་པོའོ།།  ཞེས་གསུངས་པས།  ལུང་གསལ་ཁ་དང་བཅས་པའི་ཕྱིར།  གཞིའི་ཕྱོགས་མདོག་ཤར་ཤར་ལྷོ་ནག་པོ་སོགས་འདི་ཁོ་ནའོ་སྙམ་ན།  དེ་ནི་སྡོམ་ཆེན་གྱི་སྒོས་ཆོས་ཡིན་པས་དུས་ཀྱི་འཁོར་ལོ་ནས་བཤད་པའི་དཀྱིལ་འཁོར་གཞན་ལ་མི་རུང་ངོ༌།།  དེའི་རྒྱུ་མཚན་ཡང་དཀྱིལ་འཁོར་དེ་ལ་སྒོ་བརྒྱད་ཡོད་ཅིང༌།  དེའི་ཟུར་ཐིག་ཀྱང་དོན་གྱི་ཚངས་ཐིག་ཡིན་པས།  ཚངས་ཐིག་ལ་མཚམས་འཆོལ་པ་དང༌།  སྒོ་ལ་ཁ་དོག་ཕྱེད་ཚལ་དུ་གཏོགས་པ་དཀྱིལ་འཁོར་གང་གི་ལུགས་ལ་ཡང་མི་རུང་བས་རྒྱུ་མཚན་དེའི་ཕྱིར་དེ་ལ་དེ་ཡིན་ནོ།།  དེ་ལྟ་བས་ན་དུས་འཁོར་ཡོངས་རྫོགས་ཀྱི་དཀྱིལ་འཁོར་ལ་ནི།  ཕྱོགས་བཞི་མཚམས་བཞི་ཡིན་ལ།  སྡོམ་ཆེན་ལ་ནི་ཕྱོགས་བརྒྱད་མཚམས་བརྒྱད་ཡིན་ཏེ།  སྒོ་བརྒྱད་དང་དུར་ཁྲོད་བཅུ་དྲུག་གི་རིགས་པས་སོ།།  འདི་ཡང་བླ་མའི་ཞལ་ལུང་མེད་པར་ཤེས་རབ་ཆེ་རུ་རེ་བས་དཔེ་སྒྲོག་བྱེད་པ་རྣམས་ལ་འཁྲུལ་གཞི་སྐྱེ་བ་ནི་བདེན་པར་སྣང་ངོ༌།།
 
 
༤ དག་པ་བཤད་པ།
 
 
	དོན་ཚན་བཞི་བ་དག་པ་བཤད་པ་ནི།  དེ་ལྟར་བྲིས་པའི་དཀྱིལ་འཁོར་བཞེངས་པ་དེ་ལ་དག་སྦྱོར་གྱི་རིམ་པ་མང་དུ་གསུངས་པ་ལས།  ཕྱི་འཇིག་རྟེན་ཁམས་ལ་སྦྱར་ཚུལ་གཅིག་ནི།  འཇིག་རྟེན་ཁམས་མཉམ་གྱི་དག་པར་གྲགས་པ་དེ་ཡིན་ཏེ།  གཞན་དུ་བརྗོད་ཟིན་ཏོ།།  ཡང་རྣམ་གྲངས་གཅིག་ལ།  ལུས་ཀྱི་དཔྱི་མན་ཆད་དུ་སོར་དྲུག་པ་བརྒྱད་ཡོད་པ་ནི།  དམྱལ་བ་བདུན་དང་ཀླུའི་གནས་ཏེ་བརྒྱད་དག་པ་སྐུའི་དཀྱིལ་འཁོར་རོ།།  གསུང་གི་དཀྱིལ་འཁོར་ནི་ཕྱི་རོལ་དུ་ལྷུན་པོ་དང༌།  ནང་དུ་སྒལ་ཚིགས་ཏེ་དཔྱི་ནས་མགྲིན་པའི་འོག་མཚམས་ཀྱི་བར་རོ།།  རི་རབ་ཀྱི་མགྲིན་པ་དང་ལུས་ཀྱི་མགྲིན་པ་དང༌།  གདོང་གི་ཕྱེད་འོག་མ་ནི་ཚོན་ས་ཕན་ཆད་ཐུགས་དཀྱིལ་དངོས་དང་སྦྱོར་ཞིང༌།  རི་རབ་ཀྱི་གདོང་དང་ལུས་ཀྱི་གདོང་གི་ཕྱེད་གོང་མ་ནི།  བདེ་གཤེགས་འཕར་མ་དང༌།  གཙོ་བོའི་གནས་ནི་རི་རབ་ཀྱི་གཙུག་ཏོར་དང༌།  ལུས་ཀྱི་གཙུག་ཏོར་དག་པའོ།།  འདི་ནི་དཔངས་ཚད་ལ་སྦྱར་བ་ཡིན་ལ།  ལུས་ཀྱི་རྒྱ་ཚད་དང་སྦྱར་བ་ནི།  རྟེན་སྙིང་གའི་ཐིག་ལེ་བརྟེན་པ་རང་བྱུང་གི་ཡེ་ཤེས་མ་རིག་པ་དང་བཅས་པ་ནི་བདེ་བ་ཆེན་པོའི་འཁོར་ལོས་དག་པའོ།།  སྙིང་གའི་འཁོར་ལོ་ནི་ཐུགས་དཀྱིལ་ལོ།།  དེའི་སྒོ་བཞི་ནི་གནས་སྐབས་བཞི།  མགྲིན་པ་ནས་ལྟེ་བའི་མཐར་ཐུག་པ་ནི་གསུང་དཀྱིལ་དང༌།  དེའི་སྒོ་བཞི་ནི་རྩ་བཞི།  མཛོད་སྤུ་ནས་ཆུ་སོའི་བར་ནི་སྐུ་དཀྱིལ་དང༌།  བཤང་གཅི་ཁུ་བའི་བུ་ག་གཙུག་ཏོར་གྱི་འཁོར་ལོར་བཅས་པ་ནི་སྒོ་བཞིའོ།།  ཕྱི་མ་འདི་རྩ་རྒྱུད་ཀྱི་དགོངས་པ་ཡིན་ཞེས་གསུངས་སོ།།  དེ་ཡང་སེམས་ལ་གནས་སྐབས་བཞི་དང༌།  རླུང་ལ་རྩ་བཞི་དང༌།  ལུས་ལ་འཛག་པའི་སྒོ་བཞི་སྟེ་སྒོ་རྣམས་ཀྱང་ལུས་ངག་ཡིད་ཀྱི་ཆོས་སུ་སྦྱར་བའོ།།
 
 
༥ འདོད་ཕྱིར་འདོད་ལ་དཔྱད་པ།
 
 
	དོན་ཚན་ལྔ་བ་འདོད་ཕྱིར་འདོད་ལ་དཔྱད་པ་ནི།  འདོད་ཕྱིར་འདོད་རྣམས་ལ་འགྲེལ་ཆེན་ལས།  ཤར་སྒོའི་བྱང་དུ་ས་སྡེ།  ལྷོ་སྒོའི་ཤར་དུ་ཀ་སྡེ།  བྱང་སྒོའི་ནུབ་ཏུ་ལ་སྡེ་སྟེ་ས་བོན་ལྔ་ཚན་རེ་གསུངས་ནས།  ནུབ་སྒོའི་ལྷོ་རུ་ཀྵཿགཅིག་པུ་ལས་མ་གསུངས་ཏེ།  དེ་ཡང་ཤར་ནུབ་ཀྱི་ཡི་གེ་རྣམས་ཡེ་ཤེས་དང༌།  ལྷོ་བྱང་གཉིས་ནམ་མཁའི་ཁམས་སུ་དགོངས་པ་སྟེ།  ནུབ་ཀྱི་གཡོན་དུ་ཀྵཿགཅིག་པུ་ལས་མི་འབྱུང་བ་ནི་དོན་ལ།  ལ་ཝ་ར་ཡ་ཀྵཿསྟེ་ཡི་གེ་ལྔ་ཡིན་ཡང་མཐར་གནས་བཞི་བོ་རིམ་པ་གཅིག་ལ་ལན་གཉིས་ཟློས་པ་མི་ལེགས་པ་དང༌།  ལྷ་ཡང་ཁྱད་བྱའི་འདོད་མ་སོ་དྲུག་ལས་མེད་པས།  ཡི་གེ་ལྔ་འདུས་ཀྱི་ངོ་བོ་ཀྵཿཡིག་ཏུ་བསྡུས་པའོ།།  དེས་ན་གསལ་བར་གསུངས་པ་འདི་ཡང་རགས་བཤད་དམ།  དགོངས་པ་གཞན་དུ་དྲངས་དགོས་པ་མ་ཡིན་ཏེ།  ཕྱོགས་ཀྱི་རིམ་པ་དང་ཡི་གེའི་ཁམས་བསྟུན་ནས་གསུངས་པའི་ཕྱིར་དང༌།  སྐབས་འདི་ལ་སོ་སོར་ཕྲལ་ནས་བཤད་པ་དང༌།  སྡེ་ཚན་བསྡོམས་པ་ལ་ཡིག་ཚོགས་ཆེ་ཆུང་དང༌།  གོ་དཀའ་སླའི་ཁྱད་པར་མེད་པའི་ཕྱིར་རོ།།  གཡས་གཡོན་གྲངས་མ་མཚུངས་པས་མི་མཛེས་སོ་སྙམ་དུ་ཡང་བསམ་པར་མི་བྱ་སྟེ།  མཛེས་མི་མཛེས་བློས་བཏགས་ཚུལ་གྱི་ཁྱད་ཡིན་པས་ངེས་བཟུང་མེད་ལ།  གྲངས་སྙོམ་པ་ནི་མཐའ་གཅིག་ཏུ་མི་དགོས་ཏེ།  གཟའ་ཡུམ་གྱི་དཀྱིལ་འཁོར་དང༌།  མངོན་བརྗོད་བླ་མའི་ཞབས་གཅིག་པའི་དཀྱིལ་འཁོར་སོགས་མཐོང་བས་ཤེས་སོ།།  དེས་ན་སྔགས་རྒྱུད་གསུང་པ་པོས་གང་བཤད་པ་དེ་ཉིད་ལ་ཡིད་ཆེས་བྱ་དགོས་ཀྱི།  ཕལ་བའི་བློས་དགག་སྒྲུབ་མི་ཐུབ་པས།  དབང་ལེའི་འགྲེལ་བའི་དངོས་བསྟན་འདི་ཡང་བཅོས་མ་བཏབ་པར་འདམ་ཁའི་རྣམ་གྲངས་གཅིག་ཏུ་ཁས་ལེན་ནོ།།  འོ་ན་ཕྱོགས་ཕྱོགས་སུ་བརྒྱད་བརྒྱད་ཟུར་བཞིར་རེ་རེ་དང་བཅས་པའི་འགོད་ཚུལ་འདི་ཇི་ལྟ་བུ་ཞེ་ན།  འདི་ཡང་མཛེས་བྱེད་ཙམ་དུ་བློས་བཅོས་པ་མ་ཡིན་ཏེ།  སྒྲུབ་ལེའི་འགྲེལ་བར།  རང་རང་གི་སྤྲུལ་གཞི་དང་སྦྱར་ནས་གསུངས་པའི་རྗེས་སུ་ཐམས་ཅད་རང་རིག་དང་ཁམས་ཀྱི་ཕྱོགས་སུ་འགོད་པར་གསུངས་པས་བསྟན་པ་ཡིན་ལ།  དེ་ལ་ཡང་རྒྱ་བོད་ན་འགོད་ཚུལ་མི་འདྲ་བ་ཅི་རིགས་པ་ཡོད་མོད།  ལྷའི་འགོད་ཚུལ་དང་ས་བོན་སྦྱོར་ཚུལ་སྒྲུབ་ཐབས་བཤད་པ་དང༌།  ཕྱག་མཚན་འགོད་ཚུལ་གོང་དུ་བཤད་པ་ནི།  བླ་མ་དམ་པའི་མན་ངག་མ་ནོར་བ་ཡིན་ལ།  ཡང་ཕྲེང་བ་ལས་འབྱུང་བ་ནི་འདི་ལྟར་བཀོད་དེ།  ཨུཏྤལ་གོས་དང་གྲི་གུག་འཁོར་ལོ་ཁ་ཊྭཱཾ་ག།  ཤར་གྱི་གཡས་ཏེ་གྲི་གུག་རལ་གྲི་གྲི་གུག་ཟུང༌།།  པདྨ་རོ་སྣོད་དབྱུག་པ་ཤཀྟི་པདྨ་རྣམས།།  ལྷོ་ཡི་གཡས་ཏེ་དགྲ་སྟ་མདའ་དང་གྲི་གུག་གཉིས།།  འཁོར་ལོ་དུང་ཆོས་ཁབ་དང་འཁོར་ལོ་རྣམས།།  ནུབ་ཀྱི་གཡས་ཏེ་ཆོས་འབྱུང་འཁོར་ལོ་གྲི་གུག་གཉིས།།  ཨུཏྤལ་མེ་ལོང་རྩེ་གསུམ་པདྨ་ཨུཏྤལ་རྣམས།།  བྱང་གི་གཡས་ཏེ་པི་ཝཾ་ཐོ་བ་གྲི་གུག་གཉིས།།  ཞེས་བསྡོམས་ལ།  ཀྲི་ཡ་ས་མྱད་ཙ་ནི་དེའི་རྗེས་འབྲང་ཁོ་ན་ཡིན་ཞིང༌།  སཱ་དྷུ་པུ་ཏྲ་ཡང་ཕལ་ཆེར་དེའི་རྗེས་སུ་འབྲང་བས་འགྱུར་ནོར་རམ་ཡིག་ནོར་ཞིག་ལ་ཆོས་འབྱུང་གི་ཚབ་ཏུ་ཕུབ་ཅེས་པ་བྱུང་མོད་གཞན་འདྲའོ།།  ཕྱོགས་རྣམས་ཀྱི་གཡོན་གྱི་སྟེགས་བུ་ལ་བཞི་བཞི་འགོད་ཚུལ་འདི་རྣམས་ལ།  ཕྱིས་བོད་པས་མི་འདྲ་བ་སྣ་ཚོགས་བྱས་འདུག་པ་ནི།  ཕལ་ཆེར་བློ་བཟོ་ཁོ་ན་ཡིན་པར་སྣང་བས་རྗེས་སུ་འབྲང་ཀྱང་དགོས་པ་ཆུང་ལ།  སྤྱིར་ཡང་ལུང་གསལ་མེད་པའི་རིགས་རྣམས་དམ་པའི་མན་ངག་ལ་བརྟེན་པ་གནད་དུ་ཆེའོ།།
 
 
༥༽དངོས་གཞིའི་དང་པོ་དཀྱིལ་འཁོར་སྒྲུབ་པ།
 
 
	ལྔ་བ་དངོས་གཞིའི་དང་པོ་དཀྱིལ་འཁོར་སྒྲུབ་པ་ལ་དཀྱིལ་འཁོར་སྒྲུབ་པའི་སྦྱོར་བ་དང༌།  དཀྱིལ་འཁོར་སྒྲུབ་པ་དངོས་སོ།།
 
 
༡ དཀྱིལ་འཁོར་སྒྲུབ་པའི་སྦྱོར་བ།
 
 
	དང་པོ་ལ་རྒྱན་དགྲམ་པ།  ལས་བྱེད་བསྐོ་བ།  སྦྱིན་སྲེག་འབུལ་བ།  བུམ་པ་སོགས་ངེས་པའི་ཡོ་བྱད་བཤམ་པའོ།།
 
 
(༡) རྒྱན་དགྲམ་པ།
 
 
དང་པོ་རྒྱན་དགྲམ་པ་ནི་སྤྱི་དང་འདྲ་སྟེ་གོ་སླའོ།།
 
 
(༢) ལས་བྱེད་བསྐོ་བ།
 
 
	གཉིས་པ་ནི།  དེ་ནས་སློབ་དཔོན་དུ་འོས་པ་བཞི་ལ།  རྡོ་རྗེ་དྲིལ་བུ་གཏད་དེ་སློབ་དཔོན་གྱི་བཀས་གནང་བ་སྦྱིན།  སྒོ་བཞིའི་སློབ་དཔོན་དུ་བསྐོ་ཞིང༌།  བུམ་སྐྱོང་རྣམས་དང་སྦྱིན་སྲེག་གི་སློབ་དཔོན་ཡང་སྐོང་པའོ།།
 
 
(༣) སྦྱིན་སྲེག་འབུལ་བ།
 
 
	གསུམ་པ་ནི།  དེ་ཉིད་བཅུ་ཤེས་པའི་སློབ་མ་བཟང་པོ་ཞིག་སྦྱིན་སྲེག་གི་དོན་དུ་ལས་ཀྱི་རྡོ་རྗེར་བསྐོ།  སློབ་དཔོན་རང་ཉིད་བདག་བསྐྱེད་བྱེད་པ་ཡན་ཆད་དུ་དེས་སྦྱིན་སྲེག་བྱའོ།།  གལ་ཏེ་མེད་ན་སློབ་དཔོན་རང་ཉིད་ཀྱིས་སྦྱིན་སྲེག་བྱ་སྟེ།  རྒྱུད་འགྲེལ་དངོས་བསྟན་གྱི་གོ་རིམ་ཇི་ལྟ་བ་བཞིན་དུ་སྒྲུབ་ཅིང་མཆོད་པའི་སྔོན་དུ་བྱུར་བསལ་ཞིང་དགེ་ལེགས་སུ་བསྒྲུབ་པའི་ཕྱིར།  དཀྱིལ་འཁོར་ཁང་བ་དེ་ཉིད་དུ་ཞི་རྒྱས་རྐྱང་བ་གང་རུང་གི་སྦྱིན་སྲེག་ངེས་པར་བྱ་ཞིང༌།  སྟེང་ཁང་གི་ནང་དཀྱིལ་འཁོར་གྱི་སྟེང་ཐད་དམ།  དཀྱིལ་འཁོར་ཁང་པ་གཞན་དུ་ལས་ཐམས་ཅད་པའི་སྦྱིན་སྲེག་ཀྱང་རུང་ལ།  ཡང་ལས་སོ་སོ་སྒྲུབ་པའི་དབང་བསྐུར་བ་ཡིན་ན།  དེ་དང་དེའི་སྦྱིན་སྲེག་སྒྲུབ་པ་ཡིན་ཏེ།  འདི་དག་རྒྱས་པར་ཀུན་མཁྱེན་ཆེན་པོས་མཛད་པའི་སྦྱིན་སྲེག་གི་ཡི་གེ་རྣམས་སུ་ཤེས་པར་བྱ་ལ།  ཐབ་བཅུ་བོའི་ཚད་ནི།  ཆོས་རྒྱལ་ཕྱོགས་ལས་རྣམ་རྒྱལ་གྱི་ཐིག་རྩར་ཡང་ཤེས་པར་བྱའོ།།  དེས་ནི་སྐབས་འདིའི་རྒྱུད་འགྲེལ་གྱི་དོན་ཕྱིན་ཅི་མ་ལོག་པར་རྟོགས་པར་འགྱུར་རོ།།  གལ་ཏེ་སྐབས་འདིར་སྦྱིན་སྲེག་མ་གྲུབ་ན།  དཀྱིལ་འཁོར་མཆོད་པའི་སྐབས་སུ་བྱས་པས་ཀྱང་དོན་མ་འགྲུབ་སྟེ་བླ་མ་རྣམས་ཀྱི་མན་ངག་གོ།
 
 
(༤) བུམ་པ་སོགས་ཡོ་བྱད་བཤམ་པ།
 
 
	བཞི་བ་ནི།  དེ་ནས་བུམ་པ་རྣམས་སྤྱན་འདྲེན་ཏེ།  དེ་ཡང་བུམ་པ་བཅུ་ཡོད་ན།  ཕྱོགས་མཚམས་བརྒྱད་དུ་བུམ་པ་བརྒྱད་དང༌།  རྒྱལ་བ་ནི་ཤར་གྱི་བུམ་པའི་ཤར་དང༌།  རྣམ་པར་རྒྱལ་བ་ནི་ནུབ་ཀྱི་བུམ་པའི་ནུབ་ཏུ་ཕན་ཚུན་ལྟེ་བའི་བར་དུ་སོར་གཉིས་ཙམ་གྱི་བར་སྟོང་ཡོད་པར་བྱས་ཏེ་འགོད།  རྒྱལ་བའི་བུམ་པའི་སྟེང་དུ་རྣམ་རྒྱལ་ཆེན་པོ་དུང་ཆོས་བཞག་ཅིང༌།  རྣམ་རྒྱལ་བུམ་པའི་སྟེང་དུ་ཉ་ཕྱིས་སམ།  ཐོད་པའམ།  དུང་གི་སྣོད་དུ་བདུད་རྩི་ལྔ་དང༌།  སྒྲོན་མ་ལྔའི་རིལ་བུ་རིགས་དྲུག་གི་ས་བོན་ལན་བདུན་བཟླས་ཏེ་བཞག  བུམ་པ་ལྔའི་ཕྱོགས་ལ་ཕྱོགས་བཞི་དང༌།  རྒྱལ་བའི་བུམ་པ་སྔར་བཞིན།  རྒྱལ་བའི་སྟེང་དུ་རྣམ་རྒྱལ་བུམ་པ་ནི་དུང་ཆོས་ཉིད་ཡིན་ལ།  དམ་རྫས་ཀྱིས་བཀང་བའི་ཐོད་པ་ནི་ནུབ་ཀྱི་བུམ་པར་བཞག་གོ།  གཞན་ཡང་མཆོད་པ་དང་གཏོར་མ་དང་དབང་རྫས་རྣམས་ཀྱང་ཉེ་བར་བཤམ་མོ།།  རྒྱན་དང་མཆོད་གཏོར་འགྲེམ་པ་ཐམས་ཅད་ལ་གཙོ་བོའི་སྔགས་དང༌།  ཨོཾ་སྥ་ར་ཎ་ཁཾ་ཞེས་བརྗོད་ནས་འགོད་པར་འདོད་དོ།།  མཆོད་པའི་རྟ་བབས་རྩིག་པ་སོགས་ངེས་པ་ཅན་དུ་མི་དགོས་ཀྱང༌།  མཆོད་ནི་ཇི་ཙམ་རྒྱས་པ་དེ་ཙམ་བཟང་བས་གང་ཡང་བཀག་པ་མེད་ཅིང་འགལ་བ་མེད་དོ།།
 
 
༢ དཀྱིལ་འཁོར་སྒྲུབ་པ་དངོས།
 
 
	གཉིས་པ་དཀྱིལ་འཁོར་སྒྲུབ་པ་དངོས་ལ།  གཞན་གྱི་འདོད་པ་བརྗོད་པ་དང༌།  རང་ལུགས་གཉིས་སོ།།
 
 
(༡) གཞན་གྱི་འདོད་པ་བརྗོད་པ།
 
 
	དང་པོ་ནི།  དུས་ཞབས་པས་མཛད་ཟེར་བའི་དཀྱིལ་ཆོག་ཏུ་རང་གི་དཀྱིལ་འཁོར་སྤྲུལ་དང་བསྲེ།  ཞེས་རྒྱུད་སྡེ་གཞན་གྱིས་རྒྱས་འགེབས་དང༌།  རྗེ་ཤེས་རབ་སེངྒེ་བ།  དམིགས་པ་བརྟན་པའི་རྣལ་འབྱོར་བས་བདག་མདུན་དབྱེར་མེད་དུ་བསྒོམ།  མི་བརྟན་ན་བདག་མདུན་ཐ་དད་དུ་བྱེད་གསུང་ལ་།  གྲུབ་ཆེན་ཡུ་མོ་བདག་བསྐྱེད་ཚར་ནས་མདུན་བསྐྱེད་གཞལ་ཡས་ཁང་སྒོམ།  སྙིང་གར་མངོན་བྱང་ལྔ་ལས་གཙོ་བོ་ཡབ་ཡུམ་བསྐྱེད།  དེའི་མཁའ་ནང་ནས་གཙོ་བོ་སྤྲོས་ཏེ།  དབུས་ཀྱི་གདན་ལ་འཁོད་པ་སོགས་ལྷ་རྣམས་བཀོད་ནས་ཡབ་ཡུམ་སྙོམས་འཇུག་གི་སྦྱོར་བས་ཡེ་ཤེས་པ་སྤྱན་འདྲེན་མཛད་དོ།།  དེ་ལ་མཁས་པ་ཁ་ཅིག་ནི།  དེ་རྡུལ་ཚོན་གྱི་རིགས་འདྲེ་ཡིན་ཡང་དམ་ཚིག་པ་བསྐྱེད་པ་མཆོད་པ་ཆད་དོ་ཞེས་སྐྱོན་འདོགས་མོད།  སྐྱོན་དེ་ནི་མི་འཇུག་པར་སྣང་ལ།  དེ་རྣམས་ཀྱང་སོ་སོའི་བླ་མའི་མན་ངག་ཡིན་ཏེ་མཆི་ཞིང༌།  སྤྱིར་རྒྱུད་གཞན་གྱི་ཆོ་གས་ཀྱང་སྒྲུབ་ཏུ་རུང་བས་སྐུར་བ་ནི་མི་འདེབས་ལ།  འོན་ཀྱང་དངོས་བསྟན་རྒྱུད་འགྲེལ་དང་མི་མཐུན་ནོ།།
 
 
(༢) རང་ལུགས་བཤད་པ།

	འདིར་ཁ་ཅིག་ཚིགས་བཅད་འདི་གྲངས་ཅན་འགོག་པ་ཡིན་ཟེར་ཏེ།  བདག་བཀག་པས་ཤུགས་ལ་ཁེགས་པ་ཙམ་ནི་ཡིན་དུ་རུང་ལ།  གཞན་དུ་ན་ཆོས་དབྱིངས་ཡེ་ཤེས་མཚོན་པ་ལ་གྲངས་ཅན་ཙམ་བཀག་པས་དགག་བྱ་ཤིན་ཏུ་རྒྱ་ཆུང་ནས་མི་ཕན་པའི་ཕྱིར་དང༌།  སྔགས་ཀྱི་དམ་ཚིག་གི་སྤྱོད་པ་ཅན་དག་འདོད་པའི་ལྷ་ལ་བསྟོད་པའི་སྐབས་སུ་ཡང་གྲངས་ཅན་ལ་སྙིང་ན་སྐྱེ་རེ་བ་ཡོད་པ་ལྟར་འཆད་པ་སྐབས་སུ་མ་བབ་ཅིང༌།  འོས་མ་ཡིན་པའི་ཕྱིར་མི་འཐད་དོ།།  ཡེ་ཤེས་གཉིས་པ་ནི།  རླུང་ཁམས་ཀྱི་དྭངས་མ་སྟོང་པ་ཆེན་པོ་སྟེ།  བྱ་བ་གྲུབ་པའི་ཡེ་ཤེས་དེ་ནི་དུས་ཀྱི་འཁོར་ལོ་དང་སྣ་ཚོགས་ཡུམ་ལ་སོགས་པ་རྡོ་རྗེ་དཀྱིལ་འཁོར་གྱི་ལྷ་ཚོགས་རྣམས་དང༌།  མཆོག་གི་དང་པོའི་སྐྱེས་བུ་ཡིན་ལ།  སྤྲོས་པ་མེད་པའི་ཡེ་ཤེས་དཔེ་དང་རྟགས་ཀྱིས་མཚོན་དུ་མེད་དེ།  ངོ་བོ་བརྗོད་བྲལ་བློས་ཡུལ་ལས་འདས་པ་དེ་ནི་ནམ་མཁའ་གཟུགས་ཅན་ཀུན་ལ་ཁྱབ་པ་ལྟར་ཤེས་བྱ་ཀུན་ཏུ་འགྲོ་ཡང་གཞན་ལ་མ་ལྟོས་པར་ཐེར་ཟུག་ཏུ་གནས་ཤིང༌།  སྤྲོས་མེད་ཀྱི་ཡེ་ཤེས་ཁོ་ནས་ཀུན་རྫོབ་དང་དོན་དམ་པའི་སྒྲ་སྐད་ཐམས་ཅད་མཁྱེན་པའི་ཕྱིར།  སྙན་རྣམ་པ་ཐམས་ཅད་པའམ་ཀུན་ནས་སྙན་དང༌།  དེ་བཞིན་དུ་ཤངས་དང་ཞལ་དང་སྤྱན་དང་དབུ་དང་ཕྱག་དང་ཞབས་རྣམ་པ་ཐམས་ཅད་པའོ།།  འབྱུང་བོ་སྣོད་བཅུད་ཐམས་ཅད་ཐམས་ཅད་ཀྱི་གནས་ལུགས་མཐར་ཐུག་པ་སྟེ།  འབྱུང་བོ་ཆོས་ཐམས་ཅད་ཀྱི་མགོན་ཏེ་ཆོས་ཉིད་ཀྱང་ཡིན་ལ།  མཆོག་དོན་དམ་གྱི་ཕུང་ཁམས་དབང་ཡུལ་སྣོད་བཅུད་སྲིད་པ་གསུམ་གྱི་ངོ་བོ་མཚན་ཉིད་འཛིན་ཞིང༌།  འཁོར་འདས་ཀྱི་རྒྱུ་ཀུན་གཞི་རྣམ་ཤེས་ཀྱིས་བསྡུས་པའི་ཆོས་རྣམས་དག་གི་ཡང་རྒྱུ་སྟེ།  གཞི་རྟེན་དུ་གྱུར་བ་ནང་གི་རིག་པ་སྟེ་མི་འགྱུར་བའི་བདེ་བ་ཆེན་པོ་སོགས་པའི་སྒྲས་རླུང་འགགས་པ་དང་རྣམ་པ་ཀུན་ལྡན་ཡང་སྟེ།  ལམ་གྱི་རྣལ་འབྱོར་དེ་དག་གིས་རྟོགས་པར་བྱ་བའི་ཡུལ་གནས་ལུགས་མཆོག་གི་བདེ་བའི་གོ་འཕང་དུས་ཀྱི་འཁོར་ལོ་ལ་ཕྱག་འཚལ་ལོ།།  
	ཁ་ཅིག་དུས་དང་སྣ་ཚོགས་ཞེས་པ་འདི་ལ་མི་འགྱུར་བའི་དུས་དང༌།  འབྱུང་བ་བཞི་དག་པའི་སྣ་ཚོགས་རྡོ་རྗེ་ཞེས་འཆད་ཀྱང་ནུས་པ་ཆུང་ལ།  ལམ་གྱི་སྐབས་སུ་དཔེ་མེད་རྩ་དབུ་མ་དང༌།  རྡོ་རྗེ་རླུང་འཛིན་འཛིན་པ་དང༌།  སྙན་སོགས་ཡན་ལག་གི་རླུང་གི་རྡོར་བཟླས་སོ།།  ཞེས་ཟེར་བ་ཡང་སྐབས་དང་མ་འབྱོར་བས་དགོས་མེད་ཀྱི་སྤྲོས་པ་ཙམ་མོ།།  སྟོང་པ་གསུམ་པ་མེ་ཁམས་ཀྱི་དྭངས་མ་ནི།  དོན་དམ་མཉམ་ཉིད་ཀྱི་ཡེ་ཤེས་གང་དེ་ཇི་ལྟ་ཇི་སྙེད་རྟོགས་པའི་ཐུགས་མཁྱེན་པ་དང༌།  སྣང་སྟོང་གཉིས་སུ་མེད་པའི་སྐུ་སྣ་ཚོགས་པ་སྤྲོ་བར་བྱེད་ཅིང༌།  ཁྱད་གཞི་ནུས་མ་སྟེ་ཕྱག་རྒྱ་ཆེན་མོ་ལྷ་མོའི་གཟུགས་ལ་ཁྱད་བཅོས་ཁམས་གསུམ་གྱི་གཟུགས་ཅན་གློག་གི་མེ་དང་མཚུངས་པ་སྟེ།  གཏུམ་མོའི་འབར་སྣང་འཕོ་བ་བཅུ་གཉིས་དང་རྟེན་འབྲེལ་བཅུ་གཉིས་སྒྲིབ་བྲལ་དུ་གྱུར་བས།  ཤེས་རབ་བདེན་དོན་གྱི་ཡེ་ཤེས་བཅུ་གཉིས་ཉི་མ་བཅུ་གཉིས་ལྟ་བུ་དག་གི་གཟི་བརྗིད་ཅན།  ཡེ་ཤེས་རྡོ་རྗེ་བདེ་བ་ཆེན་པོ་ལ་ཀུན་རྫོབ་ལམ་གྱི་དུས་སུ་བསྐྱེད་འཕེལ་བརྟན་གསུམ་གྱི་བྱ་བ་བྱེད་ནུས་པའི་སྣང་བ་སྟེ་འོད་ཟེར་དང་ལྡན་པ་ཅན་ཅན་མཆོག་གི་གོ་འཕང་མི་འགྱུར་བའི་གནས་ལུགས་སུ་བསྒྲོད་པར་བྱེད་པ་སྟེ།  དབྱེར་མེད་དུ་འདྲེས་ནས་གནས་པ་རྣམ་པར་བཅད་པའི་བརྡས་བསྟན་པ་དེ་ལ་ཕྱག་འཚལ་ལོ།།  འདིར་ཁ་ཅིག་སྲོག་ཐུར་འགགས་པས་གློག་དང༌།  ཉི་མ་ཚིགས་ཆེན་བཅུ་གཉིས་ཞེས་འཆད་པ་ཡོད་དེ།  ལམ་ལ་སྦྱར་བར་སོང་བས་འབྲས་བུའི་སྐབས་འདིར་སྟོང་ཚུལ་འགངས་ཆུང་ངོ༌།།  ཡེ་ཤེས་བཞི་བ་ཆུ་ཁམས་ཀྱི་དྭངས་མ་ནི།  སོ་སོར་ཀུན་ཏུ་རྟོགས་པའི་ཡེ་ཤེས་གང་ཞིག་དཀར་པོ་འབར་བ་དེ་ནི་ཁམས་གསུམ་ཐམས་ཅད་ཀྱི་ཆོས་ཉིད་བདེ་བ་ཆེན་པོ་ཡིན་པས་འཇིག་རྟེན་གསུམ་གྱི་མགོན་པོ་སྟེ།  འཁོར་འདས་ཀྱི་བདེ་བ་ཐམས་ཅད་དེས་སྩོལ་པའི་ཕྱིར་རོ།།  དེའི་མཐུ་ལས་དེའི་གཟུགས་བརྙན་ལྟ་བུ་ཐིག་ལེ་གང་ཞིག་འཁོར་བ་དང་ལམ་གྱི་གནས་སྐབས་སུ་འཇིག་རྟེན་ཀུན་གྱི་སྤྱི་བོར་ཡང་དག་པར་གནས་ནས་དྲན་པ་བློ་གྲོས་དང་རྟོག་དཔྱོད་མཐའ་དག་བསྐྱེད་ལ།  རི་བོང་འཛིན་པ་སྟེ་ཐིག་ལེ་ལས་རྩ་ནང་ཕན་ཚུན་ཏུ་གཡོ་ཞིང་འཛག་པས་སྲིད་པའི་བདེ་བ་བསྐྱེད་པ་དང༌།  ལམ་དུས་སུ་ཧཾ་ཡིག་ཞུ་བའི་བདུད་རྩི་འཆི་བའི་འཇིགས་པ་སེལ་ཞིང་སྲིད་པའི་འཇིགས་པ་འཇོམས་པར་བྱེད་པའི་ལྷན་སྐྱེས་བསྐྱེད་པ་སྟེ།  འཁོར་འདས་ཀྱི་དེ་དག་འབྱུང་བའི་གཞི་ཐིག་ལེའི་གཟུགས་ཀྱིས་མཚོན་པ་དེ་ལ་ཕྱག་འཚལ་ལོ།།  སྟོང་ཆེན་ལྔ་པ་ས་ཁམས་ཀྱི་དྭངས་མའི་ཡེ་ཤེས་ནི།  མེ་ལོང་ལྟ་བུའི་ཡེ་ཤེས་ཏེ།  དོན་དམ་སེམས་ཉིད་ཀྱི་སྣང་བ་ཙམ་ཡིན་ལ།  ཡིད་སྐྱོབ་ཀྱི་དོན་ནམ་གང་ཅི་ཡང་རུང་བ་ཕྱོགས་བཅུ་དུས་གསུམ་ན་སྤྱོད་པའི་འཇིག་རྟེན་འཇིག་རྟེན་འདས་པའི་སྔགས་ཐམས་ཅད་ཀྱི་ངོ་བོ་དང༌།  དོན་དམ་གྱི་ལྷ་སྐུ་མཐའ་ཡས་པས་ཡོངས་སུ་བསྐོར་བ་སྟེ།  ལྷ་སྣང་དུ་གདོད་ནས་ཤར་བ་དང༌།  སྡུག་བསྔལ་དང་བདེ་བའི་རང་བཞིན་ནི་རྣམ་པ་སྣ་ཚོགས་པར་སྣང་བ་སྟོན་པ་སྟེ།  དེ་ནི་རང་བཞིན་རྟག་ཏུ་བཟང་བ་ཁོ་ན་དང་བདེ་བ་ཁོ་ན་ཡིན་ཡང༌།  སེམས་ཅན་རྣམས་ཉིད་ལ་ཇི་ལྟར་སྣང་ཞིང་མྱོང་བ་ནི།  རང་གིས་བྱས་པའི་ལས་དང་མཐུན་པར་ཉམས་སུ་མྱོང་བ་སྟེ།  དམ་པ་རྣམས་ལ་ཞི་བ་སྟེ་བདེ་བའི་གཟུགས་དང༌།  མི་བཟད་པ་སྟེ་ངན་པ་མ་རུང་པ་རྣམས་ལ་མི་བཟད་པའི་སྡུག་བསྔལ་དུ་སྣང་བའོ།།  དེས་ན་འདིས་ནི་སེམས་ཅན་རྣམས་ཀྱི་ལས་དང་བདེ་སྡུག་མྱོང་བ་ཐམས་ཅད་ཀྱི་གཞི་དང་གནས་ཚུལ་དུ་བསྟན་པ་སྟེ།  གང་ཟག་གང་གིས་ལས་གང་དང་གང་རབ་ཏུ་བྱས་པ་དེ་དང་འཚལ་བར་རང་གི་སེམས་ལ་ཆོ་ག་སྟེ་དུས་དང་རྒྱུ་རྐྱེན་ཚོགས་པ་ལས་ཇི་ལྟར་བྱས་པ་དེ་བཞིན་དུ་ལས་དེ་ཡི་འབྲས་བུ་དེ་བསྐྱེད་པའི་གཞིར་གྱུར་བ་དེ་ཉིད་ཀྱི་ཕྱིར་གཙོ་བོར་གྱུར་བས་འཇིག་རྟེན་གྱི་དབང་པོ་དང༌།  སྣ་ཚོགས་པའི་འཇིག་རྟེན་ལ་འཁོར་བ་སྲིད་གསུམ་གྱི་བསྐྱེད་གཞི་དང༌།  གཞན་མཆོག་གི་སྲིད་པ་གསུམ་སྐྱེད་པར་མཛད་པ་པོ་རྡོ་རྗེ་སེམས་དཔའ་ལ་ཡང་ཕྱག་འཚལ་ལོ།།  
	དེ་ལྟར་ལྔ་ལས་དང་པོ་ནི་སྤྲོས་པ་བྲལ་ཞིང་དྲི་མ་དག་པའི་ཆ་ནས་དང༌།  གཉིས་པ་སྟོང་པའི་ཆ་ནས་བྱ་བ་མི་བྱེད་པའི་ཕྱིར་ཡེ་ཤེས་ཀྱི་སྣང་བ་ཐམས་ཅད་ཡོད་པའི་སྒོ་ནས་དང་།  གསུམ་པ་ནི་གསལ་བའི་སྒོ་ནས་དང་།  བཞི་བ་བདེ་བའི་སྒོ་ནས་དང་།  ལྔ་བ་དག་པ་ལྷ་སྔགས་ཀྱི་འཕྲིན་ལས་དང་མ་དག་པ་བདེ་སྡུག་གི་རྣམ་པ་ཀུན་ལ་འཇུག་པའི་སྒོ་ནས་བསྟོད་པའོ།།  གཉིས་པ་འགྱུར་མེད་དྲུག་ལ་བསྟོད་པ་ནི།  ཡེ་ཤེས་ལྔ་བོ་དེ་དང་ངོ་བོ་གཅིག་ཀྱང་རྟེན་གྱི་ལྡོག་ཆ་འཛིན་པའི་སྒོ་ནས་དྲུག་སྟེ།  དེ་ཡང་ཀུན་རྫོབ་ཀྱི་གཅིག་དང་དུ་མ་ལས་འདས་ཤིང༌།  རང་སྣང་ལ་ཆོས་ཉིད་དུ་རོ་གཅིག་པ་དང༌།  མཉམ་པ་ཤེས་རབ་དང་མི་མཉམ་པ་ཐབས་གཉིས་ཟུང་འཇུག་ཏུ་མཉམ་པ་ཉིད་དེ།  སྤྱིར་གཡས་གཡོན་མདུན་རྒྱབ་སྟེང་འོག་སོགས་རྣམ་པ་ཀུན་ལྡན་དང་ཁ་དོག་ཀུན་ལྡན་ཡིན་ལ།  བརྡ་ཐབས་ཀྱི་དབང་དུ་བྱས་ན།  གཡས་དམར་པོ་འབར་བ།  གཡོན་དཀར་པོ་འབར་བ།  མདུན་ནག་པོ་འབར་བ།  རྒྱབ་སེར་པོ་འབར་བ།  སྟེང་ལྗང་ཁུ་འབར་བ།  འོག་སྔོན་པོ་འབར་བའོ།།  གཞན་ཟུངས་བདུན་སོགས་མཐའ་ཡས་པ་དེ་དག་ཀྱང་མི་འགྱུར་བའི་ཐིག་ལེ་ཁ་དོག་ཆེན་པོ་གཅིག་གི་གཟུགས་སུ་གནས་ལ།  ཐུང་ངུ་ལུས་སྙིང་སྟོབས་དང༌།  རིང་པོ་ངག་རྡུལ་དང༌།  ཤིན་ཏུ་རིང་པོ་ཡིད་མུན་པ་སྟེ་སྒྲིབ་པའི་ཡོན་ཏན་རྣམས་མེད་ཅིང༌།  ཡང་དག་པའི་ཡོན་ཏན་སྟོབས་བཅུ་སོགས་དང་གདོད་ནས་མི་འབྲལ་བའི་ཚུལ་དུ་བཅས་པ།  བུད་མེད་དང་སྐྱེས་པ་ལ་སོགས་པ་དོན་དམ་སྲིད་གསུམ་སྣ་ཚོགས་སུ་སྣང་ཡང་སྐྱེས་པ་དང་བུད་མེད་ལ་སོགས་པའི་དངོས་པོ་མ་ཡིན་པ།  གང་ཞིག་མི་འགྱུར་བའི་བདེ་བའི་རྟེན་ནམ།  རྣམ་པ་མཐའ་ཡས་ཀུན་གྱི་རྟེན་གཅིག་པུ་པ།  བྷ་ག་སྟེ་ཨེ་ཡིག་ཆོས་འབྱུང་བཟང་མོ་གཞན་དོན་དམ་རྣམ་པ་ཀུན་ལྡན་མཆོག་གི་བྷ་ཁྱོད་ལ་འདུད་དེ་སླར་ཡང་ཁྱོད་ལ་འདུད་ཅེས་ཡང་ཡང་དུ་འདུད་སྒྲ་སྦྱར་བའོ།།  འདི་དག་གི་དོན་སྐབས་འདིར་འབྲུ་གནོན་ཙམ་སྨོས་ཀྱི་རྒྱས་པར་གཞན་དུ་ཤེས་དགོས་སོ།།

  	གཏོར་མའི་ཆོ་ག་ནི།  སྤྱིར་རྒྱུད་འགྲེལ་ཉིད་ལས།  ཡུལ་བདག་གྲོང་བདག་སྲུང་མ་དྲུག་ཅུ་མཁའ་འགྲོ་མ་དང༌།  རྣལ་འབྱོར་མ་རྣམས་ཀྱི་གཏོར་མ་གསུངས་པ།  དེ་དག་སོ་སོ་གནས་སྐབས་ཐ་དད་དུ་གསལ་བར་བྱུང་ལ།  དཀྱིལ་འཁོར་སྒྲུབ་མཆོད་ཀྱི་སྐབས་ཇི་ལྟར་འབུལ་བའི་ཚུལ་ནི།  འགྲེལ་ཆེན་ལས།  རྡུལ་ཚོན་གྱི་དཀྱིལ་འཁོར་ལ་སྔར་གསུངས་པའི་ཆོ་གའི་མཚན་མ་རྣམས་བཀོད་ཅིང༌།  དུར་ཁྲོད་ཀྱི་སར་དཀྱིལ་འཁོར་ལ་བུམ་པ་ལ་སོགས་པ་ཡང་དག་པར་བཞག་སྟེ་རབ་ཏུ་གནས་པ་བྱས་ལ།  དྲི་ལ་སོགས་པ་འདོད་པའི་ལྷ་རྣམས་ལ་མཆོད་པ་བྱས་ནས་ཞིང་སྐྱོང་ལ་སོགས་པ་རྣམས་ལ་གཏོར་མ་སྦྱིན་ཏེ།  ཞེས་གསུངས་ཏེ།  འདིར་ཞིང་སྐྱོང་ནི་ཡུལ་བདག་གྲོང་བདག་གོ།  དེ་ཐོག་མར་སྨོས་པ་ཉིད་ཀྱིས་སོགས་ཁོངས་ནས་དེ་བས་ཆུང་བ་རྣམས་འདོན་ཡང་ཆེ་བའི་གསལ་ཁ་མི་འབྱུང་མོད།  རྡོ་རྗེ་སྙིང་འགྲེལ་ལས།  ཨིན་ད་ཛ་མ་སོགས་ཕྱོགས་སྐྱོང་ལའང་སྦྱིན་པར་གསུངས།  རྒྱུད་དང་འགྲེལ་བ་འདིར་ཁྲོ་བོ་བཅུ་ལས་གཞན་པའི་འདས་གཏོར་མ་གསུངས་ཀྱང༌།  ཕྱག་རྡོར་བསྟོད་འགྲེལ་ལས་གསུངས་པས།  སེམས་འགྲེལ་རྣམས་ཀྱི་ཕན་ཚུན་གཅིག་གིས་གཅིག་ཁ་འགེངས་འོས་ཤིང་དགོངས་པ་གཅིག་པའི་སྤྱིར་དུས་འཁོར་ལ་ཡང་འདས་གཏོར་ཕུལ་ན་ལེགས་སོ།།  འོན་ཀྱང་སྐབས་འདིར་ཕྱོགས་སྐྱོང་གིས་མཚོན་པའི་སྲུང་མ་དྲུག་ཅུ་དང༌།  མཁའ་འགྲོ་མ་རྣམས་དང༌།  ཡུལ་གྲོང་གི་བདག་པོ་རྣམས་ལ་འབུལ་ཏེ་ཞོར་བྱུང་དུ་བགེགས་དང་འབྱུང་བོ་སྤྱི་ལའང་སྦྱིན་ནོ།།  དེས་ན་དེང་སང་ཕྱི་རོལ་གཏོར་མར་གྲགས་པ་དེ་ཡིན་ཏེ།  སྐབས་འདིར་བོད་ཀྱི་རྭ་བ་དང་ཤོད་པ་རྣམས་ནང་དང་ཕྱི་རོལ་གཉིས་ཀར་དུ་གཏོར་མ་མཛད།  ནང་དུ་མཁའ་འགྲོ་མ་དང༌།  ཁྲོ་མོ་ཙམ་མམ།  སྲུང་མ་དྲུག་ཅུའི་གཏོར་མ་འབུལ།  ཕྱི་རུ་ཞིང་སྐྱོང་སོགས་ཀྱི་གཏོར་མ་འབུལ་བ་དང༌།  གཞན་ཡང་ལུགས་སོ་སོ་བ་རྣམས་ལ་ཕྱི་ནང་གི་དབྱེ་བའི་ལག་ལེན་མི་འདྲ་བ་ཙམ་སྣ་ཚོགས་ཡོད་ཀྱང༌།  འདིར་ཀུན་མཁྱེན་ཆོས་ཀྱི་རྒྱལ་པོའི་ཞལ་སྔ་ནས་འདི་སྐད་ཅེས་བཀའ་བསྩལ་ཏེ།  འདིར་དཀྱིལ་འཁོར་ལྟ་བར་མི་དབང་པ་ལ།  ཕྱི་རོལ་བའི་གཏོར་མ་ཞེས་པ་ནི།  བོད་འགའ་ཞིག་གི་འཁྲུལ་བ་སྟེ།  འཕགས་པ་རྣམས་ཀྱིས་གསུངས་པ་མེད་དོ།།  འོན་ཀྱང་དཀྱིལ་འཁོར་གྱི་ཆོ་ག་ཐམས་ཅད་ལ་ཐུན་མཚམས་བཞིར་སློབ་དཔོན་གྱིས་གཏོར་མ་བྱིན་ཏེ།  དེ་ནས་གཤེགས་སུ་གསོལ་བར་བྱ་སྟེ།  ཞེས་གསུངས་ཏེ།  དེའི་ཆོ་ག་ནི་བཤད་ཟིན་པ་ཉིད་དོ།།  གཞུང་གཞན་ལས་ཀྱང༌།  ཡོད་ན་སྒྲུབ་པའི་གྲོགས་པོ་དཀྱིལ་འཁོར་དུ་བཞག་ནས་རང་ཉིད་ཕྱིར་བྱུང་སྟེ།  འདོད་པའི་ལྷ་དང་དབང་པོ་ལ་སོགས་པ་རྣམས་ལ་གཏོར་མ་འབུལ་བར་གསུངས་པ་ནི།  དཀྱིལ་འཁོར་ལྟ་བར་མི་དབང་པའི་རྒྱུ་མཚན་གྱིས་མ་ཡིན་ཏེ།  གཏོར་མ་རྣམས་ཕྱོགས་སོ་སོར་གཤེགས་སུ་གསོལ་བ་ལ་སོགས་པའི་རྒྱུ་མཚན་གཞན་གྱིས་ཡིན་ལ།  དེ་ནི་འདིར་ཡང་འདོད་པ་ཉིད་དོ།།  ཞེས་གསུངས་ཏེ།  དེ་སྐད་གསུངས་པའི་དོན་ནི།  རྒྱུད་སྡེ་གཞན་གྱི་ལུགས་ཀྱི་དཀྱིལ་ཆོག་ལ་ཕྱི་རོལ་པ་ཡང་ཡོད།  དུས་འཁོར་ལུགས་ལ་མེད་ཅེས་པ་མ་ཡིན་པར།  སྐབས་འདིར་དུས་འཁོར་དང་གཞན་ལ་ཁྱད་མེད་དེ།  གཏོར་མ་རྣམས་ཕྱོགས་ཕྱོགས་སུ་གཤེགས་དགོས་ཤིང༌།  དེའི་ལག་ལེན་བདེ་བའི་ཕྱིར།  དཀྱིལ་འཁོར་ཁང་བའི་ཕྱིར་རོལ་དུ་མཆོད་གཏོར་བཤམས་ཏེ།  འབུལ་བ་ལ་གཏོར་ཆོག་གཏོང་བའི་དབང་གིས་ཕྱིར་རོལ་བའི་གཏོར་མ་ཞེས་ཟེར་གྱི།  དམ་ཚིག་ཅན་རྣམས་ལ་ནང་དུ་གཏོར་མ་སྟེར་ལ།  དམ་ཚིག་མེད་པའི་དཀྱིལ་འཁོར་ལྟ་བར་མི་དབང་བ་རྣམས་ལ་དཀྱིལ་འཁོར་ཁང་བའི་ཕྱི་རོལ་དུ་གཏོར་མ་སྟེར་དགོས་པའི་ཕྱིར།  ཕྱི་རོལ་གཏོར་མ་ཞེས་འཆད་པ་ནི་འཁྲུལ་བའོ་ཞེས་པའི་དོན་ཡིན་ལ།  ཡང་དཀྱིལ་འཁོར་གྱི་ཕྱི་བཞིན་འབྲངས་པས་ཕྱོགས་སྐྱོང་སོགས་ཕྱི་རོལ་ན་འཁོད་པ་ལ་འབུལ་ཞེས་ཡོ་ག་པ་ཀུན་སྙིང་གིས་བཤད་པ་དང༌།  ཛ་ཡ་སེ་ནས་ཀྱང༌།  གང་དུ་བཅོམ་ལྡན་འདས་ལྷན་ཅིག་འོངས་པའི་ཕྱོགས་ཀྱི་བདག་པོ་རྣམས།  ཞེས་སོགས་བཤད་དོ་སྙམ་ན།  སྤྱིར་པནྚི་ཏ་དེ་གཉིས་ཀྱི་ལུང་ཚད་མར་མི་འགྱུར་ཞིང༌།  གལ་ཏེ་འགྱུར་ནཡང་ཡེ་ཤེས་སེམས་དཔའི་ཕྱི་བཞིན་དུ་འོངས་པའི་ཕྱོགས་སྐྱོང་སོགས་དཀྱིལ་འཁོར་གྱི་ཕྱི་རོལ་ན་གནས་པ་རྣམས་ལ་འབུལ།  ཞེས་པ་ཙམ་ཡིན་ལ།  སྤྱིར་ཡང་མི་མ་ཡིན་རྣམས་ལ་དཀྱིལ་འཁོར་གྱི་སྲུང་འཁོར་ཐོགས་པའི་གནས་ཡིན་གྱི།  དཀྱིལ་འཁོར་བཞེངས་ས་སའི་ཁང་པ་ལ་དེ་ཙམ་དུ་ཐོགས་རྒྱུ་མེད་པའི་ཕྱིར།  ཕྱི་རོལ་དུ་གནས་པ་ཡང་དཀྱིལ་འཁོར་གྱི་ཕྱི་རོལ་ཡིན་གྱི།  མི་འཁྱམས་པོ་བཞིན་སའི་ཁང་བའི་སྒོ་ནང་དུ་ཡོང་རྒྱུ་མ་བྱུང་བ་ཅི་ལ་ཡིན།  ཡེ་ཤེས་སེམས་དཔའི་འཁོར་གྱི་ཕྱོགས་སྐྱོང་རྣམས་དཀྱིལ་འཁོར་ལྟ་བར་མི་དབང་བའི་རྒྱུ་མཚན་ཡེ་མེད་དེ།  འདི་ན་གང་དག་འགོང་བོ་དག་དམ་ཅན་ཡིན་ཞེས་ནང་དུ་གཏོར་མ་སྟེར་ལ།  ཚངས་པ་དབང་པོ་སོགས་དཀྱིལ་འཁོར་ལྟ་བར་མི་དབང་ཞེས་ཟེར་བ་ནི།  བླུན་པོ་རྫུན་ཅན་རྣམས་མཁས་ཁྱད་ཀྱི་རྟགས་སུ་བྱེད་ཀྱང༌།  ཡུལ་གང་དུ་ཡིན་ཡང་རུང༌།  ཆོས་ལུགས་སུའི་སར་ཡིན་ཡང་འདྲ་སྟེ།  མཁས་པ་དྲང་པོའི་རང་བཞིན་ཅན་རྣམས་ཁྲེལ་བའི་རྒྱུ་ཁོ་ནའོ།།  གཞན་ཡང་དཀྱིལ་འཁོར་ལྟ་བར་མི་དབང་བའི་འདྲེ་གདོན་ཡིན་ན།  དེ་ལ་བདག་རྗེས་སུ་བཟུང༌།  སློབ་ལ་མ་བགེགས་མེད་པར་མཛོད་ཟེར་བ་ཡང་མི་འཐད་པའི་ཕྱིར་རོ།།  དེས་ན་དཀྱིལ་འཁོར་གྱི་ཆོ་ག་མང་པོར་སྐབས་འདིར་འཇིག་རྟེན་པ་ཁོ་ནའི་གཏོར་མ་སྦྱིན་པ་དག་ཡོད་ན།  དེ་ནི་ཡེ་ཤེས་སེམས་དཔའ་དང་ལྷན་ཅིག་འོངས་བའི་ཕྱོགས་སྐྱོང་སོགས་དང་པོ་བསྐྱེད་ཆོག་གིས་བསྐྱེད་པ་འང་མིན།  སྒྲུབ་པ་པོའི་ཆེད་གཏད་སྤྱན་དྲངས་པའང་མིན།  དཀྱིལ་འཁོར་ནང་དུ་བཀོད་ནས་བཞུགས་སུ་གསོལ་བའང་མིན་པས།  དེ་དག་དཀྱིལ་འཁོར་གྱི་ཕྱི་རོལ་ན་འདུག་ཅིང༌།  སྔར་གྱི་མཆོད་པ་རྣམས་ལ་ཇི་བཞིན་དུ་མི་དབང་པས་ཡེ་ཤེས་ཀྱི་ལྷ་དཀྱིལ་འཁོར་ནང་དུ་མཆོད་ཟིན་པའི་རྗེས་ལ།  རྗེས་འབྲང་རྣམས་ལའང་སྐལ་བ་ཙམ་དུ་གཏོར་མ་སྦྱིན་པ་ཡིན་ལ།  དེར་མ་ཟད་འབྱུང་བོ་སྤྱི་ལའང་སྐལ་བ་སྦྱིན་པ་ཡིན་ནོ།།  
	འདིར་ནི་སྲུང་མ་དྲུག་ཅུ་དང༌།  མཁའ་འགྲོ་མ་རྣམས་དང༌།  ཡུལ་བདག་གཞི་བདག་འབྱུང་བོ་སྤྱི་རྣམས་ལ་གཏོར་མ་སྦྱིན་པ་ནི་ཡིན་ལ།  ཕྱོགས་དྲུག་ཏུ་སོང་ནས་གཏོར་མ་སྟེར་པ་དང༌།  དེ་ཙམ་མ་གྲུབ་ན་ཤར་ཕྱོགས་ལྟ་བུ་གཅིག་ཏུ་སོང་ནས།  དེར་གཏོར་མ་ཐམས་ཅད་ལྷན་ཅིག་ཏུ་བསྡོམས་ཏེ།  མཐར་ཕྱོགས་ཕྱོགས་སུ་བསྐྱལ་ཡང་རུང་ལ།  ཐ་ན་ཕྱོགས་སུ་གཏོར་བས་ཀྱང་རུང་ངོ༌།།  སྲུང་མ་དྲུག་ཅུ་ལ་གྲངས་མཉམ་ཡོད་ན།  རང་རང་གང་དུ་བཞུགས་པའི་ཕྱོགས་ཀྱི་དབྱེ་བ་བྱས་ཀྱང་ཆོག་ལ།  ཡང་ཁམས་ཀྱི་དབྱེ་བས་ཕྱོགས་སྐྱོང་ཤར།  གཟའ་ལྷོ།  ཀླུ་བྱང༌།  འབྱུང་བོ་ནུབ།  ཟད་པར་སྟེང༌།  ཁྲོ་བོ་འོག་ཅེས་པ་ལྟར་འབུལ་བ།  སྟེང་འོག་ནི་ཁང་སྟེང་ངམ་འོག་ཁང་སོགས་སམ།  རིའི་ངོས་ཀྱི་དཀྱིལ་འཁོར་ཁང་པ་ཡིན་ན་དངོས་སུའང་ཡོད་ཅིང༌།  གཞན་དུ་ན་ཤར་གྱི་ཤར་དང༌།  ནུབ་ཀྱི་ནུབ་ཏུ་གཏང་ངོ༌།།  དེ་ལྟར་ན་ནང་དུ་དཀྱིལ་འཁོར་གྱི་ལྷ་ལ་འཇིག་རྟེན་འདས་པ་ཀུན་འདུས་པ་མཆོད་པ་དང༌།  ཕྱི་རུ་ནི་འཁོར་འདས་ཀྱི་མགྲོན་ཐམས་ཅད་གཏོར་མས་ཚིམ་པར་བྱེད་པ་ཡིན་ཡང༌།  གཙོ་ཆེར་འཇིག་རྟེན་པ་རྣམས་སོ།།  འདི་ཇི་ལྟར་བྱེད་པའི་ཚུལ་ནི་དཀྱིལ་ཆོག་ཉིད་དུ་གསལ་ལ།  འདིའི་རྗེས་ཀྱི་ཡན་ལག་གི་དབང་དུ་བྱས་ནས་སྐོར་བ།  སྒོ་དབྱེ།  ཕྱག་འཚལ།  མེ་ཏོག་འབུལ་བ་ལ་སོགས་པ་རྣམས་གསང་བ་སྤྱིའི་ཆོ་ག་རྡོ་རྗེ་འཕྲེང་བ་དང་མཐུན་པར་བྱེད་པའང་མང་མོད་ཀྱི།  དེ་ལྟར་ཡང་སྤྱིར་མི་འགལ་མོད།  དུས་འཁོར་རང་ལུགས་ལ་དངོས་དང༌།  ཞལ་འཕང་དང༌།  ཤུགས་བསྟན་གང་ལའང་མེད་པའི་ཕྱིར།  ཁ་སྐོང་ཧ་ཅང་མང་ན་བསྲེ་སླད་དུ་འགྲོ་ཉེན་ཆེ་བས།  རང་ལུགས་ཀྱི་བླ་མ་གོང་མ་རྣམས་ཕྱག་ལེན་མི་མཛད་དོ།།

	བདུན་པར་རང་གཞན་དབང་བསྐུར་བའི་རིམ་པ་ལ།  བདག་ཉིད་འཇུག་ཅིང་དབང་བླང་བ་དང༌།  སློབ་མ་གཞུག་ཅིང་དབང་བསྐུར་བའོ།།
 
 
༡ བདག་ཉིད་འཇུག་ཅིང་དབང་བླང་བ།
 
 
	དང་པོ་ནི།  ཕལ་ཆེར་འདི་སྐད་ཅེས།  རྩོད་ལྡན་གྱི་སློབ་དཔོན་རྣམས་དམ་ཚིག་གི་ཉེས་ལྟུང་མེད་པ་དཀོན་ལ།  ཉེས་ལྟུང་ཡོད་ན་སློབ་མ་ལ་དབང་སྦྱིན་དུ་མི་རུང་བས་སྡོམ་པ་གསོ་བའི་ཕྱིར་བདག་འཇུག་ལེན་ཞེས་ཟེར་རོ།།  དེ་ལ་དཔྱད་ན།  སྤྱིར་སྔགས་ཀྱི་དམ་ཚིག་ཉམས་པ་ཞིག  སྡོམ་པ་གསོ་བ་ལ་སྤྱིར་བཏང་དུ་སློབ་དཔོན་ཁོ་ན་ལས་དབང་བསྐུར་ཞུ་དགོས་ཤིང༌།  དམིགས་གསལ་ལ་སློབ་དཔོན་དུ་འོས་པ་ཡེ་མ་རྙེད་ན།  སྐྱབས་འགྲོ་སེམས་བསྐྱེད་སྔོན་དུ་འགྲོ་བའི་བཤགས་སྡོམ་མང་དུ་བྱས་ནས།  གྲོགས་དང་བཅས་དཀྱིལ་འཁོར་བཞེངས་པ་སྔོན་དུ་འགྲོ་བའི་བདག་འཇུག་བྱས་ན།  དམ་ཚིག་སོར་ཆུད་ཚུལ་ཞིག་ཀྱང་བཤད་མོད།  བདག་འཇུག་བྱེད་པ་ཕལ་ཆེ་བ་སྡོམ་པ་གསོ་བའི་ཆེད་ཁོ་ན་ནི་མིན་པར་ཤེས་ཏེ།  རྩ་ལྟུང་མ་བྱུང་ན་ཡན་ལག་ཕྲ་མོ་ཙམ་ལ་སྡོམ་པ་གསོ་མི་དགོས་ཤིང༌།  རྩ་ལྟུང་བྱུང་ན་ནི་ཡུལ་ཉེ་བ་ན་རྡོ་རྗེ་སློབ་དཔོན་ཡོད་པ་ཤས་ཆེ་བས།  དེའི་ཚེ་བདག་འཇུག་ཙམ་གྱིས་སྡོམ་པ་གསོ་ཡང་མི་ཐུབ་ལ།  ཐུབ་ཀྱང་དེ་མ་ཐག་ཏུ་གཞན་ལ་དབང་བསྐུར་དུ་མི་རུང་སྟེ།  སྡོམ་པ་གསོས་ཀྱང་རྩ་ལྟུང་གི་སྡིག་པ་མ་བྱང་བའི་ཕྱིར་དང༌།  དམ་ཚིག་ཉམ་པས་གཞན་དོན་དུ་ས་ཆོག་ནས་བཟུང༌།  སྒྲུབ་མཆོད་ཀྱི་བར་བྱེད་དུ་མི་རུང་བའི་ཕྱིར་རོ།།  རྒྱུད་འགྲེལ་འདི་དག་ཏུ་ཡང་བདག་འཇུག་བྱེད་པའི་གསལ་ཁ་མ་གསུངས་ཏེ།  དེས་ན་དཀྱིལ་འཁོར་བཞེངས་ནས་སྒྲུབ་མཆོད་བྱེད་པའི་ཆ་ལག་དང༌།  སློབ་མ་ལ་སྔགས་སྡོམ་བསྐྱེད་པའི་རྒྱུད་ཚོད་སུ་ དཔྱད་ བདག་འཇུག་ངེས་པར་དགོས་པ་མ་ཡིན་ཡང༌།  སྤྱིར་བདག་འཇུག་བླངས་པ་ལ་ཕན་ཡོན་ཁྱད་པར་ཅན་ཡོད་ཅིང༌།  ལམ་དང་འབྲས་བུའི་དབང་བསྐུར་བ་རྣམས་ཐོབ་པར་འགྱུར་བའི་རྟེན་འབྲེལ་ཁྱད་པར་ཅན་སྒྲིག་པ་ཡང་ཡིན་པ་དང༌།  རང་རྒྱུད་ཀྱི་སྔགས་སྡོམ་ཇེ་དག་དང་ཇེ་བཟང་དུ་འགྱུར་བ་ཡིན་པ་དང༌།  བསོད་ནམས་ཀྱི་ཚོགས་འཕེལ་བའི་སླད་དུ་བདག་འཇུག་བླངས་ན་ཆེས་བཟང་བ་ནི་ཡིན་ནོ།།  དེས་ན་དབང་བསྐུར་བའི་སློབ་དཔོན་གྱི་མཚན་ཉིད་དུ་བདག་འཇུག་བླངས་པ་དགོས་པར་མ་གསུང་པ་དང༌།  དགོས་ངེས་ཤེས་པའི་བདག་པོ་དང་བདག་པོ་ཆེན་པོའི་དབང་ནི་སྔར་ནས་ཐོབ་ཟིན་པ་དགོས་ལ།  དམ་ཚིག་གི་ཡན་ལག་ཕྲ་མོ་གསོ་བ་ལ་བདག་འཇུག་ལེན་པ་ཡང་མི་དགོས་ཤིང༌།  ཡན་ལག་ཕྲ་མོས་གོས་ཀྱང་རྩ་བའི་དམ་ཚིག་དག་ན་སློབ་མའི་རྒྱུད་ཀྱི་སྔགས་སྡོམ་བསྐྱེད་པ་ལ་མི་སྒྲིབ་པས།  སློབ་དཔོན་གྱི་མཚན་ཉིད་སྤྱི་དང་ལྡན་པ་གལ་ཆེ་ཡི།  རང་ཉིད་ལག་ལེན་ཆེན་པོ་ཙམ་མི་བྱེད་པ་བཞིན་དུ་བྱིས་དབང་གི་བདག་འཇུག་ལ་ཁ་ཙམ་ཚིག་ཙམ་གྱིས་བསྔགས་པ་བརྗོད་པ་ཙམ་ལ་སྙིང་པོ་མེད་དེ་གཡོ་རྒྱུ་འབའ་ཞིག་གོ།  ཡང་རྒྱུད་འདིར་རྡོ་རྗེ་འཇིགས་བྱེད་ཀྱི་རྣལ་འབྱོར་སྐབས།  དབང་གི་དངོས་གཞི་ཐམས་ཅད་སྔགས་དབང་གི་སྒོ་ནས་རང་ཉིད་ཀྱིས་ལེན་པར་གསུངས་པས།  བདག་འཇུག་ཀྱང་དོན་གྱིས་འཕངས་པ་ཡིན་ན།  ཁ་ཅིག་བདག་འཇུག་ལ་ནི།  དབང་བདུན་ཁོ་ནའོ་ཞེས་ཟེར་བ་འགྲེལ་མེད་བྱུང་རྒྱལ་གྱི་གཏམ་དུ་གསལ་བར་བྱས་ཤིང༌།  ཡང་བདག་འཇུག་ལ་འཇུག་པ་རྒྱས་པ་མ་གྲུབ་ན།  སྒོ་ཕྱེ་ཞིང་མེ་ཏོག་དོར་ནས་དངོས་གཞི་ལ་ཞུགས་པས་ཆོག་པ་དེ་གསང་སྔགས་སྤྱི་ལུགས་ཡིན་ཡང༌།  དེ་ལ་དགག་པ་བྱེད་དུས་བདག་འཇུག་གི་དོན་སྡོམ་པ་གསོ་བ་ཡིན།  སྡོམ་བཟུང་མ་བྱས་ན་གསོ་མི་ཐུབ་ཟེར་བ་སོགས་ཀྱང་མ་གོ་མ་རིག་པའི་གཉིད་འཐུག་པོས་ནོན་པས་བར་བར་དུ་བླ་རྡོལ་སྨྲ་བར་ཟད་དོ།།  དབང་སོ་སོའི་དམིགས་པ་རྣམས་གསལ་ཐེབས་ན།  ངག་ཏུ་བརྗོད་རྒྱུ་སྔགས་དབང་ཁོ་ནས་ཀྱང་དབང་གི་དངོས་གཞིའི་ཆོ་ག་མ་ཚང་པ་མེད་པ་ཡིན་ཏེ།  དབང་ཆོག་རྒྱས་པ་ལ་ཡང་འགའ་ཞིག་ཆ་ལག་འཕྲོས་དོན་ཙམ་དང༌།  ཕལ་ཆེར་དམིགས་པ་ཉིད་ངག་ཏུ་བརྗོད་པ་ཡིན་པས་སོ།།  འདི་དག་ལ་བརྗོད་པར་བྱ་རྒྱུ་མང་ཡང་རེ་ཞིག་བཞག་གོ།  དམ་ཚིག་གསུམ་གླུ་བླང་བ་ཡང་རྒྱུད་གཞན་གྱི་ཁ་འགེངས་ཙམ་ཡིན་ལ།  འཇིག་རྟེན་འདས་གཏོར་སྐབས་འདིར་བྱེད་པ་ཡང་མན་ངག་ཁོ་ནའོ།།
 
 
༢ སློབ་མ་གཞུག་ཅིང་དབང་བསྐུར་བ།
 
 
	གཉིས་པ་སློབ་མ་གཞུག་ཅིང་དབང་བསྐུར་བ་ལ།  སྔོན་འགྲོ་དཀྱིལ་འཁོར་དུ་འཇུག་པའི་ཆོ་ག་བཤད།  དངོས་གཞིའི་ཐོག་མ་བྱིས་པ་འཇུག་པའི་དབང་བདུན་བཤད།  ཕྱི་མ་མཆོག་དབང་གོང་མའི་དབང་བཞི་བཤད།  རྗེས་སློབ་མ་དང་སློབ་དཔོན་གྱི་བྱ་བ་ཅུང་ཟད་བཤད་པའོ།།
 
 
(༡) སྔོན་འགྲོ་འཇུག་པའི་ཆོ་ག
 
 
	དང་པོ་ལ།  ཁ་མི་སྐོང་བའི་ཆོ་ག་ངོས་བཟུང༌།  ཁ་སྐོང་ཅན་གྱི་རིམ་པ་རྒྱས་པར་བཤད་པའོ།།
 
 
༡ ཁ་མི་སྐོང་བའི་ཆོ་ག་ངོས་བཟུང༌།
 
 
	དང་པོ་ནི།  རྒྱུད་འགྲེལ་ཆེན་པོ་ཉིད་ཀྱི་དགོངས་པ་ཇི་ལྟ་བ་ནི།  སློབ་མས་བླ་མ་དམ་པའི་ཞབས་དྲུང་དུ་གསེར་གྱི་མེ་ཏོག་དང་བཅས་པའི་མཎྜལ་བྱས་ནས།  ཁྱིམ་པ་ཡིན་ན་རྫས་དང་བདག་ཉིད་བུ་དང་བུ་མོ་སོགས་ཉེ་བར་སྤྱོད་པའི་གཡོག་སྟེ་དག་པ་གསུམ་གྱི་དངོས་པོ་འབུལ་དགོས་ལ།  རབ་ཏུ་བྱུང་བ་ཡོ་བྱད་དང་ལྡན་ན་དང་པོ་གཉིས་དང༌།  མི་ལྡན་ན་བདག་ཉིད་ཁོ་ན་འབུལ་ལོ།།  ཡིད་ཀྱི་སྒོ་ནས་ནི་ཐམས་ཅད་ཀྱིས་ཀྱང་ཐམས་ཅད་ཕུལ་ནས།  གསོལ་བ་གདབ་པ་དང་སྡོམ་པ་བཟུང་བ་ནས་སོ་ཤིང་དོར།  ཁྱོར་ཆུས་ཁ་དག་པར་བྱས།  ལྕེ་ལ་དམ་རྫས་བདུད་རྩི་ལྔ་བཞག  ཡེ་ཤེས་ཕབས།  རིགས་དྲུག་གི་ས་བོན་ལུས་ལ་བཀོད།  འདིར་གོས་སེར་པོ་སྦྱིན་པའམ།  ཡང་ན་བརྟུལ་ཞུགས་ཉེར་ལྔ་སྤྱིན་པའི་རྗེས་སུ།  གོས་དང་མིག་དར་སྔགས་གཅིག་གིས་བྱིན།  དཀྱིལ་འཁོར་ལ་བསྐོར་བ་བྱས་ནས་མགོ་བོར་བསངས་གཏོར་བྱས།  མེ་ཏོག་ཕུལ།  རིགས་བརྟགས་ནས་མིག་དར་ཕྱེ།  རིགས་ཀྱི་ལྷ་དང་དཀྱིལ་འཁོར་གྱི་གཙོ་བོ་དང་པོར་བྱས་ནས་དཀྱིལ་འཁོར་མཐའ་དག་གི་ལྷ་ངོ་བསྟན་པ་ཙམ་བྱ་སྟེ།  འདི་ཙམ་གྱི་ལུགས་ལ་ཡེ་ཤེས་དབབ་པ་ཡན་ཆད་དཀྱིལ་འཁོར་ཁང་བའི་ཕྱི་རོལ་ཏུ་བྱས་ནས།  དེ་མན་ཆད་ཁང་བའི་ནང་དུ་བྱས་ཀྱང་རུང༌།  དང་པོ་ཉིད་ནས་དཀྱིལ་འཁོར་ཁང་བའི་ནང་དུ་བྱས་ཀྱང་མི་རུང་བ་ནི་མེད་དེ།  འཇུག་པ་ཅེས་པ་ནི་དཀྱིལ་འཁོར་གྱི་གཞལ་མེད་ཁང་གི་ནང་དུ་འཇུག་པ་ཡིན་པས་ཕྱི་འཇུག་ནང་འཇུག་ཅེས་པའང་དེ་ལ་ལྟོས་པའི་ཕྱི་ནང་ཡིན་པས་དམིགས་པའི་ས་མཚམས་ལ་རག་ལས་ཀྱི།  དཀྱིལ་འཁོར་བཞེངས་སའི་ས་ཁང་གི་ནང་དུ་འཇུག་པའི་དོན་ཙམ་ཁོ་ན་མ་ཡིན་པའི་ཕྱིར་རོ།།  སློབ་དཔོན་སློབ་མ་སྤྲོས་པ་ལ་མི་དགའ་ཞིང༌།  རང་གཞུང་ཁོ་ནས་ཆོག་ཤེས་པའི་ངོར་འདི་ཙམ་ཁོ་ན་བྱས་ན་བསྲེ་སླད་མེད་ཅིང༌།  དགོས་དོན་ཐམས་ཅད་འགྲུབ་པ་ཡིན་པས།  བསྡུས་པ་འདི་ཡང་རུང་ཙམ་ཡིན་ཞེས་པ་དེ་འདྲའི་རིགས་མ་ཡིན།  ཆེས་མཆོག་ཏུ་གྱུར་བ་སྟེ།  དཀྱིལ་ཆོག་ཆེན་མོ་ཡེ་ཤེས་རྒྱ་མཚོ་ལས་ཀྱང༌།  དཀྱུས་སུ་དེ་ཙམ་ཁོ་ན་བཀའ་བསྩལ་ཏོ།།  འོན་ཀྱང་བསྡུས་པ་ལ་མི་དད་ཅིང་ཡིད་མི་ཆེས་ལ།  སྤྲོས་པ་ལ་དགའ་བ་ཁོ་ན་མང་བར་སྣང་བས།  ལར་ནས་ཆོ་གའི་ངོ་བོ་བཟང་ཡང་སློབ་མ་ཡིད་ཆེས་མ་སྐྱེས་པའམ།  མ་དད་ན་དོན་དུ་མི་འགྱུར་བས་དེང་སང་ལག་ལེན་ལ་ཕལ་ཆེར་ཁ་སྐོང་ཅན་དེ་མཛད་དོ།།
 
 
༢ ཁ་སྐོང་གྱི་རིམ་པ་རྒྱས་བཤད།
 
 
	གཉིས་པ་ནི་ཁ་སྐོང་ཅན་གྱི་དབང་དུ་བྱས་ན།  འཇུག་པ་ཉིད་ལ་ལྟོས་པའི་སྔོན་འགྲོ་ཡོལ་བའི་ཕྱི་འཇུག་དང༌།  འཇུག་པ་ཉིད་ཀྱི་དངོས་གཞི་ཡོལ་བའི་ནང་འཇུག་གོ།
 
 
(༡) སྔོན་འགྲོ་ཡོལ་བའི་ཕྱི་འཇུག
 
 
	དང་པོ་ལ་དྲུག་སྟེ།  མཎྜལ་འབུལ་ཞིང་གསོལ་བ་གདབ་པ།  རིགས་དྲུག་གི་སྡོམ་པ་བཟུང་བ།  སོ་ཤིང་དོར་ཞིང་རིགས་དྲུག་གིས་བསྲུང་བ།  ཁྱོར་ཆུ་དང་བདུད་རྩིས་ཁ་དག་པར་བྱེད་པ།  དྲི་བ་དྲི་ལན་སེམས་བསྐྱེད་དང་བཅས་པ།  གསང་བར་གདམས་ཤིང་ནང་དུ་འཇུག་པའོ།།
 
 
༡ མཎྜལ་འབུལ་ཞིང་གསོལ་གདབ།
 
 
	དང་པོ་ནི།  སློབ་མ་རྣམས་ཁྲུས་བྱས་ཤིང་བསམ་པ་དགེ་བར་བསྒྱུར་ཏེ་མཎྜལ་ཕུལ་ནས།  མི་ཟད་འཁོར་བས་འཇིགས་པ་ཞེས་སོགས་ལན་གསུམ་གསོལ་བ་འདེབས་པའོ།།
 
 
༢ རིགས་དྲུག་སྡོམ་བཟུང་།
 
 
	གཉིས་པ་ནི།  སློབ་མས་སློབ་དཔོན་གྱི་དྲུང་དུ་ཐལ་མོ་སྦྱར་ཞིང་ལུས་བཏུད་ནས་སྡོམ་བཟུང་བྱེད་དོ།།  འདི་ལ་སྨོན་ལམ་གདབ་པ་ཞེས་གསུངས་ཏེ།  དམ་ཚིག་འདི་རྣམས་ལ་སྤྱོད་པར་སྨོན་ཞིང་དམ་འཆའ་བ་ཡིན་ནོ།།  དེ་ཡང་སློབ་དཔོན་གྱིས་སློབ་མ་ལ་དམ་ཚིག་དེ་རྣམས་བཤད་ནས།  ཁྱོད་ལ་དབང་བསྐུར་བས་སྔགས་ཀྱི་སྡོམ་པ་ཐོབ་པར་བྱེད་དེ།  དེ་ལྟར་བྱས་པའི་རྗེས་སུ་དམ་ཚིག་འདི་དག་བསྒྲུབ་དགོས་སོ།།  འདི་རྣམས་ལ་བླང་དོར་མི་བྱེད་ན།  ཁྱེད་ལ་དབང་བསྐུར་ཡང་བདག་དབང་སྐུར་བ་པོ་དང༌།  དབང་ཞུ་བ་པོ་ཁྱོད་གཉིས་ཀ་ལ་དོན་མེད་ཆེན་པོ་བསྐྱེད་པ་ལས་གཞན་མེད་དོ།།  ཞེས་བརྗོད་པ་ན།  སློབ་མས་ཀྱང་བླང་དོར་དེ་དག་ཉམས་འོག་ཏུ་བཅུག་ནས།  རང་གིས་སྒྲུབ་ནུས་པར་འདུག་ན་ཞེས་ཀྱང་སྒྲུབ་པར་སྨོན་པའི་ཚུལ་གྱིས་དམ་འཆའ་ན།  སྡོམ་པ་བློས་མི་སྤོང་བར་འཛིན་པ་ཡིན་པའི་ཕྱིར།  སྡོམ་བཟུང་ཞེས་བྱ་སྟེ་དོན་ལ་དབང་བསྐུར་མི་བསྐུར།  སྡོམ་པ་འཛིན་པར་དམ་འཆའ་མི་འཆའ་ལ་རག་ལས་པས།  སོ་ཐར་གྱི་བར་ཆད་དྲི་བ་དང་དོན་གཅིག་གོ།  འདི་ན་ཤིང་རྟ་ཆེན་པོ་དག་ཀྱང་སྡོམ་བཟུང་ལན་གསུམ་གྱིས་སྔགས་སྡོམ་ཐོབ་པར་འགྱུར་ཞེས་དང༌།  གཞན་དག་གིས་དེ་ལ་དེར་སྡོམ་པ་ཐོབ་ཟིན་ན།  དབང་དངོས་གཞིའི་ཆོ་ག་མི་དགོས་པར་འགྱུར་ཞེས་དགག་པ་བྱས་པ་ན།  དེར་དེ་ཐོབ་ཟིན་ཡང་ཆོ་ག་ལྷག་མ་བྱེད་མི་དགོས་པའི་སྐྱོན་མེད་དེ།  གསོལ་བཞིའི་ཆོ་གས་དགེ་སློང་གི་སྡོམ་པ་ཐོབ་ཀྱང༌།  དུས་གོ་དང་གདམས་ངག་བརྗོད་པ་སོགས་ངེས་པར་བྱེད་དགོས་པ་བཞིན་ནོ་ཞེས་ལན་འདེབས་ཏེ།  གསོལ་བཞི་དང་སྡོམ་བཟུང་དོད་ཐུབ།  ཆུ་དབང་སོགས་དང་དུས་གོ་སོགས་དོད་ཐུབ་ཏུ་ཤུགས་ལ་ཁས་བླངས་སོ།།  དེ་ནི་མི་མཚུངས་ཤིང་མི་རིགས་ཏེ།  སོ་ཐར་གྱི་དགེ་སློང་ལ་གསོལ་བཞིའི་ཆོ་གའི་སྡོམ་པ་སྐྱེས་ཟིན་པ་དེ།  རྗེས་ཆོག་གཉིས་མ་བྱས་ཀྱང་ལས་བརྒྱ་རྩ་གཅིག་ཉམས་སུ་མྱོང་བ་དང༌།  འདུལ་བའི་དོན་ཉམས་སུ་ལེན་པ་ལ་རྗེས་ཆོག་གཉིས་ཉན་ཟིན་པའི་དགེ་སློང་དང་ཁྱད་པར་མེད་ལ།  གཞན་དུ་ན་སྨྲ་བྱེད་པའི་སློབ་དཔོན་སོགས་ལ་ཆོ་གའི་ཡན་ལག་མ་ཚང་བའི་ཉེས་བྱས་འབྱུང་བར་ཟད་དེ།  རྗེས་ཆོག་གཉིས་པོས་བསྒྲུབ་བྱ་དེ་འདུལ་བ་ལ་སྤྱོད་པར་དབང་བའི་བྱ་བ་གང་ཡང་མི་བྱེད་དེ།  དེའི་བྱ་བ་དངོས་གཞིས་བྱེད་ལ།  རྗེས་ཆོག་གཉིས་ནི་བསྒྲུབ་བྱ་དེས་སྡོམ་པ་བསྲུང་ལུགས་རགས་ཙམ་གོ་བྱེད་ཁོ་ན་ཡིན་པས་སོ།།  ཁྱེད་ལྟར་ན་རིགས་ལྔའི་སྡོམ་བཟུང་བྱས་པའི་རྗེས་སུ་དབང་གང་ཡང་མ་བསྐུར་ཡང་སློབ་མ་དེས་སྔགས་ཀྱི་ཉམས་ལེན་རང་གཞན་གྱི་དོན་ཐམས་ཅད་སྤྱོད་དུ་རུང་བར་འགྱུར།  སློབ་དཔོན་ལ་ནི་ཆོ་ག་མ་ཚང་བར་བྱས་པའི་ཉེས་པ་ཙམ་ཞིག་འབྱུང་ངོ༌།།  ཞེས་འདོད་དགོས་ཏེ་ཐལ་བ་འདི་བཟློག་ཏུ་མེད་དོ།།  དེས་ན་ཐེག་པ་གསུམ་གྱི་སྡོམ་པ་གང་ལེན་ཡང་ཆོ་ག་དངོས་གཞིས་སྡོམ་པ་ཐོབ་པར་འགྱུར་གྱི།  སྔོན་འགྲོ་དང་རྗེས་ཀྱི་ཐོབ་པ་ནམ་ཡང་མེད་དེ།  དངོས་གཞི་ཞེས་པའི་མིང་ཁོ་ནས་ཀྱང་དོན་དེ་ལྟར་གོ་དགོས་སོ།།  སྡོམ་པ་འབོགས་པའི་ཆོ་གའི་སྡེ་ཚན་ཆ་ཤས་ཡིན་མཉམ་ལ།  ཆོ་ག་གང་གིས་སྡོམ་པ་མི་ཐོབ་པ་དེ་སྡོམ་ཆོག་གི་དངོས་གཞི་ཡིན་པ་ཡང་ག་ལ་སྲིད་དེ།  དེ་མི་ཐོབ་ན་དངོས་གཞི་ཡིན་པའི་རྒྱུ་མཚན་གཅིག་ཀྱང་མ་བྱུང་བས་སོ།།  སྡོམ་བཟུང་བྱས་པ་ཁོ་ནས་སྡོམ་པ་ཐོབ་པར་འགྱུར་ན།  དེ་ཉིད་དབང་གི་དངོས་གཞིར་ཐལ་བ་དང༌།  ཆུ་དབང་སོགས་དངོས་གཞི་རྣམས་དངོས་གཞི་མ་ཡིན་པར་འགྱུར་ཏེ།  སྔགས་སྡོམ་ཐོབ་ཟིན་གྱི་ཕྱིས་བྱེད་རྒྱུ་ཙམ་དུ་ཟད་པས་རྗེས་ཀྱི་ཆོ་གར་འགྱུར་བས་སོ།།  
	ཡང་འདི་སྙམ་དུ་སྡོམ་པ་ལེན་པའི་ཆོ་ག་དངོས་གཞི་དེ་སྡོམ་བཟུང་ཡིན་ཡང༌།  སྤྱིར་དབང་གི་དངོས་གཞི་སྨིན་བྱེད་རང་མིན་ནོ་སྙམ་ན།  དབང་བསྐུར་བས་རྒྱུད་སྨིན་པར་བྱེད་པ་དེ་སྔགས་སྡོམ་ཐོབ་ཚུལ་གྱི་སྒོ་ནས་རྒྱུད་སྨིན་པར་བྱེད་པ་མིན་ན།  གཞན་ཚུལ་ཇི་ལྟ་བུས་རྒྱུད་སྨིན་པར་བྱེད་པ་ཡིན་སྨྲ་དགོས་སོ།།  གལ་ཏེ་སྨིན་བྱེད་ཀྱིས་རྒྱུད་སྨིན་པར་བྱེད་པའི་གཙོ་བོ་སྔགས་སྡོམ་ཐོབ་པའི་སྒོ་ནས་མི་འཇོག་ཅིང༌།  སྡོམ་པ་མི་ཐོབ་ན་དབང་བསྐུར་དངོས་ལ་དགོས་པ་མེད་པར་ཐལ་བ་དང༌།  ལམ་གྱི་རྩ་བ་དབང་དང་དམ་ཚིག་ཟེར་བ་ཡང་ཚིག་ཙམ་དུ་འགྲོ་བ་དང༌།  རྒྱུད་སྨིན་པར་མི་བྱེད་པའི་སྔགས་སྡོམ་དེ་ཐོབ་ཀྱང་དགོས་པ་མེད་པར་ཐལ་བས་སོ།།  ཡང་དབང་དངོས་གཞིའི་དུས་སུ་སྔགས་དང་ཕྱག་རྒྱ་དང༌།  ཏིང་ངེ་འཛིན་གྱི་ཆོ་གའི་བྱིན་གྱིས་རླབས་པ་དང༌།  གསལ་བར་གསུང་བའི་དག་སྦྱོར་ཤིན་ཏུ་རྒྱས་པར་ཡོད་པ་དེས་སྔགས་སྡོམ་ཐོབ་པར་མི་འགྱུར་ན།  དེ་དག་གང་ཡང་མེད་པའི་ཁས་ལེན་ཙམ་གྱིས་སྡོམ་པ་ཐོབ་པ་མི་རིགས་པ་ནི་བླུན་པོས་ཀྱང་ཤེས་སུ་རུང་ན།  མཁས་པ་ཤེས་རབ་འཆལ་བའི་ངང་ཚུལ་འདི་འདྲ་ནི་བསམ་གྱིས་མི་ཁྱབ་བོ།།  ཡང་ཆུ་དབང་སོགས་དངོས་གཞིའི་ཆོ་ག་རྣམས་སྡོམ་བཟུང་དང་འབྲེལ་བའི་ཆོ་ག་ཡིན་ན་ནི།  སྡོམ་པ་སྡོམ་བཟུང་གིས་ཐོབ་ཟིན་པའི་རྗེས་ཀྱི་ཆོ་ག་ཡིན་པར་འགྱུར་ལ།  དེ་དང་མ་འབྲེལ་ན་ནི་དབང་བསྐུར་བ་དངོས་དེ་སྔགས་སྡོམ་གྱི་ཆོ་ག་ཡེ་མ་ཡིན་པར་ཐལ་བར་འགྱུར་རོ།།  ཐ་ན་བསྙེན་གནས་ནས་བརྩམས་ཏེ་རྣམ་པ་ཀུན་ཏུ་སྡོམ་པ་བསྲུང་བའི་ཁས་ལེན་ཙམ་ནི།  སྡོམ་པ་ཐོབ་བྱེད་ཀྱི་ཆོ་ག་དངོས་མ་ཡིན་གྱི།  ཆོ་གའི་ཡན་ལག་འབའ་ཞིག་ཡིན་པ་ཐུགས་སུ་གཞོག་འཚལ་ཏེ།  ཆོས་སྐད་གསར་བྱུང་ཡིན་པ་ཙམ་ལ་ལེགས་བཤད་དུ་ཁྱབ་པ་འཆའ་བར་མི་བྱའོ།།  དེས་ན་སྔགས་སྡོམ་ནི་དངོས་གཞིའི་ཆོ་གས་ཐོབ་པར་འགྱུར་ལ།  སྡོམ་བཟུང་ནི་སློབ་དཔོན་གྱིས་སློབ་མ་ལ་དབང་སྩོལ་བའི་ཕྱིར་དུ་སློབ་མས་སྡོམ་པ་སྲུང་བར་ཁས་ལེན་པ་ཡིན་ཞིང༌།  རྒྱུན་བཤགས་དང་འབྲེལ་ན་ལམ་བརྟེན་པར་ཡང་འགྱུར་བ་དང༌།  གཞན་དུ་ན་སེམས་བསྐྱེད་ཀྱི་ཁོངས་སུའང་འདུས་སོ།།  དེ་ལ་འདིར་རིགས་དྲུག་གི་སྡོམ་པ་བཟུང་བ་ནི།  གཞན་དུ་རིགས་ལྔའི་སྡོམ་བཟུང་འབྱུང་བའི་དོད་ཡིན་ཞིང༌།  འཁོར་ལོ་པདྨ་གཉིས་མ་གཏོགས་ཕལ་ཆེར་མཚུངས་པའང་ཡིན་མོད་ཀྱི།  རྣམ་བཞག་ཅུང་ཟད་མི་འདྲ་བར་བྱུང་ཡང་རིགས་ལྔ་ལས་འདི་དོན་རྒྱ་ཆེའོ།།  དེ་ལ་རྡོ་རྗེའི་རིགས་ཞེས་བྱ་བ།  སྤྱིར་མི་བསྐྱོད་པ་དང་རྡོ་རྗེ་སེམས་དཔའ་གཉིས་ཀར་ལ་འཇུག་པའང་ཡོད་ལ།  ཡང་རྡོ་རྗེ་དང་གྲི་གུག་གི་ཟླས་ཕྱེ་བའི་རྡོ་རྗེའི་རིགས་ནི་མི་བསྐྱོད་པ་དང༌།  གྲི་གུག་གི་རིགས་ནི་རྡོར་སེམས་ལ་འཇོག་པའང་ཡོད།  ཡང་རྡོ་རྗེ་རྩེ་ལྔ་བའི་རིགས་ནི་མི་བསྐྱོད་པ་དང༌།  རྩེ་གསུམ་པ་དང་རྩེ་གཅིག་པའི་རིགས་ནི་རྡོར་སེམས་སུ་འཇོག་པ་ལས།  འདིར་འདོད་པ་ནི་ལྔ་སྟེ།  རྩེ་ལྔ་པའི་རྡོ་རྗེ་མི་བསྐྱོད་པའི་རིགས་ཀྱི་དམ་ཚིག་ལ་རྡོ་རྗེ་ཐུགས་ཀྱི་དམ་ཚིག་སྟེ་སྙིང་རྗེ་ཆེན་པོ་བྱང་ཆུབ་ཀྱི་སེམས་དང་བཅས་པ་སྒོམ་པ་དང༌།  དྲིལ་བུ་གསུང་གི་དམ་ཚིག་སྤྲོས་བྲལ་གྱི་རྣམ་པ་ཅན་གྱི་ཤེས་རབ་སྟོང་ཉིད་སྒོམ་པ་དང༌།  ཕྱག་རྒྱ་སྐུའི་དམ་ཚིག་རང་གི་ལུས་ངག་ཡིད་གསུམ་སྣོད་བཅུད་དང་བཅས་པ་ལྷའི་རྣལ་འབྱོར་གྱིས་རྒྱས་ཐེབས་པར་བྱེད་པ་རྣམས་བསྐྱེད་རྫོགས་ཐུན་མོང་ངམ།  བསྐྱེད་རིམ་ཕྱོགས་ཀྱི་དམ་ཚིག་ཡིན་ལ།  རྫོགས་རིམ་ངེས་དོན་གྱི་ཕྱོགས་ལ་ནི་ཐུགས་གསུང་གཉིས་པོ་ལ་སྔར་གྱི་དེ་གའི་སྟེང་དུ།  ཐུགས་མི་འགྱུར་བའི་བདེ་བའི་རྒྱུར་བྱང་ཆུབ་ཀྱི་སེམས་འཆིང་བའི་སྤྱོད་པ་ལ་བསླབ་པ་དང༌།  གསུང་གཞོམ་མེད་ཀྱི་སྒྲའི་རྒྱུར་སྲོག་དབུ་མར་གཞུག་ཅིང་འཆིང་བའི་ཐབས་ལ་རྩོལ་བ་དང༌།  སྐུ་ལ་བསྐྱེད་རིམ་གྱི་དེ་གཞི་རྟེན་དུ་ནི་མི་དགོས་ཀྱང་ལེགས་པའི་ཆ་ཤས་ནི་ཡིན་ནོ།།  ངོ་བོ་ནི་སྟོང་གཟུགས་ཕྱག་རྒྱ་ཆེན་པོ་བསྒྲུབས་ཏེ་ཡང་ཡང་སྦྱང་དགོས་པའོ།།  གཉིས་ཀར་གྱི་ཐུན་མོང་དུ་སློབ་དཔོན་གྱི་དམ་ཚིག་སྟེ།  རང་ཉིད་དཀྱིལ་འཁོར་མཆོག་ཏུ་དབང་བསྐུར་ཞིང་རྡོ་རྗེའི་རྣལ་འབྱོར་གྱི་བཀའ་དྲིན་སྩོལ་བའི་བླ་མ་དེ་ནི་སངས་རྒྱས་ཀུན་འདུས་ཀྱི་དཀྱིལ་འཁོར་གྱི་བདག་པོ་ཉིད་དུ་ཤེས་པས་དངོས་པོ་ཐམས་ཅད་ཀྱིས་བསྟེན་པའོ།།  དེ་ལྟར་ན་འདི་གཙོ་བོར་རྗེས་སྤྱོང་ཀྱི་དམ་ཚིག་དང་སྔ་མ་གསུམ་ལས་ཕྱེ་བའི་དྲུག་ནི་མཉམ་བཞག་གི་དམ་ཚིག་གཙོ་ཆེའོ།།  དེ་ལྟར་ན་མི་བསྐྱོད་པའི་རིགས་ཀྱི་དམ་ཚིག་འདི་ནི་རིགས་གཞན་རྣམས་ཀྱི་དམ་ཚིག་གི་རྩ་བའོ།།  རིན་ཆེན་འབྱུང་ལྡན་གྱི་རིགས་ཀྱི་དམ་ཚིག་ལ་སྦྱིན་པ་རྣམ་པ་བཅུ་སྦྱིན་ཏེ།  དེ་ལ་བཅུ་ནི།  རིན་ཆེན་ལྕགས་ཟངས་བ་ལང་རྟ།།  གླང་བོ་བུ་མོ་ཡུལ་འཁོར་དང༌།།  འདོད་པའི་ཆུང་མ་རང་གི་ཤ།  སྦྱིན་པ་རྣམ་པ་བཅུ་རུ་འདོད།།  ཞེས་གསུངས་པ་སྟེ།  སྦྱིན་རྒྱུ་དངོས་སུ་ཡོད་ཅིང་སྐབས་སུ་བབ་ན་དངོས་སུ་སྦྱིན་པ་ཡིན་ཏེ།  ཐ་ན་སློང་བ་པོའམ་དུད་འགྲོའི་རིགས་ལ་ཟས་ཁམ་རེ་ཙམ་སྦྱིན་པའམ།  ཡི་དྭགས་སོགས་ལ་ཉིན་རེར་གཏོར་མ་ཕྲ་མོ་རེ་ཙམ་བཏང༌།  དངོས་སུ་སྦྱིན་རྒྱུ་མེད་ཀྱང་གཏོང་སེམས་དང་མ་བྲལ་བ་སྟེ།  དམ་ཚིག་གིས་མཚམས་ནི་སྦྱིན་པ་བཅུས་མཚོན་པའི་ཟང་ཟིང་གི་སྦྱིན་པ་གཏོང་སེམས་དྲན་པ་དང༌།  སྦྱིན་པས་སེམས་ཅན་གྱི་བསམ་པ་རྫོགས་པར་སྨོན་པ་ཐུན་གསུམ་དུ་དྲན་པའོ།།  འཁོར་ལོ་སྟེ་རྣམ་པར་སྣང་མཛད་ཀྱི་རིགས་ཀྱི་དམ་ཚིག་ལ་རྒྱལ་བ་མཆོག་སངས་རྒྱས་རིགས་ལྔའི་དམ་ཚིག་བདུད་རྩི་ལྔ་དང༌།  ཡུམ་ལྔའི་དམ་ཚིག་ལྕགས་ཀྱུ་ལྔ་བསྟེན་པ་སྟེ།  ལས་དང་པོ་བས་དམ་རྫས་རིལ་བུ་ཡུངས་ཀར་གྱི་ཚད་ཙམ་བཟའ་བ་དང༌།  བཟའ་བཏུང་ཐམས་ཅད་དམ་རྫས་སུ་བྱིན་གྱིས་རླབས་ནས་བསྟེན་པ་ཡིན་ནོ།།  རྣལ་འབྱོར་བའི་ས་ཐོབ་པས་ནི།  དངོས་སུ་སྦྱངས་རྟོགས་སྤར་གསུམ་བྱས་ནས་སྐྱེ་བོའི་མངོན་དུ་ཇི་ལྟར་འདོད་པར་ཡང་བསྟེན་ནོ།།  དེ་བཞིན་དུ་རལ་གྲི་སྟེ།  དོན་ཡོད་གྲུབ་པ་ལས་ཀྱི་རིགས་ཀྱི་དམ་ཚིག་ལ་འདོད་པའི་ལྷ་དང་སངས་རྒྱས་དང་བྱང་ཆུབ་སེམས་དཔའ་རྣམས་དང༌།  རྡོ་རྗེ་སློབ་དཔོན་ལ་མཆོད་པ་ཐམས་ཅད་ཀྱིས་མཆོད་པ་སྟེ།  འདིར་མཆོད་པ་ནི།  བྱ་བ་དང་ཡོ་བྱད་ཀྱིས་མཆོད་པ་ཡིན་པས་རྙེད་པ་དང་བཀུར་སྟི་དང༌།  རིམ་གྲོ་དང༌།  བསྔགས་པ་བརྗོད་པ་ལ་སོགས་པའོ།།  སྒྲུབ་པའི་མཆོད་པར་ནི་གོང་འོག་ཐམས་ཅད་འདུས་པའི་ཕྱིར་དེ་ནི་ལས་རིགས་ཁོ་ནར་མི་བགྲང་ངོ༌།།  ཆུ་སྐྱེས་ཏེ་པདྨའི་རིགས་ལ་རླུང་ལས་རྣམ་པར་རྒྱལ་བ་སོགས་བསྒྲུབས་ཏེ།  ཐོབ་ན་རིགས་དང་རིགས་མ་ཡིན་པའི་ལས་ཀྱི་ཕྱག་རྒྱ་མངོན་པར་བགྲོད་དེ།  ཐིག་ལེ་འཕོ་མེད་དུ་འཆིང་བ་འཛད་མེད་ཀྱི་སྡོམ་པའི་ཚུལ་ཁྲིམས་བརྟན་པར་བྱེད་པའི་ཐབས་ལ་བརྟེན་པའོ།།  རྒྱལ་བ་སྐྱེད་མཛད་དེ་རྡོ་རྗེ་སེམས་དཔའི་རིགས་ལ་སེམས་ཅན་ཐམས་ཅད་བླ་ན་མེད་པའི་བྱང་ཆུབ་འ་འགོད་པའི་ཕྱིར་དུ་སྟོང་ཉིད་སྙིང་རྗེ་དབྱེར་མེད་པའི་བྱང་ཆུབ་ཆེན་པོར་སྨོན་ལམ་གདབ་པ་སྟེ།  སྨོན་འཇུག་གི་སེམས་བསྐྱེད་བླངས་ནས་བྱང་ཆུབ་སེམས་དཔའི་ཐུན་མོང་གི་ཚུལ་ཁྲིམས་ལ་སློབ་པར་བྱེད་པའོ།།  དེ་ལྟར་ན་རྡོ་རྗེའི་རིགས་རྩ་བའི་དམ་ཚིག་ཏུ་བཞག་ནས།  ལྷག་མ་རྣམས་ཚོགས་གསུམ་གྱིས་བསྡུས་ན།  བསོད་ནམས་ཀྱི་ཚོགས་ལ་གཉིས་ཀྱི་ཡུལ་དམན་པ་ལ་བརྟེན་པ་ནི།  རིན་ཆེན་རིགས་ཀྱི་སྦྱིན་པ་དང༌།  ཡུལ་མཆོག་ལ་བརྟེན་པ་ནི་ལས་ཀྱི་རིགས་ཀྱི་མཆོད་པའོ།།  ཚུལ་ཁྲིམས་ཀྱི་ཚོགས་དངོས་ནི།  པདྨའི་རིགས་ལ་འཛད་མེད་ཀྱི་ཚུལ་ཁྲིམས་དངོས་དང༌།  ཚུལ་ཁྲིམས་ཚོགས་ཀྱི་རྒྱུར་རྣམ་སྣང་གི་རིགས་ལ་བཟའ་བའི་དམ་ཚིག་སྟེ།  ཀྱེ་རྡོར་ལས།  དེ་ལ་ག་བུར་རྒྱུ་ཡི་ཕྱིར།།  ཤ་ནི་བཟའ་བ་ཉིད་དུ་བྱ།།  ཞེས་པ་ལྟ་བུའོ།།  ཡེ་ཤེས་ཀྱི་ཚོགས་ནི་རྡོ་རྗེ་སེམས་དཔའི་རིགས་ཀྱི་སྟོང་ཉིད་སྙིང་རྗེ་དབྱེར་མེད་པའི་བྱང་ཆུབ་ཀྱི་སེམས་བསྐྱེད་པའོ།།  རྡོ་རྗེའི་རིགས་ཀྱི་ཡང་བསྐྱེད་རིམ་གྱི་ལྷ་སྐུ་ཕྱག་རྒྱ་ཆེན་པོ་བསོད་ནམས་དང༌།  སློབ་དཔོན་གྱི་དམ་ཚིག་ནི་ཚོགས་གསུམ་ག་དང༌།  གཞན་རྣམས་ཡེ་ཤེས་ཀྱི་ཚོགས་སོ།།  ཡང་སྐབས་འདིར་འཁོར་ལོའི་སྐབས་སུ།  ཕུང་བོ་དང་དབང་པོའི་ཚོགས་པ་བསྲུང་ཞེས་གསུངས་པ་དང༌།  རྡོར་སེམས་སྐབས་སུ་རྩེ་གཅིག་པའི་རིགས་ལ་གནས་པར་གྱུར་བས་ཞེས་དང༌།  ཕྱག་རྒྱ་ཆེན་པོའི་དངོས་གྲུབ་བྱང་ཆུབ་བདག་གིས་བསྐྱེད་ཅེས་གསུངས་པས།  དེ་གཉིས་ལ་དངོས་སུ་ཐུན་མོང་མ་ཡིན་པའི་ངེས་དོན་བསྟན་པ་ཉིད་ཀྱིས་གཞན་རྣམས་ལ་ཡང་གོ་དགོས་ཏེ།  སྦྱིན་པ་བཅུ་ནི་རླུང་བཅུ་བཅིངས་པ་དང༌།  བདུད་རྩི་ལྔ་ནི་ཕུང་ལྔའི་དངས་མ་བཅིངས་པ་དང༌།  ཤ་ལྔ་ནི་དབང་པོ་ལྔའི་ཐིག་ལེ་བཅིངས་པ་དང༌།  མཆོད་པ་ནི་གཏུམ་མོ་སྤར་བས་བྱང་ཆུབ་ཀྱི་སེམས་ཞུ་སྟེ།  ཕུང་ཁམས་བདེ་བས་ཁྱབ་པར་བྱེད་པ་དང༌།  འཛག་མེད་ཀྱི་ཚུལ་ཁྲིམས་ཀྱང་ལས་རྒྱ་ལ་མ་ལྟོས་པར་ཕྱག་ཆེན་གྱིས་སྒྲུབ་པ་དང༌།  སྟོང་ཉིད་སྙིང་རྗེ་དབྱེར་མེད་ཀྱང་ཐུན་མོང་གི་སྟེང་དུ་སྙིང་རྗེ་མི་འགྱུར་བའི་བདེ་བ་དང༌།  སྟོང་ཉིད་རྣམ་ཀུན་མཆོག་ལྡན་ཟུང་འཇུག་རོ་གཅིག་ཏུ་གྱུར་བ་ནི་རྡོ་རྗེ་རྩེ་གཅིག་པའི་ངེས་དོན་དུ་བཤད་པ་ཡིན་ནོ།།  འོ་ན་ཕྱག་ཆེན་གྱི་ཚུལ་ཁྲིམས་དེ་ཡེ་ཤེས་མ་ཡིན་ནམ་སྙམ་ན།  ཡིན་མོད་ངེས་དོན་གྱི་དམ་ཚིག་ལྔ་ལ་ཚོགས་གསུམ་ཀྱི་དབྱེ་བ་གོང་བཞིན་མི་སྦྱོར་བས་དཔྱད་པ་དེ་མི་འཇུག་ལ།  སྤྱིར་ནས་རྗེས་དྲན་གྱི་སྐབས་ཕྱག་ཆེན་གྱིས་ཞུ་བདེ་འགྱུར་མེད་བསྐྱེད་པའང་ཡོད་པས།  ཚོགས་གསུམ་ངོ་བོ་མ་འདྲེས་པའི་དབྱེ་བ་བྱེད་སྐབས་ཞུ་བདེ་འགྱུར་མེད་ཀྱི་ཕྱིར་དེ་འདྲ་དེ་ཚུལ་ཁྲིམས་ཀྱི་ཚོགས་ཉིད་དོ།།  འོན་ཀྱང་འདི་རྣམས་ད་ལྟ་ལས་དང་པོ་པས་སྒྲུབ་ཅིང་ཉམས་སུ་ལེན་པའི་དབང་དུ་བྱས་ན།  རྡོར་དྲིལ་ཕྱག་རྒྱ་གསུམ་གྱི་དམ་ཚིག་ཏུ་འདུས་པས་རིགས་ཕྱི་མ་ལྔ་པོའི་ངེས་དོན།  ཐུན་མོང་མ་ཡིན་པ་རྣམས་སྤྱིར་ཟབ་ཀྱང་ལས་དང་པོ་བའི་དམ་ཚིག་གི་སྐབས་སུ་འཕྲོས་དོན་ཙམ་མོ།།  དེ་ལས་བྱིས་འཇུག་ཙམ་ལ་ནི་བསྐྱེད་རིམ་གྱི་དམ་ཚིག་དང༌།  དངོས་བསྟན་རྣམས་ཀྱི་ས་ཆོག་ལ།  རྡོར་དྲིལ་ཕྱག་རྒྱ་གསུམ་གྱི་རྫོགས་རིམ་གྱི་དམ་ཚིག་རྣམས་དབང་གོང་མ་རྫོགས་པར་ཐོབ་པ་གལ་ཆེའོ།།  རྒྱུད་གཞན་ལས་གསུངས་པའི་རིགས་ལྔའི་དམ་ཚིག་རྣམས་འདིར་འདུས་ཏེ།  རྡོ་རྗེའི་རིགས་ནི་ཕལ་ཆེར་འདྲ་བ་ལས་རྫོགས་རིམ་གྱི་དམ་ཚིག་གསུམ་ལྷག་པོ་ཡིན་ལ།  རིན་ཆེན་རིགས་ལ་གཞན་ལས་སྦྱིན་པ་བཞི་གསུངས་ཤིང༌།  འདིའི་བཅུ་པོ་དེའི་ཟང་ཟིང་དུ་འདུས་ཀྱང༌།  སྤྱིར་སྦྱིན་པའི་ངོས་ནས་གཙོ་བོར་གྱུར་བ་སྦྱིན་པ་རྐྱང་བའམ་དག་པ་པ་ནི་ཟང་ཟིང་གི་སྦྱིན་པ་ཡིན་པས་དེ་གཙོ་བོར་སྨོས་པ་ཡིན།  གཞན་གསུམ་ཤུགས་ལ་བསྟན་པར་བྱས་ན་ལེགས་ལ།  འོག་རྡོ་རྗེ་རྩེ་གཅིག་པའི་དམ་ཚིག་ཏུ་བསྡུས་ཀྱང་ཆོག་གོ།  སྤྱིར་ཡང་མི་འཇིགས་པའི་སྦྱིན་པ་ཚུལ་ཁྲིམས་དང༌།  ཆོས་ཀྱི་སྦྱིན་པ་ནི་ཤེས་རབ་དང༌།  བྱམས་པའི་སྦྱིན་པ་ནི་བསམ་གཏན་ཡིན་པས་རྣམ་གྲངས་ཀྱི་སྦྱིན་པར་འགྱུར་གྱི་སྦྱིན་པ་དག་པ་བ་མ་ཡིན་ནོ།།  དེའི་ཕྱིར་རིན་ཆེན་རིགས་ཀྱི་དམ་ཚིག་ལ་སྦྱིན་པ་སྦྱིན་པ་ནི།  རྒྱུད་གཞན་གྱི་ལུགས་ལ་ཡང་གཙོ་བོར་ཟང་ཟིང་ཉིད་ཡིན་པའི་ཕྱིར་དགོངས་པ་གཅིག་གོ།  རྣམ་སྣང་གི་རིགས་ལ་བཤད་ཚུལ་མི་འདྲ་སྟེ།  གཞན་ལས་སྐྱབས་འགྲོ་བཤད་ཀྱང་འདིར་བཟའ་བའི་དམ་ཚིག་ཏུ་མཛད་པ་གཞན་ལ་མེད་པའི་ལྷག་པོ་ཡིན་ལ།  གཞན་ལས་སྐབས་འདིར་གསུངས་པའི་སྐྱབས་འགྲོ་ནི་ཀུན་རྫོབ་སེམས་བསྐྱེད་ཀྱི་ནང་དུ་འདུས་པའོ།།  ལས་ཀྱི་རིགས་ཀྱི་དམ་ཚིག་འདི་དང་དེ་དག་འདྲ་ལ།  པདྨའི་རིགས་ཀྱི་དམ་ཚིག་ལ་གཞན་དུ་ཆོས་འཛིན་པ་ལ་བཤད་པ་ཚིག་འཛིན་པ་ཕལ་བ་དང༌།  དོན་འཛིན་པ་གཙོ་བོར་འཆད་ལ།  དོན་འཛིན་པ་ཆོས་སྒྲུབ་པ་ལ་བྱེད་ན་ནི་དམ་ཚིག་མཐའ་དག་དེར་འདུས་བར་འགྱུར་བས་སོ་སོའི་དབྱེ་བ་ཉམ་པར་འགྱུར།  དོན་བློ་ལ་གོ་བར་བྱེད་པ་དང་ཆོས་དར་ཞིང་མི་ནུབ་པར་བྱེད་པ་ལྟ་བུ་ལ་ངོས་འཛིན་དགོས་ན།  དེ་ཡང་འོག་རྡོར་སེམས་སུ་འདུས་པས་འདིར་འཕོ་མེད་ཀྱི་ཚུལ་ཁྲིམས་བཤད་པ་ཡང་ལྷག་པོ་སྟེ།  དབང་བདུན་དང་བསྐྱེད་རིམ་ཙམ་ལ་བརྟེན་པ་ཡང་ལུས་ཀྱི་དངོས་གྲུབ་སྒྲུབ་པ་ལ་དམ་ཚིག་འདི་མེད་ཀ་ཡིན་པས་སོ།།  ཀུན་རྫོབ་དང་དོན་དམ་དབྱེར་མེད་པར་སེམས་བསྐྱེད་པ་ནི།  གཞན་གྱི་ལུགས་ཀྱི་རིགས་ལྔ་སྤྱིའི་དམ་ཚིག་ཞེས་བྱ་བ་དེ་ཡིན་ལ།  སྤྱིན་པ་ལྷག་མ་གསུམ་དང་སྐྱབས་འགྲོ་དང༌།  ཐོས་བསམ་གྱི་སྒོ་ནས་ཆོས་བཟུང་བ་དང༌།  ཆོས་མི་ནུབ་པར་བཟུང་བ་ཐམས་ཅད་ཀྱང་འདིའི་ནང་དུ་འདུས་པ་ཡིན་པས།  གཞན་ལས་འབྱུང་བའི་རིགས་ལྔ་སྤྱི་དང་སོ་སོའི་དམ་ཚིག་རྣམས་འདིར་འདུས་ཤིང༌།  འདིར་བཤད་པའི་ལྷག་པོ་རྣམས་དེར་མ་འདུས་པའི་དབྱེ་བ་ཤེས་པར་བྱ་ཞིང༌།  དམ་ཚིག་གི་ཡན་ལག་ཕྲ་མོ་རྣམས་ནི་འདིར་ཡང་རིགས་དྲུག་ཀའི་ཐུན་མོང་དུ་བྱའོ།།
 
 
༣ སོ་ཤིང་དོར་ཞིང་རིགས་དྲུག་འགོད་པ།
 
 
	གསུམ་པ་སོ་ཤིང་དོར་ཞིང་རིགས་དྲུག་གིས་བསྲུང་བ་ནི།  དང་པོར་ལས་དང་དངོས་གྲུབ་གང་འགྲུབ་བརྟག་པའི་དོན་དུ་སོ་ཤིང་འདོར་བ་ཡིན་པ།  ཕྱོགས་ཀྱི་དབྱེ་བས་ལྷ་གང་གི་དངོས་གྲུབ་འགྲུབ་པ་ཡང་རྟོགས་ནུས།  དེ་རྗེས་རིགས་དྲུག་གི་ཡི་གེ་འགོད་པ་ནི།  སློབ་མའི་ཁམས་དྲུག་བྱིན་གྱིས་མ་བརླབ་ན་དཀྱིལ་འཁོར་དུ་འཇུག་ཏུ་མི་རུང་བས་དེའི་ཕྱིར་བྱིན་གྱིས་རློབས་པའོ།།
 
 
༤ ཁྱོར་ཆུ་དང་བདུད་རྩིས་དག་པར་བྱེད་པ།
 
 
	གཞི་བ་ཁྱོར་ཆུ་དང་བདུད་རྩིས་ཁ་དག་པར་བྱེད་པ་ནི།  ཨོཾ་ཧྲཱིཿསོགས་ཏེ་ཁྱོར་ཆུས་ངག་གི་དྲི་མ་སྦྱངས།  བདུད་རྩིས་ངག་ལའང་རྡོ་རྗེ་གསུམ་དང་ཡེ་ཤེས་ལྔའི་ངོ་བོར་བྱེད་པའོ།།
 
 
༥ སེམས་བསྐྱེད་པ།
 
 
	ལྔ་བ་དྲི་བ་དྲི་ལན་སེམས་བསྐྱེད་དང་བཅས་པ་ནི།  ཀྱཻ་དགའ་བ་སོགས་ཏེ།  དེ་རྗེས་སེམས་བསྐྱེད་པ་ནི།  སྙིང་གར་ཟླ་བའི་སྟེང་དུ་རྡོ་རྗེ་རྩེ་ལྔ་བ་བསྒོམས་ནས།  ཨོཾ་སརྦ་སོགས་བརྗོད།  གཞན་དཀྱུས་བཞིན།
 
 
༦ ནང་དུ་གཞུག་པ།
 
 
	དྲུག་པ་གསང་བར་གདམས་ཏེ་ནང་དུ་གཞུག་པ་ནི།  རྡོ་རྗེ་སྤྱི་བོར་སོགས་ཏེ་གཞན་ལའང་མ་སྨྲ།  ཁྱོད་ཉིད་ཀྱང་མ་དད་པར་མ་བྱེད་ཅེས་པའོ།།  འདིར་ཡང་ཡ་མཱནྟཱ་ཀྲྀ་ཏའི་སྔགས་ཀྱིས་འཇུག་པ་ནི།  བར་གྱི་འདི་རྣམས་གཞན་གྱི་ཁ་སྐོངས་ཡིན་ལ།  རང་ལུགས་ཀྱི་བླ་མ་རྣམས་འཕྲེང་བ་ནས་ལེན་གྱི།  སཱ་དྷུ་པུ་ཏྲའི་དཀྱིལ་འཁོར་ནས་མ་ཡིན་ཏེ།  རྒྱུ་མཚན་འཕྲེང་བ་མཁན་པོ་སྔ་རོལ་དུ་བྱུང་ཞིང་ཤིང་རྟ་ཆེན་པོ་ཡིན་པ་དང༌།  ལྷག་པའི་ལྷས་བྱིན་གྱིས་རླབས་པ་རྩོད་པ་དང་བྲལ་བ་དང༌།  ཐོག་མའི་ལུགས་སྩོལ་ཆེ་བ་གདོད་མ་ནས་ཡིན་པའི་ཕྱིར་དེ་ལས་ཁ་སྐོངས་བཟང་གི  སཱ་དྷུ་པུ་ཏྲ་དུས་འཁོར་བ་ཙམ་ཞིག་ཏ་ཡིན་པར་འདུག་སྟེ།  ཕྱིས་བྱུང་བ་དང་པནྚི་ཏ་ཕལ་བ་ཡིན་པ་དང་དེའི་ངང་ཚུལ་རང་གཞན་ཐམས་ཅད་ལ་བཤད་རྒྱུ་མེད་པ་དང༌།  དེས་དུས་འཁོར་ལ་ཁ་སྐོངས་བྱས་པ་རྣམས་ཀྱང་འཕྲེང་བ་ལས་དྲངས་བའི་ཕྱིར།  དེའི་རྗེས་འཇུག་ཡིན་པས་ཁ་སྐོང་ཀྱི་གཞུང་དངོས་ལས་བླངས་ཆོག་པ་ལ།  འཕར་ཞིང་བརྒྱུད་པ་ལས་ལེན་དགོས་པའི་རྒྱུ་མཚན་མེད་པའི་ཕྱིར་རོ།།  ཅི་སྟེ་དེ་ལ་ལྷག་པར་ཞེན་པར་བྱེད་པ་རྣམས་ནི།  དེའི་ལུགས་གཙང་མ་འཛིན་པར་རིགས་ཀྱི།  རང་བློ་དང་སྦྱར་ནས་འདྲ་མིན་བྱེད་པ་མི་རིགས་ཏེ་ཁུངས་སུ་འདྲེན་ཡང་ཡིད་མི་ཆེས་པ་དང༌།  དེའི་རྗེས་སུ་འཇུག་བཞིན་དུ་གྲས་བྱེད་པ་འགལ་བའི་སྤྱོད་པ་མ་རུང་བ་ཡིན་པའི་ཕྱིར་རོ།།  དེས་ན་ཨོཾ་ཨཱཿབིགྷྣཱན་ཏ་ཀྲྀ་ཏ་ཧཱུྃ་  ཞེས་པར་བསྒྱུར་ནས་འཁྲིད་པར་བྱེད་པ་ནི་མི་ལེགས་ཏེ།  སྔགས་དེ་གསང་འདུས་ཀྱི་སྔགས་ཡིན་ལ།  འདུས་པའི་ལུགས་ལ་ཁྲོ་བོ་བགེགས་མཐར་བྱེད་བྱང་ཕྱོགས་སྲུང་བ་ཡིན་གྱི།  ཤར་ཕྱོགས་སྲུང་བ་མ་ཡིན་ནོ།།  ཡང་དུས་འཁོར་གྱི་ཤར་སྒོ་ན་བགེགས་མཐར་བྱེད་འདུག་ཀྱང༌།  སློབ་མ་ཤར་སྒོ་ནས་འཇུག་པས་སོ་སྙམ་ན།  དུས་འཁོར་གྱི་བགེགས་མཐར་བྱེད་ལ་སྔགས་དེ་འདྲ་གསུངས་པ་མེད་དོ།།  དེས་ན་ཡ་མནྟ་ཀྲྀ་ཏ་ཀྱིས་བྱེད་པ་འདི་གཞན་གྱི་ཆོ་གས་སྒྲུབ་པའི་ལུགས་ཡིན།  འདི་ལ་བིགྷྣཱན་ཏ་ཀྲྀ་ཏ་བྱས་ན།  རང་ལུགས་གཞན་ལུགས་གཉིས་མིན་གྱི་འདྲ་མིན་དུ་འགྱུར་རོ།།  དུས་འཁོར་རང་ལུགས་ཁོ་ན་བྱེད་ན་དེ་འདྲ་གང་ཡང་མི་དགོས་སོ།།  དེས་ན་རང་ལུགས་ནི་དཀྱིལ་འཁོར་དུ་འཇུག་པར་བྱེད་མཁན་གྱི་ལྷ་ནི་མདུན་བསྐྱེད་དཀྱིལ་འཁོར་ལ་བཀོད་ཅིང་བརྟན་པར་བཞུགས་མཁན་དེས་མིན་གྱི།  སློབ་དཔོན་གྱི་ཐུགས་ཀ་ནས་སྤྲུལ་བའི་ལས་ཀྱི་རྡོ་རྗེའི་ཚུལ་འཛིན་པས་བྱེད་ན།  མདུན་བསྐྱེད་དཀྱིལ་འཁོར་གྱི་ཤར་སྒོ་ན་བགེགས་མཐར་བྱེད་བཞུགས་ཀྱང༌།  སློབ་དཔོན་གྱི་ཐུགས་ཀ་ནས་གཤིན་རྗེ་མཐར་བྱེད་སྤྲུལ་ཏེ།  ཤར་སྒོ་ཕྱེ་ནས་སྒོ་ནང་དུ་སློབ་མ་ཁྲིད་པ་ལ་འགལ་བ་ཅུང་ཟད་ཀྱང་མེད་དོ།།  གལ་ཏེ་ས་དྷུ་པུ་ཏྲའི་ལུགས་ལ་བགེགས་མཐར་བྱེད་ཡིན་དུ་ཆུག་ཀྱང༌།  ཐུགས་ཀ་ནས་སྤྲུལ་བ་ཡིན་གྱི།  ཤར་སྒོའི་སྒོ་སྲུང་དེ་སྒོ་གཡས་སུ་འོངས་ནས་སློབ་མ་ཁྲིད་ཅིང༌།  ཁྲོ་བོ་རང་གི་གནས་སྟོང་པར་འཇོག་པ་གཏད་ནས་མིན་པ་གོ་དགོས་སོ།།  དེས་ན་ཁྲོ་བོ་དེས་སྒོ་གཡས་སུ་སློབ་མའི་བྱུར་དང་སྐལ་ངལ་བགེགས་བསྐྲད་ཅིང༌།  རང་སྔགས་ཀྱིས་ཁྲིད་ནས་ཨཱ་ཁཾ་ཝཱི་ར་ཧཱུྃ་གིས་སྒོ་ནང་དུ་བཅུག་པ་ཙམ་ཞིག་བསམ་མོ།།
 
 
(༢) དངོས་གཞི་ཡོལ་བའི་ནང་འཇུག
 
 
	གཉིས་པ་འཇུག་པ་ཉིད་ཀྱི་དངོས་གཞི་ཡོལ་བའི་ནང་དུ་འཇུག་ལ།  སྐོར་བ་དང༌།  ཕྱག་འཚལ་བ་དང༌།  དམ་བཞག་དང༌།  ཡེ་ཤེས་དབབ་ཅིང་བརྟན་པ་དང༌།  བརྟུལ་ཞུགས་ཉེར་ལྔ་བཟུང་བ་དང༌།  མིག་དར་མེ་ཏོག་གི་བྱ་བ་དང༌།  ལྷ་ངོ་བསྟན་པ་སྟེ་བདུན་ལས།
 
 
༡ སྐོར་བ།
 
 
	དང་པོ་ནི།  ཨོཾ་མ་ཧཱ་ར་ཏ་སོགས་ཏེ།  འདི་ལ་གཞན་དག་སྐུ་དཀྱིལ་ལམ་ཐུགས་དཀྱིལ་གྱི་དཔངས་ཆུང་གི་སྟེང་ནས་སྐོར་བ་བྱེད་ཅེས་འདོད་ཀྱང་འདི་ཉིད་རང་སྐོང་གི་ཆོ་ག་ཡིན་ཞིང༌།  དཀྱིལ་འཁོར་གཞན་ལ་དཔངས་ཆུང་མ་བཤད་པས་ཅུང་ཟད་མི་འཐད་ལ།  དེ་ལྟར་ན་གཞལ་ཡས་ཁང་གི་ཕྱི་རོལ་ཉིད་ནས་སྐོར་བ་བྱེད་པ་ཡིན་ནོ།།
 
 
༢ ཕྱག་འཚལ་བ།
 
 
	གཉིས་པ་ཕྱག་འཚལ་ལ་ཕྱག་མཚན་བདུན་ཡོད་ཅིང༌།  བླ་མེད་ལུགས་སུ་སྦྱར་བ་ཡིན་པས་ཡོ་གའི་ཕྱོགས་བཞི་ཕྱག་འཚལ་གྱི་དམིགས་པ་ནི་མི་དགོས་ལ།  མཁས་པ་ཁ་ཅིག་རྣམ་སྣང་གི་སྔགས་དེ་པནྚི་ཏའི་བློས་སྦྱར་བའི་ཁ་སྦྱར་ཁ་སྐོང་ཡིན་ནམ་ཞེས་གསུངས་ཡང༌།  གདན་བཞི་དང་རྡོ་རྗེ་མཁའ་འགྲོ་ལས།  ཨོཾ་པཉྩ་ཊཱ་ཀི་ནི་པུ་ཛ་སོགས་གསུངས་བས་ཟིན་ཏེ་བློ་བཟོ་མིན་ནོ།།  སྔགས་ཐ་མ་ནི་སེམས་ཅན་ཐམས་ཅད་བདག་ཉིད་སྒྲོལ་བའི་ཕྱིར་ཡོངས་སུ་འབུལ་ཞེས་པའོ།།
 
 
༣ དམ་བཞག
 
 
	གསུམ་པ་ནི།  དེ་ནས་སྤྱི་བོར་རྡོ་རྗེ་བཞག་ཅེས་སོགས་ཏེ།  དམ་བཞག་དང་པོ་གསུམ་སྣོད་མིན་ལ།  གསང་བས་སྒོ་ནས་དམ་ལ་བཞག  བཞི་བ་དམ་ཚིག་མཐའ་དག་གིས་དམ་ལ་བཞག་པ་སྟེ་དམ་བཞག་གི་གཙོ་བོ་ཡིན།  ལྔ་བ་ནི་དམ་ཚིག་གི་རྩ་བ་ཡིན་པས་བླ་མའི་དམ་ཚིག་གི་སྒོ་ནས་དམ་ལ་བཞག་པའོ།།
 
 
༤ ཡེ་ཤེས་དབབ་པ།

༦ མིག་དར་མེ་ཏོག་གི་བྱ་བ།
 
 
དྲུག་པ་མིག་དར་མེ་ཏོག་དང་འབྲེལ་བའི་བྱ་བ་རྣམས་ནི།  ཨོཾ་དྭ་ད་ཤ་ནས་མིག་དར་དཀྲོལ།  ཞེས་པའི་བར་ཏེ།  དེ་ལ་གདོང་བཅིང་བའི་སྔགས་དེ་ཉིད་ཀྱིས་ཆས་སུ་འཇུག་པའི་གོས་ཀྱང་བགོ་བ་ཡིན་ན།  རྒྱུད་ལས།  ལུས་ལ་སེར་པོའི་གོས་དག་བྱིན་ཏེ་མིག་ནི་བསྒྲིབ་པར་གྱུར་བའི་སློབ་མ་འདིར་ནི་གཞུག་པར་བྱ།།  ཞེས་འབྱུང་བ་ལས་ཚིག་དེའི་དངོས་བསྟན་ལྟར་སྔོན་དུ་གོས་སྐོན་པའི་རྗེས་ལ་མིག་དར་བཅིངས་ཀྱང་ཆོག་མོད།  སྤྱིར་ནི་དེ་ཚིག་གི་བརྗོད་ཚུལ་ཙམ་ཡིན་གྱི།  མཐའ་གཅིག་ཏུ་སྔ་ཕྱིའི་རིམ་པ་སྟོན་པའང་མིན་པས།  མིག་དར་གྱི་རྗེས་སུ་གོས་གཡོགས་ཀྱང་རུང་ལ་དུས་མཉམ་དུ་བྱས་ཀྱང་ཆོག་གོ།  གཞན་དག་གིས་སྦྱིན་པའི་སྐབས་འདིར་ཕྲེང་བ་ལྟར་ཆས་འཇུག་གསུམ་པོ་དྷི་ཨ་ལཾ་ཀ་ར་སོགས་ཀྱི་སྔགས་དང་སྦྱར་ནས་བྱེད་པ་ཡོད་ཀྱང༌།  རང་ལུགས་ཀྱི་སྔགས་བོར་ནས་ལུགས་གཞན་བླངས་བར་སོང་བས་ཅུང་ཟད་མི་ལེགས་སོ།།  འདིར་མིག་དར་དང་ལུས་ལ་བགོ་བའི་གོས་ནི།  མཆོག་སྒྲུབ་ལ་དམར་པོ་དང་སེར་པོ་གང་རུང་ཡིན་ཞིང༌།  ལས་སོ་སོ་གཙོ་བོར་སྒྲུབ་པ་ལ་ནི་ལས་མཐུན་གྱི་ཁ་དོག་སྟེ་ཞི་རྒྱས་ལ་དཀར་པོ་ལ་སོགས་པའོ།།  དེ་ཡང་དྭ་ད་ཤ་སོགས་ཀྱི་སྔགས་དོན་ཡན་ལག་བཅུ་གཉིས་འགོག་པར་བྱེད་པ་ཞེས་ཡིན་པས།  མིག་དར་དང་གོས་ཀྱིས་གཡོགས་པ་ནི།  འཁོར་བའི་རང་བཞིན་རྟེན་འབྲེལ་ཡན་ལག་བཅུ་གཉིས་ཀྱི་རྩ་བ་རླུང་འཕོ་ཆེན་བཅུ་གཉིས་པོ་ཕྱིར་རྒྱུ་བ་མེད་པར་ནང་ཨ་ཝ་དྷཱུ་ཏཱིར་དགག་པ་མཚོན་པས་དོན་མ་རིག་པའི་སྣང་བ་ཐམས་ཅད་འགག་པའི་རྟེན་བསྒྲིགས་པའོ།།  འདིར་ལུས་ལ་གོས་སྦྱིན་པ་ནི།  སྟོད་གཡོགས་སྨད་གཡོགས་གཉིས་ཡིན་པར་གསལ་ལ།  ཐོར་ཚུགས་བཅིངས་བ་ནི་མ་གསུངས་བས་མི་དགོས་མོད།  གལ་ཏེ་བྱེད་ན་སྔོན་པོ་མི་བྱ་སྟེ་དམར་སེར་གང་རུང་གིས་བྱ་ལ།  ཐམས་ཅད་ལ་སྔགས་ནི་མིག་དར་གྱི་སྔགས་ཁོ་ནའོ།།  དེ་མ་ཐག་དཀྱིལ་འཁོར་ལ་བསྐོར་བ་བྱས་པར་མོས་པའམ་དངོས་སུ་བྱ་སྟེ།  འགྲེལ་ཆེན་ལས།  དེ་ནས་དང་པོར་མིག་བཀབ་ནས་དགེ་བའི་གྲོགས་ལ་སོགས་པས་དཀྱིལ་འཁོར་ལ་ལན་གསུམ་བསྐོར་ཏེ་ཞེས་གསུངས་སོ།།  ཡང་འདི་སྐད་གསུངས་ཏེ།  དུང་གི་ཆུས་སློབ་མའི་མགོ་ལ་བསངས་གཏོར་བྱས་ཏེ།  ཨོཾ་ཨཱཿཧཱུཾ།  ཞེས་པ་ཡི་གེ་གསུམ་གྱིས་ལན་བདུན་མངོན་པར་བསྔགས་པའི་མེ་ཏོག་ཞིག་དེའི་ལག་པའི་པདྨར་སྦྱར་བས་ཀུན་ཏུ་སྦྱིན་པར་བྱ་སྟེ།  ཞེས་སློབ་མ་བསང་བ་དང་མེ་ཏོག་གཏད་པ་བཤད་དོ།།  དེ་རྗེས་སྤྱི་རྒྱུད་ལས་བྱུང་བའི་བདེན་སྟོབས་བརྗོད་པ་ཡིན་ཏེ།  སྤྱི་འགྲོས་ཀྱི་ཁ་སྐོངས་ཡིན།  དེ་ནས་མེ་ཏོག་དོར་བ་དང་མིག་དར་དབྱེ་བ་དུས་མཉམ་དུ་བྱེད་པའམ།  སྤྱི་དང་མཐུན་པར་ཐོག་མར་མེ་ཏོག་དོར།  ཕྱིས་མིག་དར་དཀྲོལ་ཡང་རུང་བ་ཡིན་ལ།  གང་དག་མིག་དར་ཐོག་མར་ཕྱེས་ནས་མེ་ཏོག་ཕྱིས་འདོར་པ་ནི།  སྐབས་འདིར་མ་ཡིན་ཏེ།  སྦྱངས་བྱའི་རིམ་པ་དང་ཡང་མི་འགྲིག་ཅིང༌།  དགོས་པ་གཞན་ཡང་མེད་ལ།  མིག་གིས་མཐོང་ན་ལྷ་མཚན་འདམ་དུ་རུང་བ་སོགས་དགག་བྱ་ཅུང་ཟད་འབྱུང་སྲིད་པས་སོ།།  སྐབས་འདི་དག་གི་སྟོད་སྨད་དུ་ནམ་མཁའི་ཁ་དོག་དྲི་བ་ནི།  འགའ་ཞིག་དག་བྱེད་མོད་ཀྱང་དེ་ནི་མི་དགོས་ཏེ།  དེའི་དོད་གོང་དུ་སོ་ཤིང་དོར་བ་ཉིད་འདི་བའི་རང་ལུགས་ཡིན་པའི་ཕྱིར་དང༌།  དེང་སང་གི་དཔོན་སློབ་ལ་དེ་བས་སོ་ཤིང་འདོར་བ་འདི་མཆོག་ཡིན་ཏེ།  དེ་ལ་མོས་པ་ཙམ་ལས་མེད་ལ།  འདི་ལ་ནི་དངོས་སུ་བརྟག་རྒྱུ་ཡོད་པའི་ཕྱིར་རོ།།  གང་ཡེ་ཤེས་པ་ཕེབས་པ་དེ་ལ་ནམ་མཁའི་ཁ་དོག་བརྟག་པ་དངོས་སུ་ཡོད་ཀྱི།  གཞན་དུ་མ་ཡིན་ཏེ་འདི་ནི་སྤྱིའི་ལུགས་ཡིན་ལ།  དེང་སང་གི་སྔགས་པ་ལ་དེ་ཡང་རྒྱ་ལམ་ཙམ་ནའོ།།  དེ་ལ་འདིར་མེ་ཏོག་གང་ལ་འབུལ་བ་ནི།  མོས་བས་དཀྱིལ་འཁོར་དངོས་ལ་འབུལ་བ་ཡིན་ཡང་གལ་ཏེ་མེ་ཏོག་དོར་བས་རྡུལ་ཚོན་གྱི་རི་མོ་ཉམ་པར་གྱུར་ན།  མཆོད་རྟེན་བཤིག་པའི་རིགས་སུ་གཏོགས་པའི་ཉེས་པ་ཡོད་པའི་ཕྱིར།  ཆོས་འདིའི་ལུགས་ལ་རྡུལ་ཚོན་གྱི་དཀྱིལ་འཁོར་དུ་མེ་ཏོག་མི་འདོར་ལ།  རིས་བྲིས་ལ་ནི་དགག་བྱ་དེ་མེད་པས་འདོར་དུ་ནི་རུང་ཙམ་དུ་མངོན་ཞིང༌།  བློས་སློངས་ཆུང་ངུ་ལ་ནི་དགག་བྱ་དེ་མེད་ཀྱང༌།  ལྷའི་མཚན་མའི་གནས་སུ་མི་ཕྱིན་པས་རྡུལ་ཚོན་བཞིན་དུ་བྱ་བར་རིགས་སོ།།  འོན་ཀྱང་འདིའི་ལུགས་ལ་བྲིས་པའི་དཀྱིལ་འཁོར་ཁོ་ན་ལ་འདོར་དགོས་པའང་མིན་ཏེ།  ཁྲུ་སྟོང་དང་ལྡན་པའི་དཀྱིལ་འཁོར་ལ་མེ་ཏོག་འཕངས་ཀྱང་གཞལ་ཡས་ཁང་གི་ནང་དུ་སླེབ་པ་མི་འབྱུང་སྟེ།  རྡོ་རྗེའི་རྭ་བ་བརྒལ་ཙམ་བྱུང་ལ་རག  དེའི་ཕྱིར་ཕྱི་རོལ་ཏུ་རིགས་པས་བརྟགས་པས་ཆོག་ཅིང༌།  དེ་ཡང་ཙར་ཙི་ཀཱ་སོགས་རེ་རེ་ནས་བརྟག་མི་དགོས་ཀྱི།  རིགས་ཐམས་ཅད་རྒྱལ་བ་རིགས་ལྔར་འདུས་པ་རིགས་དང་རིགས་ཅན་གྱི་དབྱེ་བ་གཞན་དུ་བཤད་ཟིན་པ་ལྟར་བྱས་ནས།  དཔེར་ན་རྣམ་སྣང་གི་མཚན་མ་ལ་མེ་ཏོག་ཕོག་ན།  སྤྱན་མ་ས་སྙིང་རེངས་བྱེད་དབང་པོ་སོགས་ལས་གང་མོས་པ་དེ་འགྲུབ་པར་འགྱུར་ཏེ།  དེས་གཞན་རྣམས་ལའང་རིགས་འགྲེའོ།།  དེ་ལ་རྣམ་རྒྱལ་ཆེན་པོའི་སྟེང་དུ་རིགས་ལྔའི་མཚན་མ་འགོད་ཅེས་པའི་དོན།  མཉྫི་ལྟ་བུ་སྟེགས་བུ་མཐོ་བ་ཞིག་རྒྱལ་བའི་བུམ་པ་རྣམ་རྒྱལ་ཆེན་པོ་དང་བཅས་པའི་མདུན་དུ་བཞག་ནས།  དུང་ཆོས་ལས་སྟེགས་བུ་དེ་མཐོ་བ་བྱེད་པ་ནི་སྟེང་དུ་ཞེས་པའི་དོན་ཡིན།  སྟེགས་བུ་དེའི་སྟེང་དུ་རིགས་ལྔའི་ཕྱག་མཚན་བྲིས་འབུར་གང་རུང་འགོད།  དེ་ཡང་རྡུལ་ཚོན་གྱིས་པདྨ་འདབ་བརྒྱད་ལ་དབུས་སུ་རྡོ་རྗེ་ཤར་དུ་རལ་གྲི།  ལྷོར་ནོར་བུ།  ནུབ་ཏུ་འཁོར་ལོ།  བྱང་དུ་པདྨ་རྣམས་ཕྱོགས་མདོག་ཅན་དུ་འབྲི་བའི་ལག་ལེན་འདུག་ཀྱང༌།  སོ་སོར་པདྨ་ཉི་ཟླའི་གདན་རེ་བྱས་ན་ལེགས་པར་མངོན་ཏེ།  ཤར་བྱང་གཉིས་སུ་ཟླ་བ་དང༌།  ལྷོ་དབུས་ནུབ་གསུམ་དུ་ཉི་གདན་བྱས་ན་ལེགས་སོ།།  རྣམ་རྒྱལ་བུམ་པའི་སྟེང་དུ་མེ་ཏོག་འབུམ་ཞེས་པ་ལྟར་ན།  བུམ་པ་ལྔའི་ཕྱོགས་ལ་དུང་ཆོས་རྣམ་རྒྱལ་ཡིན་པས་དེ་ལྟར་གསུངས་པ་སྟེ།  གང་ལྟར་ཡང་དབང་བསྐུར་བའི་དུང་ཆོས་ཉིད་ཡིན་ནོ།།  དེ་ཡང་ཤར་ཕྱོགས་ཅུང་ཟད་མཐོ་བ་ལ་མཎྜལ་བཞག་ན་སྟེང་གི་དོན་དུ་འགྱུར་ཞིང༌།  ཡང་ན་སྟེགས་བུ་མཐོ་བ་བུམ་པའི་སྟེང་དུ་བྱས་ཀྱང་ལེགས་མོད།  འགའ་ཞིག་ལྟར་བུམ་མཚན་ནམ་དུང་ཆོས་ཀྱི་མཚན་མ་ལ་མེ་ཏོག་འདོར་བ་ནི་ལག་ལེན་ནོར་བའོ།།  འཕྲེང་བ་ལ་སོགས་པ་ཆོ་ག་གཞན་ལས་དང་པོར་སློབ་མའི་ལག་ཏུ་མེ་ཏོག་ཆུན་པོའམ་འཕྲེང་བ་གཏད།  ཕྱིས་མེ་ཏོག་འབུལ་བ་ན།  དེའི་ནང་ནས་ཡང་ཞིང་མ་རྙིངས་བའི་མེ་ཏོག་ཕྲ་མོ་ཞིག་འཐོར་བར་བཤད་པ་དེ་ཁ་ཅིག་དུས་འཁོར་ལ་ཡང་སྦྱོར་བ་ནི།  ཡང་བ་དང་ཕྲ་མོ་འཐོར་དགོས་པའི་རྒྱུ་མཚན་རྡུལ་ཚོན་གྱི་རི་མོ་བྲུབས་ཀྱི་དོགས་པ་སྟེ།  རྡུལ་ཚོན་ལ་དངོས་སུ་འཐོར་བའི་དབང་དུ་བྱས་པ་ཡིན་ལ།  འདིར་དཀྱིལ་འཁོར་ལ་དངོས་སུ་མི་འབུལ་བས་དེ་ལྟ་བུ་མི་དགོས་པའི་གནད་མ་གོ་བའོ།།  མེ་ཏོག་སྤྱི་བོར་འཆིང་བའི་སྔགས་དང༌།  མིག་དར་འབྱེད་པའི་ཚིག་བཅད་ནི་གཞན་གྱི་ཁ་སྐོངས་ཡིན་ལ།  མེ་ཏོག་དོར་བའི་སྔགས་དང་གདོང་རས་འབྱེད་པའི་སྔགས་ནི་ཐུན་མོང་མ་ཡིན་པའོ།།
 
 
༧ ལྷ་ངོ་བསྟན་པ།
 
 
	བདུན་པ་ལྷ་ངོ་བསྟན་པ་ནི།  སྤྱི་རྒྱུད་ལས་འབྱུང་བའི་ད་ནི་དད་པའི་ཤུགས་ཀྱིས་སོགས་ཏེ།  ལྟ་བར་བསྐུལ་བ་དང་སྤྲོ་བ་བསྐྱེད་ནས།  བདག་འཇུག་གི་སྐབས་སུ་ལྷ་ཚོགས་ཐམས་ཅད་མཐོང་བར་མོས་པ་ཙམ་གྱིས་ཆོག་ལ།  སློབ་མ་དབང་བསྐུར་གྱི་དུས་གཞལ་མེད་ཁང་ཐོག་མར་བཤད།  དེ་ནས་ལྷ་ཚོགས་ཐམས་ཅད་རྒྱས་པར་སྟོན་དགོས་པ་ཡིན་ཞིང༌།  མདོར་བསྡུས་པ་ལ་ཡང༌།  ཐུགས་དཀྱིལ་གྱི་ལྷ་ཚོགས་རྣམས་རྒྱས་པར་སྟོན་དགོས་ལ།  གཞན་རྣམས་མཚན་ཙམ་བརྗོད་པས་ཀྱང་རུང་ངོ༌།།  དེ་ནས་ཨོཾ་རྡོ་རྗེའི་དཀྱིལ་འཁོར་དཀྱིལ་འཁོར་ཆེན་པོ་སོགས་རྡོ་རྗེ་སྙིང་རྒྱན་ལས་འབྱུང་བ་ལྟར་བརྗོད་པ་ནི།  དཀྱིལ་འཁོར་དེ་ལྟ་བུ་མཐོང་བས་སློབ་མ་རང་ཉིད་རབ་ཏུ་དགའ་མགུ་དངས་བའི་ཆེད་དུ་བརྗོད་པ་སྟེ།  ཚིགས་བཅད་གོང་འོག་དེ་གཉིས་ཀྱང་གསང་བ་སྤྱིའི་ཆོ་ག་ལས་བྱུང་བའོ།།
 
 
(༢) དངོས་གཞི་བྱིས་འཇུག་དབང་བདུན།
 
 
	གཉིས་པ་དངོས་གཞི་ཐོག་མ་བྱིས་པ་འཇུག་པའི་དབང་བདུན་བཤད་པ་ནི།  དཀྱིལ་ཆོག་ལས་བདག་འཇུག་གི་སྐབས་སུ་དངོས་གཞི་ལ་བྱིས་པ་འཇུག་པའི་དབང་བདུན་ཞེས་པ་ནས།  དེ་དག་ནི་བྱིས་པ་འཇུག་པའི་དབང་གི་ཆོ་གའོ་ཞེས་པའི་བར་དང༌།  སློབ་མ་དབང་བསྐུར་བའི་ཆོ་གའི་སྐབས་སུ།  དབང་རྫས་ལྷའི་ངོ་བོར་བསྒོམ་ཞིང་ཞེས་པ་ནས།  ཁ་སྐོངས་དང་བཅས་པ་རྒྱས་པར་འགྱུར་རོ་ཞེས་པའི་བར་ལ་ལེགས་པར་སྦྱར་ནས་བློ་ཡུལ་དུ་ངེས་པར་བྱའོ།།  འདི་ལ་དབང་བདུན་གྱི་ཆོ་ག་སྤྱིའི་དོན་དང༌།  བྱ་བའི་རིམ་པ་སོ་སོའི་དོན་གཉིས་སོ།།
 
 
༡ ཆོ་ག་སྤྱིའི་དོན།
 
 
	དང་པོ་ལ་ལྔ་སྟེ་ཐུན་མོང་མ་ཡིན་པའི་ཆོ་ག་ངོས་བཟུང༌།  དབང་བསྐུར་བའི་རྟེན་གྱི་ལྷ་ལ་དཔྱད།  ཆོ་ག་གཞན་གྱི་རིགས་བསྒྲེ་བར་འདོད་པ་ལ་བརྟག  དབང་བདུན་གྱི་ལྷའི་བཞུགས་གནས་ལ་དཔྱད།  རང་ལུགས་ཀྱི་བཞེད་པ་འགའ་ཞིག་བརྗོད་པའོ།།
 
 
1 ཐུན་མིན་ཆོ་ག་ངོས་བཟུང༌བ།
 
 
	དང་པོ་ནི།  དེ་ལ་རྒྱུད་ཀྱི་རྒྱལ་པོ་འདི་ཉིད་ཀྱི་ཐུན་མོང་མ་ཡིན་པའི་ལུགས།  གཞན་གྱི་ཁ་སྐོངས་ལ་མ་ལྟོས་པར་བྱེད་ན་དབང་གི་དོན་དུ་མཎྜལ་དང་ཡོན་ཕུལ།  བྱང་སྒོའི་ཐད་དུ་བཞག་ནས་ཆུ་དབང་གི་སྒོས་ཀྱི་གསོལ་བཏབ་བྱས།  ཡུལ་ལྔའི་སྔགས་ཀྱིས་བུམ་ཆུ་དུང་ཆོས་སུ་བསྡུས།  ས་བོན་ལྔ་ལས་ལྷ་མོ་ལྔའི་ངོ་བོར་མོས།  དུང་གི་ཆུ་ཁོ་ནས་དབང་བསྐུར་བས་སློབ་མའི་ཁམས་ལྔ་ཡུམ་ལྔར་སོང་བར་བསམ་ཏེ་སྐུའི་རྣམ་པ་བསྐྱེད།  རིམ་པ་དེ་ཀའི་ཅོད་པན་སོགས་རིགས་འགྲེས་ཏེ།  རྗེས་གནང་འཁོར་ལོའི་དབང་བསྐུར་བའི་བར་དུ་གཞན་ཐམས་ཅད་ལ་འདྲ་བ་ལས།  དཀྱིལ་འཁོར་གྱི་བྱང་དུ་ཆུ་ཅོད།  ལྷོར་དར་དྲིལ།  ཤར་དུ་བརྟུལ་ཞུགས་དང་མིང༌།  ནུབ་ཏུ་རྗེས་གནང་སྦྱིན།  འདོགས་ལ་ངོས་བཟུང་གི་གནས་མེད་དོ།།  དབང་གཞན་རྣམས་ལ་ཆུ་དབང་དེ་སྔོན་དུ་འགྲོ་བ་དང༌།  རྡོར་དྲིལ་ལ་སྔ་ཕྱི་གཉིས་ཀར་ལ་ཆུ་དབང་བསྐུར།  མིང་དབང་གི་མཐར་གསང་མིང་འདོགས།  རྗེས་གནང་གི་ཡན་ལག་ཏུ་སྔགས་ཀྱི་རྗེས་གནང་དང་བཀའི་གནང་བ་ཙམ་སྦྱིན།  ང་རྒྱལ་བཟུང་ནས་སློབ་མའི་ལག་ཏུ་རྡོར་དྲིལ་གཏད།  དག་པའི་ཆོས་བཤད།  ལྟུང་བ་བསྒྲགས་ཏེ་དུས་གོ་བར་བྱེད་པ་ཙམ་ཞིག་གསུངས་སོ།།  དེ་ལ་གཞན་གྱི་ཁ་སྐོངས་མ་ཡིན་ཡང་ཤུགས་ལ་ཐོབ་པ་ནི།  དབང་ལྷ་སྤྱན་འདྲེན་ཅིང་མཆོད་པ་དང༌།  དབང་རེ་རེ་བཞིན་ནམ་ངེས་པར་ཆུ་དབང་ཉིད་ལ་ཤེས་བརྗོད་སྔོན་དུ་འགྲོ་བ་དང༌།  དབང་རྫས་དང་སློབ་མའི་ལྷ་ལ་ཡེ་ཤེས་པ་བསྟིམ་པ་དང༌།  སློབ་མ་ལ་མཆོད་པ་འབུལ་བ་རྣམས་ངེས་པར་ཐོབ་པོ།།  རྗེས་གནང་གི་འདོགས་ཀྱི་དངོས་གཞི་ནི།  དུས་འཁོར་རང་ལུགས་ལ་དག་པའི་ཆོས་བཤད་པ་ཁོ་ན་ཡིན་ཏེ།  དཀྱིལ་ཆོག་གཞན་གྱི་ལུགས་ཀྱི་སྤྱོད་པའི་བརྟུལ་ཞུགས་ཀྱི་དོད་དོ།།  གལ་ཏེ་སློབ་མ་དག་ཡིད་ཆེས་ཤིང་མོས་ན་འདི་ཙམ་གྱིས་གོ་ཆོད་པར་མ་ཟད།  གཅིག་ཏུ་ན་ཁ་སྐོངས་ཅན་ལས་འདི་མཆོག་ཡིན་ཏེ།  རང་ལུགས་ཡོངས་སུ་རྫོགས་ཤིང་གཞན་གྱིས་བསྲེ་སླད་མེད་པའི་ཕྱིར་རོ།།
 
 
2 རྟེན་གྱི་ལྷ་ལ་དཔྱད་པ།
 
 
	གཉིས་པ་ནི།  བྱིས་འཇུག་གི་སྐབས་འདི་ལ་རྡོ་རྗེ་བཞིར་བསྐྱེད་པ་དགོས་སམ་མི་དགོས་སྙམ་ན།  འདི་ཡང་རྒྱ་གར་བ་འགའ་ཞིག་དང་བོད་སྔ་ཕྱི་ཕལ་ཆེར་གྱིས་མཛད་པ་ནི་ཡིན་ཏེ།  དག་སྦྱོར་ལ་ལྟོས་ནས་ཚུལ་དང་མཐུན་པ་ཙམ་ཡིན་གྱིས་ངེས་པར་དགོས་པ་ནི་མ་ཡིན་ནོ།།  དེས་ན་མདོར་བསྡུས་པའི་ཚེ།  སློབ་མ་དཔལ་དུས་ཀྱི་འཁོར་ལོ་ཡབ་རྐྱང་ཕྱག་གཉིས་པ་ལྟ་བུར་བསྒོམ་ཀྱང་ཤིན་ཏུ་བཟང་བ་ཡིན་ནོ།།
 
 
3 གཞན་གྱི་རིགས་འགྲེར་བརྟག་པ།
 
 
	གསུམ་པ་ནི།  དེང་སང་ཕལ་ཆེར་སྤྲོས་པ་ཅན་ལ་དགའ་བའི་དབང་དུ་བྱས་ན།  ཁ་སྐོངས་ཅུང་ཟད་བྱས་ཀྱང་མི་འགལ་བ་ལྟར་འདིར་ཡང་བྱ་ལ།  གཞན་གྱིས་རྒྱས་འགེབས་དང་ཁ་སྐོངས་ཧ་ཅང་ཐལ་བ་ནི་མི་ལེགས་པས་མི་བྱེད་དོ།།  དེ་ཡང་གང་སྙམ་ན་སློབ་མའི་ཕུང་ཁམས་དང་དབང་རྫས་ཀྱི་ཆ་ཤས་རེ་རེ་བཞིན་ཉིས་སྡེབས་ཉིས་སྡེབས་ཀྱི་ལྷར་བསྐྱེད་པ་དང༌།  ཡུམ་ལྔ་ལ་བརྟེན་ནས་ཆུ་དབང་བསྐུར་བའི་སྔགས་དེ་ཁོ་ན་ཐམས་ཅད་ལ་བརྟན་བྱེད་དུ་བཟླ་བ་སོགས་སྤྲོས་པ་མང་པོ་དེ་དག་ཡིན་ལ།  གཞན་ཡང་སློབ་མ་ལ་དབང་སོ་སོ་བསྐུར་བའི་རྗེས་སུ་མདུན་བསྐྱེད་ཐུགས་དཀྱིལ་གྱི་ལྷ་ཚོགས་ནས་རིགས་མཐུན་པའི་ལྷ་སྤྱན་དྲངས་ཏེ།  སློབ་མའི་ལྷ་ལ་བསྟིམ་པ་ནི།  ཆོ་ག་གཞན་གྱི་ཁ་སྐོངས་མིན་ཡང་བོད་རྙིང་པ་འགའ་ཞིག་གིས་ཟབ་ཟབ་ལྟར་བྱས་པ་ལ།  ཕྱི་མ་ཐམས་ཅད་ཀྱིས་ཁྱད་ཆོས་ཡིན་པར་འཁྲུལ་ཏེ་ཁུངས་མེད་ངོ་སོར་འཁྱེར་བར་བྱེད་ལ།  ཡང་སོ་སོའི་དབང་བསྐུར་བའི་རྗེས་སུ་དེའི་དག་འབྲས་ལ་སློབ་མའི་ཕུང་ཁམས་སོགས་ལྷར་བསྐྱེད་པ་ཆོས་འདི་ཉིད་ཀྱི་རང་ལུགས་ཡིན་ཞིང༌།  རྭ་འབྲོ་སོགས་གོང་མ་རྣམས་བཞེད་པ་ལ།  དེ་བཀག་ནས་སྤྱི་ལུགས་དང་མཐུན་པའི་བསྐྱེད་ཆོག་བྱེད་པ་ལ་ཡང༌།  རང་ལུགས་བོར་ནས་གཞན་ལུགས་ལ་ཞུགས་པ་ཡིན་པས་ཆེས་མི་འཐད་ལ།  གཞན་གྱི་རྒྱས་འགེབས་རྒྱ་གར་བ་འགའ་ཞིག་གིས་ཀྱང་མཛད་དོ་སྙམ་ན།  བླུན་པོ་རྒྱ་གར་ན་ཡང་ཡོད་ཅེས་པའི་དཔེ་དང༌།  རིག་པའི་གནས་ལྔ་ལ་བྱང་བ་ཡིན་དུ་ཆུག་ཀྱང༌།  མཁས་པའི་མངོན་པའི་ང་རྒྱལ་གྱིས་རྒྱུད་ཀྱི་དོན་འཆད་ཅེས་པའི་མཚན་གཞི་ངོས་ཟིན་དགོས་སོ།།

	འོན་ཏེ་སྤྱང་བྱའི་འདུག་ཚུལ་དང་མཐུན་ཡང་སྐྱོན་མེད་སྙམ་ན།  དེ་ནི་ཞེས་ཀྱང་མེད་པས་ཁོ་བོ་ཅག་འདོད་པ་ཉིད་དེ།  ཁྱེད་ཅག་ལ་དེ་ལྟ་ན་ཁྱད་པར་གྱི་ལྷ་འདི་རྣམས་མན་ངག་ལྟར་གནས་ངེས་ཅན་དུ་སྒོམ་པ་ལ་ཅིའི་ཕྱིར་སྐྱོན་དུ་ལྟ།  དེས་ན་རང་ཉིད་ཡོངས་རྫོགས་མི་དམིགས་པར་སྤྱངས་ནས།  དེའི་ཤུལ་དུ་ལར་ནས་ལྷ་མོ་ལྔ་བསྐྱེད་པ་ཙམ་ཡིན་ན།  མི་བདེ་བ་མེད་ཀྱང་སྐབས་འདིར་རང་གི་ཁམས་ལྔ་བོ་ཉིད་ཡུམ་ལྔ་ཞལ་ཕྱག་གི་རྣམ་པ་ཅན་དུ་བསྐྱེད་པ་ལ།  རང་གི་གཞི་ལུས་ལྷར་བསྐྱེད་རུང་མ་བསྐྱེད་རུང་ལྷ་མོ་ལྔ་ལ་གནས་ངེས་ཅན་དགོས་ལ།  དེ་ཡང་རང་ལུས་ཀྱི་ཕྱི་རོལ་དུ་སྒོམ་པ་མི་རུང་སྟེ།  དེ་ལྟར་བསྒོམ་ན།  དུང་གི་ཆུས་ཀྱང་སློབ་མའི་ལུས་ལ་དབང་མི་བསྐུར་བར་ལུས་ཀྱི་ཕྱི་རོལ་ལྷ་མོ་བསྒོམ་པའི་ནམ་མཁའ་སྟོང་པ་ལ་དབང་བསྐུར་དགོས་པར་ཐལ་བར་འགྱུར་ཏེ།  སློབ་མའི་ཕུང་ཁམས་ལྷར་བསྐྱེད་ཟིན་པ་ལ་དབང་བསྐུར་དགོས་པ་ཁྱེད་ཀུན་གྱི་ཐུན་མོང་པ་ཡིན་ཞིང༌།  ལྷ་དེ་རྣམས་རང་ལུས་ཕྱི་རོལ་ན་ཡོད་པའི་ཕྱིར་རོ།།  ངེད་ཀྱི་ལུགས་ལྟར་ན་དེ་ལྟར་མི་འདོད་མོད།  འདོད་པར་བྱས་ཀྱང་ཁྱེད་ཅག་རྣམས་ལ་སྐྱོན་འཇུག་ཚུལ་ལས་སྐྱོན་ཆུང་མོད་ཀྱང༌།  སྤྱིར་དབང་བསྐུར་བས་དག་བྱའི་ལྷ་རང་ལས་གཞན་དུ་སྣང་བའི་ཚུལ་ནི་མི་བདེའོ།།  ཡང་ན་ལུས་ནང་ངམ་ཕྱིའམ་བདག་བསྐྱེད་བདག་བསྐྱེད་ལྟར་སྒོམ་པ་གང་ཡིན་ཡང་རུང༌།  ཡུམ་ལྔ་ལ་གྲལ་སྒྲིགས་སམ་ལྔ་ཚོམས་སོགས་གང་བསྒོམས་ཀྱང་གནས་ངེས་ཅན་དུ་བསྒོམ་པར་འགྲོ་བས་དེ་ལྟར་འདོད་ན་ངེས་མེད་ཉམ་ལ།  ཉིན་ཞག་སོ་སོར་ངེས་མེད་ཅི་དྲན་དྲན་ནས་སྒོམ་ན་ནི།  གྱ་ཚོམ་གྱི་འདོད་པ་དེ་ལ་སུ་ཞིག་དཔྱད་པའི་ཡུལ་དུ་བྱེད།  དེའི་ཕྱིར་ན་ལུས་ན་དགོས་པ་ལས་འོས་མེད་ཅིང༌།  དེ་ལ་ནི་བླ་མ་གོང་མ་འགའ་ཞིག་བཞེད་པ་ལྟར་དབང་བདུན་གར་གྱི་ལྷ་སྙིང་གའམ་ལྟེ་བར་བཀོད་ཀྱང་འགལ་བ་མེད་དེ།  ལུས་ཀྱི་གནས་རྣམས་ཀྱི་གཙོ་བོ་དེ་གཉིས་ཡིན་པ་དང༌།  སྙིང་ག་ནི་ཐུགས་དཀྱིལ་གྱི་གནས་ཡིན་པའི་ཕྱིར་རོ།།  འོན་ཀྱང་དཀྱུས་ལས་འབྱུང་བ་གྲུབ་ཆེན་ཡུ་མོ་སོགས་ཀྱི་བཞེད་པ་ལྟར་སོ་སོའི་གནས་སུ་བཀོད་ན།  དག་བྱ་དག་བྱེད་ཀྱི་རིམ་པ་དང༌།  མཐུན་ཚབས་སྔ་མ་ལས་ཆེས་ཆེ་བས།  གཉིས་པོ་ལ་བསྟོད་པའི་ཡང་འདི་ལེགས་སོ།།

	ལྔ་བ་ནི།  དེ་ཡང་ཆུ་ཅོད་ཀྱི་དབང་ལུས་ཀྱི་དྲི་མ་སྦྱོང་བྱེད་ཡིན་ལ།  ཐུན་མོང་གི་ལྷ་གཞི་ལུས་སྐུ་རྡོ་རྗེ་དང༌།  དར་དཔྱང་རྡོར་དྲིལ་ངག་གི་དྲི་མ་སྦྱོང་བྱེད་ཡིན་པས་གསུང་རྡོ་རྗེ་དང༌།  བརྟུལ་ཞུགས་དང་མིང་ཡིད་ཀྱི་དྲི་མ་སྦྱོང་བྱེད་ཡིན་པས་ཐུགས་རྡོ་རྗེ་དང༌།  རྗེས་གནང་ཡེ་ཤེས་ཀྱི་དྲི་མ་སྦྱོང་བྱེད་ཡིན་པས་ཡེ་ཤེས་རྡོ་རྗེར་བསྐྱེད་ཅིང་རྡོ་རྗེ་བཞི་པོའི་ངོས་འཛིན་ཡང་སྐུ་གསུང་ཐུགས་བྱིན་རླབས་སུ་བཤད་པ་ལྟར་གྱི་རྡོ་རྗེ་གསུམ་དང༌།  དེའི་ཚེ་ཡེ་ཤེས་རྡོ་རྗེ་རྡོར་སེམས་སུ་བསྐྱེད་ཀྱང་མི་རུང་བ་མེད་དེ།  བསྐྱེད་རིམ་གྱི་ཡན་ལག་རྒྱུད་སྡེ་གཞན་གྱི་ཆོ་གས་རུང་བར་གསུངས་ན།  དེ་ལ་རུང་ཕྱིན་མན་ངག་གི་རྒྱུན་ཡོད་ན།  དབང་བདུན་ལ་མི་རུང་བའི་རྒྱུ་མཚན་མེད་ཅིང་དབང་ལམ་འབྲེལ་བ་ཅན་དུ་ཡོད་པའི་ཕྱིར་རོ།།  ཡང་དུས་རང་ལུགས་ལ་གྲགས་ཆེ་བའི་དབང་དུ་བྱས་ནས་སྐུ་འོད་དཔག་མེད།  གསུང་རིན་འབྱུང༌།  ཐུགས་དོན་ཡོད་གྲུབ་པ།  ཡེ་ཤེས་རྣམ་སྣང་དུ་བྱེད་པའང་ལག་ལེན་གྱི་རྒྱུན་དང་ལྡན་པའི་ཕྱིར་ཡིན་ནོ།།  ཡང་ཆུ་རླུང་ནམ་མཁའ་དང༌།  ས་མེ་ཡེ་ཤེས་ཀྱི་རིམ་པའང་འཛུག་མོད།  མདོར་བསྡུ་ན་གོང་དུ་སྨོས་པ་ལྟར་དུས་ཀྱི་འཁོར་ལོ་ཉིད་དུ་བསྐྱེད་པས་ཀྱང་ཆོག་སྟེ།  རིགས་ཀུན་གྱི་བདག་པོ་ཡིན་པའི་ཕྱིར་རོ།།  འདི་དག་ཀྱང་ཡབ་ཡུམ་ཁ་སྦྱོར་གྱི་སྐུ་ཅན་གཙོ་མི་ཆེ་སྟེ།  ཡབ་རྐྱང་གིས་ཆོག་པ་དེ་ཡང་སྤྱིར་འདི་ལྟར་ཤེས་དགོས་ཏེ།  འདུས་པ་ལ་སོགས་པ་རྒྱུད་གཞན་ལས་གཉིས་སྦྱོར་གྱི་བདེ་བ་ལ་བསྔགས་པ་ཆེ་ཞིང༌།  དུས་འཁོར་ནས་ལས་རྒྱའི་ཡེ་ཤེས་དེ་སྨད་ཅིང་དགག་པ་ལྟར་མཛད་པ་མང་ངོ༌།།  གཞན་ལས་བསྔགས་པ་ནི།  མཚོན་བྱེད་དཔེ་དང་ཐབས་ཆེ་བ་ལ་དགོངས་པ་ཡིན་ཞིང་དེ་ནི་འདིར་ཡང་བཞེད་དོ།།  འདིར་སྨད་པ་ནི་དོན་དམ་གནས་ལུགས་རྟོགས་བྱེད་རྗེན་པ་མ་ཡིན་པར་དགོངས་ལ།  དེ་ནི་རྒྱུད་གཞན་གྱི་ཡང་དགོངས་པ་ལ་གནས་པས་འདི་དག་དགོངས་པ་འགལ་བ་མ་ཡིན་མོད།  ཚིག་གི་སྒོ་ནས་བསྟོད་སྨད་ཁྱད་ཆེ་བ་ལྟར་ཆོ་ག་ལག་ལེན་མང་པོ་ལ་དེའི་ཤུགས་བརྡེག་པས།  དབང་གོང་མ་གསུམ་གྱི་སྐབས་དང་ཞོར་བྱུང་ཅི་རིགས་ལ་མ་གཏོགས།  དབང་པོ་གཉིས་སྦྱོར་གྱི་ཆོ་གས་དབང་བསྐུར་བ་ལ་རྩལ་འདོན་མི་མཛད་པ་གོ་དགོས་ཤིང༌།  ཁྱད་པར་དུ་འདི་ལ་ཡབ་ཡུམ་མཉམ་སྦྱོར་བསྒོམ་ཕྱིན།  དེ་ལ་ཡང་དབང་བསྐུར་དགོས་ན།  དེའི་ཚུལ་མི་གསལ་བའི་ཕྱིར་རོ།།  རྒྱུ་མཚན་དེས་ན་རྗེ་རོང་བ་ཤེར་སེང་པ་སོགས་འགའ་ཞིག་དབང་རྫས་ལ་ཡང་ནང་ཆོག་གིས་བསྐྱེད་པར་མཛད་པ་སོགས་ལྟ་ཅི་སྨོས།  རང་ལུགས་པ་མ་གཏོགས་གཞན་ཐམས་ཅད་སློབ་མ་ལ་ནང་དབང་བསྐུར་བར་མཛད་པའང་ལྷག་ཆོས་ཡིན་པས་མི་དགོས་ཏེ།  ཆོ་ོག་གཞན་གྱི་ལུགས་ལ་དེ་འདྲའི་རིགས་ཟབ་ཅིང་བྱིན་རླབས་ཆེ་བར་འདོད་ཀྱང༌།  དུས་འཁོར་ལུགས་ལ་དབང་གོང་མ་ལྟ་བུའི་ཡེ་ཤེས་ངོ་སྤྲོད་རྒྱུ་ཡོད་ན་མ་གཏོགས་དེ་འདྲའི་རིགས་ལ་ཟབ་རྒྱས་རྩིང་པོ་རྩིས་པོ་ཆེར་མི་བཞེད་པའི་ཕྱིར་རོ།།

	གཉིས་པ་བྱ་བའི་རིམ་སོ་སོའི་དོན་ནི།  ཁ་ཅིག་བྱིས་འཇུག་གི་སྔོན་དུ་དྲུག་བཞི་ལྡན་གི་སྦྱང་བ་བྱེད་པ་ནི།  བྱུར་བསལ་བ་ཉིད་ཡིན་པའི་ཕྱིར་འགལ་བ་མེད་མོད་ཀྱང༌།  དེ་ནི་དཀྱིལ་ཆོག་རྡོ་རྗེ་ཕྲེང་བ་ལས་འབྱུང་བ་སཱ་དྷུ་པུ་ཏྲས་བླངས་ཤིང༌།  དེ་ལས་སྤྲོས་པ་ལ་དགའ་བའི་དུས་འཁོར་བ་གཞན་རྣམས་ཀྱིས་བླངས་པ་ཡིན་མོད།  རྒྱུད་འདིར་ནི་རབ་ཏུ་གནས་བྱའི་རྟེན་གསུམ་ལ་བྱུར་བསལ་བྱེད་པར་ནི་གསུངས་མོད།  སྐབས་འདིར་བྱུར་བསལ་བ་གསལ་བོར་མ་བཤད་པས་གལ་ཆུང་ལ།  ཡང་དབང་བདུན་སྤྱིའི་དོན་དུ་བྱང་ཆུབ་རྡོ་རྗེ་སངས་རྒྱས་ལ་སོགས་ཀྱིས་གསོལ་བ་འདེབས་པ་ནི།  གཞན་གྱི་ཁ་སྐོངས་ཡིན་ཡང་མི་འབྲེལ་བ་མེད་དོ།།  གཞན་ཆོ་གའི་རིམ་པ་རྣམས་ནི་དཀྱུས་སུ་གསལ་བ་ཉིད་ཡིན་པས་འདིར་ལྡབས་ཏེ་བཤད་མི་དགོས་ལ།  དེར་མི་གསལ་བ་རྣམས་བརྗོད་ན།  ཆུ་དབང་གི་གསོལ་བཏབ་སྐབས།  ཨོཾ་ཧཾ་ཧཱཾ་སོགས་བུམ་པ་རྣམས་བསྐུལ་བའི་ས་བོན་དང༌།  ཨཱ་ཨཱི་སོགས་ནི་ཡུམ་ལྔའི་ཐུགས་རྒྱུད་བསྐུལ་བས་ས་བོན་ནོ།།  དབང་གི་གསོལ་བཏབ་འདི་རྣམས་ཁ་ཅིག་དཀྱིལ་འཁོར་གྱི་ལྷ་ལ་གསོལ་བཏབ་ཡིན་ཏེ།  ནམ་མཁའི་དབང་ལྷ་སྤྱན་དྲངས་པའི་གོང་དུ་བྱེད་པའི་ཕྱིར་རོ་ཞེས་ཟེར་ཡང༌།  ཞོར་ཐབས་སུ་ཕྱིའི་དཀྱིལ་འཁོར་གྱི་ལྷ་ལ་གསོལ་བ་འདེབས་མོད་ཀྱི།  གཙོ་བོར་སྤྱིའི་གསོལ་བཏབ་དང་འདྲ་བར་རྡོ་རྗེ་སློབ་དཔོན་དང་དཀྱིལ་འཁོར་གྱི་གཙོ་བོ་དབྱེར་མེད་པའི་སྐུ་གསུང་ཐུགས་ལ་དཀྱིལ་འཁོར་གྱི་ལྷ་ཚོགས་ཡོངས་སུ་རྫོགས་པར་ཞུགས་པས་དེ་རྣམས་ལ་གསོལ་བ་འདེབས་པ་ཡིན་ནོ།།  ཡང་དབང་བསྐུར་བ་པོའི་ལྷ་གང་ཡིན་བརྟག་ན།  ཁ་ཅིག་དབང་ལྷ་སྤྱན་འདྲེན་པ་མི་འདོད་པ་ནི་ཕྱི་དང་འབྲེལ་བའི་དབང་གི་གཙོ་བོ་གང་བསྐུར་ཡང་སངས་རྒྱས་ཐམས་ཅད་ཞལ་འཛོམས་པའི་དམིགས་པ་དགོས་པ་སྤྱིའི་ལུགས་ཡིན་པ་དེ་དང་འགལ་ཞིང༌།  སྤྱན་འདྲེན་ཡང་དེས་དབང་མི་བསྐུར་པ་ནི།  དེ་རྣམས་སྤྱན་དྲངས་པ་དགོས་མེད་རྐང་སྟོང་གི་རྣམ་པར་སོང་བས།  དེས་ན་སྤྱི་དང་མཐུན་པར་སློབ་དཔོན་དང་དཀྱིལ་འཁོར་གྱི་ལྷ་ཚོགས་རྣམས་ཀྱིས་དབང་བསྐུར་ཅིག་པར་བཀའ་བསྩལ་ནས།  ལས་བྱེད་པ་པོ་དབང་གི་ལྷ་རྣམས་ཀྱིས་མཛད་པ་ཡིན་ལ།  འོན་ཀྱང་ལས་བྱེད་པ་པོ་གང་ཡིན་པ་དེ་ལ་རྡོ་རྗེ་སློབ་དཔོན་དང་དཀྱིལ་འཁོར་གྱི་གཙོ་བོ་དབྱེར་མེད་ཀྱི་སྤྲུལ་བར་མོས་པ་བརྟན་པོ་དགོས་སོ།།  ཡང་མང་པོ་ཞིག་དབང་ལྷའམ་དཀྱིལ་འཁོར་ལ་བཀོད་པ་གང་ཡིན་ཡང་རུང་སྟེ།  ཆུ་དབང་ཡུམ་ལྔ་དང༌།  ཅོད་པན་སངས་རྒྱས་ལྔས་བསྐུར་བ་སོགས་འདོད་པ་ནི་རྣམ་པ་གཅིག་ཏུ་འགལ་བའང་སྟེ་མོད་ཀྱི།  འོན་ཀྱང་འགང་མི་ཆེ་སྟེ།  འདིར་ནི་དབང་ལྷའི་གཙོ་བོ་དུས་འཁོར་ཉིད་རྩ་བའི་བླ་མ་དང་དབྱེར་མེད་པ་དེས་དབང་བསྐུར་བ་ཉིད་གཙོ་ཆེ་ལ།  དབང་བསྐུར་གསོལ་གདབ་ཀྱི་སྔགས་དོན་ལ་ལྷ་སོ་སོའི་མཚན་ཡོད་པ་དེ་ནི་དབང་རྫས་རྣམས་ལྷ་སོ་སོའི་ངོ་བོ་ཡིན་པར་སྟོན་ཅིང་ཐུགས་བསྐུལ་བ་ཡིན་གྱི།  དབང་ལྷའི་ནང་ཚན་ནམ་དཀྱིལ་འཁོར་ལྷའི་ནང་ཚན་ལྷ་སོ་སོ་ལ་གསོལ་བ་འདེབས་པ་མ་ཡིན་ནོ།།  དེས་ན་རྒྱུ་མཚན་དེས་ནི་སོ་སོས་དབང་བསྐུར་བར་མི་འགྲུབ་ལ།  རྒྱུ་མཚན་གཞན་ནི་མེད་དོ།།  བུམ་ཆུ་བསྡུ་བའི་སྔགས་ལ་ཡུམ་བཞིའི་སྔགས་ནི།  རྒྱུད་འགྲེལ་ཉིད་ལས་གསལ་བར་གསུངས་པ་ཡིན་ལ།  རྡོར་དབྱིངས་དབང་ཕྱུག་མའི་སྔགས་ནི་འཁོར་སྤྱི་འགྲོས་ཀྱི་སྔགས་དང་སྦྱར་པ་ཡིན་ནོ།།  
	འདིར་དབང་བསྐུར་བའི་དུང་ཆོས་ནི།  བུམ་པ་ལྔའི་ཕྱོགས་ལ་རྣམ་རྒྱལ་དང༌།  བཅུའི་ཕྱོགས་ལ་རྣམ་རྒྱལ་ཆེན་པོའོ།།  ལུགས་འདི་ལ་བུམ་པ་དཀྱིལ་འཁོར་དུ་བཀོད་ནས་དཀྱིལ་འཁོར་གྱི་བྱ་བ་ཚར་གཅིག་མ་སོང་གི་བར་དུ་བུམ་གཟུགས་དང་ལྡན་པའི་དབང་བུམ་རྣམས་བསྐྱོད་མི་དགོས་པའི་དབང་དུ་བྱས་ནས་བུམ་པའི་དོན་ཚང་ཡང་གཟུགས་དང་མི་ལྡན་པ་རྣམ་རྒྱལ་ཆེན་པོའི་བུམ་པ་ནི་ཀུན་ཏུ་རྒྱུག་པ་ཡིན་ནོ།།  དེས་ན་ཞི་རྒྱས་དང་ལས་ཐམས་ཅད་པ་ལ་དུང་ཆོས་སུ་བསྡུས་ནས་དབང་བསྐུར་དགོས་པའི་རྒྱུ་མཚན་གཟུགས་ཀྱི་བུམ་པ་ལ་མི་བསྐུལ་བའི་རྒྱུ་མཚན་ལས་ཡིན་གྱི།  བུམ་པ་གཞན་ཏུ་བསྡུས་ནས་ཀྱང་དབང་བསྐུར་དུ་གཏན་ནས་མི་རུང་བའང་མིན་ཏེ།  དེས་ན་གང་དག་ལུགས་འདི་ལ་དབང་བདུན་ལ་ཆུ་དབང་བདུན་ཞེས་གྲགས་ཀྱི།  བུམ་དབང་ཞེས་མི་གསུངས་པས་གཟུགས་ཀྱི་བུམ་པས་དབང་བསྐུར་དུ་མི་རུང་སྟེ།  རུང་ན་བུམ་དབང་བདུན་དུ་ཐལ་བར་འགྱུར་ཟེར་བ་ནི་ཤིན་ཏུ་མ་གོ་བ་སྟེ།  བུམ་པས་དབང་བསྐུར་ན་བུམ་དབང་བདུན་དུ་ཐལ་བར་འདོད་པ་དེ་ལྟ་ན་དུང་ཆོས་ཀྱི་དབང་བདུན་དང༌།  ལས་གཞན་ཟངས་ཆོས་དང༌།  ཤིང་སྣོད་དང༌།  རྫ་ཕོར་གྱི་དབང་བདུན་ལ་སོགས་པར་ཡང་ཐལ་བར་འགྱུར་བའི་ཕྱིར་རོ།།  དེས་ན་ཡིན་ལུགས་ནི་བུམ་པའི་བརྡས་བསྟན་པའི་ཤེས་རབ་མའི་ནུ་མ་ལ་བརྟེན་ནས་དབང་བསྐུར་བ་ནི།  བུམ་དབང་ཡིན་གྱི་ཆུ་དབང་གིས་སྣོད་རུང་དུ་བྱས་པ།  དུས་འཁོར་རང་ལུགས་ཀྱི་བུམ་དབང་དངོས་སུ་མི་འགྱུར་བ་བཞིན་དུ་བུམ་པས་བྱས་ཀྱང་དུས་འཁོར་རང་ལུགས་ཀྱི་བུམ་དབང་དངོས་སུ་ནམ་ཡང་མི་འགྱུར་ལ།  གཞན་དང་གོ་བསྟུན་པའི་རྣམ་གྲངས་ཀྱི་སྒོ་ནས་ནི།  དུང་ཆོས་ཀྱིས་བསྐུར་བའི་ཆུ་དབང་ལ་ཡང་བུམ་དབང་སྒྲ་ཙམ་འཇུག་ཏུ་རུང་བའི་སྐབས་ཡོད་པས་ཅལ་ཅོལ་འབྲེལ་མེད་ཀྱི་སྨྲ་བ་མ་མང་ཞིག  ཡང་གང་དག་གསར་དུ་སྤྱན་དྲངས་བའི་དབང་ལྷ་རྣམས་ཀྱིས་དཀྱིལ་འཁོར་གྱི་ལྷ་ལ་བཀའ་བསྒོ་བ་པོར་བྱེད་པ་ནི།  དཀྱིལ་ཆོག་གང་དང་ཡང་མི་མཐུན་ཞིང༌།  བསྐྱེད་ཆོག་གིས་བསྐྱེད་བསྒྲུབ་མཆོད་པའི་ལྷའི་གཙོ་བོ་དཀྱིལ་འཁོར་གྱི་ལྷ་ལ་གློ་བུར་དུ་སྤྱན་དྲངས་པའི་ལྷས་ཕར་བཀའ་བསྒོ་པ་འདི་ནི་ཤིན་ཏུ་བཀྲ་མི་ཤིས་པའི་ཆོ་ག་འབྱུང་བོའི་གདོན་གྱིས་རྒྱུད་བསྐུལ་བ་ཡིན་ཏེ་སྤྲོས་པས་ཆོག་གོ།  དེ་ནས་དབང་རྫས་བསྐྱེད་པ་ལ་དུང་ཆོས་ནང་དུ་ཡུམ་ལྔའི་ས་བོན་དབུས་དང་ཕྱོགས་བཞིར་ལྔ་ཚོམས་སུ་བསྒོམ།  དེ་རེ་རེ་ཞུ་བ་ལས་བྱུང་བའི་བུམ་ཆུར་མོས།  དེ་ཡང་ཡུམ་ལྔ་སོ་སོར་མོས་པའོ།།  འདིར་བུམ་ཆུ་ལ་སོགས་པ་དབང་བདུན་གྱི་དབང་རྫས་རྣམས་ལྷ་སོ་སོའི་ངོ་བོ་ཡིན་པ་ལ།  རྣམ་པ་དབང་རྫས་སོ་སོའི་དམ་ཚིག་པར་བསྐྱེད།  ཡེ་ཤེས་པ་ཡང་ངོ་བོ་ལྷ་སོ་སོ་ཡིན་པ་ལ།  རྣམ་པ་དབང་རྫས་དེ་དང་དེའི་རྣམ་པ་ཅན་གྱི་ཡེ་ཤེས་པ་སྤྱན་འདྲེན་པ་འདི་ནི།  རང་ལུགས་ལ་རྫས་ལྔ་ལྷག་གནས་ཡོངས་རྫོགས་ཀྱིས་རིགས་འགྲེ་བ་ཡིན་ཞིང༌།  ཕལ་ཆེར་གྱི་འདོད་པ་ལྟར་ན་ཡང་ཐིག་སྐུད་དང་རྡུལ་ཚོན་གྱི་༼རིགས་༽པས་འགྲུབ་ལ།  རྒྱུད་འདི་བརྟན་པའི་དངོས་པོ་ལ་བསྐྱེད་ཆོག་དེ་རིགས་གཙོ་ཆེ་བས་དེ་ལྟར་གྲུབ་པོ།།  སྐྱེ་བའི་གནས་ལྔ་ནི།  སྤྱི་བོ་དང༌།  དཔུང་བ་གཡས་གཡོན་དང༌།  དཔྱི་གཡས་གཡོན་ཏེ་ལྔའོ།།  དེ་ལྟར་དུང་གི་ཆུས་དབང་བསྐུར་བའི་འབྲས་བུ་ལ་སློབ་མའི་ཁམས་ལྔ་རྣམ་པར་དག་ནས།  ཡུམ་ལྔ་ཞལ་ཕྱག་གི་རྣམ་པ་ཅན་དུ་བསྐྱེད་དེ།  དེ་ཡང་རྒྱུད་འདིའི་ཕྱོགས་སུ་གཡོ་བའི་དངོས་པོ་ལྷར་བསྐྱེད་པ་ནི།  ཞལ་ཕྱག་གི་རྣམ་པ་ཅན་གཙོ་ཆེ་བའི་རིགས་པས་སོ།།  དེ་ལ་ཡེ་ཤེས་པ་བསྟིམ་པ་ནི་འགྲེལ་ཆེན་ལས།  དཀྱིལ་འཁོར་ལ་དབང་བདུན་གྱི་ཆོ་ག་བྱས་ཏེ།  དེ་ནས་སློབ་མ་ལ་སངས་རྒྱས་ཀྱི་བྱིན་གྱིས་རླབས་པ་བསམ་པར་བྱའོ།།  ཞེས་གསུངས་པས་བསྟན་པའོ།།  ཅོད་པན་གྱི་དབང་ལ་རྒྱུ་ནི་འགྲེལ་ཆེན་ལས།  རིན་པོ་ཆེ་དང༌།  གསེར་གྱི་ཅོད་པན་ནམ།  གོས་ཀྱི་ཅོད་པན་ཞེས་གསུངས་པས།  རིན་ཆེན་ནི་ཨིནྚ་ནཱི་ལ་སོགས་ཀྱིས་བརྒྱན་པོ།།  རྒྱུད་གཞན་ལས།  རིན་ཆེན་འབྱུང་ལྡན་ཅོད་པན་གྱི་དབང་དུ་གསུངས་པ་ནི།  དྲང་དོན་ཏེ་གཞན་དུ་མེ་ཏོག་གང་ལ་ཕོག་པའི་རིགས་ཀྱི་ལྷ་ཡིན་པ་དང་འགལ་བར་འགྱུར་ཏེ།  གང་ཅོད་པན་དུ་བྱེད་པ་དེ་ནི་ཀུན་གྱི་ནང་ནས་མཆོག་ཏུ་བཀུར་བ་ཡིན་ན།  དཔེར་ན་རིན་ཆེན་འབྱུང་ལྡན་ཅོད་པན་དུ་བྱས་པས་གུས་པར་བཀུར་དགོས་ཤིང༌།  མེ་ཏོག་སྤྱན་རས་གཟིགས་ལ་ཕོག་པས་དེ་བསྒྲུབ་ན་གཅིག་ལ་མཆོད་ཅིང་གཅིག་ཤོས་ལ་དངོས་གྲུབ་ལེན་པར་སོང་བས་འགལ་བ་ཡིན་ན།  འདིར་ནི་སངས་རྒྱས་ལྔ་བདག་ཅོད་པན་འཆང༌།།  ཞེས་པ་ལྟར།  རིགས་ལྔ་ཅར་ཅོད་པན་དུ་དབང་བསྐུར་ཞིང༌།  མཉམ་པར་གུས་པས་བརྟེན་ན་མེ་ཏོག་གང་ཕོག་པའི་ལྷ་དེ་ཡང་རིགས་ལྔ་གང་རུང་དུ་མ་འདུས་པ་མེད་པའི་ཕྱིར་མཆོད་པ་དང་སྒྲུབ་པ་ལ་འགལ་བའི་སྐྱོན་མི་འབྱུང་ངོ༌།།  དེ་བཞིན་དུ་ཆུས་འཁྲུད་པའང་རྡོ་རྗེའི་རིགས་ཁོ་ནས་བྱེད་ན།  རིག་པའི་དབང་གཞན་བཞི་བོ་ལ་འཇུག་པར་མི་འོས་ཏེ།  རིན་ཆེན་འབྱུང་ལྡན་དང་འོད་དཔག་མེད་སོགས་ཀྱི་དབང་ལ་མི་བསྐྱོད་པས་འཁྲུ་བ་འབྲེལ་ཆུང་བའི་ཕྱིར་རོ།།  འདིར་ཡུམ་ལྔས་བྱེད་པ་ནི་ཀུན་ལ་འཇུག་སྟེ།  ཡུམ་ལྔ་རྒྱལ་བ་རིགས་ལྔའི་བཙུན་མོ་ཡིན་ལ།  ལྷ་གཞན་རྣམས་ཀྱི་ཡང་མ་དང་ཕྱི་མོ་སོགས་ཀྱིས་ཚུལ་ཡིན་པས་བསྒྲུབ་ཅིང་བསྟེན་པའི་ལྷ་ཐམས་ཅད་དྲི་བྲལ་དུ་སྒྲུབ་པ་ལ་ཆེས་ཤིན་ཏུ་འབྲེལ་བ་ཡིན་ནོ།།  
	དེ་ལྟར་ན་དབང་ལེ་གོ་བདུན་པའི་འགྲེལ་བར།  འདི་དང་ལུགས་གཞན་གྱི་ཆུ་ཅོད་ཀྱི་དབང་ལ་མཆོག་དམན་གྱི་དབྱེ་བ་གསུངས་པའི་དོན་གྱི་སྙིང་པོ་འཇུག་ཚུལ་དེ་ལྟར་ཡིན་ཡང༌།  འགྲེལ་བཤད་བྱེད་པ་རྣམས་ནི་གསལ་བོར་སྨྲ་བ་མེད་དོ།།  དེས་ན་འགྲེལ་ཆེན་དུ།  ཆུ་ལ་སོགས་པའི་དག་པ་མེད་དེ།  ཆོ་ག་གཞན་སྟོབས་དང་ལྡན་པའི་ཕྱིར་རོ།།  ཞེས་པ་ནི།  དཀྱིལ་ཆོག་གཞན་གྱི་ལུགས་ལ་ཆུ་ཅོད་པན་སོགས་ཀྱི་དག་པ་རྫོགས་པར་མ་ཚང་བས་སློབ་མའི་རྒྱུད་སྨིན་ཚུལ་སྟོབས་ཆུང་ལ།  ཆོ་ག་གཞན་ཞེས་པ་འདུས་པ་སོགས་དག་ལས།  གཞན་དུས་འཁོར་གྱི་རྒྱུད་འདི་ནས་གསུངས་པ་ནི།  སློབ་མའི་རྒྱུད་སྨིན་ཚུལ་སྟོབས་དང་ལྡན་པའི་ཕྱིར་ཏེ།  ལྷ་མང་པོའི་དག་པ་མཛད་པས་སོ།།  ཞེས་པ་སྟེ།  དེ་ལྟར་ན་ཡང་རྒྱུད་རྡོ་རྗེ་ཕྲེང་བ་དང༌།  རྡོ་རྗེ་གུར་ལ་སོགས་པ་རྒྱུད་སྡེ་གཞན་རྣམས་དྲང་དོན་རྫུན་པ་ཁོ་ནར་འབེབ་པ་མ་ཡིན་ཏེ།  དགོངས་པའི་གནད་གཅིག་པ་ཞིག་ནི་ཡོང་ངོ་།།  དེ་ཡང་ཅི་སྙམ་ན།  དུས་འཁོར་ལུགས་བཞིན་ཁམས་ལྔའི་དག་པ་རྒྱས་ལ་ཞིབ་པ་ནི་རེ་ཞིག་རྒྱུད་གཞན་ལ་མེད་དེ།  དེ་ཡང་བླ་མེད་ཀྱི་རྒྱུད་གཞན་རྣམས་དུས་འཁོར་ལ་ལྟོས་ན་བབས་ནས་འབྱུང་བའི་ཁམས་ཀྱི་དག་པ་གཙོ་ཆུང་བའི་དབང་ལས་ཡིན་ལ།  དེ་ལ་དབང་རྫས་ཆུ་ནི་དངོས་པོའི་དབང་ལས་མཱ་མ་ཀཱིའི་དག་པ་དང༌།  ལྷ་མོ་མཱ་མ་ཀཱི་རྒྱུད་གཞན་གྱི་ལུགས་ཀྱི་རྡོ་རྗེ་དང་རིན་ཆེན་གྱི་རིགས་གཉིས་བརྟེན་ཡང་གཙོ་བོར་རྡོ་རྗེའི་རིགས་མི་བསྐྱོད་པ་ཡིན་ལ།  ཡུམ་ལ་བརྟེན་ནས་ཡབ་མཚོན་པས་ཆུ་མི་བསྐྱོད་པར་བསྐྱེད་པའི་རྒྱུ་མཚན་ཡང་དེ་ཡིན་ཞིང༌།  དེ་དག་གི་སྐབས་ཀྱི་མི་བསྐྱོད་པ་ཡང་དངོས་སུ་ན་ཉི་ཚེ་བ་ཡིན་དུ་ཆུག་ཀྱང༌།  ཐུགས་རྡོ་རྗེ་ཉིད་ཡིན་པའི་ཕྱིར་ཐུགས་ཀུན་ཏུ་འགྲོ་བ་ཡིན་པས།  དོན་གྱིས་ན་ཀུན་ཁྱབ་སྟེ།  དེའི་ཕྱིར་ཅོད་པན་སོགས་དབང་གཞན་ལའང་དེའི་བྱ་བ་འཇུག་ཏུ་རུང་ཞིང༌།  ཡང་ཆོ་ག་གཞན་འགའ་ཞིག་ཏུ་ཆུ་དབང་གི་སྐབས་ལྷ་གསར་དུ་མི་བསྐྱེད་པའང་ཡོད་པ།  སྔོན་བུམ་སྒྲུབ་ཀྱི་དུས་སུ་དཀྱིལ་འཁོར་ཡོངས་རྫོགས་བསྐྱེད་པས་ཕྱིས་རིགས་ཐམས་ཅད་ལ་འཇུག་པར་དགོངས་པས།  དུས་འཁོར་དང་དེ་དག་དགོངས་པའི་གནད་གཅིག་གོ།  འོན་ཀྱང་དངོས་སུ་ན་གཞན་དུ་མི་བསྐྱོད་པ་ཡབ་ཡུམ་མམ།  མི་བསྐྱོད་པ་ཙམ་བསྐྱེད་པས་རིགས་ཕྱོགས་གཅིག་པ་དང༌།  འདིར་ཡུམ་ལྔ་བསྐྱེད་པས་རིགས་ཐམས་ཅད་པ་ཡིན་ཞིང༌།  ཆུ་ཙམ་སྤྱིར་ནས་མཱ་མ་ཀཱིའི་དག་པ་ཡིན་པར་འདིར་ཡང་བཞེད་མོད།  བུམ་ཆུ་ནི་ས་བོན་དང་སྔགས་སོགས་བསྐྱེད་ཆོག་གི་སྒོ་ནས་ཁམས་ལྔ་ལྡན་ཡིན་པས་འདིར་ཡུམ་ལྔར་བྱེད་པས་ཁྱད་དུ་འཕགས་ཤིང༌།  ཐུན་མོང་མ་ཡིན་པའི་བྱིན་རླབས་འཇུག་ཚུལ་ཁྱད་པར་ཅན་ཡོད་མེད་ཀྱི་སྒོ་ནས་ཀྱང་ལུགས་འདི་ཉིད་མཆོག་གོ།  སྤྱིར་དབང་རྫས་དང་སློབ་མའི་ཁམས་ཀྱི་མཚོན་དོན་གལ་ཆེ་ཡི།  དབང་རྫས་ཀྱི་རྒྱུ་ཆའི་མཚོན་དོན་གལ་མི་ཆེ་སྟེ།  དེ་ཆེ་ན་རྡོར་དྲིལ་སོགས་ལའང་སའི་དག་པ་དགོས་པར་ཐལ་བར་འགྱུར་རོ།།  དེ་བཞིན་དུ་དབུ་རྒྱན་ལ་ཡང་རྒྱུད་སྡེ་གཞན་གྱི་ལུགས་ཀྱིས་ཀྱང་རིགས་ལྷག་མ་བཞི་འདུས་པའི་ཆ་འཇོག་རྒྱུ་ཡོད་དེ།  རིན་ཆེན་དངོས་ནི་ཡོན་ཏན་གྱི་རིགས་ཡིན་ལ།  ཡོན་ཏན་དེ་ཡང་སྐུ་གསུང་ཐུགས་ཀྱི་ཡོན་ཏན་ཡིན་པའི་ཕྱིར་སྐུ་རྣམ་སྣང༌།  གསུང་སྣང་མཐའ།  ཐུགས་མི་བསྐྱོད་གསུམ་ཚང་ལ།  བྱ་གྲུབ་ཡེ་ཤེས་མཉམ་ཉིད་ལས་བྱུང་བ་དང༌།  ང་རྒྱལ་ནི་བྱེད་པོ་དང༌།  ཕྲག་དོག་བྱེད་པ་ཡིན་པའི་རྒྱུ་མཚན་གྱིས་ལས་དང༌།  རིན་ཆེན་གཅིག་ཏུ་ཞུགས་པའི་ཕྱིར་རོ།།  འོན་ཀྱང་དབུ་རྒྱན་རིན་ཆེན་དང་སྦྱོར་བའི་རྒྱུ་མཚན་ནི།  དབུ་རྒྱན་ནི་གཙུག་གི་ནོར་བུ་སོགས་རིན་པོ་ཆེའི་རྣམ་པར་ཡོད་ལ།  དེ་ཡང་སྤྱི་ཁྱབ་ཏུ་རིན་ཆེན་འབྱུང་ལྡན་གྱི་ཕྱག་ན་གནས་པའི་ཕྱིར།  དབུ་རྒྱན་རིན་ཆེན་འབྱུང་ལྡན་དུ་དགོངས་པའོ།།  
	རྣལ་འབྱོར་རྒྱུད་དུ་ཡང་དབང་བསྐུར་པ་པོ་རྡོ་རྗེ་རིན་ཆེན་གྱི་ཕྲིན་ལས་སུ་འཆད་པ་ཡང་གནད་དེ་དང་འདྲའོ།།  དེའི་ཕྱིར་འདི་དང་དེ་དག་ཐུགས་དགོངས་པ་གཅིག་ཀྱང་དངོས་སུ་ན་ལྷ་ལྔ་ཅར་ཚངས་པ་དང༌།  ལྷ་གཅིག་གི་ཁྱབ་པར་ཡིན་པས།  གཞན་རྣམས་ལས་ལུགས་འདི་ཉིད་སློབ་མའི་རྒྱུད་སྨིན་ཚབ་ཆེ་བའི་ཁྱད་པར་ཡོད་དོ།།  དེས་ན་རྒྱུད་འདི་ལས་གཞལ་ན།  རྒྱུད་གཞན་ལས་གསུང་བའི་དབང་དེ་དག་ཆུ་ཅོད་སོགས་ཀྱི་གོ་མི་ཆོད་ཅེས་པ་ཏ་མ་ཡིན་ཏེ།  དགོངས་པ་གཅིག་པའི་ཕྱིར་རོ།།  འོན་ཀྱང་ཟབ་མི་ཟབ་ཀྱི་ཁྱད་པར་མེད་པའང་མ་ཡིན་ཏེ།  དངོས་ཀྱི་སྦྱང་བྱ་སྦྱོང་བྱེད་སྦྱངས་འབྲས་ལ་རྒྱ་ཆེ་ཆུང་ཁྱད་པར་ཤིན་ཏུ་ཆེ་བའི་ཕྱིར་རོ།།  གནད་འདི་གོ་བ་ཤིན་ཏུ་གལ་ཆེ་སྟེ།  གཞན་དུ་ན་བསྡུས་རྒྱུད་གཞན་གཙོ་བོར་བྱེད་པ་རྣམས་ལུགས་འདི་མི་ཟབ་པར་བྱེད་པ་ནི།  བདུད་རྩི་བས་ཟབ་ཕལ་བ་བཟང་བར་བརྩི་བ་དང་འདྲ་ལ།  ཡང་འདི་ལ་བརྟེན་ནས་དེ་དག་དབང་གི་གོ་མི་ཆོད་པར་བྱས་ན་ནི་དཀྱིལ་ཆོག་ཉི་ཤུ་པ་དང༌།  བཞི་བརྒྱ་ལྔ་བཅུ་པ་ལ་སོགས་པ་དེ་རྣམས་སྨད་ཀྱང་སླའི་རྡོ་རྗེ་ཕྲེང་བ་སོགས་རྒྱུད་ལས་གསུང་བ་རྣམས་སྨད་ན།  མི་བཟད་པའི་ལས་ཆེན་པོར་འགྱུར་རོ།།  ཁ་ཅིག་ལུགས་སྲོལ་སོ་སོའི་ཟེར་ནས་འཇོག་པ་ནི།  རྩ་བ་མ་ངེས་པའི་རྒྱུ་མཚན་གྱིས་ཟོལ་འཇོག་ཙམ་མོ།།  དེར་རྗེས་དར་དཔྱང་ཀྱི་དབང་ནི།  ནུས་མ་བཅུ་ལ་བརྟེན་ནས་རྐང་ཚུགས་པར་བསྐུར་བ་ཡིན་པས།  རྒྱུད་འདིའི་ཁྱད་ཆོས་ལྷག་པོ་སྟེ་ལུགས་གཞན་ལ་དར་དཔྱང་ཀྱི་དབང་མེད་པའམ།  ཡོད་ཀྱང་དབུ་རྒྱན་གྱི་རྗེས་འབྲང་མ་གཏོགས་རྐང་ཚུགས་པའི་དབང་མེད་པས་སོ།།  འདིར་རླུང་བཅུ་སྙིང་གར་འགོད་ཚུལ་ལ་སྔ་མ་རྣམས་ཀྱི་བཞེད་པ་མི་འདྲ་ཙམ་གཉིས་ཡོད་ཀྱང༌།  རང་ལུགས་དཀྱུས་སུ་བཤད་པ་ཉིད་འབྱུང་བའི་གོ་རིམ་དང་མཐུན་ནོ།།  ནུས་མ་བཅུའི་ནང་གི་བརྒྱད་ལ་མི་མཐུན་པ་མེད་ཅིང༌།  ཁ་ཅིག་ལྷག་མ་གཉིས་སྣ་ཚོགས་ཡུམ་དང་རྡོར་དབྱིངས་དབང་ཕྱུག་མར་འདོད་པ་ནི།  དོན་ལ་གནད་འཆུག་པའི་འགལ་བ་རང་ཏ་ཆེར་མེད་ཅིང༌།  གནས་སྐབས་སུ་ཤིན་ཏུ་མི་འཐད་དེ།  ནུས་མ་ལ་རྡོར་དབྱིངས་དབང་ཕྱུག་མ་བགྲོང་པ་ལྟར་ན།  སྒྲོལ་མ་ལ་སོགས་པ་ཡང་བགྲོང་དགོས་པར་འགྱུར་ལ།  སྣ་ཚོགས་ཡུམ་ནི་དུས་ཀྱི་འཁོར་ལོའི་བཙུན་མོ་འཁོར་ལོས་བསྒྱུར་མ་ཉིད་ཀྱི་ཕྱིར་གྲགས་པའི་སྒོ་ནས་ཀྱང་ནུས་མའི་ཐ་སྙད་མི་ལེགས་ཏེ།  བཙུན་མོ་དང་ནུས་མ་འཇིག་རྟེན་ཐ་སྙད་འཇུག་ཚུལ་སོ་སོ་ཡིན་པའི་ཕྱིར་རོ།།  མཚན་གྱི་སྒོ་ནས་ཀྱང་དེ་ལྟར་བགྲང་བ་མི་འཐད་དེ།  ནུས་མ་བཅུ་རྟགས་བཅུའི་ངོ་བོ་ཉིད་ཀྱི་ཕྱིར།  བརྒྱད་ལ་རྟགས་སོ་སོའི་མཚན་གྱིས་འཁྱུད་ཅིང༌།  གཉིས་ལ་མཚན་གྱིས་མི་འཁྱུད་པའི་རྒྱུ་མཚན་མེད་པའི་ཕྱིར་རོ།།  དེས་ན་རང་ལུགས་ནི་སྟེང་གི་ནུས་མ་མཆོག་གི་ཆ་མ་དང༌།  འོག་གི་ནུས་མ་ཐིག་ལེ་མ་སྟེ།  དེ་གཉིས་རྡོར་དབྱིངས་ཤེར་ཕྱིན་གཉིས་དང་ངོ་བོས་གཅིག་པ་ཙམ་ཡིན་དུ་ཆུག་ཀྱང༌།  ལྷའི་རྣམ་གྲངས་ནི་ཡེ་མི་གཅིག་ལ།  མཐའ་གཅིག་ཏུ་ངོ་བོ་ཡང་གཅིག་པར་མ་ངེས་ཏེ།  དག་བྱ་དག་བྱེད་ཤིན་ཏུ་ཐ་དད་པའི་ཕྱིར་རོ།།  དེ་ན་དབུས་ཀྱི་གཙོ་མོ་བཅོམ་ལྡན་འདས་མ་ལ་སྟེང་འོག་གི་ནུས་མ་གཉིས་ཀར་འདུས་སོ་ཞེས་པ་ཙམ་ཡིན་གྱི།  སྣ་ཚོགས་ཡུམ་སྟེང་འོག་གང་རུང་གཅིག་གི་ཡ་གྱལ་དུ་བགྲང་བ་མི་རིགས་སོ།།  
	ཡང་འདིར་ས་བོན་ཕྲཻཾ་བྱུང་བའི་ཕྱིར་སྣ་ཚོགས་ཡུམ་ཡིན་ནོ་སྙམ་ན།  འོ་ན་འདིར་ས་བོན་ཧོཿབྱུང་བའི་ཕྱིར་གཅིག་ཤོས་དེ་དབྱིངས་ཕྱུག་མ་མ་ཡིན་པར་འགྱུར་ཏེ།  ས་བོན་ཙམ་ལས་ལྷ་གང་ཡིན་དཔག་དགོས་ན།  དབྱིངས་ཕྱུག་མའི་ས་བོན་ཧོཿཡིག་ཏུ་བཤད་པ་གཞན་གང་དུའང་མ་བྱུང་བའི་ཕྱིར་རོ།།  ཡང་འདི་སྐད་ཅེས་བྱ་སྟེ།  ཧོཿཡིག་དབྱིངས་ཕྱུག་མའི་ས་བོན་ཡིན་ན།  འོག་ཏུ་དྲིལ་བུའི་ས་བོན་ཧོ་བྱུང་བའི་ཕྱིར།  དྲིལ་བུ་སྣ་ཚོགས་ཡུམ་ཡིན་པར་དབྱིངས་ཕྱུག་མར་ཐལ་བར་འགྱུར་རོ།།  དེས་ན་རང་ལུགས་ས་བོན་ལ་གཅིག་ཁོ་ན་ཐེར་ཟུག་ཏུ་མི་རུང་བས།  སྐབས་སོ་སོའི་བཤད་ལུགས་མ་བསྒྱུར་བར་ཇི་ལྟར་འོས་སུ་སྦྱོར་བ་ཡིན་ནོ།།  ནུས་མ་དེ་གཉིས་ཀཀྱི་ཕྱག་མཚན་ནི་སྣ་ཚོགས་ཡུམ་དང་མཚུངས་ལ།  སྐུ་མདོག་ནི་ཆ་མ་ལྗང་ཁུ་དང༌།  ཐིག་ལེ་མ་སྔོན་མོ་ཡིན་ནོ།།  དེའི་ཕྱིར་རྩ་ཞལ་སྐུ་ལུས་དང་མཚུངས།  གཡས་གཡོན་རྒྱབ་རྣམས་དཔལ་དུས་ཀྱི་འཁོར་ལོ་ལྟ་བུའོ།།  རྡོར་དྲིལ་གྱི་དབང་ལ་གཙོ་བོ་ཡབ་ཡུམ་ལུས་ལ་འགོད་པའི་སྐབས།  རྩ་གཡོན་དག་པ་དུས་འཁོར་གཡོན་གྱི་ཆ་ནས་གཡས་སུ་ཞལ་གཟིགས་པ་དང༌།  རྩ་གཡས་དག་པ་སྣ་ཚོགས་ཡུམ་གཡས་ནས་གཡོན་དུ་ཞལ་བསྟན་པ།  ལྟེ་བའི་དབུས་སུ་མཉམ་པར་སྦྱོར་བ་བསྒོམ་སྟེ།  རྡོར་དྲིལ་འདི་གཙོ་བོ་ལ་བརྟེན་ནས་བསྐུར་བའི་ཕྱིར།  དབང་བདུན་གྱི་ནང་ནས་གཙོ་ཆེ་ཤོས་ཡིན་ཏེ།  དེའི་ཕྱིར་འདི་ལ་ཡབ་ཡུམ་ཁ་སྦྱོར་དང༌།  དབང་གི་རྗེས་སུ་ཆུ་དབང་བསྐུར་བར་གསུངས་སོ།།  གཞན་ལས་རྡོ་རྗེ་དང་དྲིལ་བུ་དབང་སོ་སོར་གསུངས་པ་འདིར་གཅིག་ཏུ་བསྡོམས་པས།  གཞན་གྱི་དབང་གཉིས་ཀྱིས་འདིའི་གཅིག་གི་དོད་ལས་མ་ཐུབ་པ་དང༌།  གཙོ་བོ་ཞལ་ཕྱག་གི་དག་པ་མང་པོས་ལྷ་གྲངས་མང་པོ་དང་ཨཱ་ལི་ཀཱ་ལི་རྩ་རླུང་ཐིག་ལེ་རྣམ་གྲངས་མང་པོའི་དག་པ་ཡོད་པས་གཞན་ལས་ལྷག་ཅིང༌།  རྡོར་དྲིལ་གཙོ་བོ་ཡབ་ཡུམ་དང་སྦྱོར་བ་རྒྱུད་གཞན་གྱི་དབང་ཆོག་ལ་ཡང་སྲིད་པ་དང༌།  འདོད་ཆགས་ཀྱི་རྒྱུན་ཁུ་བ་རྐྱང་མ་སྣང་མཐའ་དང༌།  རོ་མ་དག་རླུང་ཁམས་དོན་གྲུབ་དང་ཡང་འབྱོར་བས་འདི་དེ་དག་གནད་ནི་གཅིག་པའོ།།  དབང་བདུན་གྱིས་ལྷར་བསྐྱེད་པ་འདི་རྣམས་ལ་སྔ་ཕྱི་མ་ཟློས་པ་ཞིག་དགོས་པ་ལས།  གང་དག་དར་དཔྱང་ལྗང་ཁུ་དང་སྔོན་པོ་སྣ་ཚོགས་ཡུམ་དང་རྡོར་དབྱིངས་དབང་ཕྱུག་མར་བསྒོམས་པས་ནི།  དབྱིངས་ཕྱུག་མ་ཆུ་དབང་དང་ཟློས།  སྣ་ཚོགས་ཡུམ་འདི་དང་ཟློས་པར་འགྱུར་རོ།།  བརྟུལ་ཞུགས་ཀྱི་དབང་གི་ལྷ་སྐབས་སུ་དཀྱིལ་ཆོག་གཞན་ལ་རིགས་ལྔ་ཀུན་འདུས་རྡོར་སེམས་ཀྱི་དག་པ་སྦྱོར་ལ།  འགའ་ཞིག་ཏུ་ཐུགས་རྡོ་རྗེར་བྱེད་པའང་དེ་དང་གནད་གཅིག་ཏུ་ཡོད་ཅིང༌།  རྡོར་སེམས་དེ་རིགས་ཀུན་གྱི་བདག་པོ་རྡོ་རྗེ་འཆང་དང་ནི་ཅུང་ཟད་མི་འདྲ་སྟེ།  དོན་ལ་རྣལ་འབྱོར་རྒྱུད་དུ་རྡོ་རྗེའི་རིགས་ཀྱི་འཁོར་ལོས་བསྒྱུར་བའི་རྡོར་སེམས་གསུང་པ་དང་འདྲ་རུང་བ་ལས།  བླ་མེད་དུ་རིགས་ཐམས་ཅད་པ་རྒྱལ་བ་རིགས་ལྔ་ཅར་ལས་བྱུང་བའི་རྡོ་རྗེ་སེམས་དཔའི་ངོ་བོ་ནི་ཡོ་ག་ལས་བྱང་ཆུབ་སེམས་དཔར་བཤད་པ་ལྟར་ནི་མ་ཡིན་ཏེ་སངས་རྒྱས་ཙམ་ཡིན་ནོ།།  རྣལ་འབྱོར་རྒྱུད་ལ་སེམས་དཔའ་འཁོར་ལོས་བསྒྱུར་བར་བྱེད།  བླ་མེད་ལ་དཀྱིལ་འཁོར་གྱི་གཙོ་བོ་འམ་འཁོར་ལོས་བསྒྱུར་བ་ཡིན་པ་རིགས་ལྔ་ལས།  འདིའི་རྡོར་སེམས་འདི་ནི་སངས་རྒྱས་ཡིན་ཡང་འཁོར་ལོས་བསྒྱུར་མ་ཡིན་ཏེ་ལས་མཛད་པའི་ལྷ་ཡིན་ནོ།།  དེས་ན་རྒྱད་སྡེ་གཞན་ལས་འབྱུང་བའི་བརྟུལ་ཞུགས་ཀྱི་སྐབས་ཀྱི་རྡོ་རྗེ་སེམས་དཔའི་ཐུགས་རྡོ་རྗེ་དེ་རྡོ་རྗེ་སེམས་དཔའ་ཡིན་ཡང་ཡོངས་སུ་མ་རྫོགས་པས་ད་དུང་འབྲས་བུའི་གནས་སྐབས་སུ་ན་འཕར་རྒྱུ་ཡོད་པས་རྒྱུའི་རྡོར་སེམས་ཟེར་ཞིང༌།  ཁྱབ་བདག་རྡོ་རྗེ་སེམས་དཔའ་ལས་རིགས་ལྔ་སྤྲུལ།  རིགས་ལྔ་ལས་དེ་སྤྲུལ་བ་ཡིན་པས་ཀུན་ཁྱབ་ཡིན་ཡང་བདག་པོ་མ་ཡིན་པས་ཁྱབ་བདག་ཅེས་མི་བྱ་ལ།  དུས་འཁོར་ནས་སེམས་དཔའ་ཡབ་ཡུམ་བཅུ་གཉིས་བྱས་པ།  བཅུ་གཉིས་རིགས་ལྔ་འམ་དྲུག་གིས་སྤྲུལ་བ་ཡིན་ཞིང༌།  སངས་རྒྱས་རིགས་ལྔའི་འཕྲིན་ལས་མཛད་པ་པོ་ཉིད་ཀྱི་ཕྱིར།  དེ་དང་འདི་ཡང་གནད་གཅིག་གོ།  གཞན་དག་ལས་ཐ་མལ་གྱི་སྤྱོད་པ་བརྟུལ།  རྡོ་རྗེ་འཆང་ཆེན་པོའི་ཚུལ་ལ་ཞུགས་ཞེས་པ་ཡང་དབང་ཡུལ་གྱི་སྣང་བ་སྣ་ཚོགས་པ་འདི་ལ་མ་དག་པའི་སྣང་ཞེན་གཉིས་ཀ་སྤངས་ཏེ།  བདེ་སྟོང་གིས་རྒྱས་བཏབ་པས་བདེ་སྟོང་གི་ངོ་བོར་ཤར་བའི་རྡོ་རྗེ་འཆང་ཆེན་པོའི་ཚུལ་ལ་ཞུགས་པར་གྱིས་ཤིག་ཅེས་པ་ཡིན་ལ།  འདིར་ཡང་དབང་ཡུལ་རྣམས་དག་པར་བྱེད་པའི་ཕྱིར།  འདི་དང་དེ་གཉིས་དགོངས་པའི་གནད་གཅིག་ཅིང༌།  འདིར་བརྟུལ་ཞུགས་ཡིད་དག་བྱེད་ཡིན་པས།  ཐུགས་རྡོ་རྗེར་བསྐྱེད་པ་དང་ཡང་འགྲིག་གོ།  འོན་ཀྱང་དེང་དབང་ཡུལ་སོ་སོའི་ཁྱད་པར་གྱི་དག་བྱེད་སྦྱོར་ཚུལ་མེད་ལ།  འདིར་སེམས་དཔའ་སེམས་མ་བཅུ་གཉིས་ཀྱི་སྒོ་ནས་ཞིབ་རྒྱས་ཡོད་པའི་ཕྱིར་འདི་ཁྱད་པར་དུ་འཕགས་པའོ།།  
	འདི་ལ་དབང་རྫས་རྡོ་རྗེ་སོར་གདུབ་དང༌།  མེ་ཏོག་སིལ་མ་གང་རུང་བྱེད་པའང་ཡོད་མོད་ཀྱི།  འགྲུབ་ན་གཉིས་ཀར་བྱ་སྟེ།  དེ་ཡང་མཐེ་བོའི་སོར་གདུབ་སྔགས་ཀྱི་བྱིན་གྱིས་རླབས་པ་སློབ་མ་ལ་སྦྱིན་ཏེ་བྱིས་འཇུག་གི་སྐབས་འདིར་སོར་གདུབ་ལྷ་སོ་སོར་བསྐྱེད་མི་དགོས།  སྔགས་ཀྱི་རང་བཞིན་ཙམ་དུ་བྱེད་པ་ཡིན།  སྔགས་ཀྱང་སེམས་དཔའ་ཡབ་ཡུམ་བཅུ་གཉིས་ཀྱི་ས་བོན་ཉིད་དོ།།  ལྷར་བསྐྱེད་རྒྱུའི་དབང་རྫས་མེ་ཏོག་སིལ་མ་ཉིད་ཡིན་པ།  དབང་བསྐུར་བའི་ཚེ་འགྲུབ་ན་རྣ་ལྟག་ཏུ་ལྗང་ཁུ།  སྣ་ལ་ནག་པོ།  མིག་ལ་དམར་པོ།  ལྕེའི་གནས་སུ་དཀར་པོ།  གསང་བར་སེར་པོ།  སྙིང་གར་སྔོན་པོ་རྣམས་འགོད་དེ།  ཡབ་གཙོ་ཆེ་ལ།  ཡང་ན་ཡབ་ཡུམ་གྱི་དབྱེ་བས་གཉིས་གཉིས་འགོད་དེ།  གནས་གཞན་རྣམས་གོ་སླ་སྒྲིབ་སེལ་གྱི་གནས་གསང་གནས་ནི་ནོར་བུའོ།།  རྡོ་རྗེ་ཕག་མོའི་དབང་ཆོག་རྒྱལ་སྲས་འཇིགས་མེད་ལྷས་མཛད་པ་ན།  སིལ་མ་མི་མཛད་པར་སྤྱི་བོ་མགྲིན་པ་ཚངས་སྐུད་སྐེ་རགས་ཏེ་བཞི་དང༌།  རྣ་བ་དཔུང་བ་ལག་པ་རྐང་ལག་རྣམས་ལ་གཉིས་གཉིས་ཏེ་མེ་ཏོག་གི་ཕྲེང་བ་བཅུ་གཉིས་འཆིང་བར་བཤད་དེ།  སློབ་དཔོན་གྱི་དབང་གི་སྐབས་ཕྱག་རྒྱ་དྲུག་གི་བརྟུལ་ཞུགས་བཤད་པ་དང་གནད་གཅིག་གོ།  མཐེ་བོའི་སོར་གདུབ་ཅེས་པ་ཡང་མཚོན་བྱེད་དེ།  སོར་མོ་གཞན་རྣམས་ལ་རེ་རེ།  མཐེ་ཆུང་གཉིས་ལ་གཉིས་ཏེ།  སོར་གདུབ་བཅུ་གཉིས་འགྲུབ་ན་བཟང་ལ།  བསྡུ་ནས་ཁམས་བཅིངས་པས་ཐམས་ཅད་བཅིང་བར་འགྱུར་ཕྱིར།  མཐེ་བོང་གཉིས་ཁོ་ན་ལའོ།།  མིང་གི་དབང་ནི་སྤྱི་དང་མཐུན་པར་དབང་རྫས་ཀྱི་དངོས་གཞི་སྒྲའི་རྫས་མིང་འདོགས་པའི་ངག་ཚིག་ཉིད་ཡིན་པར་གསལ་ཏེ།  འགྲེལ་ཆེན་ལས།  དེ་ནས་ལག་པ་དང་རྐང་པ་དག་ལ་གདུབ་བུ་དང༌།  རྐང་གདུབ་ལ་སོགས་པའམ།  དེ་དག་མེད་ན་མེ་ཏོག་གི་ཕྲེང་བ་བཅིངས་ལ་དེ་ནས་དབང་བསྐུར་བར་བྱ་སྟེ།  ཁྱོད་ནི་རྡོ་རྗེ་ཆེ་གེ་མོ་ཞེས་བྱས་ནས་ལུང་བསྟན་པར་བྱའོ་ཞེས་གསུངས་པས།  གདུ་བུའམ་ཕྲེང་བ་སྦྱིན་པ་སྔོན་འགྲོའི་ཚུལ་དང༌།  མིང་འདོགས་པ་རང་ཉིད་དབང་དངོས་གཞིར་གསུངས་སོ།།  འོན་ཀྱང་དེ་གྲུབ་དོན་འཇུག་སྡོམ་ཡིན་གྱི་དག་བྱ་དག་བྱེད་ལ།  སྔོན་མ་རྣམས་གལ་ཆེའོ།།  དེ་ཡང་རྒྱུད་གཞན་ལས།  རྣམ་སྣང་དུ་གསུངས་པ་ཡང་གཙོ་བོར་རྣམ་སྣང་སྐུ་ཡིན་པས།  གཟུགས་ཅན་དང་འབྲེལ་བའི་བྱ་བ་སྤྱོད་པ་ཡིན་ལ།  འདིར་ཡང་ངག་གི་སྒྲ་དང་རྐང་ལག་འོག་སྒོ་གཉིས་སོགས་གཟུགས་དངོས་དང༌།  འགྲོ་བ་དང་ལེན་པ་དང་སྨྲ་བ་དང༌།  བཤང་གཅིའི་བྱ་བ་སོགས་གཟུགས་ཅན་དང་རྗེས་སུ་འགྲེལ་བའི་བྱ་བ་ཡིན་པས་གནད་ནི་གཅིག་ལ།  ལས་དང་བྱ་བ་སོ་སོ་ལ་ཐུན་མོང་མ་ཡིན་པའི་དག་བྱ་དག་བྱེད་ཀྱིས་ཁྱད་ཆེ་བས་འདི་ཉིད་ཆེས་ཟབ་པ་ནི་ཡིན་ནོ།།  དོན་གྱི་སྡེ་ཚན་ནི་ཕལ་དུ་མི་འདྲ་སྟེ།  འདིར་ནི་ལུས་དག་བྱེད་ཀྱི་སྡེ་ཚན་མ་ཡིན་པར་ལུས་ངག་ཡིད་གསུམ་གྱི་ནང་ནས་ཡིད་དག་བྱེད་དུ་བྱེད་པའི་ཕྱིར་རོ།།  འོན་ཀྱང་ཆོས་དབྱིངས་ཡེ་ཤེས་ཐུགས་སུ་འཇོག་པའི་ཕྱིར་རྒྱུད་སྡེ་གཞན་གྱི་ལུགས་ལའང་ཡིད་མིང་དབང་གི་དག་བྱར་སྦྱར་ན་ཕྱོགས་ཙམ་འགྲིག་ཏུ་རུང་ངོ༌།།  དེ་ལ་འདིར་མེ་ཏོག་འཕྲེང་བ་ལྗང་ཁུ་གཙུག་ཏོར་འཁོར་ལོས་བསྒྱུར་བ་དང༌།  སྔོན་མོ་དྲག་སྤྱན་མར་བྱེད་པ་ནི།  སྐབས་འདིར་ཧ་ཧཱ་ཞེས་ཁྲོ་བོ་གཅིག་དང་ཁྲོ་མོར་གཅིག་གི་ས་བོན་ལས་མེད་ཅིང༌།  ཁྲོ་བོ་གཅིག་གིས་ལས་དབང་གཉིས་དང༌།  ཁྲོ་མོ་གཅིག་གིས་བྱ་བ་གཉིས་བསྡུ་དགོས་པའི་ཕྱིར།  དབང་རྫས་ཀྱི་སྐབས་སུ་མེ་ཏོག་ལྗང་ཁུ་གཙུག་ཏོར་འཁོར་ལོའི་བསྒྱུར་བའི་ངོ་བོ་དང༌།  སྔོན་མོ་དྲག་མིག་མའམ་གནོད་མཛེས་རྒྱལ་པོའི་ངོ་བོར་སྒོམ་པ་ཡིན་པས།  སྤྱིར་དྲག་མིག་མ་གཙུག་ཏོར་དང་འདྲ་བར་ལྗང་ཁུ་ཡིན་ཡང༌།  སྐབས་འདིར་ཁམས་དྲུག་ཀར་ཚང་དགོས་པའི་ཕྱིར།  ཁྲོ་མོ་དེའི་ཡབ་ཡེ་ཤེས་ཁམས་པ་ཡིན་པས་ན།  དེའི་འབྲེལ་བས་སྔོན་མོའོ།།  དེས་ན་སློབ་མའི་ལུས་ལ་ལྷ་བསྐྱེད་པའི་སྐབས་སུ་མགོ་བོ་དང་གཙུག་ཏོར་སྦྲགས་པར་མཆོག་གི་དབང་པོ་ཡེ་ཤེས་ཀྱི་ཁམས་དེ་གསང་བའི་དབང་པོ་ནམ་མཁའི་ཁམས་སུ་བསྡུས་ནས་ཁྲོ་བོ་གཙུག་ཏོར་དང༌།  གསང་གནས་ཀྱི་དྲི་ཆུའི་རྩ་ནམ་མཁའི་ཁམས་དེ་ཁུ་བའི་རྩ་ཡེ་ཤེས་ཀྱི་ཁམས་ཀྱི་ཁོངས་སུ་བསྡུས་ནས་ཁྲོ་མོ་དྲག་སྤྱན་མའམ་ཤིན་ཏུ་སྔོན་མོ་གནོད་མཛེས་རྒྱལ་བོ་དང་འདྲ་བ་སྒོམ་པའོ།།  འདིར་ལྷ་ཁ་སྦྱོར་ནི་མ་ཡིན་པས་ཡང་ན་ཤིན་ཏུ་སྔོན་མོ་གཙུག་ཏོར་ལྟ་བུ་ལྗང་ཁུར་བསྒོམས་ཀྱང་མི་འགལ་ཏེ།  མཁའ་ཡེ་གཉིས་གཅིག་ཏུ་བསྡུས་ནས་ཁམས་ལྔར་བྱེད་པའི་ཕྱིར་ཇི་ལྟར་འོས་པའོ།།  དབང་རྫས་གདུ་བུ་ལ་འགའ་ཞིག་དཔུང་གདུབ་སྣོན་པ་སོགས་ཡོད་པ་ལྟར་བྱས་ཀྱང་རུང༌།  འདིར་ཕྲེང་པའམ་གདུ་བུ་བཞི་བྱེད་ན།  ལག་པ་གཡས་གཡོན་རྐང་བ་གཡས་གཡོན་རྣམས་ལ་རྩ་བཞིའི་དག་པས།  དམར་དཀར་ནག་སེར་གྱི་རིམ་པ་སྦྱོར།  གཙུག་ཏོར་སྤྱི་ལ་སྒོམ།  དཔུང་གདུབ་བྱེད་ན་དེ་གཙུག་ཏོར་ཡབ་ཡུམ་དང་སྦྱོར་རོ།།  མེ་ཏོག་ཕྲེང་བ་ལྔར་བྱས་ན་གཅིག་ལྗང་ཁུ་སྟེ་མགོ་ལ་འདོག་པ།  དྲུག་བྱེད་ན་སྔོན་པོ་སྐེད་པར་གདགས་སོ།།  ཁ་ཅིག་ནང་ལེར་ལག་པ་དང་རྐང་བའི་ཚིགས་ལ་འབྱུང་བའི་དག་སྦྱོར་གསུངས་པ་དང་སྦྱོར་བར་འདོད་དེ་འགལ་བ་ཆེར་མི་སྣང་ཡང་མན་ངག་དང་ཁུངས་གང་རུང་ཞིག་མེད་ན་རྣམ་རྟོག་ཙམ་མོ།།  རྗེས་གནང་གི་སྐབས་སུ་འདི་དང་དཀྱིལ་ཆོག་གཞན་ལ་རྗེས་གནང་ནི་བཀའ་གནང་ཙམ་དུ་མཐུན་པས་གནད་གཅིག་ཀྱང༌།  གཞན་དག་ཕལ་ཆེར་དུ་དབང་དངོས་སུ་མི་བྱེད་པར་མཐའ་རྟེན་དུ་བྱེད་ལ།  འདིར་སྤྱིར་ཡང་དབང་དངོས་སུ་བྱེད་པ་དང༌།  སྒོས་སུ་ཁྱབ་བདག་རྡོར་སེམས་དང་འབྲེལ་བས་ཆེས་ཁྱད་པར་དུ་འཕགས་པའོ།།  འདི་ལ་གསོལ་བཏབ་ཀྱི་ཐོག་མའི་ཨེ་ཝཾ་ནི་རྡོར་སེམས་ཡབ་ཡུམ་གྱི་ས་བོན་ཡང་ཡིན་ལ་འགྱུར་མེད་ལྔ་དང་འགྱུར་མེད་ཀུན་འདུས་པ་མཚོན་པའོ།།  ས་བོན་ཧཾ་ཀྵཿནི་ལུས་མེད་རྡོ་རྗེའི་ས་བོན་ཡིན་ལ།  དེ་ཡང་ལུས་མེད་ཀྱི་དོན་ཡུལ་བདེ་བ་ཆེན་པོ་དང་ཡུལ་ཅན་འདོད་ཆགས་རྡོ་རྗེ་སྦྱོར་བ་ཡིན་པས།  རྡོ་རྗེ་སེམས་དཔའ་ཡེ་ཤེས་རྡོ་རྗེ་ཡབ་ཡུམ་མོ།།  འདིའི་དབང་རྫས་རྒྱུད་འགྲེལ་ལས་དངོས་སུ་གསལ་བར་མ་གསུངས་ཀྱང༌།  སྔགས་ཀྱི་དོན་ལྟར་ཆོས་ཀྱི་འཁོར་ལོ་ཉིད་དོ།།  
	རྡོ་རྗེ་ལ་སོགས་གཞན་རྣམས་ནི་སྤྲོས་པ་ལ་དགའ་བ་རྣམས་དེའི་ཞོར་བྱུང་གི་ཚུལ་དུ་འདོགས་པ་ཙམ་ཡིན་གྱི།  རྐང་ཚུགས་མ་ཡིན་པའི་སྤྲོས་པ་ལ་མི་དགའ་ན་མི་བྱེད་པ་ཉིད་མཆོག་གོ།  འདིར་ཡེ་ཤེས་ཀྱི་ཕུང་བོ་ནི།  འགྱུར་བ་དེས་ཕུང་བོ་གཞན་ལ་བྱིན་གྱི་རླབས་པའི་འགྱུར་བའི་ཁྱད་པར་ཁམས་གསུམ་ན་རང་རང་གི་ཁམས་ཀྱིས་བསྡུས་པའི་མངོན་འགྱུར་བའི་ཆ་དེ་ཡིན་ལ།  ཡེ་ཤེས་ཀྱི་ཁམས་ནི་དེ་དང་ངོ་བོ་དབྱེ་བ་མེད་ཀྱང༌།  ངོ་བོ་བག་ཆགས་ཀྱི་ཆ་ལ་བརྟེན་ནས་མངོན་གྱུར་པ་སྐད་ཅིག་ཕྱི་མ་བསྐྱེད་པའི་ནུས་པ་ཅན་དེའོ།།  སློབ་མའི་ལུས་ལ་རྡོ་རྗེ་སེམས་དཔའ་ཡབ་ཡུམ་གང་དུ་བསྐྱེད་པའི་གནས་ནི་གསང་གནས་བདེ་སྐྱོང་གི་འཁོར་ལོ་ཡིན་ལ།  ཡུམ་ཡང་ཡེ་ཤེས་ཀྱི་ཁམས་ཡིན་པའི་ཕྱིར།  ཤེར་ཕྱིར་ཡིན་གྱི་དབྱིངས་ཕྱུག་མ་མ་ཡིན་ཏེ།  འདིར་ཡང་དབྱིངས་ཕྱུག་མ་སྒོམ་པ་རྣམས་ནི།  བྱིས་དབང་ཚར་གཅིག་ལ་དབྱིངས་ཕྱུག་མ་ཆུ་དར་དཔྱང་རྗེས་གནང་སྟེ་སྐབས་གསུམ་ཀར་དུ་བྱུང་བས་ལན་གསུམ་ཟློས་ཤིང༌།  ཡང་ཁ་ཅིག་རྡོ་རྗེ་སེམས་དཔའ་དང་ཤེར་ཕྱིན་མ་གཉིས་ཀར་བསྐྱེད་དགོས་བྱུང་ཞིང༌།  དེ་གཉིས་ཁ་སྦྱོར་དུ་བྱས་ན་ཡེ་ཤེས་ཕན་ཚུན་འཁྱུད་པས་མི་རུང་བར་གྱུར་ཏོ་སྙམ་ནས།  མི་བསྐྱོད་པ་དང་རྡོར་དབྱིངས་དབང་ཕྱུག་མ་ཡང་བསྣན་ཏེ།  རྡོར་སེམས་ལ་དབྱིངས་ཕྱུག་མས་དང༌།  ཤེར་ཕྱིན་མ་ལ་མི་བསྐྱོད་པས་འཁྱུད་དེ།  སྐབས་འདིར་ལྷ་བཞི་བསྐྱེད་པ་ནི།  སྦྱང་བྱ་གཉིས་ལ་སྦྱོང་བྱེད་བཞི་སྦྱོར་བ་སོགས་བྱ་ཐབས་ཟད་པའི་བསྐྱེད་ཆོག་སྟེ།  མཁས་ཁྱད་ཁ་ཐལ་བ་བླུན་རྟགས་སུ་སོང་ལ་ལར་དུས་འཁོར་གྱི་གཞན་རིགས་ལ་འཁྱུད་པའི་ཆོས་སྐད་འདིས།  ཁྱབ་བྱ་ཁྱབ་བྱེད་ཀྱི་དབྱེ་བ་མ་ཤེས་པའི་དུས་འཁོར་པ་ཐམས་ཅད་སྡུག་ལ་གཏད་དོ།།  

	སྤྱིར་སློབ་དཔོན་གྱིས་དགེ་བའི་ཆད་ལས་སྟེར་བ་བཀག་པའོ་སྙམ་དུ་སེམས་ཤིང་སྨྲ་པ་མ་ཡིན་གྱི།  སྐབས་དེར་དགེ་བ་གང་སྒྲུབ་ཀྱང་དེའི་ལྟུང་བའི་གཉེན་པོར་འགྱུར་བ་ཁོ་ན་ཡིན་པའི་ཕྱིར་རོ།།  དེས་ན་འགའ་ཞིག་བུམ་གསང་ཡན་ཆད་ལུས་ངག་གི་སྡོམ་པ་ཤས་ཆེ་བས་ཕྱི་རོལ་གྱི་ཆད་ལས་དང༌།  ཤེར་དབང་སེམས་ཀྱི་དམ་ཚིག་ཉམས་ན་རང་སེམས་དཔང་པོར་བཞག་ནས་རང་གིས་བསྒྲུབ་དགོས་ཚུལ་སོགས་འཆད་པ་ནི།  བློས་བཏགས་ཀྱི་རང་བཟོ་འབའ་ཞིག་སྟེ།  རང་སེམས་དཔང་པོར་འཇོག་པ་ཐམས་ཅད་ལའང་དགོས་པ་དང༌།  དེ་དང་བླ་མའི་བཀའ་སྦྱིན་པ་ནམ་ཡང་མི་འགལ་བའི་ཕྱིར་དང༌།  གོང་མའི་རྩ་ལྟུང་ཅན་ལ་ཆད་ལས་ཀྱིས་གནོད་པར་འགྱུར་བ་ནམ་ཡང་མི་རིགས་པའི་ཕྱིར་རོ།།  རྩ་བའི་ལྟུང་བ་བྱུང་བ་ཀུན་ལ་སྡོམ་པ་ཞིག་པའམ་རྩ་བ་ནས་མ་ཞིག་ཀྱང་ཉམས་སྨད་པའི་ཕྱིར་རོ།།  སླར་བླང་བའམ་གསོ་བའི་དོན་དུ་དཀྱིལ་འཁོར་ཆེན་པོ་འདིར་ཡོངས་སུ་ཞུགས་ཏེ་དབང་བླང་བར་བྱའོ།།  དེའི་ཚེ་སྡོམ་པ་སོར་ཆུད་པས་སློབ་དཔོན་གྱི་བཀའི་གནང་བ་ཐོབ་པར་བྱས་ནས་ཚོགས་ཀྱི་འདུས་པར་འཇུག་ཏུ་རུང་ལ།  སྔོན་ལྟུང་བ་མ་བྱུང་བའི་དུས་ན་གཞན་གྱི་གྲལ་སོགས་བཀར་སྟི་དབང་བ་ཡིན་ཡང༌།  སྐབས་དེར་དམ་ཚིག་གི་བསླབ་པ་གཞོན་པ་རྣམས་ཀྱང་གྲོལ་གོང་དུ་བཏང་སྟེ།  དམ་ཚིག་བསྐྱར་བ་དེ་ནི་གྲལ་གྱི་ཐ་མར་བཞག་པར་བྱའོ།།  སྔར་ཐུ་བོ་ཡིན་ཡང་སྐབས་དེར་ཆུང་བར་འགྱུར་ཞེས་པའི་དོན་ནི་དེ་ཡིན་པས།  ཐུ་བོའི་མིང་ནི་ཆུང་པ་ཉིད་དུ་འགྱུར་ཞེས་པ།  ཐུ་བོ་ཞེས་བྱ་བའང་ཆུང་བ་ཉིད་དུ་འགྱུར།  ཞེས་འགྱུར་བཅོས་ན་བདེའོ།།  དེ་ལྟར་དམ་ཚིག་གསོའི་ཟིན་ནས་གཟོད་བཟླས་བརྗོད་དང་ཆད་ལས་སོགས་བླང་བར་བྱ་བ་ཡིན་གྱི།  དམ་ཚིག་མ་བསྐྱར་པ་ལ་བཟླས་བརྗོད་བྱ་བར་མི་རིགས་སོ།།  འདིར་དག་བྱེད་བཤད་པ་ནི།  སྔ་མ་སྔ་མའི་སྟེང་དུ་ཕྱི་མ་ཕྱི་མ་སྣོན་པ་ཡིན་ཏེ།  བུམ་གསང་གི་སྐབས་སུ་བསོད་ནམས་དང་ཚུལ་ཁྲིམས་ཀྱི་དག་བྱེད་གསུངས་ཞིང༌།  ཤེར་དབང་གི་སྐབས་སུ་བསོད་ནམས་དང་ཚུལ་ཁྲིམས་སྔོན་དུ་སོང་ནས་སྒོམ་དགོས་པ་ཤེས་པར་བྱ་ལ།  དབང་བདུན་གྱི་སྐབས་སུ་བཤད་པའི་བཟླས་བརྗོད་ཀྱང་གཞན་ཐམས་ཅད་ཀྱི་སྔོན་དུ་འགྲོ་བར་ཤེས་པར་བྱའོ།།  འགྲེལ་བར།  བྱིས་འཇུག་དང་བུམ་གསང་གི་ཕྱིར་བཅོས་ལ་དབང་བསྐུར་བར་གསལ་བར་གསུངས་ནས་ཤེར་དབང་གི་སྐབས་སུ་ཚིག་གསལ་མ་བྱུང་བ་ནི།  ཤེར་དབང་ཐོབ་པ་ལ་རྩ་ལྟུང་གི་ཕྱིར་བཅོས་སྐབས་སུ་དབང་བདུན་མི་ལེན་པའི་དོན་མ་ཡིན་གྱི།  བསོད་ནམས་དང་ཚུལ་ཁྲིམས་ཀྱི་སྡིག་བཤགས་སྔོན་དུ་འགྲོ་བས།  ཕྱིས་དཀྱིལ་འཁོར་དུ་འཇུག་པ་ལ་དགོངས་ནས།  ལྟུང་བ་བྱུང་མ་ཐག་དཀྱིལ་འཁོར་དུ་འཇུག་པའི་རྣམ་བཞག་མ་མཛད་པ་དང༌།  གཞན་གཉིས་ལ་ཕྱིར་བཅོས་ཀྱི་ཐོག་མ་དབང་བསྐུར་ཡིན་པ་ལ་དགོངས་སོ།།  འདི་སྐབས་ཀྱི་འགྲེལ་བ་ཤིན་ཏུ་ཞལ་གསལ་ཡང་བྱིན་རླབས་ཀྱི་སྟོབས་ལས་ཐོབ་པའི་བློ་གྲོས་མེད་ཅིང༌།  བླ་མའི་ཞལ་གྱིས་དམན་པའི་མཁས་པ་དག་ལ་འཁྲུལ་བ་མང་དུ་སྐྱེས་སྣང་ངོ༌།།  དཔལ་ལྡན་བླ་མའི་ཐུགས་དཀྲུགས་པ་སོགས་ནི་རྩ་ལྟུང་རྣམས་ཀྱི་མཚན་ཉིད་སྟོན་པར་བྱེད་པ་སྟེ།  དེ་ཡང་བུ་སྟེ་སློབ་མ་གང་གིས་སློབ་དཔོན་དེ་སེམས་ཅན་ལ་ཕན་པར་མཛད་པའི་དོན་ཉམ་པར་བྱས་པའམ།  བྱ་བ་མ་ཡིན་པ་བྱས་པ་གང་གིས་ཀྱང་རུང་སྟེ།  བླ་མའི་ཐུགས་དཀྲུགས་པ་སྟེ་མི་མཉེས་པར་བྱེད་པ་དེ་ནི་རྩ་བའི་ལྟུང་བ་རི་བོང་འཛིན་པ་སྟེ་དང་པོར་འགྱུར་རོ།།  སློབ་དཔོན་དེའི་བཀའ་ཆོས་དང་ལྡན་པ་བཅག་སྟེ་གསུངས་ལས་འགོངས་པ་ནི།  གཞན་རྩ་ལྟུང་གཉིས་པར་འགྱུར་རོ།།  འདི་ནི་རྒྱུད་གཞན་ལས་གསུངས་པའི་བདེ་གཤེགས་བཀའ་འདས་དང་དོན་གཅིག་སྟེ།  བླ་མས་ཀྱང་སངས་རྒྱས་ཀྱི་གསུངས་བཞིན་དུ་སྟོན་པའི་དོན་ནོ།།  དེ་ཡང་བླ་མའི་ལྐོག་ཏུ་བཀའ་ལས་འདས་ཏེ་མི་དགེ་བ་བཅུ་བྱེད་པར་གསུངས་ཤིང༌།  དེ་བཞིན་དུ་བླ་མ་གཅིག་པའི་རྡོ་རྗེ་སྤུན་ལ་ཁྲོས་པའི་སེམས་བསྐྱེད་ན།  ཡིད་ཀྱིས་ཁྲོས་པ་ཁོ་ན་ལ་ཉིན་ཞག་གཅིག་གི་བཞི་ཆ་དང༌།  ལུས་ངག་གི་རྣམ་འགྱུར་དུ་ཐོན་པ་ལ་ནི།  དེ་དང་དེའི་བྱ་བ་བྱས་ཟིན་པ་ངེས་པར་རྩ་ལྟུང་དུ་འགྱུར་ཏེ་ལྟུང་བ་གསུམ་པའོ།།  སེམས་ཅན་རྣམས་ལ་བྱམས་པ་སྟེ།  དེའི་ཁོངས་སུ་སྙིང་རྗེ་དང༌།  ཀུན་རྫོབ་ཀྱི་བྱང་ཆུབ་ཀྱི་སེམས་ཀྱང་འདུས་པར་འགྱུར་ཏེ།  བྱམས་པ་ཡོད་པ་ལ་དེ་དག་ཡོད་ཀྱི།  དེ་མེད་ན་དེ་དག་ཀྱང་མེད་པས་སྙིང་རྗེ་དང་བྱང་ཆུབ་སེམས་ཀྱི་རྩ་བ་ནི་བྱམས་པ་ཡིན་པའི་ཕྱིར་རྩ་བ་ཡིན་པའི་ཆ་ནས་བྱམས་པ་སྨོས་པའོ།།  དེ་བཏང་བའི་ཚུལ་ཡང་བཞི་སྟེ།  བཏང་པ་ཆུང་ངུ་ཆུ་ལ་རི་མོ་བྲིས་པ་ལྟ་བུ་དང༌།  འབྲིང་བོ་བྱེ་མ་ལ་རི་མོ་བྲིས་པ་ལྟ་བུ་དང༌།  ཆེན་པོས་བརྣག་ལ་རི་མོ་བྲིས་པ་ལྟ་བུ་སྟེ།  གསུམ་པོ་དེ་ཉེས་པ་དང་བཅས་པ་ཡིན་ཡང་རྩ་ལྟུང་དུ་མི་འགྱུར་ལ།  ཤིན་ཏུ་ཆེན་པོ་རྡོ་ལ་བསྐོས་པའི་རི་མོ་ལྟ་བུ་སེམས་ཅན་རྩ་བ་ནས་བློས་བཏང་བ་ནི།  རྩ་བའི་ལྟུང་བ་བཞི་བར་འགྱུར་ཏེ།  དེ་ལས་གཞན་ཡང་མི་འགྱུར་བདེ་བའི་རྒྱུར་ཀུནྡ་བྱང་ཆུབ་སེམས་རགས་པའི་ཐིག་ལེ་རྟག་ཏུ་བསྲུང་དགོས་ཤིང༌།  ཞུ་བདེ་འགྱུར་མེད་དེ་ལ་བརྟེན་ནས་མི་འགྱུར་བའི་བདེ་བ་རིམ་གྱིས་འགྲུབ་པར་འགྱུར་བ་ཡིན་པ་ལས་མི་འགྱུར་བའི་བདེ་བའི་རྒྱུ་ཐིག་ལེ་སྲུང་བ་ལ་མ་དད་པའམ་བརྙས་པའམ་རྩིས་སུ་བྱེད་པའི་གུས་པ་མེད་པས་ཀུནྡ་བྱང་ཆུབ་ཀྱི་སེམས་ཆེད་གཏད་ཀྱིས་རྩོལ་བས་རབ་ཏུ་ཉམ་པར་བྱེད་ན།  ཉམ་པ་དེ་ལས་ཀྱང་རྩ་བའི་ལྟུང་བ་མདའ་སྟེ་ལྔ་བར་འགྱུར་རོ།།  རྩ་ལྟུང་དངོས་ནི་དེ་ལྟར་ཡིན་ལ།  སྤྱིར་གསང་དབང་ལ་སོགས་པ་དམིགས་གསལ་གསུངས་པའི་སྐབས་མ་གཏོགས།  མ་དད་མ་གུས་པ་བརྙས་པ་སོགས་མེད་ཀྱང་ཀུནྡ་ཆེད་ཀྱིས་ཉམ་པར་བྱས་པ་ཐམས་ཅད་འདིའི་ཕྱོགས་མཐུན་གྱི་ཉེས་བྱས་ཡིན་ནོ།།  
	འདིའི་འགྲེལ་བར་དེ་ཁོ་ན་ཉིད་མེད་པ་དབང་པོ་གཉིས་ཀྱི་བདེ་བས་སངས་རྒྱས་ཉིད་འདོད་པ་རྣམས་ལ་རྩ་བའི་ལྟུང་བ་ལྔ་བར་འགྱུར་རོ་ཞེས་འབྱུང་བས།  འདི་རྩ་ལྟུང་དུ་འགྱུར་བའི་ཀུན་སློང་མི་འགྱུར་བའི་བདེ་བའི་ལམ་ལ་མ་གུས་པ་ཡིན་པ་གསལ་བར་བསྟན་ཏེ།  ཕལ་ཆེར་ཞུ་བདེ་འགྱུར་མེད་ནི་གཉིས་སྦྱོར་གྱི་བདེ་བ་ཡིན་ཡང་དེ་ཁོ་ན་ཉིད་ཅེས་བྱ་བ་ཡང་དག་པའི་གནས་ལུགས་ལ་འཇུག་པའི་ཐབས་ཡིན་ན།  དེ་མེད་པར་གཉིས་སྦྱོར་གྱི་ཐིག་ལེ་འཕོ་བའི་གནས་སྐབས་ཉིད་ཡེ་ཤེས་སུ་ངོ་སྤྲོད་པ་རྣམས་བྱང་ཆུབ་ཀྱི་སེམས་འཕོ་མེད་དུ་འཆིང་བར་བྱེད་པའི་ཐབས་ལ་བརྙས་པར་བྱེད་པའི་ཕྱིར།  བརྙས་སེམས་དེ་རྩ་ལྟུང་གི་ཡན་ལག་ཏུ་སྦྱོར་དགོས་ཀྱི།  གཉིས་སྦྱོར་ཆོས་སུ་འདུ་ཤེས་པ་ཙམ་ཡན་ལག་ཏུ་སྦྱོར་བ་ནི་མི་རིགས་ཏེ།  ལམ་ཡང་དག་པ་ལ་མ་གུས་པ་མེད་ན་ཆོས་མ་ཡིན་པ་ལ་ཆོས་སུ་འདུ་ཤེས་པ་ཙམ་ནི་ཉེས་པ་ཡང་བའི་ཡན་ལག་ཏུ་འགྱུར་གྱི།  ལྕི་བའི་བྱེད་ཆོས་སུ་མི་འགྱུར་པ་སྤྱི་ཁྱབ་ཀྱི་ལུགས་ཡིན་པའི་ཕྱིར་རོ།།  རྩ་ལྟུང་དྲུག་པ་ནི།  མདོ་སྔགས་ཀྱིས་བསྡུས་པའི་སངས་རྒྱས་པའི་གྲུབ་མཐའ་ལ་ཕྲག་དོག་གི་སེམས་ཀྱིས་སྨོད་པར་བྱེད་པ་ཞེས་སྤྱིར་བཤད་པ་ལྟར་རམ།  དེ་རྣམས་ཀྱི་ངེས་པའི་དོན་ལ་སྨོད་པ་སྟེ།  གྲུབ་མཐའ་ནོར་བུའི་ཆ་རྣམས་འགོག་པ་ནི་འདི་ལ་མི་གཏོགས་སོ།།  རི་བོ་ཞེས་པ་བདུན་པ་ནི་ཉན་ཐོས་ལ་སོགས་པ་གསང་སྔགས་ཀྱི་ཆོས་ལ་མ་དད་པ་སྣོད་དུ་མ་གྱུར་པ་ལ་རྫོགས་རིམ་བདེ་བ་ཆེན་པོའི་ལམ་མམ་དབང་དང་བསྐྱེད་རིམ་ཡང་རུང་སྟེ།  བདེ་བ་ཆེན་པོའི་ཡེ་ཤེས་ཀྱི་ཐབས་སམ་ལམ་དང་འབྲས་བུ་དག་བསྟན་ཅིང་དེས་ཀྱང་གོ་བའོ།།  སྤྱི་ལ་གྲགས་པ་ལྟར་ན་དབང་བསྐུར་མ་ཐོབ་པ་ལ་སྔགས་ཀྱི་ཐུན་མོང་མ་ཡིན་པའི་གསང་བ་གང་བསྟན་ཀྱང་འདིར་འགྱུར་ཞེས་བྱ་ལ།  བོད་ཡུལ་འདིར་དུས་ད་ལྟའི་ཆོ་ག་ཙམ་གྱི་མིང་ཅན་གྱིས་གོ་རིམ་ཙམ་ཞིག་མིང་དུ་ཐོབ་ཀྱང་མི་ཕན་པ་དག་ཡོད་དེ།  དུས་ཕྱིས་བོད་ཀྱི་གསུམ་ལྡན་དགེ་སློང་རྡོ་རྗེ་འཛིན་པར་རློམས་པ་མང་པོ་ཞིག་ཀྱང་སློབ་དཔོན་དུ་འོས་པ་སྨོས་ཅི་འཚལ།  དེ་ཁོ་ན་ཉིད་ཀྱི་སྣོད་ཙམ་ཡང་མིན་པར་སྣང་བའི་ཕྱིར་རོ།།  ཕུང་བོ་ལུས་ལ་ཉོང་མོངས་པ་སྟེ་སྨད་པའི་སེམས་ཀྱིས་གདུང་བ་རྩོམ་པར་བྱེད་ན།  ཀླུ་སྟེ་རྩ་ལྟུང་བརྒྱད་པར་འགྱུར་ཞིང༌།  སླར་རྩ་ལྟུང་དགུ་བ་ནི།  གདོད་ནས་རྣམ་པར་དག་པའི་ཆོས་དོན་དམ་སྟོང་ཉིད་ཡོངས་གྲུབ་བདེ་བར་བཤེགས་པའི་སྙིང་པོ་ལ་དྲང་དོན་ཡིན་ནོ་ཞེས་མ་དད་པར་བྱེད་པ་གང་དག་སྟེ།  རེད་མདའ་བ་གཞོན་བློ་ལྟ་བུའོ།།  གཡོ་སྒྱུའི་སྒོ་ནས་བྱམས་པ་ལྟར་སྟོན་པ་ཁ་འཇམ་ཞེ་གདུག་བྱེད་པ་ནི།  རྩ་ལྟུང་ཕྱོགས་ཏེ་བཅུ་བ་དང༌།  མིང་སོགས་མཚན་མ་ཐམས་ཅད་དང་བྲལ་བའི་དོན་དམ་བདེ་བ་ཆེན་པོ་སྟེར་བའི་ཐབས་སྟོང་གཟུགས་ཕྱག་རྒྱ་ཆེན་པོའི་ལམ་ལ་ཡང་དག་པའི་ལམ་ཡིན་མིན་ཐེ་ཚོམ་ཟ་ཞིང་རྟོག་པ་ནི།  རྩ་ལྟུང་དྲག་པོ་བཅུ་གཅིག་པ་སྟེ།  སྟོང་གཟུགས་བདེ་གཤེགས་སྙིང་པོའི་རང་མདངས་ཡིན་པ་ལ་འཁྲུལ་སྣང་ངོ་ཞེས་སྐུར་བ་འདེབས་པ་ནི་རྩ་ལྟུང་འདིར་འགྱུར་རོ།།  དག་པའི་སེམས་ཅན་ཞེས་པ་ནང་དུ་ཡང་དག་པའི་ཡེ་ཤེས་སྐྱེས་པའི་རྣལ་འབྱོར་བ་ལ་དེ་ལྟར་ཡིན་པ་ཤེས་བཞིན་དུ་འམ།  ཡིན་མིན་ཐེ་ཚོམ་དང་བཅས་བཞིན་དུ་དེ་ལ་སྐྱོན་བརྗོད་ཅིང་སྨད་པ་ནི།  ཉི་མ་སྟེ་རྩ་ལྟུང་བཅུ་གཉིས་པར་འགྱུར་རོ།།  ཚོགས་ཀྱི་འཁོར་ལོ་ལ་སོགས་པ་སྔགས་ཀྱི་སྤྱོད་པའི་དགའ་སྟོན་ལ་ཞུགས་པ་ན་གོ་ཀུ་ལ་སོགས་པ་དང༌།  བི་མུ་ལ་སོགས་པ་རྣམས་ལ་མི་གཙང་བ་དང་སྨད་པའི་སེམས་ཀྱིས་བཟའ་བའི་དམ་ཚིག་དེ་དག་རང་གི་ལག་ཏུ་ཐོབ་པ་སྤངས་ཤིང་གཏོང་བར་བྱེད་ན།  རྩ་ལྟུང་བཅུ་གཉིས་པ་ལས་གཞན་བཅུ་གསུམ་པར་འགྱུར་རོ།།  ཡུལ་བུད་མེད་ཀྱི་འགྲོ་བ་མིར་འགྱུར་པའམ།  ལྷར་གྱུར་བ་གཅིག་གམ་མང་པོའམ་ཀུན་ལ་ལྐོག་གམ་དངོས་སུ་སྨོད་པ་ཡིན་ཡང་རུང་སྟེ།  ཇི་ལྟར་སྨོད་ལུགས་ནི།  ཐམས་ཅད་ལ་སྨོད་པར་འགྱུར་བ་དེ་ལྟ་བུས་སྨད་ན།  རྩ་ལྟུང་མ་ནུ་སྟེ་བཅུ་བཞི་པར་ངེས་པར་འགྱུར་རོ།།  དེ་ལ་ཐམས་ཅད་ལ་སྨོད་པར་འགྱུར་ཚུལ་ནི།  གཙོ་བོར་ཐར་ལམ་གྱི་སྣོད་དུ་མི་རུང་ཞེས་སྨྲ་བ་ཡིན་ལ།  གཞན་ཡང་དེ་དང་ཕྱོགས་མཚུངས་པར་འགྲོ་བ་མང་པོ་ལ་ཕན་འདོགས་པ་པོ་དང༌།  མགོན་སྐྱབས་སུ་གྱུར་བ་མེད་ཅེས་དང༌།  ཉོན་མོངས་མང་བ་དང༌།  བློ་མི་བརྟན་པ་དང༌།  གཡོ་སྒྱུ་ཆེ་བ་དང༌།  འདོད་པ་ལ་བསྐམ་པ་དང༌།  ཤེས་རབ་༼འཆལ་༽བ་དང༌།  ཡིད་རྟོན་མེད་པ་དང༌།  དབང་པོ་བརྟུལ་པ་དང༌།  ཉམས་ཆུང་བ་ཡིན་ནོ་ཞེས་སོགས་བུད་མེད་ཀྱི་རིགས་ནི་སྐྱོན་དེ་དང་དེ་དག་དང་བཅས་པའོ།།  ཞེས་རིགས་དེད་པས་དངོས་སུ་གཅིག་ལ་སྨད་ཀྱང༌།  དོན་གྱིས་ཐམས་ཅད་ལ་སྨད་པར་འགྱུར་བ་དེ་ལྟ་བུའོ།།  དེ་ལྟར་ན་རྩ་བའི་ལྟུང་བ་བཅུ་བཞི་པོ་འདི་དག་ནི།  རྡོ་རྗེ་ཐེག་པའི་དམ་ཚིག་ཐོབ་པ་རྣམས་ལ་བྱུང་ན།  དམ་ཚིག་ཉམས་པར་འགྱུར་བས་རྡོ་རྗེ་ཐེག་པར་གནས་པ་རྣམས་ཀྱིས་འབད་པས་བསྲུང་བར་བྱའོ།།  རྩ་ལྟུང་དྲུག་པ་དང་བདུན་པ་བཅུ་གཉིས་པ་དང༌།  བཅུ་བཞི་བ་ལ་ངེས་པར་ངག་གི་ལུས་སུ་ཐོན་པ་དགོས་ཤིང༌།  བརྒྱད་པ་དང་ལྔ་བ་ལ་ལུས་ཀྱི་ལས་སུ་གྲུབ་པ་དགོས།  གཞན་རྣམས་ལ་ཡིད་ཁོ་ནས་ཀྱང་རྩ་ལྟུང་དུ་འགྱུར་བ་ཡོད་དེ།  ཡིད་ཀྱི་རྣམས་ཐུན་ཐུན་མཚམས་གཅིག་གི་ནང་དུ་གཉེན་པོས་མ་སླེབ་ན་རྩ་ལྟུང་དུ་འགྱུར་ལ།  ངག་དང་༼འབྲེལ་༽བ་རྣམས་ཕ་རོལ་བོ་གང་རུང་གཅིག་གིས་གོ་བ་དང༌།  ལུས་དང་འབྲེལ་བ་རྣམས་བྱ་བ་དེ་བྱས་ཟིན་པ་ན་རྩ་ལྟུང་དུ་འགྱུར་ལ།  ལུས་ངག་ཡིད་གསུམ་གང་རུང་གཅིག་ལ་ལྟོས་པའི་གཅིག་བྱུང་ཟིན་པ་ན།  ཕྱིས་གཅིག་ཤོས་དེ་བྱས་ཀྱང་རྩ་ལྟུང་གཉིས་སུ་མི་འགྱུར་མོད།  ཉེས་པ་ལྕི་བའི་ཡན་ལག་ཏུ་ནི་འགྱུར་རོ།།  དཔེར་ན་རྡོ་རྗེའི་སྤུན་ལ་ཁྲོས་པ་དེ་ཐུན་ཐུན་མཚམས་གཅིག་གི་ཁོངས་སུ་གཉེན་པོས་མ་སླེབས་པས་ཐུན་མཚམས་དེའི་མཐར་ཡིད་ཀྱི་ཉེས་བྱས་སུ་གྱུར་བའི་རྩ་ལྟུང་དུ་གྱུར་ཟིན་པ་ལ།  ནང་བར་ལྟ་བུ་སྐྱེ་བོ་གཞན་གྱིས་གོ་བར་སྨོད་ཚིག་བརྗོད་ན།  དེའི་ཡིད་ཉེས་ཀྱི་རྩ་ལྟུང་སྔ་མ་དེ་འཕེལ་བར་བྱེད་པ་ཡིན་གྱི།  བརྗོད་པ་དེ་ལས་རྩ་ལྟུང་གཉིས་པ་གསར་དུ་མི་འབྱུང་ངོ༌།།  སྤྱིར་ཡུལ་དང་ལས་ཀྱི་རྣམ་པ་དང༌།  འཕེན་སྟོབས་འདྲེན།  ཡིད་རྐྱང་བ་སྟོབས་ཆུང༌།  དེ་ལུས་ངག་གང་རུང་གཅིག་ཁོ་ན་དང་འབྲེལ་ན་འབྲིང་དང་གསུམ་གར་འཛོམས་ན་ཆེ་བ་ཡིན་ནོ།།  

(༣) མཆོག་དབང་དབང་གོང་མ་བཞི།
 
 
	གསུམ་པ་མཆོག་དབང་གོང་མ་བཞི་བཤད་པ་ལ།  བདག་འཇུག་ལ་དཔྱད་པ།  དཀྱིལ་འཁོར་གྱི་དབྱེ་བ།  འཇིག་རྟེན་པའི་དབང་གི་དོན་བཤད།  འཇིག་རྟེན་འདས་པའི་དབང་གི་རིམ་པ་ལ་དཔྱད།  དབང་བཞིའི་ཡན་ལག་འགའ་ཞིག་ལ་དོགས་པ་སྤོང་བའོ།།
 
 
༡ བདག་འཇུག་ལ་དཔྱད་པ།
 
 
	དང་པོ་ནི།  དབང་གོང་མ་འདི་རྣམས་ནི།  བྱིས་འཇུག་དང་དཀྱུས་གཅིག་པར་སྒྲེལ་ཏེ་བསྐུར་བའི་སྐབས་ཡོད་ཀྱང༌།  རྡུལ་ཚོན་གྱི་དཀྱིལ་འཁོར་ལ་ནི་བརྟེན་པ་མ་ཡིན་པས་སྐབས་འདི་ནས་དཀྱིལ་འཁོར་གཞན་དུ་འཇུག་རྒྱུ་ཡིན་པ་གོ་དགོས་ཏེ་བདག་འཇུག་ལ་ཡང་ངོ༌།།  ཁ་ཅིག་དབང་གོང་མ་རྣམས་བདག་འཇུག་ཏུ་མི་ལེན་ཏེ།  བདག་འཇུག་བྱས་པའི་དགོས་པ་སྡོམ་པ་གསོ་བ་ཡིན་ལ།  དབང་གོང་མ་ལ་དེའི་བྱ་བྱེད་མེད་པའི་ཕྱིར་རོ།།  ཞེས་སྨྲ་བ་ནི་མི་འཐད་དེ།  བདག་འཇུག་གི་དགོས་པ་དམ་ཚིག་གསོ་བ་ཙམ་མ་ཡིན་པར་གོང་དུ་བཤད་ཟིན་པའི་ཕྱིར་དང༌།  དབང་གོང་མ་བསྐུར་བ་ལ་དགེ་ཚུལ་དགེ་སློང་སོགས་དང་དོད་མཚུངས་སུ་གསུངས་པའི་ཕྱིར།  སྡོམ་པ་ལོག་པ་རེ་ཡོད་པར་གྲུབ་པས།  གལ་ཏེ་བདག་འཇུག་དམ་སྡོམ་གསོ་བ་ཡིན་སྲིད་ན་འདི་ལ་འང་བདག་འཇུག་ངེས་པར་དགོས་པར་ཁྱེད་ལ་ཐལ་བ་དང༌།  ཁྱེད་ཀྱི་ལུགས་ལ་རིགས་དྲུག་གི་སྡོམ་བཟུང་ཁོ་ནས་སྡོམ་པ་ཐོབ་པར་འགྱུར་བའི་ཕྱིར།  བྱིས་པ་འཇུག་པའི་དབང་བདུན་ཡང་བདག་འཇུག་ཏུ་ལེན་མི་དགོས་པར་འགྱུར་ཏེ།  བདག་འཇུག་གི་དགོས་པ་དམ་སྡོམ་གསོ་བ་ཁོ་ན་ཡིན་པའི་ཕྱིར་རོ།།  དེས་ན་སྤྱིར་སྒྲུབ་མཆོད་ཀྱི་ཡན་ལག་དང༌།  སློབ་མ་དབང་བསྐུར་གྱི་ཡན་ལག་ཏུ་བདག་འཇུག་མེད་མི་རུང་མ་ཡིན་པ་གོང་དུ་བཤད་ཟིན་པ་ལྟར་ཡིན་པས།  དབང་བདུན་ཙམ་ཁོ་ན་ལ་བདག་འཇུག་བྱེད་པའང་བློ་མོས་དང་བསྟུན་ནས་དགག་རྒྱུ་མེད་མོད།  དབང་གོང་མ་རྣམས་ལ་བདག་འཇུག་བྱར་མི་རུང་བའི་རྒྱུ་མཚན་ཅུང་ཟད་ཀྱང་མེད་ཅིང༌།  འདི་ལ་དེ་མི་རུང་ན་རྒྱུད་སྡེ་གཞན་ལའང་དེ་མི་རུང་བར་འགྱུར་བས།  ཁྱེད་རྣམས་རང་ཉིད་ཀྱི་ལག་ལེན་དང་ཤིན་ཏུ་འགལ་བར་འགྱུར་རོ།།  གཞུང་ཚད་ལྡན་གཞན་མང་པོ་ལས་ཀྱང༌།  བདག་བསྐྱེད་ཀྱི་སྐབས་དབང་གཞན་བཞི་ཀར་ལེན་པར་བཤད་པ་དང༌།  འདིའི་རྡོ་རྗེ་འཇིགས་བྱེད་ཀྱི་སྐབས་ལས་ཀྱང༌།  དབང་ལེན་པའི་སྐབས་དབང་གོང་མ་རྣམས་བཤད་པས།  དེ་དག་ཀྱང་སྤྱིར་བདག་འཇུག་གི་རིགས་དོན་གྱིས་ཡིན་ཞིང༌།  ཡང་དགོས་སུ་དབང་གོང་མ་རྣམས་ལ་གང་དུ་འཇུག་པའི་དཀྱིལ་འཁོར་སོགས་ཚིག་འདོན་རྒྱས་བསྡུས་མ་གཏོགས་དོན་ལ་ཁྱད་པར་མེད་པའི་བདག་འཇུག་ལེན་ཕྱིན་དབང་གི་མཆོག་འདི་རྣམས་ཅིའི་ཕྱིར་འདོར་བར་བྱེད།
 
 
༢ དཀྱིལ་འཁོར་གྱི་དབྱེ་བ།
 
 
	གཉིས་པ་ནི།  དེ་ལ་དབང་གོང་མ་འདི་རྣམས་གང་དུ་དབང་བསྐུར་བའི་དཀྱིལ་འཁོར་ནི།  རྩ་རྒྱུད་ལས།  ལུས་ཀྱི་དབང་པོ་བྷ་ག་སེམས།།  སྐུ་གསུང་ཐུགས་ནི་རྡོ་རྗེ་ཡི།།  དཀྱིལ་འཁོར་རྣམ་པ་གསུམ་དུ་འགྱུར།།  གཞན་དུ་ཚོན་ལྔ་ལྡན་པས་མིན།།  ཞེས་གསུངས་ཏེ།  ཕྱག་རྒྱའི་ལས་ཀྱི་དབང་པོའི་དཀྱིལ་འཁོར་དུ་བུམ་དབང༌།  བྷ་གའི་དཀྱིལ་འཁོར་དུ་གསང་དབང༌།  སེམས་ཞེས་བྱ་བ་བྱང་ཆུབ་སེམས་ཀྱི་དཀྱིལ་འཁོར་དུ་ཤེས་རབ་ཡེ་ཤེས་དང་བཞི་བ་བསྐུར་ཏེ།  དེ་ཡང་བྱང་ཆུབ་སེམས་ཞེས་བྱ་བ་མིང་མཚུངས་པ་དང༌།  དོན་ཡང་དེ་གཉིས་པོ་དཔེ་དང་དཔེ་ཅན་ཉིད་ཀྱི་ཕྱིར་༼འབྲེལ་༽བ་ཅན་ནི་ཡིན་ནོ།།  དེའི་ཕྱིར་གསུམ་པ་ཀུན་རྫོབ་བྱང་ཆུབ་ཀྱི་སེམས་དང༌།  བཞི་བ་དོན་དམ་བྱང་ཆུབ་ཀྱི་སེམས་གཉིས་དོན་གྱི་སྒོ་ནས་ཐ་དད་ཀྱང་བྱང་ཆུབ་སེམས་ཀྱི་དཀྱིལ་འཁོར་ཞེས་མིང་གི་སྒོ་ནས་གཅིག་ཏུ་བསྡོམ་ཀྱང་རུང་བས་ན་དཀྱིལ་འཁོར་བཞི་དང་གསུམ་གང་གི་ཐ་སྙད་བརྗོད་ཀྱང་མི་འགལ་ལོ།།
 
 
༣ འཇིག་རྟེན་པའི་དབང་གི་དོན།
 
 
	༼གསུམ་༽པ་ནི་དེ་ལ་ཐོག་མར་སྒྲིབ་པ་ཐམས་ཅད་བཅོམ་པ་ཡི།།  ཞེས་སོགས་གསོལ་གདབ་ནི།  སློབ་དཔོན་གྱི་དབང་གི་སྐབས་སུ་བཤད་མོད།  ཆོ་གའི་བྱ་བ་གཅིག་པའི་ཕྱིར་འདིར་ཡང་སྦྱར་རོ།།  དབང་གི་ཆོ་གའི་རིམ་པ་དཀྱིལ་ཆོག་ཏུ་བྲིས་ཟིན་པས།  འདིར་ཟློས་ཏེ་མི་འབྲི་ལ།  དོན་གྱི་སྙིང་པོ་ནི་རིག་མ་ལོ་བཅུ་གཉིས་ནས་ཉི་ཤུའི་བར་གྱི་ན་ཚོད་ཅན་མཚན་ཉིད་དང་ལྡན་པ་དང་གཞན་ཡང་མཎྜལ་ཡོན་དུ་བཅས་པ་སློབ་དཔོན་ལ་ཕུལ་ཏེ།  དང་པོར་སྤྱིའི་གསོལ་བ་བཏབ།  དེ་ནས་སྔགས་ཀྱི་གསོལ་བ་བཏབ་ནས།  སློབ་དཔོན་གྱིས་ཀྱང་སློབ་མས་ཕུལ་བའི་རིག་མ་དེའམ་གཞན་གང་ཡང་རུང་པ་སྣ་ཚོགས་ཡུམ་གྱི་རྣམ་པ་དང་ངོ་བོར་བྱིན་གྱིས་རླབས་ནས།  སློབ་མ་དུས་ཀྱི་འཁོར་ལོའི་ང་རྒྱལ་ཅན་ལ་གཏད་དོ།།  རྒྱུད་འགྲེལ་འདིར་གསལ་བར་གསུངས་པ་མེད་པས་ངག་འདོན་ལ་མེད་ཀྱང་རྡོ་རྗེ་སྙིང་འགྲེལ་ལས།  རྒོད་པས་དགའ་བ་ཐོབ་པས་ནི།།  རྒོད་པ་དག་པ་སློབ་དཔོན་ཉིད།།  ཅེས་གསུངས་པས།  རྒོད་པས་བདེ་བ་ལམ་བྱེད་ཀྱང་ཞོར་བྱུང་དུ་དགོས་ལ།  གཙོ་བོར་བུམ་པའི་སྒྲས་བསྟན་པ་ཤེས་རབ་མའི་ནུ་མ་འཛིན་པ་ལས་བྱུང་བའི་བདེ་བ་ནི་དགའ་བ་བཞི་ལས་དགའ་བའི་ཡེ་ཤེས་ཏེ་དེ་ངོས་ཟིན་པར་བྱས་ཤིང༌།  དེ་ཉིད་སྟོང་བས་རྒྱས་བཏབ་སྟེ་དེའི་རང་ཞལ་བལྟས་ལ།  མོས་པའི་སྒོ་ནས་མི་འགྱུར་བའི་བདེ་བའི་ནང་ཚན་དགའ་བའི་ཡེ་ཤེས་སུ་མོས་པ་བྱའོ།།  དེ་ཡང་ཇི་སྐད་དུ།  དཔལ་ལྡན་ཤེས་རབ་ནུ་མ་ལ་ཡང་དང་པོར་རེག་པ་གང་ཡིན་བུམ་པའི་དབང་ནི་དེ་ཉིད་དོ།།  ཞེས་གསུངས།  དེའི་མཐར་ས་བརྒྱད་པའི་ང་རྒྱལ་བཟུང་བ་བྱ།  འདིར་རྗེས་ཆགས་ཀྱི་དགའ་བ་དང་པོ་སྐྱེས་པ་དེ་ནི་དབང་གི་ཡེ་ཤེས་ཡིན་ལ།  དེ་ཉིད་གང་ལ་བརྟེན་ནས་བྱུང་བ་ནི་ཕྱག་རྒྱའི་ལུས་ཏེ།  དེ་ཡང་བུམ་པ་དང་དབྱིབས་མཚུངས་པའི་དཀར་འཛིན་ནམ།  ལུས་སྤྱི་རང་ཡང་བུམ་པ་དང་མཚུངས་པའི་ཕྱིར།  ལུས་སྤྱི་དང་ཁྱད་པར་དཀར་འཛིན་ནི་དཀྱིལ་འཁོར་ཡིན་ལ།  དེ་ལས་ཐོབ་པའི་ཡེ་ཤེས་ནི་ནང་ཤེས་རབ་མའི་ལུས་ཀྱི་བུམ་པ་ལས་ཐོབ་པའི་ཕྱིར་བུམ་དབང་ཞེས་བྱའོ།།  
	གཉིས་པ་གསང་དབང་ནི།  དང་པོར་གསོལ་བ་གདབ་དང༌།  མཐར་ང་རྒྱལ་འཛིན་པ་སོགས་ཆོ་ག་སྔ་ཕྱིའི་རིམ་པ་བུམ་དབང་དང་འདྲ་བ་ལས་དངོས་གཞིའི་སྐབས་སུ།  སྔར་སློབ་མས་ཕུལ་བའི་རིག་མ་དེ་ཁོ་ན་དང༌།  སློབ་དཔོན་སྙོམས་པར་ཞུགས་པའི་བྱང་ཆུབ་ཀྱི་སེམས་སློབ་མའི་ཁར་དབབ་པས།  བྱང་ཆུབ་ཀྱི་སེམས་དེ་མྱངས་བ་ལས་བྱུང་བའི་བདེ་བ་གཞོན་ནུའི་བདེ་བ་ལྟ་བུ་སྐྱེའོ།།  ཞེས་དཀྱིལ་ཆོག་གཞན་ནས་བཤད་པ་ལྟར་ཡང་རུང་ལ།  འདི་སྐབས་ཀྱི་ཐུགས་ཀའི་འོད་ཟེར་གྱིས་སངས་རྒྱས་སྲས་བཅས་སྤྱན་དྲངས་ཏེ།  སློབ་དཔོན་གྱི་སྐུ་ལ་ཞུགས་ནས་བྱང་ཆུབ་ཀྱི་སེམས་སུ་སྒྲུབ་པ་ནི།  རྒྱུད་འགྲེལ་འདི་ན་གསལ་ཁ་མེད་ཀྱང༌།  གསང་འདུས་རྒྱུད་ཕྱི་མར།  རྡོ་རྗེ་པདྨ་སྦྱོར་པ་ཡིས།།  དེ་བཞིན་གཤེགས་ཀུན་ཡང་དག་བསྡུ།།  སྐུ་གསུང་ཐུགས་ཀྱི་སྦྱོར་བ་ཡིས།།  དེ་དག་ཐམས་ཅད་སྙིང་གར་བསྡུས།།  རྡོ་རྗེའི་ལམ་ནས་ཕྱུང་ནས་ནི།།  སློབ་མའི་ཁར་ནི་དབབ་པར་བྱ།།  ཞེས་གསུངས་བའི་དོན་ཏེ།  དེ་ཡང་བླ་མེད་སྤྱི་ལ་འཇུག་པ་ཡིན་པས་འདིར་ཡང་སྦྱོར་དགོས་སོ།།  དེ་ལ་བྱང་ཆུབ་ཀྱི་སེམས་འཁོར་ལོ་བཞིར་བརྟན་པར་བྱས་པས་དགའ་བཞིའི་ཡེ་ཤེས་ཡུན་རིང་དུ་ཉམས་སུ་མྱོང་བའི་རྟེན་ཀུནྡ་ལྟ་བུ་དེ་མྱངས་བས་ཉམ་མྱོང་ཁྱད་པར་ཅན་སྐྱེའོ་ཞེས་གཞན་ནས་འབྱུང་བ་དང་མཐུན།  ཡབ་ཡུམ་གཉིས་ཀར་གྱི་བྱང་ཆུབ་ཀྱི་སེམས་སློབ་མས་མྱང་བ་འདིར་ཡང་མཛད་དེ།  འདི་ཉིད་ལས་གསལ་བར་མ་གསུངས་ཀྱང་སྤྱི་འགྲོས་ཡིན་ནོ།།  མིག་དར་བཅིངས་གྲོལ་སློབ་དཔོན་གྱི་དབང་གི་སྐབས་ཀྱི་གསང་དབང་ལ་གསུངས་པ་ལྟར་འདིར་ཡང་སྦྱོར་ལ།  གང་ལས་གསང་དབང་ཐོབ་པའི་རིག་མའི་བྷ་གའི་དཀྱིལ་འཁོར་ལ་བལྟས་པས་རྗེས་ཆགས་ལ་བརྟེན་ནས་བུམ་དབང་གི་དུས་ལས་ལྷག་པའི་དགའ་བ་གཉིས་པ་མཆོག་དགའི་ཉམས་མྱོང་ཙམ་དངོས་སུ་སྐྱེ་བ་ངོས་ཟིན་པ་དང༌།  དེ་ལ་མི་འགྱུར་བའི་མཆོག་དགར་མོས་པ་བྱེད་དོ།།  དེ་ཡང་རྒྱུད་ལས།  གསང་བ་དག་ལས་རི་བོང་འཛིན་པ་མྱང་པ་དང་ནི་ལྟ་བ་དག་གི་གསང་བའི་དབང་དུ་འགྱུར།།  ཞེས་པ་དང༌།  བལྟས་པས་དགའ་བ་ཐོབ་པ་ནི།།  ལྟ་བ་གསང་བ་དེ་བཞིན་ནོ།།  ཞེས་སོ།།  དཀྱིལ་ཆོག་གཞན་དང་ཐུན་མོང་མ་ཡིན་པ་ནི།  གསང་བའི་དཀྱིལ་འཁོར་ལྟ་བའི་བདེ་བ་འདི་ཡིན་ལ།  སྐབས་འདིའི་མཆོག་དགའ་ནི་པདྨའི་དཀྱིལ་འཁོར་བལྟས་པའི་རྒྱུ་ལས་བྱུང་བའི་ཕྱིར།  བྷ་གའི་དཀྱིལ་འཁོར་དུ་ཞུགས་ཞེས་བྱའོ།།

༤ འཇིག་རྟེན་འདས་པའི་དབང་གི་རིམ་པ།
 
 
	བཞི་བ་འཇིག་རྟེན་འདས་པའི་དབང་གི་རིམ་པ་ལ་དཔྱད་པ་ལ་གསུམ་སྟེ།  སློབ་མའི་དབང་ལ་བཞི་བ་འཇུག་ཚུལ།  བཞི་བའི་ཆོ་ག་ལ་དཔྱད་པ།  བཞི་བའི་ཡེ་ཤེས་ངོས་བཟུང་བའོ།།
 
 
1 སློབ་དབང་ལ་བཞི་བ་འཇུག་ཚུལ།
 
 
	དང་པོ་ནི།  སློབ་མའི་དབང་གི་སྐབས་འདིར་འཇིག་རྟེན་ལས་འདས་པའི་བཞི་བར་ངེས་པར་བསྐུར་དགོས་ཏེ།  རྒྱུད་ལས།  ཤེས་རབ་ཡེ་ཤེས་དག་གིས་མངོན་པར་དབང་བསྐུར་སྲིད་པའི་འཇིགས་པ་འཇོམས་པའི་འཇམ་དབྱངས་ཉིད་དུ་འགྱུར།  ཞེས་གསུངས་པའི་དངོས་བསྟན་གསུམ་པའི་དག་པ་བརྗོད་ནས།  འགྲེལ་བར།  དེ་ལྟར་བསོད་ནམས་དང་ཚུལ་ཁྲིམས་ཀྱི་ཚོགས་སྔོན་དུ་འགྲོ་བ་ནི་ཡེ་ཤེས་ཀྱི་ཚོགས་སོ།།  དེ་ལ་ས་བཅུ་གཉིས་པ་ལ་རྣལ་འབྱོར་བ་རྣམས་སངས་རྒྱས་ཉིད་དོ།།  ཞེས་གསུངས་ཏེ།  བསོད་ནམས་ཀྱི་ཚོགས་དབང་བདུན་དང༌།  ཚུལ་ཁྲིམས་ཀྱི་ཚོགས་བུམ་གསང་བུམ་གསང་ཤེར་དབང་གསུམ་དང༌།  ཡེ་ཤེས་ཀྱི་ཚོགས་ཀྱི་ལམ་ས་བཅུ་གཅིག་པ་ལས་འབྲས་བུ་ས་བཅུ་གཉིས་པ་ཐོབ་པ་དང་དག་པ་སྦྱར་ཏེ་གསལ་བར་གསུངས་པའི་འཇིག་རྟེན་ལས་འདས་པའི་དབང་བཞི་བ་ངེས་པར་དགོས་ལ།  སྐབས་འདིར་དབང་གོང་མ་རྣམས་སའི་དག་སྦྱོར་དང་བཅས་ཏེ་གསལ་བར་གསུངས་པ་འདི་ནི།  རྒྱུད་ལས།  སྡིག་པའི་དྲི་མ་འཕྲོག་པའི་དབང་བསྐུར་བདུན་པོ་འདི་རྣམས་དཀྱིལ་འཁོར་དུ་ནི་ཡང་དག་རབ་སྦྱིན་བྱ།  ཞེས་པའི་མཇུག་ཐོག་ཁོ་ནར་གསུངས་ཤིང༌།  འདིའི་དེ་མ་ཐག་གི་རྗེས་སུ་རྩ་ལྟུང་བསྒྲགས་པ་སོགས་ཆོ་གའི་ལྷག་མ་བཤད་པ་དང༌།  སློབ་དཔོན་གྱི་དབང་དང༌།  འདི་དག་སྟོན་བྱེད་རྣམས་མདོར་བསྡུས་སོ་སོའི་མཚམས་བཅད་པའི་སློབ་མའི་དབང་ཁོ་ནས་སྐབས་ཡིན་ནོ།།  དེར་མ་ཟད་དབང་བཅུ་གཅིག་པའི་དག་པ་དང་སྦྱོར་པ་འདི་གཙོ་བོར་སློབ་མའི་དབང་ལ་འཇུག་པ་དགོས་ཏེ།  རྡོ་རྗེ་སློབ་དཔོན་གྱི་དབང་ཉིད་ལ་དབང་བཅུ་གཅིག་བྲེངས་ཆགས་སུ་བསྐུར་རྒྱུ་མེད་པའི་ཕྱིར་རོ།།  སློབ་མ་དང་སློབ་དཔོན་གཉིས་ཀར་སྡོམ་པའི་ཕྱིར་རོ་སྙམ་ན།  མི་རུང་སྟེ་བརྒྱད་དགུ་བཅུ་གསུམ་པ་དག་པ་ལན་གཉིས་ཡོད་པར་འགྱུར་པ་དང༌།  གཞན་རྣམས་ལ་རེ་རེ་ལས་མེད་པར་ཐལ་བས་ཤིན་ཏུ་མི་འགྲིག་པའི་སྐྱོན་དུ་འགྱུར་བའི་ཕྱིར།  སློབ་མའི་དབང་ཁོ་ན་ལ་ཡང་ས་བཅུ་གཉིས་ཀྱི་དག་པ་རྫོགས་པ་ཚང་དགོས་སོ།།

	དེས་ན་སེམས་རྒྱུད་ཀྱི་རྟེན་གོང་ནས་གོང་དུ་ཁྱད་པར་དུ་འགྱུར་བ་ནི།  རེ་ཤིག་རིགས་གཉིས་སུ་ངེས་ཏེ་གཅིག་ནི་བསྒོམས་པའི་སྟོབས་ཀྱིས་སེམས་ཀྱི་རྟེན་གོང་ནས་གོང་དུ་འཕོ་བ་ཡིན་ལ།  གཉིས་པ་ནི།  ཆོ་གའི་སྒོ་ནས་བྱིན་གྱིས་རླབས་པས་སྡོམ་པའམ་བརྟུལ་ཞུགས་སམ་བྱིན་རླབས་ཀྱི་སྟོབས་ཀྱིས་ཁྱད་པར་འཕགས་པའི་གནས་སུ་རྒྱུད་འགྱུར་བ་བསྟེན་པ་ཡིན་པས།  རེ་ཤིག་འདི་གཉིས་ལས་གཞན་ཡོད་པ་མ་ཡིན་ཏེ།  འདི་གཉིས་གང་ཡང་མེད་ན་ཐོས་པ་ཙམ་གྱི་སྐབས་དེ་ཉིད་ཁོ་ནར་རྒྱུད་ཁྱད་འཕགས་སུ་འགྱུར་བ་མ་ཡིན་ཏེ།  ཆོ་གས་སྡོམ་པ་ཡང་མ་བླངས་མཉམ་བཞག་གི་སེམས་ཀྱང་མ་སྐྱེས་ན།  གསུང་རབ་ཡན་ལག་བཅུ་གཉིས་རྫོགས་པར་ཐོས་ཀྱང་རྒྱུད་གོང་དུ་མི་འགྱུར་ཏེ་སྡོམ་པས་རྒྱུད་ཁྱད་པར་དུ་ཡང་མི་གྱུར་ལ།  མིའི་ཆོས་ལས་གོང་དུ་སོང་བ་ཡང་མ་ཡིན་ནོ།།  དེས་ན་དབང་བཞི་བ་ནི་ཆོ་གས་བསྐུར་དགོས་པ་ཡིན་ན་བཞི་བའི་བཤད་པ་བྱས་པ་ཙམ་གྱིས་ཆོ་གར་ག་ལ་འགྱུར།  ལར་ཁྱེད་རྣམས་ཀྱིས་གསང་བ་བསྐུར་བ་དང༌།  གསང་བ་བཤད་པའི་དབྱེ་བ་མ་ཕྱེད་པས་ཁྱེད་རང་དག་གསང་བ་འཆད་པ་ལྟར་བྱེད་པ་དེ་བཞི་བ་གསང་བ་བསྐུར་བ་ཡིན་པར་རློམ་ཞིང༌།  དུས་འཁོར་བ་རྙིང་བ་རྗེས་འབྲང་དང་བཅས་པ་དག་དང༌།  དཔལ་ཇོ་ནང་པ་དག་དབང་གོང་མ་གསང་བ་བསྐུར་བ་ལ་གསང་བ་བཤད་པ་ཡིན་སྙམ་ནས་གསང་སྒྲོགས་ཀྱི་སྐུར་བ་འདེབས་པར་བྱེད་དེ།  རང་གཞན་གཉིས་ཀའི་ངང་ཚུལ་མ་རིག་པ་མི་མཁས་པའི་རང་བཞིན་ཁོ་ནའོ།།  དེས་ན་རང་ལུགས་ལ་དབང་བཞི་བའི་སྐབས་སུ་ཡན་ལག་དྲུག་པའི་དམིགས་པ་སྒོམ་དགོས་པས་ཤིན་ཏུ་ལས་དང་པོ་པ་ལ་སོར་སྡུད་ཀྱི་དམིགས་པ་དང་པོ་ཙམ་རེ་ངེས་པར་ཕོག་ནས།  ཡན་ལག་དྲུག་ཀར་གྱི་ཡེ་ཤེས་སུ་མོས་པ་བསྐྱེད་དགོས་ལ།  རྗེས་སུ་དབང་དོན་ངོ་སྤྲོད་ཀྱི་ཚིག་བཤད་མཐའ་དག་གཅིག་ཏུ་དགོས་པའི་ངེས་པ་མེད་ཀྱང༌།  མཛད་པའི་སྲོལ་ཡོད་པ་དེ་ཡང་སློབ་མས་གོ་བར་རུང་བ་མང་ཉུང་འཚམ་པར་བརྗོད་ཀྱི།  འདི་ཆོ་ག་བྱེད་པའི་སྐབས་ཡིན།  གཞུང་བཤད་བྱེད་པའི་སྐབས་མ་ཡིན་པས་ཧ་ཅིང་ལབ་ཐག་རང་བ་དང་བཤད་པ་དཀའ་བ་དག་གཏོང་བ་ནི་མི་ལེགས་སོ།།  
	ཡང་དབང་བཞི་པ་ལ་ཐོས་བསམ་གྱི་གོ་བ་མ་གཏོགས།  དམིགས་པ་ལ་མཉམ་པར་འཇོག་ཏུ་མི་རུང་བར་སྨྲ་བ་འདི་ནི།  ལས་འཕྲོ་ཅན་དང་དབང་པོ་རྣོན་པོ་ལ་དབང་བསྐུར་དུ་མི་རུང་བར་འདོད་དགོས་པར་འགྱུར་ཏེ།  དབང་སྔ་མ་སྔ་མ་རྣམས་ཀྱི་ཉམས་མྱོང་སྔོན་དུ་སོང་ནས།  བཞི་བའི་སྐབས་བླ་མས་བཤད་པ་མ་གཏོགས་དམིགས་པ་མ་ཕོག་ཀྱང༌།  དབང་པོ་རྣོན་པོ་ལ་ཉམས་མྱོང་སྔ་མ་རྣམས་ཀྱིས་སྣ་དྲངས་ཏེ།  བཞི་བའི་བཤད་པ་ཐོས་པས་རྐྱེན་བྱས་ནས།  སློབ་མའི་སེམས་རྒྱུད་སོར་སྡུད་སོགས་ཀྱི་དམིགས་པ་ལ་གནས་པར་གྱུར་ན།  ཁྱེད་ཀྱི་ལུགས་ལ་བཞི་བ་བསྐུར་བའི་དགག་བྱ་ཆེ་ཤོས་སུ་འདོད་པ་དམིགས་པ་སྒོམ་པ་དེ་རང་ཤུགས་སུ་བྱུང་བས་གོད་ཆེན་པོ་སྦྱོར་བར་ཐལ་བའི་ཕྱིར་རོ།།  ཡང་རྒྱ་གར་གྱི་སློབ་དཔོན་མང་པོའི་དཀྱིལ་ཆོག་དང་བཤད་པས་དབང་བཞི་བའི་དོན་འཆད་པ་ཉིད་བཞི་བ་བསྐུར་བར་བཞེད་དོ་ཞེ་ན།  འདི་ལ་ཁ་ཅིག་ནི་དེ་ལྟར་འདོད་དུ་ཆུག་ཀྱང༌།  བྲམ་ཟེ་ཆེན་པོ་ས་ར་ཧས་ཕྱོགས་སྔར་མཛད་དེ་བཀག་པ་དེར་སྣང་བས་ཁུངས་སུ་མི་རུང་ངོ༌།།  དེ་ཡང་དོ་ཧ་མཛོད་ལས།  ཁ་ཅིག་བཞི་བའི་དོན་འཆད་པ་ལ་ཞུགས།  ཞེས་ཕྱོགས་སྔར་བཀོད་ནས།  ལྷན་ཅིག་སྐྱེས་པ་ཚིག་གིས་མི་མཚོན་ཏེ།  ཞེས་སོགས་རྣམས་གྲངས་དུ་མས་དགག་པར་མཛད་དོ།།  ཡང་བཞི་བའི་དོན་གྱི་བཤད་པ་མཛད་པ་གཞན་མང་པོ་ཞིག་ནི།  དོན་དེ་དང་མཚུངས་པར་དམིགས་པས་སྒོམ་དགོས་རྒྱུ་མན་ངག་གབ་པའི་ཚུལ་ཡིན་པ་ལ།  ཁྱེད་མཁས་པར་མངོན་པའི་ང་རྒྱལ་ཅན་དག་གིས་རྒྱུད་འགྲེལ་དག་ལ་ལྟ་རྟོག་མཛད་པ་ན།  མན་ངག་ནི་ཞལ་མ་མཇལ།  གལ་ཏེ་མཇལ་ཡང་རང་གི་ང་རྒྱལ་དེའི་དབང་ལས་ཡིད་མ་ཆེས།  བླ་མ་གདམས་ངག་ཅན་ལས་ནི་རིང་དུ་བྱོལ།  དཔེ་རིས་ཀྱི་ཚིག་དོན་ཙམ་ལ་ནི་དམིགས་པ་གསལ་བར་མ་ཐོན་པའམ།  རེས་འགའ་འཐོན་པ་ཡོད་སྲིད་ཀྱང༌།  ཚིག་དོན་ལ་གོ་བ་ལོག་པ་ཤར་ཏེ།  ཟབ་དོན་བྱིན་རླབས་ཀྱི་བཅུད་ལེན་ཕོ་ནས།  ཚིག་ཙམ་གྱི་རྫ་བུམ་སྟོང་བ་འཆང་བར་ཟད་དོ།།

	གསུམ་པ་ནི་དེ་ལ་དབང་བཞི་བའི་སྐབས་དོན་གྱི་ཡེ་ཤེས་རྣམ་པ་ཀུན་གྱི་མཆོག་དང་ལྡན་པའི་སྟོང་པ་ཉིད་ལ་མི་འགྱུར་བའི་བདེ་བ་རོ་གཅིག་ཏུ་འདྲེས་པ་དེ་ཡིན་མོད།  དེའི་ཡན་ལག་ཆ་ཚང་བ་སྒྲུབ་པ་པོས་མངོན་དུ་གྱུར་བའི་ཐོག་མ་ནི།  ཏིང་ངེ་འཛིན་གྱི་རིམ་པའི་སྐབས་ཡན་ཆད་ཡིན་ཡང༌།  འདི་ན་ཁ་ཅིག་བཞི་བའི་དབང་དོན་ཡིན་ན།  ཏིང་ངེ་འཛིན་གྱི་རིམ་པ་ཁོ་ནར་ཁྱད་མཐའ་འཆའ་བ་ནི་ཤིན་ཏུ་མི་རིགས་སོ།།  དེའི་རྒྱུ་མཚན་ཡང་རྫོགས་རིམ་ཡན་ལག་དྲུག་པ་ནི་ཕྱག་ཆེན་ཁོ་ན་གཙོ་བོར་བྱེད་པ་དང༌།  ལས་དང་པོ་པའི་སོར་སྡུད་ནས་བརྩམས་ཏེ།  མི་འགྱུར་བའི་རྒྱུ་ཚོགས་ཁོ་ན་ཡིན་པའི་ཕྱིར་དང༌།  འཇིག་རྟེན་པའི་དབང་གོང་མ་གསུམ་ལས་སམ་ཡེ་ཤེས་ཀྱི་ཕྱག་རྒྱ་བརྟེན་པ་ཁོ་ན་དང༌།  ཞུ་བདེ་ཁོ་ནའི་ཉམས་མྱོང་ལ་ངོ་སྤྲོད་དགོས་པའི་ཕྱིར།  ཕྱག་ཆེན་གཙོ་བོར་བྱེད་པའི་སྨིན་བྱེད་དངོས་སུ་མི་རུང་ངོ༌།།  དེའི་ཕྱིར་སོར་སྡུད་ཀྱི་རིམ་པ་ཡང་བུམ་པའི་དབང་དོན་དང་འདྲེས་པ་ནི་ཡིན་གྱི།  ལམ་གྱི་གཞུང་ཤིང་ནི་བཞི་བའི་དབང་དོན་ཉིད་དོ།།  དེས་ཡན་ལག་གཞན་བཞི་པོ་ལ་རིགས་འགྲེའོ།།  ཁ་ཅིག་འདི་སྐད་ཅེས་དབང་བཞི་བའི་མཐར་ཐུག་མི་འགྱུར་བའི་བདེ་བ་ལ་ངོས་འཛིན་པ་ནི།  བཞི་བ་ནི་ཕྱེད་མ་ཙམ་ཡིན་པས་མི་འཐད་ལ།  སྟོང་གཟུགས་ཕྱག་རྒྱ་ཆེན་པོ་དང་གཉིས་ཚོགས་སུ་བྱེད་དགོས་སོ་ཟེར་རོ།།  དེ་ནི་མི་འགྱུར་བའི་བདེ་བ་ངོས་མ་ཟིན་བཞིན་དུ་གཞན་སྐྱོན་རྟོག་པ་ལ་ཞུགས་པ་སྟེ།  གང་མི་འགྱུར་བའི་བདེ་བ་ཡིན་པ་དེ་ནི་རྣམ་ཀུན་མཆོག་ལྡན་གྱི་སྟོང་གཟུགས་ཀྱང་ཡིན་པས་ཁྱབ་པས་མི་འགྱུར་བའི་བདེ་བ་ཡིན་ལ།  སྟོང་གཟུགས་མ་ཡིན་པ་མི་སྲིད་པའི་ཕྱིར་རོ།།  དཔེར་ན་རྒྱལ་བུ་དོན་གྲུབ་ཀྱི་སྟེང་ན་ལྷ་མོ་སྒྱུ་འཕྲུལ་གྱི་སྲས་པོའི་རྫས་ཐ་དད་དུ་མེད་ཀྱི།  ཁོང་ཉིད་དེ་གཉིས་ཀ་ཡིན་ནོ།།  ཁྱེད་ཀྱི་རྩོད་པ་འདི་ནི།  དཔེར་ན་རྒྱལ་བུ་དོན་གྲུབ་ནི་ངེས་པར་སངས་རྒྱས་སུ་འགྱུར་རོ་ཞེས་སྨྲས་པ་ན།  དེ་ལ་ཁ་ཅིག་འདི་སྐད་ཅེས།  རྒྱལ་བུ་དོན་གྲུབ་དུ་འགྱུར་བ་ཙམ་གྱིས་སངས་རྒྱས་ཐོབ་པར་མི་འགྱུར་གྱི།  ལྷ་མོ་སྒྱུ་འཕྲུལ་གྱི་སྲས་དང་དོན་གྲུབ་གཉིས་ཚོགས་ཡིན་ན་དེར་འགྱུར་ཟེར་བ་དང་སྟེ།  ལར་འགྱུར་མེད་བདེ་བའི་མཚན་ཉིད་ཙམ་ཡང་ངོས་མ་ཟིན་པར་དུས་ཀྱི་འཁོར་ལོ་འཆད་པའི་ཁུར་འཁྱེར་བ་ནི།  སུ་ཞིག་གིས་དབང་མེད་བཏང་བ་ལགས་སམ།  ཡང་དེ་དག་གསང་སྔགས་པ་སྔ་མ་རྣམས་ཕལ་ཆེར་ལ་ཟུར་ཟ་བའི་ཁུངས་ཀྱིས་འདི་སྐད་ཅེས་དབང་བཞི་བ་བྱེད་ཟེར་ནས་ཧ་ཤིང་གི་སྒོམ་འབོགས་ཞེས་དང༌།  དཔལ་ཇོ་ནང་པ་ལ་སྨོད་པར་བསམས་ཏེ།  འདི་སྐད་དུ་སྟོང་གཟུགས་དང་བདེ་བ་རྟག་པར་འདོད་པ་མུ་སྟེགས་པའི་གྲུབ་མཐའ་ཡིན་ཟེར་བ་སོགས་ནི།  ཁྱེད་རྣམས་རང་ཉིད་གོ་ཡུལ་གྱི་ལྟ་བ་དང་།  རྣལ་འབྱོར་སྒོམ་པའི་ཚུལ་ལ་གཟབ་དགོས་ཤིང༌།  འཇིག་རྟེན་ཐམས་ཅད་ཀྱིས་སྨད་པའི་གནས་སུ་མ་ལྷུང་བར་བག་ཡོད་འཚལ་གྱི།  དེ་འདྲ་མེད་པར་རང་ཉིད་དམན་པའི་གནས་སུ་ལྟུང་བཞིན་དུ་གཞན་གྱི་ཡོན་ཏན་ལ་སྐྱོན་དུ་བཏགས་པས་ཅི་ཞིག་བྱ།  ཚུལ་འདི་རྣམས་ལ་དགག་སྒྲུབ་ཀྱི་དཔྱད་པ་མང་དུ་བྱར་ཡོད་མོད་ཀྱི།  གཞན་དུ་འབྲི་བར་འགྱུར་བས་འདིར་རྒྱས་པར་མི་འཆད་དོ།།  འོན་ཀྱང་འདི་སྐད་ཅེས་བྱ་སྟེ།  ཁྱེད་རྣམས་ཀྱང་འདོད་ཅིང་རྒྱ་བོད་ཀྱི་དབུ་མའི་མིང་ཅན་རྩོད་ཆོས་པ་ཀུན་ལ་གྲགས་པའི་འཇིག་རྟེན་གྲགས་སྟེ་པ་དང༌།  མདོ་སྡེ་སྤྱོད་པ་བ་དང༌།  སློབ་དཔོན་སེང་བཟང་དང༌།  ཀ་ཤཱི་སོགས་ཀྱི་འདོད་ཚུལ་ལས་ནི།  རྒྱ་ནག་ཧ་ཤིང་མ་ཧཱ་ཡ་ནའི་འདོད་པ་མཆོག་ཏུ་གྱུར་བ་ཡིན་ལ།  སྲིད་ཞི་ཐམས་ཅད་ཀྱི་དཔྱིད་ཀྱི་ཐིག་ལེ་ལེགས་པ་ཐམས་ཅད་ཀྱི་འབྱུང་གནས་དེ་བཞིན་གཤེགས་པའི་སྙིང་པོ་ལ་སྐུར་བ་འདེབས་པའི་སངས་རྒྱས་པའི་མིང་ཅན་སྐྱབས་གནས་དང་ལྟ་སྒོམ་སྤྱོད་པ་ཐམས་ཅད་ཁ་ཙམ་ཚིག་ཙམ་འབའ་ཞིག་ཏུ་ཟད་པ་རྣམས་ལས་ནི།  རིག་བྱེད་ཀྱི་རྗེས་སུ་འབྲང་བ་མུ་སྟེགས་བྱེད་རྣམས་ཀྱང་མཆོག་ཡིན་པས།  ཁྱེད་རྣམས་ཏ་ནང་བ་སངས་རྒྱས་པ་ཧྭ་ཤིང་མ་ཧཱ་ཡ་ནའི་ལུགས་ལ་ཞུགས་ན་ལྟ་ཅི་སྨྲོས།  མུ་སྟེགས་ཀྱི་ལམ་དུ་དོང་༼ལྷུང་༽བར་གྱུར་ན་བསོད་ནམས་ཆེས་བསགས་པའོ།།  

༥ དབང་བཞིའི་ཡན་ལག་ལ་དོགས་སྤོང་།
 
 
	ལྔ་བ་དབང་བཞིའི་ཡན་ལག་འགའ་ཞིག་ལ་དོགས་པ་སྤོང་བ་ནི།
 
 
1 དོགས་སྤོང་།
 
 
	དབང་གོང་མ་རྣམས་ཀྱི་ཆོ་གའི་དོན་གོང་དུ་བཤད་པ་དེ་རྣམས་ཚང་ན།  ལྷག་མ་ཆོ་གའི་ཁ་འགེངས་ལ།  བླ་མ་གོང་མ་རྣམས་ཀྱི་ཕྱག་ལེན་མི་འདྲ་བ་དུ་མ་ཡོད་པ་རྣམས་མན་ངག་ཡིན་པའི་ཕྱིར་གཅིག་གིས་གཅིག་ཤོས་དགག་ཏུ་མི་རུང་ལ།  རྒྱུད་འགྲེལ་གྱི་དངོས་བསྟན་ལ་མེད་པ་རྣམས་མ་བྱས་ཀྱང་སྐྱོན་ཆུང་མོད་ཀྱང་རང་ལུགས་ཀྱི་བླ་མ་གོང་མ་རྣམས་རྡོ་རྗེ་བཞིའི་ཡེ་ཤེས་འབེབས་པ་འདི་དབང་རེ་རེའི་སྔོན་འགྲོར་ཡང་མཛད་དེ།  བདག་འཇུག་སོགས་དཀྱུས་ཀྱི་ཆོ་ག་ལ་ནི་སྔོན་གྱི་རྣམས་མི་མཛད་པ་ཤས་ཆེ།  ཕྱིས་ཀྱི་རྣམས་མཛད་པ་ཤས་ཆེ་བར་འདུག་ཀྱང༌།  ཡན་ལག་དྲུག་གི་ཁྲིད་ཀྱི་དབང་ལ་ནི་ངེས་པར་མཛད་དེ།  དབང་གོང་མ་ཀུན་ལ་ལྷའི་རྣལ་འབྱོར་གྱི་རིམ་པ་ནི་རིགས་ཁྱབ་བདག་ཉིད་ཀྱི་ཕྱིར་དང༌།  བྱིས་དབང་ལ་ཡོད་པ་ལྟར་གྱི་ལྷ་སོ་སོའི་དག་པ་འདི་ལ་མེད་པའི་ཕྱིར།  སློབ་དཔོན་དང་སློབ་མ་དཔལ་དུས་ཀྱི་འཁོར་ལོ་ཁོ་ནར་བསྐྱེད་པར་རང་ལུགས་ཡིན་ཞིང་རྒྱུད་དོན་ལ་ཡང་ཞུགས་སོ།།  གཞན་དག་རྡོ་རྗེ་བཞིར་བསྐྱེད་པར་འདོད་མོད།  སྦྱང་བྱ་སྦྱོང་བ་ལ་དུས་འཁོར་ཡབ་ཡུམ་ཉིད་དུ་བསྐྱེད་པ་སྟོབས་ཆེའོ།།  དེ་ལ་ཁ་ཅིག་བུམ་དབང་ལ་འོད་དཔག་མེད།  གསང་དབང་ལ་རིན་འབྱུང༌།  ཤེར་དབང་ལ་དོན་གྲུབ།  འཇིག་རྟེན་པའི་བཞི་བ་ལ་རྣམ་སྣང་དུ་བསྐྱེད་དེ་སྐུ་མདོག་ཕྱག་མཚན་དུས་འཁོར་རང་ལུགས་བཞིན་བྱེད་དེ།  ཆེས་ཆེར་འགལ་བ་རང་ཡང་མེད་མོད་ལེགས་པ་ཡང་མ་ཡིན་ལ།  ཁ་ཅིག་སྐུ་གསུངས་ཐུགས་བྱིན་རླབས་ཀྱི་སྐབས་ཀྱི་རྡོ་རྗེ་གསུམ་ལ་ཡུམ་གོས་དཀར་མོ་སོགས་གཏོད་པར་བྱེད་དེ།  དེ་ནི་ཤིན་ཏུ་འཁྲུལ།  དེ་སྐབས་ཀྱི་སྐུ་གསུང་ཐུགས་གསུམ་ནི་རིམ་བཞིན་རྣམ་སྣང༌།  སྣང་མཐའ་མི་བསྐྱོད་པ་གསུམ་ཡིན་པས།  རྣམ་སྣང་གོས་དཀར་མོ་སྦྱོར་བ་དང༌།  མི་བསྐྱོད་པ་ལ་སྤྱན་མས་འཁྱུད་པ་ནི་རྒྱུད་འདི་དང་ཡང་མི་མཐུན།  གཞན་དང་ཡང་མི་མཐུན་པས་རང་བཟོ་མཁན་པོའི་ཕྱག་རྗེས་གསལ་བོར་བཞག་པ་དེ་ཡིན་ལ།  སྤྱིར་གྱི་ལུགས་དེ་གཉིས་ཀས་འགྲེལ་ཆེན་ཉིད་ལས།  ལག་བཅངས་ཞེས་པ་ནི་ཡོན་ཏན་བཞིའི་བདག་ཉིད་རྣམ་པར་ཐར་བས་སོ།།  ཞེས་འཇིག་རྟེན་པའི་དབང་གསུམ་པའམ།  ཤེས་རབ་ཡེ་ཤེས་ཆུང་བ་ལག་བཅངས་ཀྱི་བདེ་བ་ལ་ངོ་སྤྲོད་པ་ཁུངས་མེད་དུ་བཏང་བས་ཤིན་ཏུ་འཁྲུལ་ཞིང༌།  གཉིས་སྤྲོད་ཀྱི་བདེ་བ་ཉིད་ལན་གཉིས་ལྡབས་ཏེ།  གཅིག་གསུམ་པ་གཅིག་ཤོས་བཞི་བར་བྱེད་པ་བླུན་པོས་བལྟས་ཀྱང་མི་རིགས་པར་གོ་བ་དང༌།  གཞན་རྣམས་ལ་གསོལ་བཏབ་དང༌།  ང་རྒྱལ་འཛིན་པ་གཉིས་ཀ་ཡོད་པས་འཇིག་རྟེན་པའི་བཞི་པ་༼༽སུ་བྱས་ཕྱིན།  འདི་ལ་དེ་གཉིས་མ་བྱས་ན་ཤིན་ཏུ་ཆ་མི་འགྲིག་ཅིང༌།  བྱེད་ན་རང་བཟོ་ལས་མ་འདས་ཏེ།  གསུམ་པའི་དེ་ཉིད་བསྐྱར་ནས་བྱེད་ན།  དབང་གཉིས་བསྐུར་བ་ལ་དག་པ་འཕར་རྒྱུ་མ་བྱུང་བ་དང༌།  འཇིག་རྟེན་འདས་པའི་བཞི་བའི་སྐབས་ཀྱི་དེ་བླངས་ན་ནི།  དེ་བས་ཀྱང་ཆེས་མ་འགྲིག་སྟེ།  འཇིག་རྟེན་པའི་དབང་ས་བཅུ་པ་མན་ཆད་དང་སྦྱོར་རྒྱུ་དེ་ས་བཅུ་གཉིས་པ་དང་སྦྱོར་རྒྱུའི་མཐར་ཐུག་གི་དབང་དུ་ཐལ་བར་འགྱུར་ལ།  སྔགས་ལ་འདོན་པ་སྤོས་ཏེ་མི་འདྲ་བ་བྱས་ན་ནི།  ལྷག་པར་ཡང་རང་བཟོ་སྟེ་གར་ཡང་མ་རུང་ངོ༌།།  
	དེས་ན་འཇིག་རྟེན་པའི་ཤེས་རབ་ཡེ་ཤེས་རྐང་ཚུགས་གཅིག་ཁོ་ན་བསྐུར་བའི་དུས་ན།  རིག་མ་དང་མཉམ་པར་སྦྱར་བའི་དགའ་བ་བཞི་ཆར་ཡོད་མོད་ཀྱང་དགའ་བ་དང་པོ་གཉིས་པོ་བུམ་གསང་གཉིས་དང་ཐུན་མོང་དུ་གྱུར་བའི་ཕྱིར།  དབང་ལ་སོགས་པའི་མིང་གིས་མ་བཏགས་ལ།  ཕྱི་མ་གཉིས་པོ་ལ་དབང་རེ་རེའི་མིང་གིས་བཏགས་པ་སྟེ།  སྤྱི་ལྡོག་ནས་དབང་བཞིར་ཕྱེ་བའི་དུས་ཀྱི་དབང་གཅིག་ཁོ་ན་ཡིན་ཡང༌།  སྔར་བུམ་གསང་གཉིས་དང་བསྡུར་ན་ལག་བཅངས་ལ་བརྟེན་པའི་ཁྱད་དགའ་ཁོ་ནས་ཀྱང་དབང་གཅིག་གི་དོད་ཐུབ་ངེས་བྱུང་བས་དབང་བཞིའི་སྐབས་ཀྱི་དབང་ཚོ་ཐུབ་མ་ཡིན་ཡང་འོག་མའི་དོད་མཚུངས་ཀྱི་སྒོ་ནས་དབང་ཚོ་ཐུབ་ཡིན་པ་ལྟར་བྱས་ནས།  འཇིག་རྟེན་པའི་ཤེས་རབ་ཡེ་ཤེས་ཆུང་བའམ།  འཇིག་རྟེན་པའི་གསུམ་པར་བཞག་མོད།  སྤྱི་ལྡོག་ནས་དབང་གསུམ་པ་དངོས་མ་ཡིན་སྔོན་འགྲོ་ཡིན་ལ།  དེའི་དཀྱུས་ཐོག་དེ་ཉིད་ལ་ཆོ་ག་གཞན་གྱིས་བར་མ་ཆོད་པར་གཉིས་སྤྲོད་ལས་ཐོབ་པའི་ལྷན་སྐྱེས་ནི།  སྤྱི་ལྡོག་ནས་དབང་གསུམ་པའི་དངོས་གཞི་ཡིན་ཡང་འཇིག་རྟེན་པ་ཉིད་ལ་ལྟོས་པའི་བཞི་བར་བཞག  དེ་ནི་བདེ་སྟོང་གི་སྐྱེ་ཚུལ་དབང་སྔ་མ་གསུམ་གའི་དོད་ཐུབ་པར་མ་ཟད་ལྷག་པའོ།།  ཡང་དེ་དག་འདི་སྙམ་དུ་ལག་བཅངས་ཤེས་རབ་ཡེ་ཤེས་ཀྱི་དབང་གི་སྦྱངས་གཞི་ཡིན་གྱི།  དེ་ལས་ཐོབ་པའི་ཁྱད་དགའ་དབང་དུ་འཇོག་པ་མིན་ཟེར་བ་ནི།  སྨྲ་རྒྱུས་འཕོངས་པས་ཚིག་ཙམ་ལ་འཆོལ་བ་ཡིན་ཏེ།  ཁྱེད་ཀྱིས་དབང་གི་རྗེས་ཆགས་བཞི་པོ་དེས་འདོད་ཆགས་བཞི་བོ་དེ་སྦྱོང་ཟེར་ན་ནུ་མ་ལ་རེག་པས་རྒོད་པ་སྦྱོང༌།  གསང་བ་ལ་བལྟས་པས་གདོང་ལ་ལྟ་བ་སྦྱོང༌།  ཆོ་ག་ཡོད་པའི་གཉིས་སྤྲོད་ཀྱིས་ལག་བཅངས་སྦྱོང༌།  ཡང་ཆོ་ག་གང་ཡང་མེད་པར་གཉིས་སྤྲོད་སྟོང་ཉིད་ཀྱིས་གཏན་ལ་ཕབས་པ་གཉིས་སྤྲོད་སྦྱོང་ཅེས་པར་སོང་བས་སྨྱོན་པའི་ཚིག་ལྟར་འབྲེལ་མེད་འབའ་ཞིག་དང༌།  ༼རིགས་༽མཐུན་པ་དང་མི་མཐུན་པའི་སྦྱོར་ཚུལ་གང་ཡང་མ་ཡིན་པ།  བླུན་པོའི་ཚོགས་རྣམས་ཁོ་ན་མགོ་བསྐོར་བའི་གཏམ་མོ།  སྦྱང་བྱ་འདོད་ཆགས་བཞི་བོ་དེ་ཡང་ཅི།  སྒྲུབ་པ་པོ་རང་ཉིད་ཀྱི་འདོད་ཆགས་མངོན་གསལ་ཅན་ཁྲུགས་གཅིག་གིས་བསྡུས་པའི་ཆགས་པ་ཡིན་ནམ་ཅི།  འགྲོ་བ་གཞན་དུ་སྐྱེས་པའི་བག་ཆགས་ཡིན།  དང་པོ་ལྟར་ན་སྐབས་དེའི་གཉིས་སྤྲོད་ཀྱི་དུས་ན་ལག་བཅངས་ཀྱི་ཆགས་པ་མེད་པས་ཇི་ལྟར་སྦྱོང༌།  གཉིས་པ་ལྟར་ནའང་ལག་བཅངས་ཀྱི་བདེ་བ་སྟོང་ཉིད་དུ་གཏན་ལ་ཕབ་པའི་ཡེ་ཤེས་བསྐྱངས་པས།  ལག་བཅངས་ཀྱི་བག་ཆགས་སྦྱོང་ཞིང༌།  གཉིས་སྤྲོད་ལ་དེ་ལྟར་བསྐྱངས་པས་དེ་ཉིད་སྦྱོང་རིགས་པ་ལག་བཅངས་རང་ལ་གང་ཡང་སྒོམ་མི་དགོས་ཤིང༌།  གཉིས་སྤྲོད་ཀྱི་དེ་གཉིས་སྤྲོད་རང་ཉིད་ཀྱི་བག་ཆགས་མི་སྦྱོང་བར་ལག་བཅངས་ཀྱི་བག་ཆགས་སྦྱོང་བ་ལ་རྒྱུ་མཚན་ཅུང་ཟད་ཀྱང་མེད་པ་ཀུན་གྱིས་ཤེས་སོ།།  སྤྱིར་བུམ་དབང་ལ་སོགས་པ་ཀུན་ལ་ཡང་སྟོང་ཉིད་ཀྱི་ལྟ་བས་ཟིན་པ་ཐམས་ཅད་དུ་དགོས་ཙམ་ནི་ཡིན་ལ།  དེ་ཁོ་ན་གནད་དུ་ཆེ་བ་ཡང་མ་ཡིན་མོད།  ཡིན་དུ་ཆུག་ཀྱང་རང་དུས་ན་སྟོང་ཉིད་ཀྱིས་རྒྱས་ཐེབས་པ་གནད་ཆེ་བ་དེ་འཇིག་རྟེན་པའི་གསུམ་པར་བཞག་ནས།  སྔར་འདས་ཟིན་སྟོང་ཉིད་དུ་སྒོམ་པ་ཤིན་ཏུ་གནད་ཆུང་བ་དེ་བཞི་བར་འདོད་པའང་ལྷག་པར་འཁྱམས་སོ།།  དེ་བཞིན་དུ་དེ་དག་གཞན་ཕལ་ཆེར་སཱ་དྷུ་པུ་ཏྲའི་རྗེས་སུ་འབྲངས་ནས།  སྭ་དྷུ་པུ་ཏྲའི་ལུགས་སློབ་མའི་དབང་ལ་འཇིག་རྟེན་འདས་པའི་བཞི་བ་བསྐུར་བ་ཡིན་ཡང༌།  དེའི་རྗེས་སུ་མི་འབྲང་བ་ནི།  གོས་ཧྲུལ་དྲུད་བའི་དཔེ་ལྟར་སྐྱོན་འགོ་ལ་ཡོན་ཏན་མི་འགོ་པའོ།།  དེས་ན་དབང་གོང་མའི་སྐབས་འདི་དག་ཏུ་ལོག་པར་སྨྲ་བ་སྤངས་ཏེ་ཡང་དག་པའི་ཚུལ་ལ་འཇུག་པར་བྱའོ།།
 
 
2 དབང་གི་དག་སྦྱོར།
 
 
	གཉིས་པ་ ས་བཅད་འདི་ལ་གཉིས་པ་དབང་གི་དག་སྦྱོར་བཤད་པ་ཞེས་མཚམས་འདིར་བཀོད་འདུག་ཀྱང་།  དོན་ལ་གང་གིས་དབང་བསྐུར་བའི་ཆོ་ག་དངོས་བཤད་པ་ཞེས་པའི་རྩ་བའི་ས་བཅད་བརྒྱད་པ་ཆོ་གའི་དག་དབྱེ་ཞིབ་མོ་ཞེས་པ་དེ་མིན་ནམ་སྙམ་པ་བདག་གི་རྣམ་རྟོག་ལགས།  གང་ཡིན་སྙམ་ན།  ས་བཅད་འདི་ཉིད་སོར་བཞག་བྱས་ཚེ་གཞུང་འདིར་གོང་གི་ས་བཅད་དེ་ཆད་ཅིང་།  དབང་གི་དག་སྦྱོར་དང་ཆོ་གའི་དག་དབྱེ་ཡང་དོན་ལ་གཅིག་པ་ཡིན་པས་སོ།།  གལ་ཏེ་ཁོ་བོའི་རྣམ་རྟོག་ལྟར་ས་བཅད་འདི་ཉིད་ཡིག་མཁན་གྱིས་ནོར་བ་ཡིན་ན།  ས་བཅད་འདི་ལ་བརྒྱད་པ་ཆོ་གའི་དག་དབྱེ་ཞིབ་མོ་ཞེས་དག་བཅོས་བྱས་ཏེ།  འོག་གི་དགུ་བ་རྗེས་བྱ་བའི་རིམ་པ་འཕྲོས་དང་བཅས་པ་ཞེས་པའི་གོང་དུ་འགོད་དགོས་སོ།།  འོན་ཀྱང་དཔྱོད་ལྡན་རྣམས་ཀྱིས་ལེགས་པར་དཔྱད་འཚལ།  ཞུས་དག་པའི་མཆན།  དབང་གི་དག་སྦྱོར་བཤད་པ་ལ་སྤྱི་དང་ཁྱད་པར་གཉིས་ལས།
 
 
1) སྤྱིའི་དག་པ།
 
 
	དང་པོ་ནི།  སྙིང་འགྲེལ་དུ་འབུམ་ལྔའི་ལུང་དྲངས་པ་དང་འགྲེལ་ཆེན་ཉིད་དུ་མེ་ཏོག་འཐོར་བ་བྱིས་པ་བཙས་མ་ཐག་པའི་རླུང་རྒྱུ་བ་དང་སྦྱར་བ་མཚོན་བྱེད་དུ་མཛད་དེ།  བླ་མའི་མན་ངག་དག་ལས།  སྔོན་འགྲོ་རྣམས་ལའང་སྦྱང་བྱའི་དག་སྦྱོར་མི་རིགས་མཛད་པ་ནི་འདི་ཡིན་ཏེ།  དེ་ལས་ས་ཆོག་གི་སྐབས་ས་གཞི་སྤྱི་ནི་ཀུན་གཞི་རྣམ་ཤེས།  རིམ་པ་བདུན་ནི་རྣམ་ཤེས་ཚོགས་བདུན།  སའི་ལྷ་མོ་ནི་གདོད་ནས་གྲུབ་པའི་ཟག་མེད་ཀྱི་ས་བོན།  དེ་ཡང་རང་དུས་ཀྱི་འཁོར་ལོའི་ཐུགས་ཀ་ནས་སྤྲོ་བ་ནི་རྣལ་འབྱོར་ཅན་གྱི་སྣང་ཚུལ་མན་ཆད་ལ་སོ་སོའི་ཟག་མེད་ཀྱི་ས་བོན་དང་ཆོས་དབྱིངས་ཀུན་ཁྱབ་དེ་ཉིད་ཐ་དད་པར་སྣང་ཡང་གནས་ཚུལ་ལ་ངོ་བོ་གཅིག་ཡིན་པ་མཚོན།  ས་ལྷ་མཆོད་ཅིང་མཉེས་པར་བྱེད་པ་ནི་ཟག་མེད་ཀྱི་ས་བོན་སོས་ཐེབས་ནས་དགེ་ཆོས་གོང་ནས་གོང་དུ་འཕེལ་བའོ།།  ས་བཟུང་བ་ནི་ཕ་རོལ་ཏུ་ཕྱིན་པ་བཅུའི་སྒྲུབ་པས་ཉོན་མོངས་པ་མངོན་གྱུར་པ་རྣམས་བཅོམ་པ་དང༌།  གསོལ་བ་བཏབ་པས་ནི།  བླ་ན་མེད་པའི་བྱང་ཆུབ་ཏུ་སེམས་པ་དང༌།  རྫས་ལྔས་ནི་སྟོང་ཉིད་སྙིང་རྗེ་སྒོམ་པ་སོགས་ཡེ་ཤེས་ལྔ་འགྲུབ་བྱེད་ཀྱི་རྒྱུ་ལ་ཞུགས་པ་མཚོན་ཏེ།  དེ་ཡང་སློབ་མའི་རྒྱུད་ལ་དེ་ལྟ་བུའི་རྟེན་འབྲེལ་ཁྱད་པར་ཅན་སྒྲིག་པའི་ཕྱིར་རོ།།  དེ་ཡན་ཆད་ལ་སྦྱང་བྱ་དང་སྦྱོར་བའི་རྣམ་བཞག་ལོགས་སུ་མི་མཛད་དོ།།  སློབ་མ་སྟ་གོན་ནི་བར་དོ་དང་སྦྱོར་ཏེ།  རིགས་དྲུག་གིས་བྱིན་གྱིས་རླབས་པ་ནི།  ཕྲ་མོ་རླུང་སེམས་ཀྱི་བདག་ཉིད་ཁམས་དྲུག་གི་རང་བཞིན་སྒོ་གསུམ་རྫོགས་པ།  སོ་ཤིང་འདོར་བ་ནི་གང་དུ་སྐྱེ་བར་འགྱུར་བའི་རྣམ་པ་ངེས་པར་དམིགས་པ།  རྡོ་རྗེ་སེམས་དཔའ་བསྐུལ་བ་ནི།  བར་དོ་ལས་རྫུ་འཕྲུལ་དང་མངོན་ཤེས་ཅན་ཡང་སྲིད་ལེན་བྱེད་སྲེད་པ་དང་ལེན་པས་བྱིན་གྱིས་རླབས་པའོ།།  དཀྱིལ་འཁོར་འབྲི་ཞིང་སྒྲུབ་པ་ནི་མའི་ལུས་ངག་ཡིད་གསུམ་རྣམ་པར་དག་པ་སྟེ།  དེ་ཡང་ཐིག་ལེ་ནི་འབྱུང་བ་ལྔ་དང༌།  རྡུལ་ཚོན་ནི་ཕུང་པོ་ལྔ་སྟེ།  ལུས་ཀྱི་རྒྱུ་ཚོགས་དང་རང་བཞིན་མཚོན་ལ།  མའི་ལུས་ནི་དཀྱིལ་འཁོར་ཏེ།  ཨ་ཝ་དྷཱུ་ཏཱི་ཚངས་ཐིག་དང༌།  སྙིང་གའི་རྩ་བརྒྱད་སོགས་འདབ་མའི་རྩ་རྣམས་ཐིག་གཞན་རྣམས་སོ་སོ་དང༌།  ཁྲུ་བཞི་མཉམ་པ་ནི་གྲུ་བཞི་དང༌།  ཤ་ཁྲག་ཆུ་དང་བཤང་བ་ཁུ་རྡུལ་སོགས་རྡུལ་ཚོན་ཁ་དོག་དྲུག་མཚོན་པ་སོགས་རང་ལུས་དང་མའི་ལུས་ཀྱི་ཁྱད་པར་མ་གཏོགས།  གཞལ་ཡས་ཁང་གི་དག་པའི་སྐབས་བཞིན་ཐམས་ཅད་སྦྱོར་དུ་རུང་ལ།  སྙིང་གའི་རྣམ་ཤེས་ཀྱི་རྟེན་ནཱ་ད་ནི་གཙོ་བོའི་མཚན་མ་དང༌།  རླུང་བཅུ།  ལུས་ཟུངས་བཅུ།  ཐིག་ལེ་བཞི་ཕུང་ཁམས་སྐྱེ་མཆེད་ལས་དབང་བྱ་བ་དང་བཅས་པ་རྣམས་ཐུགས་དཀྱིལ་གྱི་ལྷའི་མཚན་མ་དང༌།  སྟོང་བའི་ཆུ་ཚོད་བཞི་དང་བཅས་པའི་ཆུ་ཚོད་དྲུག་ཅུ་རྩ་བཞི་དང་།  ཐུན་ཚོད་བརྒྱད་ཀྱི་རླུང་།  རང་རང་གི་རྟེན་རྩ་དང་གྲོགས་ཐིག་ལེར་བཅས་པ་ནི་གསུང་དཀྱིལ་གྱི་མཚན་མ་དང་།  ཆུ་ཚོད་རེ་རེ་བཞིན་དབུགས་སུམ་བརྒྱ་དྲུག་བཅུ་འབྱུང་བ་རྣམ་པར་དག་པའོ།།  མཆོད་པ་ནི་འདོད་ཡོན་ལ་ལོངས་སྤྱོད་པ་དང༌།  ལས་དང་བྱ་བ་སྣ་ཚོགས་ལ་སྤྱོད་པའོ།།  ཕ་ནི་རྡོ་རྗེ་སློབ་དཔོན་གྱི་དག་པ་དང༌།  སྡོམ་པ་བཟུང་བ་ནི་སྟ་གོན་གྱིས་སྦྱངས་པའི་བར་སྲིད་དང་མཚུངས་པ་དེ་ཕའི་ལུས་ལ་ཡོངས་སུ་ཞུགས་ཤིང་ཀུན་ད་དང་འགྲོགས་པ་བར་སྲིད་མངལ་དུ་ཞུགས་པ་དེ་དཀྱིལ་འཁོར་དུ་འཇུག་པ།  དཀར་དམར་སེམས་གསུམ་འདྲེས་པ་བདེ་བས་བྱིན་གྱིས་རླབས་པ་ནི།  ཡེ་ཤེས་དབབ་པ།  མངལ་སྦུབས་ཀྱི་མུན་པ་ནི་མིག་དར་བཅིངས་བ།  བཙས་པ་ནི་མིག་དར་དཀྲོལ་བ།  དེ་དུས་གཡས་གཡོན་གྱི་དཀྱིལ་འཁོར་བཅུ་འབབ་པ་ནི་མེ་ཏོག་དོར་བ།  དབུ་མའི་དབུགས་འབབ་པ་ནི་རིག་ངེས་པར་གྱུར་བས་སྦྱོང་བའོ།།  དེའི་རྗེས་སུ་དབང་བདུན་ལ།  ཇི་སྐད་དུ།  དགྱེས་རྡོར་རྩ་རྒྱུད་ཀྱི་ལུང་རྙིང་འགྲེལ་དུ་དྲངས་པ་ལས།  བྱིས་པ་བཙས་ལ་མ་རྣམས་ཀྱིས།།  ཆུ་ཡིས་འཁྲུ་བའི་དབང་བསྐུར་བྱེད།།  དེ་ཡི་གཙུག་ཕུད་རབ་འཇོག་པ།།  ཅོད་པན་དུ་ནི་ཡོངས་སུ་བཏགས།།  དེ་ཡི་རྣ་བ་འབིགས་པ་སོགས།།  དར་དཔྱངས་དབང་བསྐུར་ཞེས་བྱར་བཤད།།  བྱིས་པ་སྨྲ་དང་རྒོད་པ་ནི།།  རྡོ་རྗེ་དྲིལ་བུའི་དབང་བསྐུར་རོ།།  ལྔ་བ་ལོངས་སྤྱོད་བརྟུལ་ཞུགས་ཡིན།།  མིང་ནི་མིང་གིས་དབང་བསྐུར་བའོ།།  ཀློག་པ་ལ་སོགས་རྗེས་གནང་པ།།  ཕ་དག་གིས་ནི་རྟག་ཏུ་སྟེར།  དེ་ལྟར་རྣམ་པ་བདུན་གྱིས་ནི།།  དབང་བསྐུར་བདུན་དུ་རབ་ཏུ་གྲགས།།  ཞེས་གསུངས་ལ།  གཞན་རྣམས་གོ་སླ་ལ།  ལྔ་བ་ལོངས་སྤྱོད་ཅེས་པ་དབང་པོ་ལྔ་ཡུལ་ལྔ་ལ་ལོངས་སྤྱོད་པའོ།།  དེ་ལྟར་ན་བཙས་པ་ནས་བརྩམས་ཏེ།  ལོ་བཅོ་ལྔའི་མཐར་ཐུག་པ་གཞོན་ནུའི་གནས་སྐབས་ནི་བྱིས་པ་འཇུག་པའི་དབང་བདུན་གྱིས་དག་པར་བྱེད་ལ།  དེ་རྗེས་ལང་ཚོའི་གནས་སྐབས་སུ་གྱུར་ཏེ།  གཉིས་སྦྱོར་གྱི་ཆགས་པ་མངོན་གྱུར་བ་དྲག་པོ་ནི་ཡོད་ལ།  དངོས་སུ་གཉིས་སྦྱོར་གྱི་བྱ་བ་ལ་མ་ཞུགས་ཤིང༌།  བག་མ་བླང་པ་སོགས་ཀྱི་བྱ་བའི་གནས་པ་ནི་བུམ་དབང་གིས་སྦྱོང༌།  གཉིས་སྦྱོར་ཀྱི་སྔོན་འགྲོའི་གནས་སྐབས་ནི་གསང་དབང་གིས་སྦྱོང༌།  འཁྲིག་པའི་སྦྱོར་བ་དངོས་གཞི་དང་པོ་ཐོབ་པ་ནི་ཤེར་དབང་གིས་སྦྱོང༌།  ཕྱིས་བུ་དང་བུ་མོ་སྤྲོ་བ་སོགས་དང་བྱ་བ་སྣ་ཚོགས་པ་དེ་དག་ནི་དབང་བཞི་བས་སྦྱོང་བ་ཡིན་ནོ།།  མཐར་འཆི་བའི་སྲིད་པ་ལ་ཉེ་བར་འཇུག་པ་ནི།  རྣམ་པར་མི་རྟོག་པའི་དེ་ཁོ་ན་ཉིད་ཐོབ་པས་སྦྱོང་བར་བྱེད་དོ།།  གཞན་ཡང་ཡོན་དབུལ་བ་དང༌།  དཀྱིལ་འཁོར་ཉེར་བསྡུ་ལ་སོགས་པའི་མཐར་ཐུག་པ་ནི་སླར་ཡང་འགྲོ་བ་དྲུག་ཏུ་ལས་དང་བྱ་བ་མཐའ་ཡས་པ་ལ་འཇུག་པ་དག་ཆོ་གའི་རིམ་པས་སྦྱོང་བར་བྱེད་པའོ།།
 
 
2) ཁྱད་པར་གྱི་དག་པ།
 
 
	གཉིས་པ་ཁྱད་པར་གྱི་དག་པ་ནི་སོ་སོའི་དག་པ་བཤད་པ་ཡིན་ཏེ།  འདི་ལ་དབང་བདུན་གྱི་དག་པ་དང་།  གོང་མ་བཞིའི་དག་པའོ།།
 
 
1. དབང་བདུན་གྱི་དག་པ།
 
 
	དང་པོ་ལ་གཞི་འབྲས་སྦྱར་བའི་དག་པ་དང༌།  རྣལ་འབྱོར་བཞིའི་དག་པ་དང༌།  དག་པའི་སྒོ་ནས་གོ་རིམ་བཤད་པའོ།།
 
 
༡.གཞི་འབྲས་སྦྱར་བའི་དག་པ།

	གཉིས་པ་རྣལ་འབྱོར་བཞི་དག་པ་ལ།  དབྱིབས་ཀྱི་རྣལ་འབྱོར་དང་སྦྱར་བ་ནི།  རྒྱུད་ལས།  ཆུ་ནི་སྒྲོལ་མ་ལ་སོགས་ལྷ་མོ་ཅོད་པན་ཞེས་པ་རྒྱལ་བའི་དབང་པོའི་དར་དཔྱངས་ནུས་མ་རྣམས་སོ།།  ཞེས་གསུངས་པས་བསྟན་ཏེ།  འདིར་བསྐྱེད་རིམ་གྱི་ལྷ་སྐུ་དང༌།  འབྲས་བུ་རྫོགས་པའི་སངས་རྒྱས་ཀྱི་སྐུ་རྡོ་རྗེ་མཚན་དཔེའི་རྣམ་པ་ཅན་གཉིས་ཀ་སྟོན་ཏེ།  བསྐྱེད་རིམ་སྒོམ་པ་ལ་དབང་བ་དང༌།  སྐུ་རྡོ་རྗེ་སྤྲུལ་སྐུ་སོགས་ལམ་དུ་བྱེད་ནུས་པའོ།།  དེ་ཡང་ཆུ་དབང་གི་ཡུམ་ལྔ་ནས་རྗེས་གནང་གི་རྡོ་རྗེ་སེམས་དཔའི་བར་དུ་སྦྱར་རོ།།  བསྐྱེད་རིམ་དང་འབྲས་བུའི་དབྱིབས་ཀྱི་རྣལ་འབྱོར་ལ་སྦྱར་བས་རྫོགས་རིམ་གྱི་དབྱིབས་ཀྱི་རྣལ་འབྱོར་ལ་རྒྱུད་པའི་སྒོ་ནས་ཕན་འདོགས་པའང་ཤེས་པར་བྱའོ།།  དེ་ཡང་འདི་ལྟ་སྟེ།  ཆུ་ཅོད་ཀྱི་གཤེགས་པ་ཡབ་ཡུམ་བཅུ་ནི།  ཐོག་མར་དགེ་བའི་རྟགས་བཅུ་དང༌།  ནུས་མ་བཅུ་ནི་སྲོག་གཟུགས་གྲུབ་པའི་རྟགས་བཅུ་དང༌།  གཙོ་བོ་ཡབ་ཡུམ་ནི་སྟོང་གཟུགས་ཀྱི་ལྷ་སྐུ་ཡབ་ཡུམ་འབར་སྣང་དང༌།  སེམས་དཔའ་སེམས་མ་ཁྲོ་བོ་ཡབ་ཡུམ་ནི་ཁམས་གསུམ་གྱི་གཟུགས་བརྙན་དང༌།  རྡོར་སེམས་ཡབ་ཡུམ་ནི་གཟུགས་དང་བདེ་བ་འདྲེས་པ་སྟེ།  ཡན་ལག་དྲུག་གི་དབྱེ་བས་དབྱིབས་ཀྱི་རྣལ་འབྱོར་དྲུག་དང་སྦྱར་ཏེ།  དེ་ལྟར་དབྱིབས་ཀྱི་འབྲས་བུ་ནི།  སྐུ་རྡོ་རྗེ་ཡེ་ཤེས་ཀྱི་དཀྱིལ་འཁོར་རབ་འབྱམས་གཙོ་བོར་གྱུར་བའི་སྲིད་ཞིའི་སྣང་བརྙན་ཐམས་ཅད་པ་སྤྲུལ་བའི་སྐུ་མངོན་དུ་འགྱུར་བའི་རྟེན་འབྲེལ་བསྒྲིག་པའོ།།  སྔགས་ཀྱི་རྣལ་འབྱོར་གྱི་དག་པ་ནི།  རླུང་རྣམས་བསྡུ་ན་རང་བཞིན་དང་ལས་དང་རྣམ་འགྱུར་གྱི་རླུང་གསུམ་དུ་འདུ་ལ།  དང་པོ་རང་བཞིན་ནི་ཕུང་པོ་ལྔ་དང་འབྱུང་བོ་ལྔའི་རླུང་ཡིན་ལ།  དེ་མཚོན་བྱེད་རྩ་བའི་དབྱངས་ལྔ་རིང་ཐུང་གཉིས་སོ།།  གཉིས་པ་ལས་བྱེད་པ་ནི།  ཡུལ་དྲུག་འཛིན་པ་དབང་པོ་དྲུག་གི་རླུང་དང༌།  ལུས་ངག་གི་ལས་རྣམ་རྟོག་བསྐྱེད་པ་བྱ་བ་དྲུག་བྱེད་པ་པོ་ལས་དབང་དྲུག་དང་ལྷན་ཅིག་སྤྱོད་པའི་རླུང་རྣམས་ཏེ།  དེ་མཚོན་བྱེད་ཡོན་ཏན་དང༌།  འཕེལ་བ་དང༌།  ཡ་ཎར་གྱུར་བའི་ཡི་གེ་རྣམས་ཀྱི་མཚོན་ནོ།།  
	གསུམ་པ་རྣམ་འགྱུར་གྱི་རླུང་ནི།  སྲོག་ལ་སོགས་པའི་རླུང་བཅུ་ཡུལ་དང་ཡུལ་ཅན་གྱི་སྣང་བ་བསྐྱེད་པ་རོ་རྐྱང་གི་རླུང་དང༌།  ཐིག་ལེའི་འགྲོ་འོང་བྱེད་པ་བདེ་བའི་རླུང་སྟེ།  དེ་རྣམས་ནི་ནུས་མ་བཅུ་དང༌།  གཙོ་བོ་ཡབ་ཡུམ་དང་ལུས་མེད་རྡོ་རྗེའི་ས་བོན་རྣམས་དབྱངས་གསལ་འདྲེས་མ་ཡིན་པས་མཚོན་ཏེ།  དེ་ལྟར་ན་འདིར་དངོས་སུ་དབྱངས་གསལ་བྱེད་ཀྱི་རྒྱུ་ལས་བྱུང་བའི་སྔགས་ཀྱི་ཡིག་འབྲུ་སྒོམ་པ་དང༌།  སྒྲ་དང་འོད་ཟེར་དང་བཟླས་པའི་རྣལ་འབྱོར་རྣམས་ལ་དབང་ཞིང་བརྒྱུད་ནས་སྨིན་པར་བྱེད་ཚུལ་ལ་སྐུ་ལ་ཐུགས་ཀྱི་བྱེད་པ་འཇུག་སྟེ།  ཐུགས་ཀྱིས་དབང་བསྐུར་བས་སྐུ་རྡོ་རྗེའི་ལམ་སྨིན་ནུས།  བརྟུལ་ཞུགས་ཀྱི་དབང་གིས་སོར་སྡུད་དབང་ཡུལ་གྱི་འབྲེལ་བ་བཅད་པས།  དབང་ཡུལ་གྱི་རླུང་རགས་པ་ནང་དུ་ཟློག་པ་དང༌།  མིང་དབང་བསྐུར་བས་བསམ་གཏན་ལུས་ངག་ཡིད་ཀྱི་རྣམ་རྟོག་གི་རླུང་འགག་པ་དང༌།  གསུང་ལ་སྐུའི་བྱེད་པ་འཇུག་པས་སྐུའི་དབང་གིས་གསུང་རྡོ་རྗེའི་ལམ་སྨིན་པ་ནི།  ཆུ་དང་ཅོད་པཎ་བསྐུར་བས་སྲོག་རྩོལ་གྱི་དཀྱིལ་འཁོར་བཅུ་དབུ་མར་འགག་ཅིང༌།  ཐུགས་ལ་ཡེ་ཤེས་ཀྱི་བྱེད་པ་འཇུག་པས་ཡེ་ཤེས་ཀྱི་དབང་གིས་ཐུགས་རྡོ་རྗེའི་ལམ་སྨིན་པ་ནི།  རྗེས་གནང་བསྐུར་བས་རྗེས་དྲན་བདེ་བའི་རླུང་དབུ་མར་དག་ཅིང༌།  འདོད་ཆགས་ཆེན་པོའི་རང་བཞིན་ཐོབ་པར་ནུས་པ་དང༌།  ཡེ་ཤེས་ལ་གསུང་གི་བྱེད་པ་འཇུག་པས།  གསུང་གི་དབང་གིས་ཡེ་ཤེས་རྡོ་རྗེའི་ལམ་སྨིན་པ་ནི།  དར་དཔྱངས་བསྐུར་བས་ཏིང་ངེ་འཛིན་དུ་རླུང་བཅུ་གཏན་ནས་འགག་ཅིང༌།  རྡོར་དྲིལ་གྱི་དབང་བསྐུར་བས་ཐབས་ཤེས་རོ་གཅིག་ཏུ་འདྲེ་བར་འགྱུར་བའི་རྒྱུད་སྨིན་པར་བྱེད་ལ།  དེ་ལྟར་སྔགས་ཀྱི་སྨིན་ཚུལ་དེ་ཐམས་ཅད་ཀྱི་འབྲས་བུ་ལོངས་སྤྱོད་རྫོགས་སྐུ་གཞོམ་མེད་ཀྱི་ན་དའི་རང་བཞིན་གྱི་གསུང་རྣམ་པ་ཐམས་ཅད་པ་ཆོས་ཀྱི་ཕུང་པོའི་རང་བཞིན་མངོན་དུ་གྱུར་བའི་རྟེན་འབྲེལ་སྒྲིག་གོ།  ཆོས་ཀྱི་དག་པ་ནི་ཆུ་དབང་ཡུམ་ལྔ་དང་འབྱུང་བ་ལྔའི་དག་པ་ཡིན་པས།  ཤེས་རབ་ཇི་སྙེད་མཁྱེན་པ་རྣམ་པ་ཀུན་ལྡན་གྱི་ཕྱོགས་འཛིན་པའི་ཡེ་ཤེས་ལྔ་དང༌།  ཅོད་པན་རིགས་ལྔ་དང༌།  ཕུང་ལྔའི་དག་པས་ཐབས་ཇི་ལྟ་བ་མཁྱེན་པའི་མི་འགྱུར་བདེ་ཆེན་གྱི་ཕྱོགས་བཟུང་བའི་ཡེ་ཤེས་ལྔ་དང༌།  དར་དཔྱངས་ནུས་མ་བཅུའི་དག་པའི་ཕ་རོལ་ཏུ་ཕྱིན་པ་བཅུའི་ཡེ་ཤེས་དང༌།  རྡོ་རྗེ་གཙོ་བོའི་དག་པས་མི་འགྱུར་བའི་བདེ་བ་དང༌།  དྲིལ་བུ་ཡུམ་གྱི་དག་པས་གཞོམ་མེད་ཀྱི་ན་དའི་སྒྲ་དབྱིངས་གཅིག་ཏུ་འདུས་པ་དང༌།  བརྟུལ་ཞུགས་སེམས་དཔའ་ཡབ་ཡུམ་གྱི་དག་པ་ནི།  ཡེ་ཤེས་དབང་ཡུལ་བཅུ་གཉིས་ཀྱི་སྟོབས་ལས་ཀུན་རྫོབ་དབང་ཡུལ་གྱི་ཆོས་ཐབས་ཅད་ཡང་དག་པར་རིག་པའི་མངོན་ཤེས་དྲུག་དང༌།  མིང་དབང་ཁྲོ་བོ་ཡབ་ཡུམ་གྱི་དག་པས་བྱམས་སོགས་ཚད་མེད་ལྔའི་སྒོ་ནས།  གང་ལ་གང་འདུལ་གྱི་འཕྲིན་ལས་ལ་འཇུག་པ་དང༌།  རྗེས་གནང་རྡོར་སེམས་ཀྱི་དག་པས་སངས་རྒྱས་ཀྱི་གོ་འཕང་སྟེ།  ཐུགས་རྡོ་རྗེ་ཆོས་ཀྱི་སྐུ་ཇི་ལྟ་བ་དང༌།  ཇི་སྙེད་པའི་རྣམ་པ་ཐམས་ཅད་མཁྱེན་པའི་ཡེ་ཤེས་ཐོབ་པར་བྱེད་པའི་རྟེན་འབྲེལ་སྒྲིག་པ་ཡིན་ནོ།།  
	དེ་ལས་བརྟུལ་ཞུགས་ཀྱི་སྒྲ་དོན་ནི།  དབང་ཡུལ་གྱི་སྣང་བ་ཐམས་ཅད་འཕོ་མེད་བདེ་བའི་ངོར་རོ་མཉམ་པར་བྱེད་པ་ལས་མི་འདའ་བ་དང་སྦྱང་བྱའི་སྒོ་ནས་དབང་པོ་རྣམས་རང་རང་གི་ཡུལ་ལས་མི་འདའ་བ་བརྟུལ་ཞུགས་ངེས་པར་བླངས་བ་ལྟ་བུར་ཡོད་པས།  དབང་ཡུལ་དག་བྱེད་ཀྱི་དབང་བསྐུར་ལ་བརྟུལ་ཞུགས་ཀྱི་དབང་གི་མིང་བཏགས་པ་ཡིན་ཞེས་འོད་ཟེར་ཕྲེང་བ་ལས་གྲུབ་ཆེན་ཡུ་མོ་ཡབ་སྲས་ཀྱིས་བཤད་དེ་ལེགས་པར་དགོངས་པའོ།།  ཆོས་ཀྱི་དག་པ་འདི་ནི་གཙོ་བོར་འབྲས་དུས་ཀྱི་དབང་དུ་བྱས་ལ།  དེས་མཚོན་ཏེ་རྫོགས་རིམ་ཡན་ལག་དྲུག་ཀར་ལ་ཡང་ཆོས་ཀྱི་རྣལ་འབྱོར་གྱི་ཆ་ཤས་ཡོད་པ་དང༌།  བསྐྱེད་རིམ་གྱི་ལྷ་སྐུ་སྟོང་བར་ཤར་པ་ལ་ཡང་ཆོས་ཀྱི་རྣལ་འབྱོར་གྱི་ཆ་ཤས་ཡོད་པའི་ཕྱིར།  དེ་ཐམས་ཅད་སྦྱོར་ཚུལ་ཤེས་དགོས་ཏེ།  ཡི་གེ་མངས་བར་འགྱུར་བས་འདིར་མ་སྨྲོས་སོ།།  དག་པའི་རྣལ་འབྱོར་དང་སྦྱར་བ་ནི།  དོན་དམ་ཆོས་ཉིད་ཀྱི་འབྱུང་བ་ལྔ་མི་འགྱུར་བ་དང༌།  རྣམ་ཀུན་ཟུང་འཇུག་ཏུ་གདོད་མ་ནས་གནས་པ་དེ་ཀུན་རྫོབ་བརྡར་བཏགས་པ་རྣམ་པ་ལམ་བྱེད་མོས་པ་རིགས་མཐུན་པས་དྲི་མ་སྦྱངས་ནས་དག་པ་མངོན་གྱུར་དུ་རུང་བར་བྱེད་པ་སྟེ།  དེས་གཞན་རྣམས་ལའང་རིགས་བསྒྲེ་བས་ཡེ་ཤེས་ཀྱི་ཕུང་ཁམས་ཀྱི་རང་བཞིན་རྡོར་སེམས་ཡབ་ཡུམ་གྱི་ངོ་བོ་བདེ་བ་དང་རྣམ་ཀུན་ཟུང་འཇུག་གི་རང་བཞིན་དུ་གདོད་ནས་གནས་པ་དེ་རྗེས་གནང་གི་དབང་གིས་གློ་བུར་གྱི་དྲི་མ་བཀྲུས་ནས།  དོན་དམ་ཡེ་ཤེས་ཀྱི་ཕུང་ཁམས་མངོན་དུ་འགྱུར་རུང་དུ་བྱེད་ཅིང༌།  ཡེ་ཤེས་རྡོ་རྗེ་ངོ་བོ་ཉིད་སྐུ་དོན་དམ་པ་བདེ་བ་རྣམ་པ་ཐམས་ཅད་པ་ཐོབ་པར་འགྱུར་བའི་རྟེན་འབྲེལ་བསྒྲིག་པའོ།།  སྐབས་འདིར་དབྱིབས་ནི་སློབ་མ་ལྷར་བསྐྱེད་ཀྱི་དག་པ་གཙོ་ཆེ།  སྔགས་ནི་དབང་རྫས་དང་སྔགས་ཉིད་ཀྱི་དག་པ་གཙོ་ཆེ།  ཆོས་ནི་གཉིས་ཀ་ལ་མཉམ་པར་འཇུག  དག་པའི་རྣལ་འབྱོར་གྱི་རྣམ་དག་ཀྱང་དེ་དང་འདྲ་བ་ལས་དབང་བསྐུར་ཟིན་གྱི་འབྲས་བུ་གཙོ་ཆེ་བར་བཞག་པའང་ཡིན་ནོ།།
 
 
༣.དག་པའི་སྒོ་ནས་གོ་རིམ་བཤད་པ།
 
 
	གསུམ་པ་དག་པའི་སྒོ་ནས་གོ་རིམ་བཤད་པ་ནི།  དང་པོ་མངལ་དུ་ཆགས་པ་ན།  ཁམས་ལྔ་རྒྱུའི་ཚུལ་དུ་ཡོད་པས་ཆུ་དབང་དང་པོར་བསྐུར་ལ།  ཕུང་པོ་ལྔ་འབྲས་བུའི་ཚུལ་དུ་རྗེས་ལ་རིམ་གྱིས་ཆགས་པས་དེ་རྗེས་ཅོད་པཎ་གྱིས་དབང་བསྐུར།  དེ་ནས་ཕྱིར་བཙས་པ་ན།  ང་དྲུག་རྐང་བཅས་སྔོན་དུ་འགྲོ་བའི་གཡས་གཡོན་གྱི་རླུང་རྒྱུ་བས་དེ་དང་འདྲ་བའི་དར་དཔྱངས་དང་རྡོར་དྲིལ་གྱི་དབང་དེ་རྗེས་བསྐུར།  རླུང་རྒྱུས་པས་ཡུལ་ལ་མཚན་མར་འཛིན་པ་འབྱུང་སྟེ།  དེ་དང་མཚུངས་བར་རྗེས་སུ་བརྟུལ་ཞུགས་ཀྱི་དབང་བསྐུར།  དེ་ནས་ངུ་བ་དང་སྨྲ་བ་དང༌།  ཡན་ལག་བསྐྱོད་པ་དང༌།  བཤང་གཅི་འདོར་བ་འབྱུང་སྟེ།  དེ་དང་མཚུངས་པར་ལས་དབང་དག་བྱེད་མིང་དབང་དེའི་རྗེས་ལ་བསྐུར།  དེ་ནས་རིམ་པས་ཕ་དང་མས་བསླབས་པའི་བྱ་བ་རྣམས་ཤེས་པ་འབྱུང་སྟེ།  དེ་དང་མཚུངས་པར་རྗེས་གནང་ཐ་མར་བསྐུར་བའོ།།  ཞེས་གྲུབ་ཆེན་ཡུ་མོ་ཡབ་སྲས་ཀྱིས་གསུངས་སོ།།
 
 
2. གོང་མ་བཞིའི་དག་པ།
 
 
	གཉིས་པ་མཆོག་དབང་གོང་མའི་དག་པ་བཤད་པ་ལ།  བཞི་གསུམ་དབྱེ་བའི་དོན་ངོས་བཟུང༌།  དྲི་མ་སྦྱོང་ཚུལ་སྤྱི་ལྡོག་ནས་བཤད།  དག་པའི་གཙོ་བོ་བྱང་ཆུབ་བཞི་དང་སྦྱར།  འཕྲོས་དོན་ཐོར་བུ་སྣ་ཚོགས་པའི་དོགས་པ་དཔྱད་པའོ།།
 
 
༡.བཞི་གསུམ་དབྱེ་བའི་དོན་ངོས་བཟུང༌བ།
 
 
	དང་པོ་ནི།  ཐམས་ཅད་སྤྱི་ལྡོག་ནས་བདེ་སྟོང་གི་ཡེ་ཤེས་གཅིག་པུའི་དག་པ་ཡིན་ལ།  དེ་ལ་དཔེའི་ཡེ་ཤེས་དང་དོན་གྱི་ཡེ་ཤེས་སྨིན་པར་བྱེད་ཚུལ་གཉིས་ཀྱིས་དབྱེ་ན།  དང་པོ་གསུམ་དཔེ་དང༌།  བཞི་བ་དོན་ནོ།།  སྐབས་འདིར་འདི་ལྟར་གོ་དགོས་ཏེ།  དེ་ཡང་བུམ་གསང་གཉིས་ལ་འཁྲུལ་གཞི་མེད།  ཕྱི་མ་གཉིས་ལ་འདྲ་མིན་གྱི་མིང་འདོགས་ཚུལ་གསུངས་ཏེ།  དེ་ལ་འཇིག་རྟེན་འཇིག་རྟེན་འདས་པའི་དབྱེ་བས་མ་ཕྱེ།  དབང་བཞིས་ཕྱེ་བས་ཟླས་དྲངས་པ་མ་ཡིན་ན།  སྤྱི་ལྡོག་ནས་ཤེས་རབ་ཡེ་ཤེས་ཀྱི་དབང་གི་གཙོ་བོ་དབང་བཞི་བ་དངོས་དང༌།  ཤེས་རབ་ཡེ་ཤེས་ཕལ་བ་དབང་གསུམ་པ་ལ་ངོས་འཛིན་པ་ཡིན།  དབང་བཞིས་ཟླས་ཕྱེ་བས་སྐབས།  ཤེས་རབ་ཡེ་ཤེས་ནང་གི་གསུམ་པ་དང་།  དབང་བཞི་བ་ནི།  དོན་དམ་པས་དབང་ཁོ་ན་ལ་ངོས་འཛིན།  དབང་བཞིའི་ནང་གི་གསུམ་པ་ལ་དབྱེ་ན།  འཇིག་རྟེན་པའི་ཤེས་རབ་ཡེ་ཤེས་གཞིར་བཞག་པའི་གསུམ་པ་ཤེས་རབ་གསུམ་པ་ལག་བཅངས་ལས་ཐོབ་པ་དང༌།  བཞི་བ་ཤེས་རབ་ཡེ་ཤེས་གཉིས་སྤྲོད་ལས་ཐོབ་པ་གཉིས་ཡོད་ནའང༌།  ནང་ཚན་བྱེ་བྲག་པའི་གསུམ་པ་ཤེས་རབ་ཡེ་ཤེས་དེ་ནི་འཇིག་རྟེན་པའི་ཤེས་རབ་ཡེ་ཤེས་ཀྱང་དངོས་མ་ཡིན་ཏེ།  སྔོན་འགྲོ་ཙམ་བཏགས་པ་བ་ཡིན་ནོ།།  འཇིག་རྟེན་པའི་དབང་བཞི་བ་དེ་ནི་བཞི་བ་བཏགས་པ་ཙམ་ལས་དངོས་མ་ཡིན་ཡང༌།  འཇིག་རྟེན་པའི་ཤེས་རབ་ཡེ་ཤེས་ནི་དངོས་དང་གསུམ་པ་ཡང་དངོས་ཡིན་ནོ།།  
	འཇིག་རྟེན་པ་ཉིད་ལས་ཕྱེ་བའི་དབང་བཞི་ཞེས་བྱ་བ་ནི།  དབང་བཞིའི་མིང་ཅན་ཙམ་སྟེ་དབང་བཞི་བ་མ་ཡིན་པས་དབང་གསུམ་ཉིད་ལ་བཞིར་བཏགས་པའོ།།  འདས་པའི་དབང་བཞི་པ་ནི།  བཞི་བའི་ཟླས་དྲངས་བའི་ཤེས་དབང་ནམ་ཡང་མ་ཡིན་མོད།  སྤྱིར་བཞི་བ་མཚན་ཉིད་པ་དང་ཤེས་རབ་ཡེ་ཤེས་ཀྱང་མཚན་ཉིད་པའོ།།  སྤྱི་ལྡོག་ནས་ཤེས་རབ་ཡེ་ཤེས་ཆུང་བ་འཇིག་རྟེན་པ་དང་གསུམ་པ་ཡིན་ལ།  ཆེན་པོ་འཇིག་རྟེན་ལས་འདས་པ་དང་བཞི་བ་ཡིན་ཡང༌།  འཇིག་རྟེན་པ་ཉིད་ལ་ལྟོས་ན་ལག་བཅངས་གསུམ་པ་ཤེས་རབ་ཡེ་ཤེས་ཆུང་ངུ་དང༌།  གཉིས་སྤྲོད་བཞི་བ་དེ་ལ་ལྟོས་པའི་ཆེན་པོའོ།།  དེས་ན་འཇིག་རྟེན་པའི་བཞི་བ་ཞེས་བཞི་བའི་མིང་གིས་བཏགས་ཀྱང༌།  དངོས་སུ་ན་བཞི་བའི་དེས་ དཔྱད་ ཙམ་ཡིན་གྱི་བཞི་བ་དངོས་ནམ་ཡང་མ་ཡིན་ནོ།།  དེ་ལྟར་ན་བུམ་གསང་ཤེར་དབང་གསུམ་ནི་འཇིག་རྟེན་པའི་དབང་སྟེ།  དེའི་རྒྱུ་མཚན་ལས་རྒྱའི་འབྲས་བུ་འདོད་ཁམས།  ཡེ་རྒྱའི་འབྲས་བུ་གཟུགས་ཁམས།  དེ་གཉིས་ཀྱང་འདོད་ཆགས་ཕལ་བ་ནི་མ་ཡིན་པས་འཇིག་རྟེན་པའི་ཆགས་ཆེན་ཞེས་བྱ་ལ།  འཇིག་རྟེན་པའི་ཆགས་བྲལ་ལམ་གྱི་འབྲས་བུ་གཟུགས་མེད།  འཇིག་རྟེན་འདས་པའི་ཆགས་ཆེན་གྱི་འབྲས་བུ་མཆོག་གི་དངོས་གྲུབ་ཏུ་བཤད་ལ།  དབང་གསུམ་པོ་དེ་རྣམས་ལས་ཡེ་གང་རུང་ལ་རྟེན་དགོས་པ་ཡིན་པའི་འབྲས་བུ་སྲིད་པ་ལས་མི་འདའ་བས་སོ།།  དབང་བཞི་བ་དངོས་ནི།  འཇིག་རྟེན་འདས་པ་སྟེ་ཕྱག་ཆེན་ལ་བརྟེན་ནས་བསྐུར་བས།  དེའི་ལམ་ཐམས་ཅད་ཀྱང་ཟག་མེད་ཁོ་ན་ཡིན་ཏེ།  རང་འབྲས་ཀྱི་མཆོག་གི་དངོས་གྲུབ་ཉིད་ཡིན་པའི་ཕྱིར་རོ།།
 
 
༢.དྲི་མ་སྦྱོང་ཚུལ་སྤྱི་ཟློག་ནས་བཤད་པ།
 
 
	གཉིས་པ་དྲི་མ་སྦྱོང་ཚུལ་ལ་ལམ་བསྒོམས་པས་དྲི་མ་དངོས་སྦྱོང་ཚུལ་དང༌།  དབང་བསྐུར་བས་ནུས་མཐུ་བཞག་པའི་ཚུལ་གྱིས་དྲི་མ་སྦྱོང་ཚུལ་ལོ།།  འདིར་ཕྱི་མའི་དབང་དུ་བྱས་ན་བྱིས་འཇུག་གི་སྐབས་སུ་རྡོ་རྗེ་བཞིའི་དྲི་མ་རགས་པ་དང༌།  སློབ་མའི་དབང་གོང་མ་བཞིའི་སྐབས་སུ་འབྲིང་པོ་དང༌།  རྡོ་རྗེ་སློབ་དཔོན་བདག་པོའི་སྐབས་སུ་ཕྲ་མོ་དང༌།  བདག་པོ་ཆེན་པོའི་སྐབས་སུ་ཤིན་ཏུ་ཕྲ་མོ་སྦྱོང་ངོ་ཞེས་ཐ་སྙད་སྦྱོར་ལ།  དེ་ལས་སྐབས་འདིར་སློབ་མའི་དབང་བཞི་བོ་ལ་བུམ་དབང་གིས་ལུས་ཀྱི་ཐིག་ལེ་དང་སད་པའི་གནས་སྐབས་སྦྱོང༌།  གསང་དབང་གིས་ངག་གི་ཐིག་ལེ་དང༌།  རྨི་ལམ་གྱི་གནས་སྐབས་སྦྱོང༌།  གསུམ་པ་འཇིག་རྟེན་པའི་ཤེས་རབ་ཡེ་ཤེས་ཀྱི་ཡིད་ཀྱི་ཐིག་ལེ་དང་གཉིད་འཐུག་པོའི་གནས་སྐབས་སྦྱོང༌།  འཇིག་རྟེན་ལས་འདས་པའི་བཞི་བས་ཐམས་ཅད་ཀྱང་སྦྱང་མོད་ཀྱི།  གཙོ་བོར་ཡེ་ཤེས་ཀྱི་ཐིག་ལེ་དག་པར་བྱེད་ཅིང་བཞི་བའི་གནས་སྐབས་སྦྱོང་ངོ༌།།  དེ་ཡང་ལུས་ངག་ཡིད་དང་ཡེ་ཤེས་ཀྱི་དྲི་མ་སྦྱོང་བ་ཉིད་ཡིན་པས།  བུམ་དབང་གཉེན་པོ་བདེ་བ་ཆུང་ངུས་སྤང་བྱ་རགས་པ་ལུས་ཀྱི་དྲི་མ་སྦྱོང༌།  གསང་དབང་བདེ་བ་འབྲིང་པོས་སྤང་བྱ་རྣམ་རྟོག་འབྲིང་བོ་ངག་གི་དྲི་མ་སྦྱོང༌།  ཤེས་རབ་བདེ་བ་ཆེན་པོས་སྤངས་བྱ་རྣམ་རྟོག་ཆུང་ངུ་ཡིད་ཀྱི་དྲི་མ་སྦྱོང༌།  དབང་བཞི་བ་བདེ་བ་བླ་ན་མེད་པས་སྤང་བྱ་རྣམ་རྟོག་ཕྲ་ཞིང་ཕྲ་བ་ཡེ་ཤེས་ཀྱི་དྲི་མའམ་ཆགས་རྟོག་གི་བག་ཆགས་སྦྱོང་ལ།  དབང་དང་པོ་གསུམ་པོ་ནི།  འབྱུང་བའི་ཁམས་ཀྱི་དག་པ་ཅན་ཉིད་ཀྱི་ཕྱིར།  བརྟག་གཉིས་ལས།  གང་ཕྱིར་འབྱུང་བ་ཆེ་བདེ་བ།།  དེ་ཕྱིར་བདེ་བ་དེ་ཉིད་མིན།།  ཞེས་པ་ལྟར།  ཡང་དག་པའི་ཡེ་ཤེས་སུ་མི་འགྱུར་ཞིང༌།  དེའི་ཕྱིར་སྦྱངས་བྱ་ཕྱོགས་རེ་སྦྱོང་བ་དང༌།  དབང་བཞི་པ་ནི་ཆོས་ཉིད་རྣམ་པ་ཐམས་ཅད་པ་ཁོ་ན་ལས་རྡུལ་ཕྲ་རབ་ཀྱི་ཆོས་ལས་འདས་པའི་ཕྱིར།  འབྱུང་བའི་རང་བཞིན་མ་ཡིན་ལ།  སྒྲ་རེག་སོགས་ཡོན་ཏན་ཐམས་ཅད་དང་བྲལ་བ་སེམས་ཀྱི་རང་བཞིན་བདེ་ཆེན་ཡིན་པའི་ཕྱིར་དོན་དམ་པའི་ཡེ་ཤེས་ཏེ་སྦྱང་བྱ་མཐའ་དག་སྦྱོང་བའོ།།
 
 
༣.བྱང་ཆུབ་བཞི་དང་སྦྱར་བ།
 
 
	གསུམ་པ་ལ་བུམ་དབང་གི་དག་པ།  གསང་དབང་གི་དག་པ།  ཤེར་དབང་གི་དག་པ།  བླ་ན་མེད་པའི་དབང་གི་དག་པའོ།།
 
 
༡ བུམ་དབང་གི་དག་པ།
 
 
	དང་པོ་ནི།  ཡང་དག་བྱང་ཆུབ་རྣམ་པ་བཞི་ལས།  བུམ་དབང་སྒྱུ་འཕྲུལ་དྲ་བས་མངོན་པར་བྱང་ཆུབ་པ་དང༌།  གསང་དབང་རྣམ་པ་ཉི་ཤུས་མངོན་པར་རྫོགས་པར་བྱང་ཆུབ་པ་དང༌།  ཤེར་དབང་རྣམ་པ་ལྔས་མངོན་པར་རྫོགས་པར་བྱང་ཆུབ་པ་དང༌།  བཞི་བ་སྐད་ཅིག་གཅིག་གིས་མངོན་པར་རྫོགས་པར་བྱང་ཆུབ་པའོ།།  དེ་ཡང་བུམ་དབང་གི་དུས་ན་བདེ་བ་ཤེས་ཆུང་བ་རྣམ་རྟོག་འདུས་ཚབ་ཆུང་སྟེ།  ཕྱི་རོལ་གྱི་ཡུལ་ལ་དམིགས་པའི་ཆགས་རྟོག་ཕྲ་མོ་མི་འདྲ་བ་དུ་མ་དང་རྒོད་པ་དང་ནུ་མར་རེག་པ་སོགས་བྱ་བ་དུ་མ་དང་བཅས་པའི་ཕྱིར།  སྦྱང་བྱ་སད་དུས་ཀྱི་གནས་སྐབས་རྟོག་པ་ཤིན་ཏུ་བཀྲ་བ་དང༌།  སྦྱངས་འབྲས་སྤྲུལ་བ་སྒྱུ་འཕྲུལ་དྲ་བ་མཐའ་ཡས་པ་སྟོན་པའི་སྐུ་གཉིས་ཀ་དང༌།  རྣམ་པ་མཚུངས་ཤིང༌།  བདེ་བ་དེ་ཉིད་སྟོང་བར་རིག་པའི་མར་ལ་སད་པའི་གནས་སྐབས་སྦྱོང༌།  ཡར་ལ་སྒྱུ་འཕྲུལ་དྲ་བའི་བྱང་ཆུབ་པ་ལམ་དུ་བྱེད་ནུས་པ་ཡིན་ནོ།།
 
 
༢ གསང་དབང་གི་དག་པ།
 
 
	གཉིས་པ་གསང་དབང་ནི།  གསང་རྫས་བྱང་ཆུབ་ཀྱི་སེམས་ཕུང་ཁམས་དབང་ཡུལ་ཉི་ཤུའི་བདག་ཉིད་ཀྱི་ཕྱིར་རམ།  བྷ་གའི་དཀྱིལ་འཁོར་བལྟས་བའི་བདེ་བ་ཡང་གསང་བའི་དཀྱིལ་འཁོར་ལ་ཁམས་དྲུག་འབབ་པའི་རྩ་དྲུག་དང༌།  ཕྱི་རོལ་བཅུ་དྲུག་ལ་བཞི་བཞི་བསྡོམས་པས་ཉི་ཟླ་མུན་པ་མེ་བཞི་འབབ་པ་སྟེ་བཅུ་དང༌།  བར་སྐོར་གྱི་རྩ་བཅུ་ཡང་དེ་དག་དང་མཚུངས་པ་ལས་ཐབས་རླུང་གཙོ་བོར་འབབ་པ་སྟེ།  དེ་ལྟར་ཉི་ཤུའི་བདག་ཉིད་ཀྱི་ཕྱིར།  ཡུལ་གྱི་དབྱེ་བས་ཡུལ་ཅན་མཆོག་དགའ་ཡང་ཁམས་དྲུག་དང་རྡོ་རྗེ་བཞི་ལ་རླུང་དང་ཐིག་ལེའི་དབྱེ་བ་ཉི་ཤུའི་ཆ་ཤས་ཡོད་པས།  གསུང་རྡོ་རྗེ་རྣམ་པ་ཉི་ཤུས་མངོན་པར་བྱང་ཆུབ་པ་དང་མཚུངས་ཤིང༌།  གསང་རྫས་སྦྱིན་པས་ངག་རླུང་བྱིན་གྱི་རླབས་པ་དང༌།  དཀྱིལ་འཁོར་བལྟས་པས་ངག་རླུང་གི་ཐིག་ལེ་གཡོ་བ་ཡིན་པས།  རྨི་ལམ་གྱི་སྣང་བ་ཡང་རླུང་གི་ཐིག་ལེ་བསྐྱོད་པའི་བྱེད་པ་ཅན་ཉིད་ཀྱི་ཕྱིར།  འབྲེལ་བའི་སྒོ་ནས་རྨི་ལམ་གྱི་གནས་སྐབས་དང་རྒྱུ་གཅིག་ལ་མཆོག་དགའ་དེའི་རང་བཞིན་སྟོང་བར་རྟོགས་པས་གནས་སྐབས་དེ་སྦྱོང་ཞིང་བྱང་ཆུབ་མངོན་དུ་བྱེད་དོ།།  མཁའ་གསང་རེག་པ་ཙམ་གྱི་མཆོག་དགའ་ལ་གསང་དབང་དུ་ངོ་སྤྲོད་ནའང་དག་པ་དེ་དང་མཚུངས་ལ།  གསང་རྫས་སྒྲུབ་པ་དང་དཀྱིལ་འཁོར་ལ་ལྟ་བ་དང༌།  རེག་སྦྱོར་གང་ཡིན་ཡང་རུང་སྟེ།  རྨི་ལམ་གྱི་ཤེས་པར་རང་ཐད་ཀྱི་སྣང་བ་དང་རྣམ་རྟོག་གསལ་ཞིང༌།  རྣམ་རྟོག་གཞན་གྱི་འཕྲོ་འདུ་ཉུང་པ་ལྟར་འདིར་ཡང་དེ་དང་མཚུངས་ཞེས་དམ་པ་འགའ་ཞིག་གསུངས་སོ།།
 
 
༣ ཤེར་དབང་གི་དག་པ།
 
 
	གསུམ་པ་ཤེར་དབང་གི་དག་པ་ལ་རྣམ་པ་ལྔའི་བྱང་ཆུབ་པ་དང༌།  དགའ་བ་བཞི་དང་བཅུ་དྲུག་གི་རབ་དབྱེའོ།།
 
 
རྣམ་པ་ལྔའི་བྱང་ཆུབ་པ།
 
 
	དང་པོ་ནི།  སྐབས་འདིར་འཇིག་རྟེན་པའི་གསུམ་པ་ཞོར་བྱུང་སྟེ།  འོན་ཀྱང་དངོས་གཞི་དང་དག་པ་ནི་མཚུངས།  དངོས་གཞི་འཇིག་རྟེན་པའི་བཞི་བའི་མིང་ཅན་གཉིས་སྤྲོད་དེ།  དེ་གཉིས་དབང་འདི་ཉིད་ཀྱི་རང་ཐད་ན།  ཐུགས་དང་ཡེ་ཤེས་ཀྱི་དག་པ་སོ་སོ་ལ་སྦྱོར་དགོས་ཀྱང༌།  སྤྱི་ལྡོག་ནས་ཐུགས་རྡོ་རྗེའི་སྨིན་ལམ་གྱི་མཚན་ཉིད་ཙམ་ཚང་ཡང་ཡེ་ཤེས་རྡོ་རྗེའི་སྨིན་ལམ་གྱི་མཚན་ཉིད་མ་ཚང་པས།  སྐབས་འདིར་ཡེ་ཤེས་རྡོ་རྗེ་དང་མི་སྦྱོར་ཐུགས་ཁོ་ན་དང་སྦྱོར་ལ།  དེ་ཡང་གཉིད་འཐུག་པོའི་གནས་སྐབས་སུ་རྣམ་རྟོག་འགགས་པ་བཞིན་དུ་འདིར་གསུམ་པ་ཁྱད་དགའི་དུས་ན་རྣམ་རྟོག་ཕྲ་བ་དང༌།  བཞི་བ་ལྷན་སྐྱེས་ཀྱི་མཐར་ཡུད་ཅིག་རྣམ་རྟོག་ཤིན་ཏུ་འགགས་པའི་ཕྱིར།  འདི་དང་གཉིད་འཐུག་པོའི་གནས་སྐབས་རྣམ་པ་མཐུན་ལ།  ཐུགས་ཡེ་ཤེས་ལྔ་ལྡན་རྣམ་པ་ལྔས་མངོན་པར་བྱང་ཆུབ་པ་དང་ཡང་རྣམ་པ་མཐུན་ཏེ།  འཇིག་རྟེན་པའི་ཤེས་རབ་ཡེ་ཤེས་འདི་ཉིད་བདེ་བའི་ཡེ་ཤེས་ལྔ་དང་ལྡན་པའི་ཕྱིར་རོ།།  དེ་ཡང་རྒྱུད་ལས།  སེམས་ཀྱི་བསམ་པ་ཡིས་ནི་མ་རུ་འགྱུར་ཏེ་རེག་པ་དང་ནི་ལྟ་བ་དག་གིས་སྲིང་མོའོ།།  རྡོ་རྗེ་ཞུགས་པས་བུ་མོ་བྱེད་པ་དང་བཅས་ཤིན་ཏུ་དགའ་བས་སྲིང་མོའི་བུ་མོ་དེ་བཞིན་ཉིད།།  ཐིག་ལེ་ལྷུང་ན་ཆུང་མ་གཞན་གྱི་རིགས་ལ་གནས་པའི་རྣལ་འབྱོར་མ་ནི་འདོད་ཆགས་ཉམས་ལས་སོ།།  འདི་རྣམས་རྣལ་འབྱོར་ཕྱག་རྒྱ་དྲུག་སྟེ་ས་ཆུ་སྲེག་ཟ་རླུང་དང་མཁའ་དང་ཆེད་པའི་དངོས་རྣམས་སོ།།  ཞེས་གསུངས་ཏེ།  རིག་མའི་ཡུལ་ལ་ཆགས་པའི་སེམས་ཀྱིས་བསམ་པའི་བདེ་བ་ནི།  ས་ཁམས་ཀྱི་དངས་མ་ཞུ་བའི་བདེ་བ་ཡིན་པ་དང༌།  དེས་ས་ཁམས་ཀྱི་ཐིག་ལེའི་དངས་མ་འཁྲུགས་པ་སྟེ་གཡོ་བ་ཡིན་ལ།  དེ་བཞིན་དུ་ལྟ་བ་དང་རེག་པ་ལས་ཆུ་ཁམས་ཀྱི་དངས་མ་ཞུ་ཞིང་གཡོ་བ་དང༌།  རྡོ་རྗེ་པདྨར་ཞུགས་པ་ལས་མེ་ཁམས་ཀྱི་དངས་མ་ཞུ་ཞིང་གཡོ་བ་དང༌།  ཐིག་ལེའི་བགྲོད་པ་ནོར་བུའི་ལམ་དུ་ཕྱིན་པ་ཚུན་ཆོད་ནི།  རླུང་ཁམས་ཀྱི་དངས་མ་ཞི་ཞིང་གཡོ་བ་སྟེ།  གནས་དེར་རྣལ་འབྱོར་གྱི་སྟོབས་དང་ལྡན་ན་གཡོ་མེད་དུ་བཅིངས་བས་མཁའ་ཁམས་ཞུ་བ་བརྟན་པར་འགྱུར་བ་དང༌།  མི་ལྡན་ན་ཕྱིར་འཕོ་ཞིང་མཁའ་ཁམས་ཀྱི་ཐིག་ལེ་འཁྲུགས་པ་སྟེ།  འཕོ་བཞིན་པ་ཞུ་ཞིང་གཡོ་ལ་འཛག་པའི་ངང་ཚུལ་ལོ།།  དེ་ལྟར་ལྔ་པོ་ནི་ཡེ་ཤེས་ལྔའི་དག་པ་ཅན་ཡིན་ལ།  ཆེད་པའི་དངོས་པོ་ཞེས་པ་ནས་གནས་སྐབས་དྲུག་པ་ནི།  ཐ་མལ་བ་ལ་འཕོས་ཟིན་པའི་ཆགས་བྲལ་ཏེ།  ཡེ་ཤེས་ཀྱི་དག་པ་དང་མི་སྦྱོར་མོད།  རྣལ་འབྱོར་ཅན་ལ་དེའི་དོད་སྟེང་དུ་གཤེགས་པ་ཡིན་པས་ལྔ་པོ་ཀུན་ལ་ཁྱབ་པའི་ཡེ་ཤེས་ཀྱི་ཁམས་སོ།།  གཡས་གཡོན་གྱི་དཀྱིལ་འཁོར་ལྔ་ཟད་པའི་མཐའ་ཡེ་ཤེས་ཀྱི་ཁམས་སུ་འགྱུར་བ་དང༌།  རིགས་དྲུག་དང་སྤྱི་བོའི་འཁོར་ལོ་སོགས་ཕྱག་རྒྱ་དྲུག་དང༌།  ཕར་ཕྱིན་དྲུག་རྣམ་པར་དག་པ་སྟེ་དེའི་ཚེ་ཡེ་ཤེས་ཀྱང་དྲུག་གི་དག་པར་འགྱུར་མོད་ཀྱི།  དྲུག་པ་ནི།  ཀུན་ཏུ་ཁྱབ་པ་ཉིད་ཀྱི་ཕྱིར་ལོགས་སུ་མ་བགྲངས་པའོ།།

༤ བླ་མེད་ཀྱི་དབང་གི་དག་པ།
 
 
	བཞི་བ་བླ་ན་མེད་པའི་དབང་གི་དག་པ་ལ།  དོན་དང་པོ་མཚོན་བྱེད་ཀྱི་དབང་ནི།
 
 
1 མཚོན་བྱེད་ཀྱི་དབང་།
 
 
	འཇིག་རྟེན་ལས་འདས་པའི་དབང་བཞི་པ་ལས།  དང་པོ་པ་ལ་སྨིན་བྱེད་དུ་བསྐུར་བའི་སྐབས་དབང་པོ་རྣོན་པོ་ཡིན་ན་མ་གཏོགས་བཞི་བའི་ཡེ་ཤེས་དངོས་སུ་བསྐྱེད་མི་ཐུབ་མོད།  མོས་པའི་སྒོ་ནས་ཅུང་ཟད་ཉམས་སུ་མྱོང་བར་ནི་བྱའོ།།
 
 
2 བཞི་བའི་ཡེ་ཤེས་དངོས་ལ་དཔྱད་པ།
 
 
	དོན་གཉིས་པ་བཞི་བའི་ཡེ་ཤེས་དངོས་ལ་དཔྱད་པ་ནི།  རྣལ་འབྱོར་ཡན་ལག་དྲུག་གི་དངོས་གཞི་རྣམས་དབང་བཞི་བའི་ཡེ་ཤེས་ཡིན་ཏེ།  དེ་ཡང་སྟོང་གཟུགས་སྐུ།  གཞོམ་མེད་སྒྲ་གསུང༌།  སྤྲོས་བྲལ་རྣམ་པར་མི་རྟོག་པ་ཐུགས།  འགྱུར་མེད་བདེ་བ་ཡེ་ཤེས་ཏེ།  རྡོ་རྗེ་བཞི་མཉམ་པ་ཉིད་ཀྱི་ཡེ་ཤེས་སོ།།  ཡན་ལག་དྲུག་ལ་རྡོ་རྗེ་བཞིས་བགོས་པ་ན།  ཏིང་ངེ་འཛིན་ཡེ་ཤེས་རྡོ་རྗེ་ཡིན་ཞིང༌།  དེ་ཉིད་དབང་བཞི་དང་སྦྱར་བས་བཞི་བའི་ཐོབ་སྐལ་དུ་ཏིང་ངེ་འཛིན་བྱུང་ཡང་ཏིང་ངེ་འཛིན་གྱི་རིམ་པའི་སྐབས་ནི་ཞི་བདེ་དང་འདྲེས་པའི་ཕྱིར་བཞི་བ་ཉག་གཅིག་མ་ཡིན་ལ།  ཆ་ཤས་ཙམ་ནི་སོར་སྡུད་ཀྱི་རྣམ་པར་མི་རྟོག་པའི་སྟོང་གཟུགས་མཐོང་བ་དེ་ཡང་ཡིན་ཞིང༌།  དེའི་དུས་ན་མི་འགྱུར་བའི་བདེ་བ་ཆ་ཕྲ་བའང་ཡོད་པ་དེ་བཞིན་དུ་ཡོད་པ་བཞི་བའི་ལམ་ཡིན་ནོ།།  དེས་ན་ཁ་ཅིག་ཏིང་ངེ་འཛིན་གྱི་རིམ་པ་ཙམ་ཞིག་བཞི་བའི་ཡེ་ཤེས་ཀྱི་མཚན་གཞི་དངོས་མ་ཡིན་ཁྱབ་མཉམ་དུ་འདོད་པ་ཡང་ཆ་ཤས་སུ་འདོད་ན་རྒྱ་ཆུང་གཙང་མར་འདོད་ན་ཁྱབ་ཆེས་པས་མི་རིགས་སོ།།  དེས་ན་ཏིང་ངེ་འཛིན་རྫོགས་པ་ཡན་ཆད་སྔགས་ཀྱི་འཕགས་ལམ་མཉམ་བཞག་རྣམས་བཞི་བའི་ཡེ་ཤེས་གཙང་མ་ཡིན་ལ།  ཆ་ཤས་ཀྱིས་ན་གོང་དུ་སྨོས་པའི་རྡོ་རྗེ་བཞི་འདུས་ཀྱི་ཡེ་ཤེས་དེ་གནས་སྐབས་གང་ན་འདུག་ཀྱང་བཞི་བའི་ཡེ་ཤེས་ཡིན་ནོ།།  འོ་ན་མི་འགྱུར་བའི་བདེ་བ་ཉིད་ཀྱི་ཕྱིར།  ཏིང་ངེ་འཛིན་ཡན་ཆད་ཁོ་ནའོསྙམ་ན།  དེ་སྐད་ཅེས་སྨྲ་བ་དེ་ནི་མི་འགྱུར་བའི་བདེ་བའི་སྐད་ཅིག་གྲུབ་པ་དང༌།  མི་འགྱུར་བའི་བདེ་བའི་ཆ་ཤས་ཀྱི་དབྱེ་བ་མ་ཕྱེད་པ་ཡིན་ཏེ།  སོར་སྡུད་དང་པོའི་གནས་སྐབས་ཉིད་ནས་ལམ་གྱིས་བསྡུས་པའི་མི་འགྱུར་བའི་བདེ་བའི་ཆ་ཤས་ཕྲ་མོ་ཡོད་དོ།།  འོ་ན་ཏིང་ངེ་འཛིན་བཞི་བའི་ཡེ་ཤེས་སུ་གྲགས་པ་ཅི་ཞེ་ན།  རྒྱུ་ཚོགས་སྦྱོར་གྱི་རྫོགས་རིམ་ཁོ་ན་གཏན་ལ་འབེབས་པའི་སྐབས་སུ།  ཏིང་ངེ་འཛིན་གྱི་རིམ་པ་བཞི་བའི་ལམ་ཁོ་ན་གཙོ་ཆེ་བས་བཞི་བའི་ལམ་གྱི་གཙོ་བོར་འཇོག་པ་དང༌།  སྤྱིར་རིམ་པ་ཙམ་མ་ཡིན་པར་ཏིང་ངེ་འཛིན་གྱི་ལམ་གྱི་ཡན་ལག་ནི་མི་འགྱུར་བའི་བདེ་བ་ལ་ཟེར་ན་འཕགས་པ་ཀུན་ཡང་དེ་ཡིན་ཞིང༌།  ཡན་ལག་དེ་ལ་ཕྲ་མོའང་ཡོད་པས་དེ་ནི་ངེས་པར་ཡིན་ནོ།།
 
 
3 སྐད་ཅིག་གཅིག་རྫོགས་སུ་འཇོག་པ།
 
 
	དོན་གསུམ་པ་སྐད་ཅིག་གཅིག་རྫོགས་སུ་འཇོག་པ་ནི།  བཞི་བའི་ཡེ་ཤེས་ཀྱི་ཆ་ཤས་དང༌།  ཐ་ན་མོས་སྒོམ་གྱི་རྣམ་པ་ལམ་དུ་བྱེད་པ་ཚུན་ཆོད་ཀྱང་རང་གི་སྤང་བྱ་བཞི་བའི་གནས་སྐབས་ཞེས་བྱ་བ།  འཛག་བདེ་བག་ཆགས་དང་བཅས་པ་སྟེ་གནས་སྐབས་ཀྱི་མི་རྟོག་པ་བདེ་བ་འགྱུར་བཅས་སུ་ཤར་བའི་ཆ་དེ་དང༌།  བདེ་ལ་མི་རྟོག་པའི་རྣམ་པར་མཐུན་ཞིང་རང་བཞིན་སྟོང་ཉིད་དུ་ཤེས་པས་བཞི་བའི་གནས་སྐབས་དེ་སྤོང་བར་བྱེད་པ་ལ་ཞུགས་ཤིང༌།  སྐད་ཅིག་གཅིག་གིས་མངོན་པར་རྫོགས་པར་བྱང་ཆུབ་པ་ཞེས་བྱ་བ།  སངས་རྒྱས་རྣམས་ཀྱི་ཡེ་ཤེས་བདེ་བ་ཆེན་པོ་དེ་དོན་དམ་ཆོས་ཉིད་ཀྱི་ངོ་བོ་ཡིན་པས་ནམ་དུ་ཡང་འཕོ་འགྱུར་དང་འཇིག་པ་མེད་པ་ནི་སྐད་ཅིག་གཅིག་པ་ཞེས་བྱ་སྟེ།  དཔེར་ན་སྣང་གྲགས་ཀྱི་ཆོས་ལའང་ཤིན་ཏུ་ཕྲ་བའི་སྐད་ཅིག་གཅིག་ཁོ་ན་ལ་གནས་ནས།  སྐད་ཅིག་གཉིས་པར་ནམ་ཡང་མི་འཕོ་བ་ཞིག་སྲིད་ན།  དེ་རྟག་པར་འཇོག་དགོས་པ་བཞིན་ནོ།།  དེས་ན་སེམས་སྤྲོས་བྲལ་གྱི་རང་བཞིན་མི་རྟོག་པ་སྟོང་གཟུགས་སུ་ཤར་བ་དེ་ནི་སྐད་ཅིག་གཅིག་གིས་མངོན་པར་རྫོགས་པར་བྱང་ཆུབ་པ་དང་བློ་ངོར་རྣམ་པ་མཐུན་ཞིང༌།  དོན་ངོ་བོའི་སྟེང་ནས་ཀྱང་ཐ་དད་མ་ཡིན་ལ།  དེ་དབང་དུས་སུ་ཡུད་ཙམ་བསྒོམས་པས་འབྲས་བུ་དེ་མངོན་དུ་འགྱུར་བའི་རྟེན་འབྲེལ་ཁྱད་པར་ཅན་བསྒྲིགས་པ་ཡིན་ནོ།།
 
 
4 ཡུལ་ཡུལ་ཅན་རྒྱུ་གསུམ་གྱི་དབྱེ་བ།
 
 
	དོན་བཞི་བ་ཡུལ་ཡུལ་ཅན་རྒྱུ་གསུམ་གྱི་དབྱེ་བ་ནི།  དབང་བཞི་བའི་ངོ་བོ་གསལ་བར།  རྒྱུད་ལས།  ཤེས་རབ་ཡེ་ཤེས་དག་ནི་སེམས་དང་དེ་ཡི་སྣང་བ་དག་ཀྱང་རྣམ་པ་བཅུ་བོ་ཉིད་དུ་འགྱུར།།  དབང་ནི་དྲི་མེད་རི་བོང་ཅན་མཚུངས་མེ་ལོང་གཟུགས་བརྙན་ལྟ་བུ་འདི་ལ་ཞུགས་པ་གང་ཡིན་པ།  དེ་ལས་མྱ་ངན་འདས་པའི་བདེ་བ་འཕོ་མེད་ལྷན་ཅིག་སྐྱེས་པ་འགྱུར་མེད་ཉིད་ནི་བཞི་བ་སྟེ།  སངས་རྒྱས་ཞལ་འདི་གང་གི་ཐུགས་དང་ཞལ་ལ་གནས་པར་གྱུར་བ་དེ་ནི་དཔལ་ལྡན་བླ་མའོ།།  ཞེས་གསུངས་པ་འདི་ཉིད་དབང་བཞི་བ་ཞེས་པའི་ངོས་འཛིན་མིང་ཞལ་གསལ་དང་བཅས་པ་ཡིན་ལ།  དོན་འདི་ནི་མཆོག་མི་འགྱུར་གྱི་དོན་མདོར་བསྡུས་དང༌།  དོན་དམ་བསྙེན་པ་དང༌།  གཞུང་གཞན་བྲམ་ཟེ་ཆེན་པོའི་དོ་ཧ་དང༌།  ཨིནྡྲ་བྷུ་ཏིའི་ཡེ་ཤེས་གྲུབ་པ་དང༌།  དཔལ་མོའི་ལྷན་ཅིག་སྐྱེས་གྲུབ་སོགས་ལས་རྟོགས་པར་བྱ་ཞིང༌།  འདིའི་དོན་འཆད་པ་ནི་གཞན་ཡང་ཤིན་ཏུ་མང་མོད་སྦྱོར་བ་ཡན་ལག་དྲུག་པའི་སྤྱི་དོན་དང༌།  དབང་མདོར་བསྟན་གྱི་རྣམ་བཤད་དུ་བདག་གིས་ཀྱང་བཤད་ཟིན་པས་འདིར་ཧ་ཅང་མི་སྤྲོའོ།།  འོན་ཀྱང་སྙིང་པོ་ནི་རྣམ་ཀུན་མཆོག་ལྡན་དང་བདེ་བ་ཟུང་དུ་འཇུག་པ་ནི་བཞི་བའི་ཡེ་ཤེས་ཀྱི་ངོ་བོ་ཡིན་ལ།  དེ་ལ་ཆོས་ཉིད་དོན་གྱི་ཟུང་འཇུག་ནི་།  དབང་བཞི་བའི་དབང་དོན་གྱི་ཡེ་ཤེས་དངོས་ཡིན་ཡང་ལམ་གྱི་ཟུང་འཇུག་མ་ཡིན་ནོ།།  ལམ་གྱིས་བསྡུས་པ་ནི།  ཆོས་དབྱིངས་དེ་མངོན་སུམ་དུ་རྟོགས་པའི་ཡེ་ཤེས་གང་ཞིག་བདེ་བ་དང་རྣམ་པ་ཐམས་ཅད་པའི་སྒོ་ནས་ཆོས་ཉིད་དང༌།  ཤིན་ཏུ་རྣམ་པ་མཐུན་པ་དེ་ནི་དབང་བཞི་བའི་ལམ་གྱི་ཡེ་ཤེས་ཡིན་ལ།  ཡེ་ཤེས་དེ་ལྟ་བུ་མཚན་ཉིད་ཀྱི་ལུས་ཡོངས་སུ་རྫོགས་པ་ནི་རྒྱུའི་དབང་དུས་སུ་ཕལ་ཆེར་ལ་སྐྱེ་བ་མ་ཡིན་ཡང་རྗེས་མཐུན་མོས་པ་ལམ་བྱེད་དུ་བྱས་པས་བཞི་བའི་ལམ་དེ་རྒྱུད་ལ་སྐྱེ་བའི་ཐུན་མོང་མ་ཡིན་པ་དང་མེད་ན་མི་འབྱུང་གི་རྒྱུར་གྱུར་བའི་ནུས་པ་དབང་བཞི་བ་ཡིན་པས།  ནུས་པ་དེ་རྒྱུད་ལ་སྐྱེས་པ་ན་བཞི་བ་ཐོབ་པ་ཞེས་བྱའོ།།
 
 
5 དབང་བཞི་བའི་སྡོམ་པ་དངོས།
 
 
	དོན་ལྔ་པ་སྡོམ་པ་ཐོབ་མཚམས་རྒྱུ་དང་བཅས་པ་ལ་དབང་བཞི་བའི་སྡོམ་པ་དངོས་ནི།  ཏིང་ངེ་འཛིན་གྱི་སྐད་ཅིག་དང་པོ་ནས་ཅུང་ཟད་སྐྱེས་ཤིང་མཚན་ཉིད་རྫོགས་པར་ཐོབ་པ་ནི་ཏིང་ངེ་འཛིན་གྱི་འབྲས་བུ་ནས་ཐོབ་པ་དེ་ཡིན་ལ།  དེ་བསྒོམ་སྟོབས་་གཙོ་ཆེ་མོད་ཀྱང་ཆོ་ག་ལས་ཀྱང་སྐྱེ་བ་ཡོད་དེ།  དོན་དམ་སྡོམ་པ་ཡང་ཆོ་ག་ལས་འབྱུང་བ་སྔགས་ལུགས་ཀྱི་ཁྱད་ཆོས་ཡིན་པའི་ཕྱིར་རོ།།  དེ་ལྟ་བུའི་དབང་བཞི་བའི་སྡོམ་པ་དངོས་དོན་དམ་པ་ནི།  རྒྱུའི་དབང་གི་སྐབས་འདིར་མི་ཐོབ་ཀྱང་དབང་གི་མཚན་ཉིད་དེ་ལྟ་བུ་དང་ཕྱོགས་འདྲ་བའི་ཀུན་རྫོབ་ཀྱི་སྡོམ་པ་བཞི་བས་བསྡུས་པ་ཞིག་ཐོབ་པ་ནི་ཡིན་ནོ།།  གཞན་དག་རྒྱུད་སྡེ་གཞན་གྱི་དབང་བཞི་པ་དང༌།  འདིའི་དབང་བཞི་བ་གཅིག་གོ་མི་གཅིག་གོ་དོད་ཐུབ་པོ་མི་ཐུབ་པོ།།  རྒྱུད་སྡེ་གཞན་ལ་དབང་བཞི་བ་མཚན་ཉིད་པ་མེད་དོ་ཡོད་དོ་སོགས་འབྲེལ་མེད་ཀྱི་འདོད་ཚུལ་དང་རྩོད་པ་མང་ཞིང༌།  དེ་དག་ལ་བརྒལ་བརྟག་ཅུང་ཟད་དགོས་པའི་སྐབས་ཀྱང་འདུག་མོད་ཀྱི།  ཡི་གེ་མངས་བར་འགྱུར་བའི་ཕྱིར་འདིར་མི་འབྲིའོ།།
 
 
6 འཕྲོས་དོན་ཐོར་བུའི་དོགས་དཔྱད།

	གཞན་ཡང་རྫོགས་རིམ་གྱི་ཕྱག་རྒྱ་བཞིའི་ལུང་གོང་དུ་དྲངས་པ་དང༌།  འཇིག་རྟེན་འཇིག་རྟེན་འདས་པའི་དབྱེ་བའི་ལུང་འདི་རྣམས་ཀྱིས་མོས་ཤིང་སྐལ་བ་དང་ལྡན་ན་སློབ་དཔོན་དང་སློབ་མར་འོས་པ་ཇི་ལྟར་ཡིན་ཡང་རུང༌།  འཇིག་རྟེན་ལས་འདས་པ་བསྐུར་དགོས་པ་ཁོ་ནར་གསུངས་སོ།།  སྐལ་བ་དང་མི་ལྡན་པ་དང་མི་མོས་པ་ལ་བསྐུར་བར་བྱ་བ་མ་ཡིན་མོད།  དེ་ནི་འཇིག་རྟེན་ལས་འདས་པའི་བཞི་བར་མ་ཟད།  དབང་བདུན་གྱི་པར་དུ་ཡང་འདྲ་བས།  སློབ་དཔོན་དང་སློབ་མའི་དབང་གི་དབྱེ་བར་མི་འགྱུར་རོ།།  འོ་ན་དྲི་མེད་འོད་ལས།  དབང་གོང་མ་ནི་རྣམ་པ་གཉིས་ཏེ་གཅིག་ནི་སེམས་ཅན་གཞུག་པའི་དོན་དང༌།  ལམ་ཡོངས་སུ་ཤེས་པའི་དོན་དང༌།  རྒྱུད་ཉན་པ་ལ་དབང་བའི་དོན་དུའོ།།  གཞན་ནི་སློབ་དཔོན་ཆེན་པོའི་གནས་སྦྱིན་པ་དང༌།  སྟོན་པ་པོ་བྱེད་པའི་སླད་དུའོ།།  ཞེས་གསུངས་པས།  དབང་གོང་མ་ལ་སློབ་མ་དང་སློབ་དཔོན་གྱི་དབང་གཉིས་སུ་གྲངས་ངེས་ཤིང༌།  སློབ་མ་ནི་དཔལ་ལྡན་ཤེས་རབ་ནུ་མ་ལ་ཡང་ཞེས་སོགས་ཀྱིས་བསྟན།  རྒྱུད་དང་འགྲེལ་པ་གཉིས་ཀ་ལས།  སྐབས་དེར་འདས་པའི་བཞི་བ་མ་གསུངས་སོ་སྙམ་ན།  འདིའི་དོན་གྱི་ངེས་པ་མྱུར་དུ་འཆད་པར་འགྱུར་མོད།  ཅུང་ཟད་བཤད་ན་འདིར་དབང་གོང་མ་གཉིས་ཏེ་ཞེས་པ་ནི།  སྡེ་ཚན་གཉིས་སུ་གྲངས་ངེས་མཛད་པ་ཡིན་གྱི།  དངོས་པོ་གཉིས་སུ་གྲངས་ངེས་པ་ག་ལ་ཡིན།  དཔེར་ན་ཆོས་ཐམས་ཅད་ནི་གཉིས་ཏེ་ཟག་བཅས་དང་ཟག་མེད་དོ་ཅེས་བརྗོད་ན།  ཆོས་གང་ཡང་རུང་བ་ཐམས་ཅད་ཡང་ན་ཟག་བཅས་ཡིན་ཏེ།  མིན་ན་ཟག་མེད་ཡིན་ཞེས་པའི་དོན་ཡིན་གྱི།  ཟག་བཅས་ཟག་མེད་ཀྱི་མཚན་གཞི་རེ་རེ་བ་གཅིག་ཏུ་གྲངས་ངེས་པ་ག་ལ་ཡིན།  ཟག་མེད་ལ་ཡང་འདུས་བྱས་འདུས་མ་བྱས་སོགས་ནང་སེལ་མཚན་ཉིད་མི་འདྲ་བ་དུ་མ་ཡོད་ཅིང༌།  ཟག་བཅས་ལ་ཡང་སྣོད་བཅུད་ཡུལ་ཡུལ་ཅན་སོགས་མཚན་ཉིད་མི་འདྲ་བ་མཐའ་ཡས་པ་ཡོད་པའི་ཕྱིར་རོ།།  དེ་བཞིན་དུ་འདིར་ཡང་དབང་གོང་མ་ལ་སློབ་མའི་དབང་གི་སྡེར་གཏོགས་པ་དང༌།  སློབ་དཔོན་གྱི་དབང་གི་སྡེར་གཏོགས་པ་གཉིས་སུ་གྲངས་ངེས་ཞེས་པ་ཡིན་གྱི།  དེ་གཉིས་ལ་དབང་ཆོག་མི་འདྲ་བ་རེ་རེར་ངེས་པ་ག་ལ་ཡིན།  དེས་ན་འགྲེལ་བའི་ཚིག་ཉིད་ཀྱིས་གསལ་ཏེ།  སློབ་མའི་དབང་འཇིག་རྟེན་པ་རྣམས་གསུངས་པའི་རྗེས་སུ་བསྐྱེད་རིམ་ཁོ་ན་སྒོམ་པ་དང༌།  བསྡུས་རྒྱུད་གཞན་གྱི་ཚོགས་བཤད་དང༌།  རྒྱུད་འདི་ཉིད་ཀྱི་དུམ་བུ་ཅི་རིགས་པ་ཉན་པ་ལ་དེ་ཙམ་བསྐུར་བ་ཡིན་ཏེ།  ཇི་སྐད་དུ།  སེམས་ཅན་གཞུགས་པའི་སླད་དུ་འཇིག་རྟེན་ཀུན་རྫོབ་ཀྱི་དབང་རྣམ་པ་བཞིའི་ངེས་པའོ།།  ཞེས་གསུངས་པས།  འདི་ནི་ད་ལྟ་དངོས་སུ་དབང་བཞི་བའི་སྐལ་བ་མེད་པའི་སེམས་ཅན་རྣམས་རིམ་གྱིས་འཇིག་རྟེན་ལས་འདས་པའི་བཞི་བ་ལ་འཇུག་པའི་སླད་དུ།  ད་ལྟ་དངོས་སུ་འཇིག་རྟེན་པའི་ནང་ཚན་གཅིག་ལ་བཞི་བར་མིང་བཏགས་ཏེ།  དབང་བཞི་ཆ་ཚང་ཡིན་པ་ལྟར་བཅོས་ནས་སྦྱིན་པའོ།།  འདིའི་ཤུགས་ལ་ལམ་ཡོངས་སུ་ཤེས་པའི་དོན་ཅེས་པ་ནི།  དེ་འཕྲལ་ཉིད་དུ་བཞི་བ་མི་བསྐུར་ཡང་རབ་དབྱེ་འཆད་དགོས་པའི་དམིགས་གསལ་ནི།  འཇིག་རྟེན་པའི་ལམ་ནི་དངོས་སུ་གསལ་བར་གོ་བ་དང༌།  འཇིག་རྟེན་ལས་འདས་པའི་ལམ་སྒོམ་པའི་ལག་ལེན་དང་མཚན་ཉིད་གསལ་བར་མ་རྟོགས་ཀྱང་།  འདི་ལས་གཞན་དུ་འཇིག་རྟེན་ལས་འདས་པའི་ལམ་ཆེས་མཆོག་ཏུ་གྱུར་བ་ཕན་ཡོན་འདི་ལྟ་བུ་དང་ལྡན་པ་ཡོད་དོ་ཅེས་དད་པ་བསྐྱེད་ཅིང་རགས་པའི་ཚུལ་དུ་གོ་བ་ཤར་བ་ནི།  ལམ་གཉིས་པོའི་ཁྱད་པར་གྱི་དམིགས་ཅུང་ཟད་ཕྱེ་བ་ཡིན་པས།  དེའི་དོན་དུ་དབང་གི་རབ་དབྱེ་མན་ཆད་མཐའ་དག་སྦྱིན་པ་ཡིན་ནོ།།  སྔ་མ་ནི་རེ་ཞིག་བཞི་བའི་ལམ་ལ་དད་པ་མེད་པ་ཡིན་ལ།  འདི་ནི་ད་ལྟ་དངོས་སུ་བཞི་བ་སྟོན་དུ་མི་རུང་ཡང་དད་པ་ཡོད་པ་དག་ཡིན་ན།  དེའི་མཚན་ཉིད་བསྟན་པས་ཀྱང་རུང་མོད་ད་ལྟ་ཉམས་མྱོང་འཕྲལ་དུ་མི་སྐྱེ་མི་ཐུབ་པའོ།།  ཉམས་མྱོང་འཕྲལ་དུ་སྐྱེར་རུང་གི་སློབ་མ་དང༌།  སྒོམ་པ་ལ་གཙོ་བོར་མི་བྱེད་ཀྱང༌།  དད་ཅིང་རྒྱུད་མཐའ་དག་གོར་རུང་བས་བློ་སྟོབས་ཅན་ཉན་འདོད་པ་ཡིན་ན།  འཇིག་རྟེན་ལས་འདས་པའི་དབང་བཞི་བ་ཡང་བསྐུར་དགོས་ཏེ།  དཅེ་ལྟར་གདུལ་བྱ་མི་འདྲ་བ་གསུམ་གྱི་སྒོ་ནས་དབང་བསྐུར་ཚུལ་བྱུང་གསུམ་ཡང་ཐམས་ཅད་སློབ་མའི་དབང་དུ་རིགས་གཅིག་གོ་ཞེས་གོ་བར་བྱའོ།།
 
 
(༤) སློབ་མ་དང་སློབ་དཔོན་གྱི་བྱ་བ།
 
 
	བཞི་བ།  རྗེས་སློབ་མ་དང་སློབ་དཔོན་གྱི་བྱ་བ་ཅུང་ཟད་བཤད་པ་ལ།
 
 
༡ ཡོན་འབུལ་བ།
 
 
	དང་པོ་ཡོན་དབུལ་བ་ནི།  རྒྱུད་ལས།  དྲུག་ཆ་ལུས་ཀྱི་ནང་ནས་ལག་པ་རྐང་བ་དག་ལས་ནི་ཡན་ལག་མཆོག་ཀྱང་སྦྱིན་པ་སྟེ།།  ལས་ཀྱི་དབང་པོ་རྣམས་ལས་ངག་དང་དབང་པོ་རྣམས་ཀྱི་ནང་ནས་ཡོན་ཏན་དང་བཅས་པ་ཡིད་དག་ཀྱང༌།།  ཁམས་ཀྱི་ཆ་ཤས་རྣམས་ཀྱི་ནང་ནས་རྐང་གཉིས་པ་དང་ཕྱུགས་ཀྱི་ཚོགས་ལས་དེ་ཉིད་ཆ་ཡི་གཞན།།  མཆོག་གི་ཕྱག་རྒྱ་རྗེས་སུ་རིག་པ་སློབ་དཔོན་ལ་ནི་རབ་ཏུ་ཕུལ་ན་བདེ་བའི་གནས་སུ་འགྲོ།  ཞེས་གསུངས་ཏེ།  སྤྱིར་དངོས་པོ་ཐམས་ཅད་ཀྱིས་བླ་མ་མཉེས་པར་བྱེད་པ་ཡིན་ཡང་ཆུང་མཐའ་བཟུང༌ན།  དབང་བསྐུར་བའི་སློབ་དཔོན་ལ་ལུས་ལ་སོགས་པ་དངོས་པོ་ཐམས་ཅད་ཀྱི་དྲུག་ཆ་འབུལ་ལོ།།  ལུས་ཀྱི་དྲུག་ཆ་ཡན་ལག་མཆོག་ནི།  ཕྱག་འཚལ་བའི་དོན་དང༌།  ལས་དབང་གི་དྲུག་ཆ་དག་ནི།  བདེན་པར་སྨྲ་ཞིང་བསྔགས་པ་བརྗོད་པའི་དོན་དང༌།  དབང་པོའི་དྲུག་ཆ་ཡིད་ནི་གུས་པ་དང་བཅས་ཤིང༌།  གཡོ་སྒྱུ་བྲལ་བའི་དོན་དང༌།  ཁམས་ཞེས་བྱ་བ་ནོར་དང་འབྲུ་སོགས་སེམས་མེད་པའི་རྫས་སྔར་ཡོད་གསར་བྱུང་ཐམས་ཅད་ཀྱི་དྲུག་ཆ་ནི།  རྣལ་འབྱོར་མ་སོགས་མཆོད་པའི་དོན་དང༌།  སེམས་དང་བཅས་པ་མི་དང་དུད་འགྲོ་རྐང་གཉིས་རྐང་བཞི་རྣམས་ཀྱི་དྲུག་ཆ་ལས་བྱེད་པའི་དོན་དང༌།  རྗེས་སུ་ཆགས་པའི་དོན་དུ་ཐབས་ཟླའམ་རིགས་ཀྱི་བཟང་མོ་ཟླ་བ་རེ་རེའི་ནང་དུ་ལན་ལྔ་སྟེ་དྲུག་ཆ་ནི།  གསང་བའི་སྦྱིན་པ་རྫོགས་པར་བྱ་བའི་དོན་དུ་འབུལ་བར་གསུངས་སོ།།  དེ་དག་ཀྱང་རིགས་དྲུག་གི་ཡེ་ཤེས་ཐོབ་པར་འགྱུར་བའི་རྒྱུར་རིགས་དྲུག་གི་དག་པ་ཅན་ཡིན་ཏེ།  སྤྱི་སྐད་དང་མཚུངས་པར་སྦྱར་ནས་དང་པོ་གསུམ་པོ་ལུས་ངག་ཡིད་གསུམ་ཡིན་པའི་ཕྱིར།  རྣམ་སྣང་སྣང་མཐའ་མི་བསྐྱོད་གསུམ།  ནོར་དང་འབྲུ་རིན་འབྱུང༌།  རྐང་འགྲོ་དོན་གྲུབ་རྗེས་ཆགས་རྡོ་རྗེ་སེམས་དཔའ་མཆོད་པའོ།།  གཞན་ཡང་བུམ་པའི་གོས་ཟུང་དང་སྟོད་སྐོར་ནི།  བུམ་སྐྱོང་གི་རྣལ་འབྱོར་མ་རྣམས་ལ་སྦྱིན་ནོ།།  སྟོད་སྐོར་གཞན་དང༌།  གོས་ཟུང་དང༌།  ཅོད་པན་ཏེ་ཐོད་བཅིང་ལ་སོགས་པ་ནི་སྒོའི་སློབ་དཔོན་རྣམས་ལའོ།།  ལྷག་མ་དཀྱིལ་འཁོར་གྱི་ཡོ་བྱད་ཐམས་ཅད་ནི་རྡོ་རྗེ་སློབ་དཔོན་ཉིད་ཀྱིས་དབང་སྟེ།  དེ་བཞིན་སློབ་དཔོན་འཁོར་བཅས་ཚོགས་ཀྱི་འཁོར་ལོས་མཉེས་པར་བྱེད་ཅིང༌།  དཀྱིལ་འཁོར་གྱི་ལྷ་ཚོགས་རྣམས་སྦྱིན་སྲེག་རྒྱ་ཆེན་པོས་ཀྱང་ཚིམ་པར་བྱའོ།།
 
 
༢ འགྲོ་བ་སྦྱང་བ།
 
 
	གཉིས་པ་འགྲོ་བ་སྦྱང་བ་ནི།  བདག་འཇུག་གམ་སློབ་མ་དབང་བསྐུར་གྱི་ཐ་མར་སེམས་ཅན་ཐམས་ཅད་ལ་སྙིང་རྗེས་དབང་བསྐུར་བར་བྱའོ།།  རྒྱུད་ལས།  སེམས་ཅན་གང་དག་རྣམ་གསུམ་སྲིད་པར་གནས་རྣམས་འཇིག་རྟེན་ཁམས་ལས་ཡེ་ཤེས་རྡོ་རྗེའི་ལྕགས་ཀྱུ་ཡིས།།  བཀུག་སྟེ་དེ་རྣམས་མཐའ་དག་མཆོག་གི་སྙིང་རྗེས་དཀྱིལ་འཁོར་དུ་ནི་སངས་རྒྱས་རྣམས་དང་རྡོ་རྗེ་ཡི།།  བདུད་བརྩིས་མངོན་པར་དབང་བསྐུར་ནས་ནི་དྲི་མེད་རི་བོང་ཅན་ལུས་རྡོ་རྗེ་ཅན་གྱི་ལམ་ཐོབ་པ།།  དྲི་མ་རྣམ་པར་བྲལ་ཞིང་བྱང་ཆུབ་སྤྱོད་པ་རྗེས་སུ་གནས་རྣམས་རང་གི་གནས་སུ་བཏང་བར་བྱ།།  ཞེས་གསུངས་ཏེ་ལག་ལེན་དཀྱིལ་འཁོར་རྒྱལ་མཆོག་གི་སྐབས་ཀྱི་སྙིང་རྗེའི་དབང་བསྐུར་བཞིན་དུ་མཛད་ལ།  འདིའི་འགྲེལ་བར།  སེམས་ཅན་རྣམས་ལ་བུམ་པ་བཅུས་དབང་བསྐུར་བར་བཤད་པས་དེ་བཞིན་དུ་སྒོམ་མོ།།  འདི་ནི་དཀྱིལ་འཁོར་གཤེགས་གསོལ་གྱི་རྗེས་སོགས་གང་དུ་སྒོམ་ཀྱང་རུང་མོད་ཀྱི།  མདུན་བསྐྱེད་དཀྱིལ་འཁོར་གཤེགས་སུ་མ་གསོལ་བ་ཉིད་ལ་འབྲེལ་ཆགས་ཤིང་།  ཆོ་གའི་ཡན་ལག་ཆད་མི་འགྲོ་བའི་དགོས་པ་ཡོད་པས།  གནས་སྐབས་གཉིས་པོ་གང་རུང་གཅིག་ཏུ་ངེས་པར་བྱའོ།།
 
 
༩༽རྗེས་བྱ་བའི་རིམ་པ་འཕྲོས་དོན་དང་བཅས་པ།
 
 
	བརྒྱད་པའམ་དགུ་བ་དཀྱིལ་འཁོར་གྱི་རྗེས་ཀྱི་བྱ་བའི་རིམ་པ་འཕྲོས་དོན་དང་བཅས་པ་ནི།  དེ་ནས་རྗེས་ཆོག་ཅེས་སོགས་ཏེ།  རྡུལ་ཚོན་གྱི་དཀྱིལ་འཁོར་ལ་མཆོད་ཅིང་བསྟོད་པ་དང་དངོས་གྲུབ་བླངས་ནས་གཤེགས་སུ་གསོལ་བ་དང༌།  དཀྱིལ་འཁོར་བསྡུ་ཞིང་རྡུལ་ཚོན་ཆུ་བོར་སྤྱན་འདྲེན་པ་རྣམས་གསུངས་ཏེ།  ཡིག་བརྒྱ།  བཟོད་གསོལ་སོགས་ཅི་རིགས་པ་གཞན་ནས་ཁ་བསྐང་བའི་ལག་ལེན་ཆོ་གར་གསལ་ལ།  རྡུལ་ཚོན་གྱི་ལྷ་བསྡུ་ཚུལ་གཉིས་ལས་རྒྱུད་ཀྱི་དངོས་བསྟན་ཡིན་པས་སྙིང་གར་བསྡུ་བ་གཙོ་བོར་བྱ་ལ།  འཇིག་རྟེན་པའི་ལྷ་རྣམས་གཤེགས་སུ་གསོལ་བ་ནི།  མཆོད་པ་དང་གཏོར་མའི་མགྲོན་དུ་བྱོན་པའི་ཕྱོགས་སྐྱོང་ལ་སོགས་པ་རྣམས་ཡིན་གྱི།  ཁ་ཅིག་ཁོར་ཡུག་གི་ལྷ་ཡིན་པར་འདོད་པ་ནི་བཞད་གད་ཀྱི་གནས་ཏེ།  དེ་སྐད་ཅེས་སྨྲ་བ་དེ་དག་ཁོར་ཡུག་གི་ལྷ་དམ་ཚིག་པ་འབད་པས་བསྐྱེད་པར་འདོད་པས།  ས་བོན་ཕྱག་མཚན་སོགས་ལས་འབད་པས་བསྐྱེད་པའི་དམ་ཡེ་དབྱེར་མེད་དེ་དག་ཨུ་ཤིར་འདོན་པ་བཞིན་དུ་རྩ་བཏོན་བྱས་ནས་རྒྱང་རིང་དུ་འཕེན་པའི་སྟོབས་ཅན་དམ་ཡེ་དབྱེར་མེད་དཀྱིལ་འཁོར་གཅིག་གི་ལྷ་ཚོགས་ལ་ནང་དུ་བསྡུད་རྒྱུ་དང་ཕྱིར་འབུད་རྒྱུའི་དབྱེ་བ་ཤེས་པའི་སྤྱང་གྲུང་འཛོམ་པོ་ཡ་མཚན་ལས་ཡ་མཚན་ཆེ་བའི་ལག་ལེན་མཁན་པོ་ནང་འགལ་གྱི་ཁུར་ཆེན་པོ་འཛིན་པའོ།།  ཨ་ཤྭ་ཐའི་འདབ་མ་ནི་བྱང་ཆུབ་ཤིང་གི་ལོ་མ་ཡིན།  སྐམ་པའི་ཕྱག་རྒྱ་ནི་རྡོ་རྗེ་རྩེ་ལྔ་བའི་ཕྱག་རྒྱ་དང་འདྲ་བར་དཔལ་མཆོག་འགྲེལ་ཆེན་ལས་འབྱུང་བ་ལྟར་རམ།  སྒྱུ་དྲའི་འགྲེལ་བ་དང་ཀླུ་བྱང་གིས་བཤད་པ་ལྟར།  ཧཱུཾ་མཛད་ཀྱི་ཕྱག་རྒྱ་འདྲ་རུང་ལས་མཛུབ་མོ་གཉིས་གདུ་བུ་ལྟ་བུར་བྱས་པས་ཕུར་བུ་འདོན་ནོ།།  ཕུར་བའི་ཁྲོ་བོ་ཉིད་དང་སྲུང་བའི་ཁྲོ་བོ་ལ་སྔར་ལྟར་ཆོ་གའི་སྐབས་ཐམས་ཅད་དུ་མཆོད་གཏོར་དཀྱུས་ཀྱི་སྐབས་སུ་ཡང་ཡང་ཕུལ་བ་དེས་ཆོག་གི  དེ་མི་བྱེད་པར་ཕུར་བུ་སྲུང་བའི་ཁྲོ་བོ་ལ་སྒོས་སུ་གཏོར་འབུལ་སྐབས་འདིར་བྱེད་པ་ནི་གནད་འགག་ཆེ་ཤོས་བརྗོད།  གནད་མེད་པ་ལ་གལ་བོ་ཆེ་ཡིན་པ་ལྟར་བྱེད་པ་ནི་བྱི་བ་ཤོར་ནས་སྐར་ཁུང་འགགས་པའི་དཔེ་དང༌།  ལྟད་མོ་བ་བླུན་པོ་རྣམས་བསླུ་བར་བྱེད་པའོ།།  དེ་ནས་དཀྱིལ་འཁོར་ཁང་བའི་ས་གཞིར་བ་བྱུང་གིས་ཉེ་བར་བྱུགས་ཤིང༌།  ལོ་ལྔ་ནས་བཅུའི་བར་གྱི་གཞོན་ནུ་མ་དག་འོ་མ་མར་དང་འོ་ཐུག་ཀ་ར་དུ་ལ་སོགས་པས་ཚིམ་པར་བྱ་སྟེ།  གཞོན་ནུ་མ་མཆོད་པའི་ཆོ་གས་སོ།།  གཞན་ཡང་གཞོན་ནུ་མ་དེ་དག་ལ་ཏམ་བུ་ལ་དང་དྲི་དང་སྤོས་དང་མེ་ཏོག་དང༌།  འབྲས་བུ་དང་བུམ་པའི་མགྲིན་པ་བཅིངས་པའི་རས་ཡུག་སོགས་སྦྱིན་ནོ།།  དེ་ནི་སྔ་དྲོའི་དང་པོར་ཡིན་ལ།  དེ་ནས་སྔ་དྲོ་ཆུ་ཚོད་བདུན་པ་ལ།  དགེ་སློང་དང་དགེ་སློང་མའི་དགེ་འདུན་ཤ་སྤངས་པའི་ཁ་ཟས་གཙང་མས་ཚིམ་པར་བྱ་ཞིང༌།  དེའི་རྗེས་སུ་སློབ་དཔོན་སློབ་མར་བཅས་པ་དཔའ་བོ་དཔའ་མོའི་སྟོན་མོ་དང་ཚོགས་ཀྱི་འཁོར་ལོས་དགྱེས་ཤིང་ཚིམ་པར་བྱས་ནས།  འཁོར་ལོ་མཆོད་པའི་ཡོན་ཡང་དབུལ་བར་བྱའོ།།  དེ་དག་ཀྱང་རྒྱུད་ལས།  མཐར་ནི་སྦྱིན་སྲེག་བྱས་ནས་རང་གི་སྙིང་གའི་པདྨར་ཡེ་ཤེས་སེམས་དཔའ་རབ་ཏུ་གཞུག་བྱ་སྟེ།།  འཇིག་རྟེན་པ་རྣམས་རང་གི་གནས་སུ་མཐའ་དག་རྡུལ་ཚོན་རྣམས་ཀྱང་དག་པའི་ཀླུང་ལ་སྤྱན་དྲངས་བྱ།།  ཏམ་བུ་ལ་དང་དྲི་སྤོས་མེ་ཏོག་འབྲས་བུར་བཅས་དང་རས་ཡུག་དག་ནི་གཞོན་ནུ་མ་རྣམས་ལ།།  བྱིན་ནས་སློབ་དཔོན་སློབ་མར་བཅས་པ་མཐའ་དག་ཚོགས་ཀྱི་རིགས་ནི་ཇི་ལྟར་འདོད་པར་མཆོད་བྱས་ཏེ།།  སློབ་མ་ལ་ནི་སྣང་བ་རབ་སྦྱིན་རབ་མཆོག་ཚོགས་ནི་རང་རང་གནས་སུ་གཤེགས་སུ་གསོལ།།  ཞེས་གསུངས་པ་རྣམས་ཀྱིས་ལེགས་པར་བསྟན་ཏོ།།

	དང་པོ་ནི།  དེ་ལ་རྒྱུད་འདིར་བུམ་དབང་ལ་ཡང་སློབ་དཔོན་གྱི་དབང་གི་ཐ་སྙད་ཙམ་རྒྱུད་སྡེ་གཞན་དང་གོ་བསྟུན་ནས་མཛད་པ་ནི་ཡོད་དེ།  འགྲེལ་ཆེན་ལས།  དེ་བཞིན་དུ་སློབ་དཔོན་ནི།  རྒོད་པ་ཡོན་ཏན་གཉིས་ཀྱི་བདག་ཉིད་ཁུ་བའི་བདེ་བ་རྣམ་པར་དག་པས་སོ།།  ཞེས་གསུངས།  འོན་ཀྱང་རྒྱུད་འདི་དང་རྩ་བའི་རྒྱུད་ཀྱི་དགོངས་པས་རྡོ་རྗེ་སློབ་དཔོན་གྱི་དབང་ནི་ལོགས་པ་ཡིན་ཞིང༌།  དེ་ཉིད་བསྡུས་རྒྱུད་གཞན་འགའ་ལས་ཀྱང་འབྱུང་སྟེ།  རེ་ཞིག་མཁའ་འགྲོ་རྡོ་རྗེ་གུར་ལས།  ཆུ་ཡི་དབང་ནི་དང་པོ་སྟེ།།  ཅོད་པན་དབང་བསྐུར་གཉིས་པའོ།།  གསུམ་པར་དར་དཔྱངས་དབང་བསྐུར་ཏེ།།  རྡོ་རྗེ་དྲིལ་བུ་བཞི་བའོ།།  ལྔ་བ་རང་གི་བདག་པོ་ཉིད།།  མིང་གི་དབང་ནི་དྲུག་པ་སྟེ།།  སངས་རྒྱས་རྗེས་གནང་བདུན་པར་འདོད།།  བརྒྱད་པ་བུམ་པའི་དབང་ཡིན་ཏེ།།  གསང་བའི་དབང་ནི་དགུ་བ་ཡིན།།  ཤེས་རབ་དབང་བསྐུར་བཅུ་བའོ།།  དེ་ཉིད་རྡོ་རྗེའི་རབ་སྦྱོར་གྱིས།།  རྡོ་རྗེའི་བརྟུལ་ཞུགས་ཀུན་སྦྱིན་ཞིང༌།།  རང་ཉིད་སྟོན་པར་ལུང་སྟོན་པ།།  འདི་ཉིད་དབང་བསྐུར་ཆོ་ག་ཡིན།།  ཞེས་གསུངས་ཏེ།  འདི་ནི་ཕྱག་རྡོར་སྟོད་འགྲེལ་ལས་ལུང་དྲངས་པ་ལྟར་ཡིན་ལ།  ད་ལྟ་བོད་དུ་འགྱུར་བའི་འགོས་འབྲོག་སོགས་ཀྱི་འགྱུར་ལ།  གསུམ་པ་དར་དཔྱངས་ཞེས་པའི་ཚིག་མེད་ལ།  དེའི་ཤུགས་རྒྱབ་པས་དབང་གཞན་རྣམས་ཀྱི་གྲངས་ཀྱང་རིམ་པས་འཕོས་ཏེ།  ཤེས་རབ་དབང་བསྐུར་དགུ་བར་བྱུང་ལ།  གཞན་རྣམས་འགྱུར་ཁྱད་ཙམ་མ་གཏོགས་ཁྱད་མེད་དོ།།  དེས་ན་བྱང་ཆུབ་སེམས་དཔའི་འགྲེལ་བར་དྲངས་པ་ནི་ཤིན་ཏུ་རྣམ་པར་དག་པ་ཐེ་ཚོམ་མེད་པ་ཡིན་ལ།  དེས་གཞན་ལས་བྱུང་བ་ཡང་སེམས་ཅན་བསམ་པའི་དབང་གིས་དེ་བཞིན་གཤེགས་པའི་སྨོན་ལམ་གྱི་སྟོབས་ལས་བྱུང་བ་ནི་ཡིན་ཏེ་འོང༌།  ཡང་འཕགས་ཡུལ་དུ་ཕྱིས་བྱུང་བའི་པནྚི་ཏ་འགའ་ཞིག་ལ་ཡིད་བརྟན་མེད་པའང་སྣང་བས།  སངས་རྒྱས་ཀྱི་གསུང་དྲི་མ་མེད་པ་རང་རྟོག་ངན་པས་རྙོག་པར་མ་གྱུར་ཅིག  དེ་ཉིད་རྡོ་རྗེའི་རབ་འབྱོར་གྱིས།།  ཞེས་པ་ནི།  འཇིག་རྟེན་ལས་འདས་པའི་དབང་བཞི་པ་ཡིན་ལ།  རང་ཉིད་སྟོན་པར་ལུང་སྟོན་པ་ཞེས་པ་རྡོ་རྗེའི་སློབ་དཔོན་གྱི་དབང་ངོ༌།།  འདིར་འཇིག་རྟེན་འདས་པའི་བཞི་བ་གསུངས་པའི་རྗེས་སུ།  རྡོ་རྗེ་སློབ་དཔོན་གྱི་དབང་གསུངས་པ་ཉིད་ཀྱིས་ཀྱང་སློབ་མའི་དབང་ལ་བཞི་བ་ངེས་པར་དགོས་སོ།།

	གཉིས་པ་སློབ་དཔོན་གྱི་དབང་གི་ངོ་བོ་ནི།  དཔལ་དུས་ཀྱི་འཁོར་ལོ་ལས་གསུངས་པའི་རྡོ་རྗེ་སློབ་དཔོན་གྱི་དབང་ནི་ངེས་པའི་དོན་གྱི་རྒྱུད་མ་ལུས་པ་འཆད་པ་དང༌།  རྡོ་རྗེའི་རྣལ་འབྱོར་བསྒོམས་པས་སོ་སོའི་ཉམས་མྱོང་འཕྲལ་དུ་སྐྱེ་ཞིང་དེ་ཡང་བརྟན་པ་ཐོབ་པར་གྱུར་ནས་སློབ་མ་ལ་སྟོན་པ་དང༌།  ཆོས་བསྟན་པ་དེ་ཡང་དོན་མེད་དང་ཚིག་ཙམ་དུ་མི་འགྱུར་བར་བྱིན་རླབས་རིམ་པས་འཕོ་བར་འགྱུར་བ་སོགས་ལ་མཐུ་དང་ལྡན་པ་ཡིན་པའི་ཕྱིར།  དབང་བསྐུར་རབ་གནས་ཕལ་བ་ཙམ་བྱེད་པ་དང༌།  སྦས་རྒྱུད་རྣམས་ཀྱི་ཚོགས་བཤད་ཙམ་སྟོན་པའི་སློབ་དཔོན་དང་གོ་འཕང་མི་འདྲ་སྟེ།  དེའི་ཕྱིར་བུམ་དབང་ཙམ་ལ་སློབ་དཔོན་དུ་བྱེད་པ་དང༌།  ཆུ་ཅོད་སོགས་ལ་སློབ་དཔོན་དུ་བྱེད་པ་དང༌།  རྒྱུད་འདིའི་ལུགས་ཀྱི་ཐུན་མོང་མ་ཡིན་པའི་སློབ་དཔོན་གྱི་དབང་ནི་བཟང་ངན་མི་འདྲའོ།།  དེའི་ཕྱིར་དཀྱིལ་ཆོག་གཞན་གྱི་ལུགས་ཀྱི་སློབ་དཔོན་གྱི་དབང་ནི།  གསང་དབང་སོགས་གོང་མ་ཡིན་ཚད་ལས་ས་མཚམས་དམན་ཞིང་འདི་ནི་སློབ་མའི་དབང་གི་བཞི་བ་ལས་ཀྱང་ཆེས་མཐོ་བ་དབང་གོང་མ་ཁྱད་པར་ཅན་ཡིན་ཏེ།  སྔགས་རིགས་ཐམས་ཅད་ཀྱི་གཙོ་བོར་མངའ་གསོལ་བའི་དོན་དུ་བསྐུར་རྒྱུའི་མཆོག་དབང་མངའ་འབུལ་གྱི་ཡན་ལག་དུ་མ་དང་བཅས་པ་ནི་རྡོ་རྗེ་སློབ་དཔོན་གྱི་དབང་གི་ངོ་བོའོ།།

	གསུམ་པ་དབྱེ་བ་ལ་དོགས་པ་དཔྱད་པ་ནི་སྔར་ཡང་ཅུང་ཟད་བཤད་མོད་ཀྱི།  ད་དུང་གསལ་བར་བརྗོད་དོ།།  རྡོ་རྗེ་སློབ་དཔོན་གྱི་དབང་ལ་དབྱེ་ན།  རྡོ་རྗེ་སློབ་དཔོན་བདག་པོ་དང༌།  བདག་པོ་ཆེན་པོའི་དབང་གཉིས་སོ།།  ཁ་ཅིག་འདི་སྐད་ཅེས།  རྡོ་རྗེ་སློབ་དཔོན་གྱི་དབང་ལ་གཉིས་ཡོད་ན།  དབང་གོང་མ་རྣམ་པ་གཉིས་ཏེ་ཞེས་པའི་གྲངས་ངེས་དང་འགལ་ཏེ།  དབང་གོང་མ་ལ་སློབ་མ་དང༌།  བདག་པོ་དང༌།  བདག་པོ་ཆེན་པོ་དང་གསུམ་བྱུང་བའི་ཕྱིར་རོ།།  ཞེས་ཟེར་རོ།།  འདི་ནི་ཤིན་ཏུ་བླུན་ཏེ་དཔེར་ན།  མངོན་སུམ་ལ་བཞི་ཡོད་ན།  ཚད་མ་ལ་མངོན་རྗེས་གཉིས་སུ་གྲངས་ངེས་པ་དང་འགལ་ཏེ།  ཚད་མ་ལ་དབང་མངོན་ཡིད་མངོན་རང་རིག་རྣལ་འབྱོར་གསུམ་སྟེ་བཞི་དང༌།  རྗེས་དཔག་སྟེ་ལྔ་ཡོད་པའི་ཕྱིར་རོ་ཞེས་ཟེར་བ་དང་མཚུངས་ཏེ།  འདི་ལ་ཁོ་བོ་ཅག་བརྗོད་པ་འཚང་བར་མི་བྱེད་ཀྱི།  དེ་སྐད་དང་འདི་མཚུངས་མི་མཚུངས་ཁྱེད་རྣམས་ཉིད་ཀྱིས་བསམ་པར་བྱའོ།།  དེས་ན་སློབ་མའི་དབང་དང་སློབ་དཔོན་གྱི་དབང་གཉིས་ཀ་མ་ཡིན་པའི་དབང་གོང་མ་ཞིག་ཁས་བླངས་ན་ནི།  དབང་གོང་མ་ལ་སློབ་དཔོན་སློབ་མའི་དབང་གཉིས་སུ་གྲངས་ངེས་མཛད་པ་དང་འགལ་ཟེར་བ་བདེན་མོད་ཀྱི།  སློབ་དཔོན་གྱི་དབང་གི་ནང་ཚན་ལས་ཕྱེ་བས་དེ་ལྟར་འགྱུར་ན་ནི།  ཁྱེད་རང་གི་ལུགས་ལ་ཡང་སློབ་དཔོན་དང་སློབ་མའི་དབང་གཉིས་ཀ་ལ་དབང་བཞི་རེ་སྟེ་བརྒྱད་ཡོད་པས།  དེ་ཡང་གཉིས་ཀྱི་གྲངས་ངེས་དང་ཅིའི་ཕྱིར་མི་འགལ།  དེ་དག་ནི་གཉིས་ཀྱི་ནང་ཚན་ཁོ་ལས་ཕྱེ་བས་མི་འགལ་སྙམ་ན།  ཁོ་བོ་ཅག་གི་འདོད་པ་འདིར་ཡང་དེ་བཞིན་ནོ།།  

	བཞི་བ་གང་ལ་དབང་བསྐུར་བའི་ཡུལ་སློབ་མའི་ཁྱད་པར་ནི།  སྤྱིར་སློབ་མའི་ཡོན་ཏན་སྤྱི་ཁྱབ་དང་ལྡན།  སྒོས་སུ་བླ་མ་དམ་པ་དགེས་པས་མཆོག་དབང་བརྡལ་པོའི་ཚུལ་དུ་གནང་བར་བཞེད་པའི་ཡུལ་སེམས་མཆོག་ཏུ་དག་པ་སྟེ།  འདིར་དཔལ་དོན་དམ་བསྙེན་པ་ལས།  ཇི་ལྟར་བུ་བཟང་དག་གིས་བག་མ་བླང་བའི་རྒྱུར།།  རང་གི་ཕ་མ་ནམ་ཡང་གསོལ་བ་འདེབས་མིན་ཏེ།།  ཡོན་ཏན་དང་བཅས་དུས་ལ་བབས་པའི་བུ་ལ་ནི།།  ཕ་ཉིད་ཀྱིས་ནི་བག་མའི་བྱ་བ་ཤེས་པར་བྱེད།།  དེ་བཞིན་སློབ་མ་རྣམས་ཀྱིས་བླ་མེད་དབང་གི་ཕྱིར།།  བླ་མ་ལ་ནི་ནན་གྱིས་གསོལ་བ་མི་འདེབས་སོ།།  བདག་གིས་སློབ་མ་སྐལ་བར་ལྡན་ནམ་མི་ལྡན་པ།།  རྣམ་པར་དག་པའི་དེ་ཉིད་ལ་ནི་དེ་ཡིས་ཤེས།།  ཞེས་སློབ་མ་ཡོན་ཏན་དང་ལྡན་པ་ལ་བླ་མས་འོས་པར་མཁྱེན་ནས་དབང་གོང་མ་རྣམས་བསྐུར་དགོས་ཀྱི།  ཏོན་ཏན་མ་རྫོགས་པའི་སློབ་མས་ནན་ཏན་གྱིས་འཆུ་པ་མི་རུང་བ་དང༌།  གོང་མའི་སྣོད་དུ་གྱུར་བའི་ཡོན་ཏན་ཡོད་ན་ནན་གྱིས་གསོལ་བ་འདེབས་པའང་ཉེས་པ་ཆུང་མོད།  སྤྱིར་ཡོན་ཏན་མ་ཚང་པ་དང༌།  ཁྱད་པར་རིག་མ་ལ་བརྟེན་ནས་སློབ་དཔོན་ལ་ཕྲག་དོག་མིག་སེར་གྱི་རྣམ་རྟོག་དྲི་ཙམ་ཡང་མེད་པ་དགོས་ཀྱི།  གཞན་དུ་ན་དེ་འདྲའི་རྣམ་རྟོག་སྐད་ཅིག་ཙམ་གྱིས་ཀྱང་དམྱལ་བར་འགྲོ་བས་རྣམ་རྟོག་དེ་ཡོད་དུ་རུང་ན།  བླ་མས་དབང་གོང་མ་མི་སྟེར་ཞིང་སློབ་མས་མི་ཞུའོ།།  རྒྱུད་ལས།  འདི་སྐད་ཅེས།  གང་ཞིག་རྒྱུད་ཀྱི་རྒྱལ་པོ་ལས་ནི་རྒྱལ་བ་མཆོག་གི་སྤྱོད་པ་ཐོས་ཤིང་དབང་ནི་བླངས་ནས་ཀྱང༌།།  སླར་ཡང་ཕྲག་དོག་བྱེད་ན་འདི་ནི་དམྱལ་བ་བརྒྱད་པ་ཇི་སྲིད་ཉིད་དུ་རབ་ཏུ་འཇུག་འགྱུར་ཏེ།།  གང་ན་ཁབ་རྩེའི་ས་ལ་མི་དགེའི་འབྲས་བུ་དབང་གིས་དམྱལ་བ་རྣམས་ནི་ཀུན་དུ་རྒྱུ་བར་བྱེད།།  དེ་ཕྱིར་མི་རྣམས་སེམས་ལ་ཕྲག་དོག་ཡོད་ཀྱི་བར་དུ་དབང་ནི་བླང་བ་བྱ་བར་མི་འགྱུར་རོ།།  ཞེས་གསུངས།  དངོས་བསྟན་ལྟར་ནན་གྱིས་གསོལ་བ་མི་འདེབས་པ་དང༌།  ཕྲག་དོག་སྤངས་པ་དགོས་པ་འདི་སྤྱིར་དབང་གོང་མ་ཐམས་ཅད་ལ་ཡིན་ལ།  གཙོ་བོར་སློབ་དཔོན་གྱི་དབང་ལ་ཡིན་ཞེས་བླ་མ་དག་གི་གསུང་བགྲོས་ལས་འབྱུང་བ་ལས།  འདི་ནི་སློབ་དཔོན་དང་སློབ་མའི་དབང་ལ་དགག་བྱ་དང་དགོས་པའི་ཁྱད་པར་གྱི་དབྱེ་བ་ཆེར་མི་ཕྱེད་པར་སྣང་ཡང༌།  རེ་ཤིག་གསུང་བགྲོས་དབང་བཙན་པར་བྱ་ལ།  མཚན་ཉིད་དེ་དག་ཐམས་ཅད་ཚང་བའི་སྟེང་དུ་སློབ་དཔོན་རྣམ་པ་གཉིས་པོར་རུང་བ་མཚན་ཉིད་གོང་དུ་བཤད་པ་ཚང་བ་ནི།  སློབ་དཔོན་གྱི་དབང་བསྐུར་བའི་ཡུལ་གྱི་ངེས་པའོ།།
 
 
༼༥༽ཆོ་ག་དངོས་ཀྱི་དོན་བཤད་པ།
 
 
	ལྔ་བ།  ཆོ་ག་དངོས་ཀྱི་དོན་བཤད་པ་ལ།  བདག་པོའི་དབང་བཤད་པ་དང༌།  བདག་པོ་ཆེན་པོའི་དབང་བཤད་པའོ།།  །།
 
 
༡༽བདག་པོའི་དབང་བཤད་པ།
 
 
	དང་པོ་ལ་རྩ་བའི་གཞུང་དགོངས་འགྲེལ་བའི་དོན་གྱིས་གོ་རིམ་བསྟན།  ཆོ་གའི་ངོ་བོ་ལ་ལོག་རྟོག་བསལ།  བྱ་བའི་རིམ་པ་གསལ་བར་བསྟན་པའོ།།
 
 
༡ རྩ་བའི་གཞུང་གིས་བསྟན་དོན།
 
 
	དང་པོ་ནི།  དབང་ལེའི་ཚིགས་བཅད་བརྒྱ་བཞི་བ་དང་ལྔ་བར།  ཀླུ་དང་བཞི་ཡི་ནོར་བུ་གསེར་གྱི་བུམ་པ་རྣམས་དང་རྒྱལ་བོ་ས་ཡི་རང་བཞིན་རིན་ཆེན་བཅས།།  སྨན་དང་དྲི་དང་ལྡན་པའི་རྒྱལ་དང་རྣམ་རྒྱལ་བུམ་པ་དག་གིས་གདན་གྱི་དབུས་སུ་ཁྲུས་བྱ་སྟེ།།  ཀླུ་རྣམས་ཀྱིས་ནི་དཔལ་ལྡན་ཅོད་པན་བཅིངས་ཏེ་ནོར་འདབ་པདྨར་བཞི་ཡིས་དར་དཔྱངས་བཅིང་བར་བྱ།།  ཕྱག་རྒྱ་ལ་ནི་དཔལ་ལྡན་བུམ་པ་ཡིས་ཏེ་འདིར་ནི་པདྨ་དང་བྲལ་རེ་ཁ་ལྔ་པོ་སྤངས།།  དང་པོར་ཆུ་དག་ལ་ནི་དགེ་བསྙེན་ཉིད་དུ་འགྱུར་ཏེ་བུམ་པ་ལ་ཡང་དགེ་ཚུལ་དག་ཏུ་འགྱུར།།  གསང་བའི་དབང་ལ་དགེ་སློང་དང་ནི་གོང་མའི་བྱེད་པ་གནས་བརྟན་ཞེས་པར་འགྱུར་པ་སྟེ།།  ཕྱག་རྒྱ་དར་དཔྱངས་ཅོད་པན་དག་དང་རྡོ་རྗེ་མཆོད་ཕྱིར་ཐོགས་ནི་བླ་མ་མཆོག་གིས་སྦྱིན་པར་བྱ།།  དེ་རྣམས་སློབ་དཔོན་སླད་དུ་རང་གི་རྒྱལ་བའི་རིགས་ཀྱི་དབང་གི་ཕྱག་རྒྱ་རྣམ་པར་དག་པ་ཉིད།།  ཞེས་གསུངས་སོ།།
 
 
༢ འགྲེལ་བའི་དོན་གྱི་གོ་རིམ།
 
 
	གཉིས་པ་ནི།  འདིའི་འགྲེལ་ཆེན་ལས་ཀྱང་ཐོག་མར་འདི་སྐད་ཅེས།  ཀླུ་དང་ཞེས་པ་ལ་སོགས་པ་ནི་འདི་དང་པོར་འཆད་པར་འགྱུར་བའི་བུམ་པ་ལ་སོགས་པའི་དབང་བསྐུར་བ་རྣམས་ཀྱིས་མངོན་པར་དབང་བསྐུར་ཏེ།  དེ་ལས་རྒྱུད་ཐམས་ཅད་ཤེས་ཤིང་དམ་བཅའ་བ་ལ་གནས་པའི་སློབ་མ་ནི།  རྡོ་རྗེ་སློབ་དཔོན་བདག་པོའི་སླད་དུ་བླ་མས་དབང་བསྐུར་བར་བྱའོ།།  ཞེས་གསུངས་ཏེ།  རྒྱུད་གཞན་དང་བསྟུན་ནས་ཆུ་དབང་ལ་ཡང་རྣམ་གྲངས་ཙམ་གྱི་སྒོ་ནས་བུམ་པའི་དབང་གི་ཐ་སྙད་འཇོག་པའི་སྐབས་ཡོད་ཅེས་གྲགས་ལ།  གཞུང་འདིའི་བཤད་པ་རྫོགས་པའི་མཇུག་ཏུ་རྡོ་རྗེ་སློབ་དཔོན་བདག་པོའི་དབང་གི་ཆོ་གའི་རབ་ཏུ་གནས་པའི་ངེས་པའོ།།  ཞེས་ཐོག་མཐའ་གཉིས་ཀར་དུ་བདག་པོའི་དབང་ཁོ་ནའི་མིང་ནས་སྨོས་ཀྱི།  ཆེན་པོའི་ཐ་སྙད་ཟུར་ཙམ་ཡང་མ་གསུངས་པས།  རྒྱན་རྣམས་ཐམས་ཅད་ཅེས་སོགས་འོག་ཏུ་འཆད་འགྱུར་དང་མི་གཅིག་པར་དངོས་སུ་གྲུབ་ལ།  རེ་ཁ་སྤངས་ཞེས་པའི་འགྲེལ་པར་རྗེས་གནང་སྦྱིན་པ་ཡན་ཆད་གསུངས་ནས།  དེ་ནས་དང་པོར་ཞེས་པ་ལ་སོགས་པས་དབང་གི་དག་པ་གསུངས་པ་ཞེས་མཚམས་སྦྱར་ནས་གནས་བརྟན་ཞེས་པར་འགྱུར་བ་སྟེ་ཞེས་པའི་འགྲེལ་བར།  ཤེས་རབ་ཡེ་ཤེས་ཀྱི་དབང་ཡན་ཆད་བསྟན་ནས།  གནས་བརྟན་ཞེས་པ་ལས་འཕྲོས་པ་འཇིག་རྟེན་གསུམ་གཅིག་གཞོན་ནུའི་སྐུ་སོགས་མཚན་བརྗོད་ཀྱི་ལུང་དྲངས་ཏེ།  འདི་བ་བཞི་བའི་ཆེད་བརྗོད་ཡིན་ལ།  བཞི་བ་མ་བསྐུར་པ་ལ་དེ་མི་རུང་བའི་དེའི་སྔོན་དུ་བཞི་བ་བསྐུར་བར་བསྟན་ལ།  དེ་ཉིད་ཀྱི་མཐར།  རྣམ་གྲོལ་ཞི་བ་ཞི་བ་ཉིད།།  ཅེས་པ་སྟེ་སློབ་དཔོན་གྱི་དབང་ངོ༌།།  ཞེས་གསུངས་པས།  བུམ་དབང་སོགས་བཞི་བོ་དེ་སྐབས་འདིར་འཕྲོས་དོན་དུ་གསུང་པ་མ་ཡིན་པར་སློབ་དཔོན་གྱི་དབང་ཉིད་ལ་དགོས་པར་གསལ་ཞིང༌།  དེ་མ་ཐག་ཏུ་དེ་ནས་སྐུ་དང་ཐུགས་རྡོ་རྗེ་བྱེད་པའི་སླད་དུ་ཞེས་སོགས་གསུང་བས།  རྗེས་གནང་གི་རྗེས་དང་རྡོ་རྗེ་གསུམ་གྱི་ཕྱག་རྒྱའི་སྔོན་དུ་དབང་བཞི་སྦྱིན་པར་ཤིན་ཏུ་གསལ་ལོ།།
 
 
༣ ཆོ་གའི་ངོ་བོ་ལ་ལོག་རྟོག་བསལ་བ།
 
 
	གསུམ་པ་ནི།  དེས་ན་བདག་པོའི་དབང་ལ་དབང་བཞི་མི་བསྐུར་བ་ཤིན་ཏུ་འཁྲུལ་ཞིང༌།  ཆུ་ནས་ཕྱག་རྒྱ་གསུམ་གྱི་བར་གྱི་གོ་རིམ་འདི་ལས་གཞན་དུ་བྱེད་པ་ཡང་ལེགས་པ་མ་ཡིན་ནོ།།  འོ་ན་དབང་བཞི་པོ་བསྐུར་ཚུལ་ཇི་ལྟར་ཡིན་སྙམ་ན།  སྐབས་དེའི་ཆོ་གའི་བྱེད་ཚུལ་ནི་སློབ་མའི་དབང་གི་སྐབས་དང་འདྲ་སྟེ།  དབང་གི་ལེའུར་བྱིས་འཇུག་བསྐུར་བའི་དཀྱུས་ཉིད་ལ་འདི་སྐད་ཅེས།  དབང་བདུན་རྣམས་ཀྱིས་མངོན་པར་དབང་བསྐུར་དགེ་བའི་དབང་གིས་ས་བདུན་གྱི་ནི་དབང་ཕྱུག་ཉིད་དུ་འགྱུར།།  པ་གསང་བས་མངོན་པར་དབང་བསྐུར་སླར་ཡང་ཕྱིར་མི་ལྡོག་པ་སོགས་སུ་ངེས་པར་རབ་ཏུ་འཇུག།  ཤེས་རབ་ཡེ་ཤེས་དག་གི་མངོན་པར་དབང་བསྐུར་སྲིད་པའི་འཇིགས་པ་འཇོམས་པའི་འཇམ་དབྱངས་ཉིད་དུ་འགྱུར།།  ཞེས་སློབ་མའི་དབང་ཁོ་ནའི་རྣམ་བཞག་ལ་ཤེས་རབ་ཡེ་ཤེས་དག་ཅེས་པའི་ཚིག་ཟུར་ལས་བཞི་བ་འང་ཞོར་ལ་འཕངས་ཏེ།  དབང་བསྐུར་བའི་ཆོ་ག་ཇི་ལྟར་ཡིན་གསལ་བོར་མ་གསུངས་ལ།  དེ་བཞིན་དུ་བདག་པོའི་དབང་གི་སྐབས་ཀྱང་བུམ་པའི་དབང་ལ་དགེ་ཚུལ་ཞེས་སོགས་དབང་བཞི་གསུངས་ཤིང་ཆོ་ག་མི་གསལ་བ་ལས།  དེའི་འོག་ཏུ་སློབ་དཔོན་དང་སློབ་མའི་ཆོ་ག་སོ་སོར་ཕྱེ་བའི་སྐབས།  དཔལ་ལྡན་ཤེས་རབ་སོགས་ཆོ་གའི་ཚུལ་གཅིག་དང༌།  རྒྱན་རྣམས་ཐམས་ཅད་དང་ལྡན་སོགས་ཚུལ་གཞན་གཅིག་སྟེ་གཉིས་གསུངས་ན།  ཕྱི་མ་ནི་ངེས་པར་སྤྱོད་པའི་བརྟུལ་ཞུགས་ཀྱི་དབང་བདག་པོ་ཆེན་པོ་ཁོ་ནར་བཤད་པས།  དང་པོ་དེ་སྔ་མ་གཉིས་ཀྱི་ཐུན་མོང་དུ་ཤིན་ཏུ་གསལ་བའི་ཕྱིར།  བདག་པོའི་སྐབས་ཀྱི་དབང་བཞི་ནི།  སློབ་མའི་སྐབས་དང་ཆོ་ག་འདྲ་བར་གྲུབ་ལ།  དེ་ལྟར་སྟོན་པར་བཞེད་ནས་མཐའི་གསལ་བྱེད་ཀྱི་ཚུལ་དུ།  སློབ་དཔོན་གྱི་དབང་སྔ་མའི་གོ་རིམ་བཤད་པ་སོང་བའི་རྗེས་སུ་དབང་གི་ཆོ་ག་གསུངས་པས།  སྔར་བཤད་ཟིན་པ་གཉིས་གང་ལ་གོ་བར་དགོངས་སོ།།  
	འོ་ན་བདག་པོའི་དབང་གི་སྐབས་སུ་ཅིའི་ཕྱིར་མི་གསུང་སྙམ་ན།  སྤྱིར་རྒྱུད་རྣམས་ཐམས་ཅད་འཁྲུགས་ཅན་དུ་འབྱུང་བས་དཔྱད་པ་དེ་ནི་མི་འཇུག་ལ།  གལ་ཏེ་འཇུག་ནའང་སྐབས་དེར་གསུངས་ན་བདག་པོ་ཁོ་ན་ལ་གོ་སྟེ།  སློབ་མ་ལ་མི་འཇུག་པར་འགྱུར་བས་སྐབས་དེ་གཉིས་ཀར་དང༌།  བརྟན་པའི་དངོས་པོ་ལ་རབ་ཏུ་གནས་པ་ལ་ཡང་དབང་བསྐུར་བའི་ཚེ།  ཏིང་ངེ་འཛིན་ཙམ་གྱི་སྒོ་ནས་འདི་དག་ཐམས་ཅད་བྱེད་དགོས་པའི་ཕྱིར།  ཐམས་ཅད་ལ་ཐུན་མོང་དུ་འཇུག་དགོས་པས་ན།  སོ་སོའི་སྐབས་གཅིག་ཁོ་ནར་མ་བསྟན་པར་དབང་བཞིའི་ཆོ་ག་དངོས་ཕན་ཆད་ལོགས་སུ་བཤད་པའོ།།  དེ་ལ་སྐབས་འདིར་རབ་ཏུ་གནས་པ་གཉིས་ཏེ།  སྐུ་གསུང་ཐུགས་ཀྱི་རྟེན་སོགས་བརྟན་པའི་དངོས་པོ་ལ་རབ་ཏུ་གནས་པ་དང༌།  སློབ་མ་རྡོ་རྗེ་སློབ་དཔོན་དུ་རབ་ཏུ་གནས་པར་བྱེད་པ་གཉིས་སོ།།  སྤྱིར་དབང་བསྐུར་བ་ཐམས་ཅད་སློབ་མ་རབ་ཏུ་གནས་པར་བྱེད་པ་ཡིན་ཡང་མངའ་གསོལ་ཁྱད་པར་ཅན་གྱི་སྒོ་ནས་རབ་ཏུ་གནས་པ་ཡིན་པས།  བདག་པོའི་དབང་འདི་ལ་སྤྱི་མིང་བྱེ་བྲག་ཏུ་བཏགས་ནས་རབ་ཏུ་གནས་པའི་ཐ་སྙད་ནན་ཏན་དུ་མཛད་དོ།།
 
 
༤ བྱ་བའི་རིམ་པ་གསལ་བར་བསྟན་པ།
 
 
	བཞི་བ་ནི་འདིའི་བྱ་བའི་རིམ་པ་རྣམས་དབང་ཆོག་ཏུ་གསལ་བར་བཤད་ཟིན་མོད།  མདོར་ན་དགེ་སློང་རྡོ་རྗེ་འཛིན་པ་ལ་གཞོན་ནུ་མ་སྐྱེ་གནས་མ་ཉམ་པ་གཉིས་ཀྱིས་རྣམ་རྒྱལ་དང༌།  བུ་མ་སྐྱེས་པའི་བུ་མོ་བརྒྱད་ཀྱིས་བུམ་པ་བརྒྱད་བཟུང༌།  རེ་ཁ་ལྔའི་དབུས་སུ་ཤིང་སྟན་ཁྲུ་བཞི་པ་སྣ་ཚོགས་པདྨ་ཁྲུ་གཉིས་དང་བཅས་པའི་སྟེང་དུ་བཞག་ལ་ཆུ་དབང་བསྐུར་ཏེ།  ཅོད་པན།  དར་དཔྱངས།  ཕྱག་རྒྱ་དྲུག་གི་སྒོ་ནས་བརྟུལ་ཞུགས་ཀྱི་དབང་དང་བཅས་པ་རྣམས་སྦྱིན་ནོ།།  དགེ་ཚུལ་ལ་ནི་པདྨའི་གདན་སྤངས་ཏེ།  གཞོན་ནུ་མ་གཉིས་དང་བུ་མོ་བཞི་སྟེ་དྲུག་གིས་ཁྲུས་གསོལ་ཞིང༌།  དར་དཔྱངས་དང༌།  ཕྱག་རྒྱ་དྲུག་གིས་དབང་བསྐུར་རོ།།  དགེ་བསྙེན་རྡོ་རྗེ་འཛིན་པ་ལ་ནི།  ཤིང་སྟན་སྤངས་ཤིང་ཐུན་མོང་གི་གདན་དང༌།  རེ་ཁ་གསུམ་པ་བྱས་ནས་གཞོན་ནུ་མ་གཅིག་དང་བུ་མོ་གཅིག་གིས་ཁྲུས་གསོལ་ཞིང༌།  མཐེ་བོང་རྡོ་རྗེའི་བརྟུལ་ཞུགས་ཀྱི་དབང་སྦྱིན་ནོ།།  གསུམ་གར་ཡང་རྡོ་རྗེ་དྲིལ་བུ་ལག་ཏུ་གཏད་ནས།  སྟོང་ཉིད་སྙིང་རྗེར་ཁྱོད་བྱིན་རླབས་ཞེས་སོགས་བཀའི་གནང་བའི་རྗེས་གནང་སྦྱིན་ནས།  དེའི་འོག་ཏུ་སློབ་དཔོན་དངོས་སུ་བྱེད་པའི་དོན་དུ་དབང་བཞི་བསྐུར་ཞིང༌།  མཐར་སྐུ་གསུང་ཐུགས་རྡོ་རྗེའི་ཕྱག་རྒྱ་གསུམ་སྦྱིན་ནས་དམ་ཚིག་དང་རྡོ་རྗེ་སློབ་དཔོན་དུ་བཀའི་གནང་བ་སྦྱིན་པར་བྱའོ།།  
	འདི་ལ་ཁ་ཅིག་བྱིས་འཇུག་ཇི་ལྟ་བ་བཞིན་གྱི་དབང་བདུན་གར་བསྐུར་བ་ཟེར་ཏེ།  དགེ་སློང་དགེ་ཚུལ་དགེ་བསྙེན་གསུམ་གྱི་དབྱེ་བས་སོ་སོར་མཛད་པས་དེ་ནི་མི་འཐད་མོད།  འོན་ཀྱང་དགེ་སློང་རྡོ་རྗེ་འཛིན་པ་ལ་དབང་བསྐུར་བ་ལ་ནི་དབང་བདུན་གྱི་དོད་ཚང་སྟེ།  མེ་ཏོག་གང་ལ་ཕོག་པའི་རིགས་ཀྱི་ཕྱག་མཚན་སྦྱིན་པ་ནི་རྡོ་རྗེ་དྲིལ་བུའི་དོད་དང༌།  རྡོ་རྗེ་སློབ་དཔོན་ཁྱོད་ཉིད་དོ་ཞེས་སོགས་སྔགས་པས་མིང་གི་དབང་བསྐུར་གྱི་དོད་དང༌།  གཞན་རྣམས་དངོས་སུའང་ཡོད་པའི་ཕྱིར་རོ།།  ཡང་འགྲེལ་བར་ཆུ་དག་ཅེས་པའི་དོན་ལ་དབང་བདུན་བསྐུར་བར་གསུངས་པས།  འདིར་དབང་བདུན་ཀ་བསྐུར་དགོས་སྙམ་ན།  མ་ངེས་ཏེ་དག་པ་འདི་ནི་སློབ་མའི་དབང་དང་ཆབས་གཅིག་ཏུ་སྟོན་པའི་ཕྱིར་དང༌།  ཆུ་དག་ཅེས་པ་གཙོ་བོར་སློབ་མའི་དབང་བྱིས་འཇུག་གི་དག་པ་ཡིན་པས་སོ།།  འདིར་ཡང་ཆུ་ལ་སོགས་པ་དེའི་ནང་ཚན་འགའ་ཞིག་ཡོད་པས་ཚིག་གི་འགྲེལ་བཙལ་བ་ཡིན་པའི་ཕྱིར།  འདིར་ཆུ་དབང་སོགས་བསྐུར་བ་ལ་ཆུ་དབང་ཞེས་སོགས་དངོས་ཀྱི་མིང་དེ་ལས་གཞན་བྱིས་འཇུག་གི་ཐ་སྙད་ནམ་དུ་ཡང་མི་བྱའོ།།
 
 
༢༽བདག་པོ་ཆེན་པོའི་དབང་།
 
 
	གཉིས་པ།  བདག་པོ་ཆེན་པོའི་དབང་ནི།  རྐྱེན་ཕྱག་རྒྱའི་དབྱེ་བ་དང༌།  དབང་དངོས་གཉིས་ལས།
 
 
༡ རྐྱེན་ཕྱག་རྒྱའི་དབྱེ་བ།
 
 
	དང་པོ་ནི།  རྒྱུད་ལས།  ཇི་སྲིད་ཕྱོགས་ཀྱི་ལོ་ནི་གཅིག་པུ་རྣམ་པ་བཅུ་རུ་འགྱུར་ཏེ་ལྟ་བ་དང་ནི་རེག་པ་བྱ།།  དེ་ནས་འཁྱུད་པར་བྱ་སྟེ་རོ་དང་བཅས་པའི་ཆུ་གཏེར་གཡོ་བ་ལ་སོགས་རྣམས་ནི་བསྟེན་པར་བྱ།།  ལོ་ནི་ཉི་ཤུ་ཡན་ཆད་ཕྱག་རྒྱ་མཆོག་ཏུ་འཇིགས་བྱེད་མ་སྟེ་ཁྲོ་བོ་འབྱུང་པོ་ལྷ་མིན་ཆ།།  དབང་གི་དོན་དུ་དྲུག་དང་གསུམ་སྟེ་བདེ་ཉམས་འབྲས་བུ་སྟེར་བ་གཞན་ནི་སྒོམ་པའི་དོན་དུའོ།།  ཞེས་གསུངས་ཏེ།  དེ་ལ་གཞོན་ནུ་ལ་ལོ་གཅིག་ནས་བཅུའི་བར་ནི་ཕར་ཕྱིན་བཅུ་དང་ནུས་མ་བཅུའི་དག་པ་ཅན་བཅོམ་ལྡན་འདས་མ་ཤེར་ཕྱིན་མས་དག་པ་ཡེ་ཤེས་ཀྱི་ཁམས་དང་ནམ་མཁའི་ཁམས་སོ།།  དེ་ཡང་སོ་མ་ལྷུང་པ་ན་ཡེ་ཤེས་དང༌།  ལྷུངས་པ་ན་ནམ་མཁའོ།།  རེ་ཤིག་གཞོན་ནུ་མ་དེ་དག་རྗེས་ཆགས་དངོས་ཀྱི་བརྟེན་བྱ་མ་ཡིན་ལ་ལྟ་བ་དང་རེག་པ་དང་མཆོད་པར་བྱ་བ་ནི་ཡིན་ནོ།།  བཅུ་གཅིག་མ་རླུང་ཁམས་སྒྲོལ་མ་དང༌།  བཅུ་གཉིས་མ་མེ་གོས་དཀར་མོ་དང༌།  བཅུ་གསུམ་མ་ཆུ་མཱ་མ་ཀཱི་དང༌།  བཅུ་བཞི་མ་སངས་རྒྱས་སྤྱན་མ་དང༌།  བཅོ་ལྔ་མ་སྒྲ་རྡོ་རྗེ་མ་དང༌།  བཅུ་དྲུག་མ་རེག་བྱ་རྡོ་རྗེ་མ་དང༌།  བཅུ་བདུན་མ་རོ་རྡོ་རྗེ་མ་དང༌།  བཅོ་བརྒྱད་མ་གཟུགས་རྡོ་རྗེ་མ་དང༌།  བཅུ་དགུ་མ་དྲི་རྡོ་རྗེ་མ་དང༌།  ཉི་ཤུ་མ་ཆོས་ཁམས་རྡོ་རྗེ་མའི་རྣམ་པར་དག་པའོ།།  སྐབས་འདིར་སྒྲོལ་མ་ལ་སོགས་ཆོས་ཁམས་མཐར་ཐུག་ཞེས་བཅུ་གཅིག་ནས་ཉི་ཤུའི་བར་རིག་མ་བཅུ་བོ་དབང་གི་རིག་མར་གསུངས་ཀྱང༌།  སྒྲོལ་མའི་དག་པ་བཅུ་གཅིག་མ་ཡང་གཉིས་སྤྲོད་ཀྱི་བསྟེན་བྱ་མ་ཡིན་ནོ།།  འགྲེལ་བར།  དྲུག་དང་གསུམ་ཞེས་པས་ལྷག་མ་དགུ་བོ་རྣམས་ཀྱི་ཡིན་ནོ།།  ཞེས་སོ།།  ཡང་གལ་ཏེ་ཕྱག་རྒྱ་བཅུ་ཡོད་ན།  དེའི་ཚེ་གང་དང་གང་ལ་སྤྱོད་པར་ནུས་པའི་སློབ་མ་དེ་དང་དེ་གཏད་ཅེས་གསུངས་པས།  ཤེར་དབང་གི་སྐབས་བཅུ་ཀར་གཉིས་སྤྲོད་ཀྱི་ཡུལ་དུ་གཏོད་པ་མ་ཡིན་ནམ་སྙམ་ན།  གཏད་པ་ཙམ་ནི་ཡིན་ཡང་ཇི་ལྟར་ནུས་པ་ཞེས་གསུངས་པ་ནི།  བཅུའི་ནང་ནས་དགུ་བོ་རྣམས་དངོས་སུ་བསྟེན་པར་བྱ་ལ།  དེ་ནི་ལྟ་བ་དང་རེག་པས་བསྟེན་པ་ཙམ་ལ་དགོངས་ཏེ།  འགྲེལ་ཆེན་ལས།  མེའི་ཁམས་ནས་བརྩམས་ཏེ་ཇི་སྲིད་ཆོས་ཁམས་ཀྱི་བར་དུའོ།།  རླུང་གི་ཁམས་ནི་མེད་པ་ཉིད་ཀྱི་ཕྱིར་བཟུང་བར་མི་བྱའོ།།  ཞེས་པ་ངེས་པའོ།།  ཞེས་ངེས་བཟུང་དུ་གསུང་པའི་ཕྱིར་རོ།།  སློབ་མ་དང་བདག་པོའི་དབང་གི་སྐབས་དབང་གོང་མ་གསུམ་ལ་རིག་མ་རེ་རེས་ཆོག་ཀྱང༌།  ན་ཚོད་བཅུ་གཉིས་ནས་ཉི་ཤུའི་བར་གྱི་གང་རུང་ཞིག་བཟུང་དགོས་པར་འདྲ་བས་སློབ་མའི་ཆོ་གའི་གོང་དུ་འདིར་བཤད་པ་ཡིན་ནོ།།  ལྷག་མ་གཞན་ཉེར་གཅིག་ནས་བརྩམས་ཞེ་དྲུག་གི་བར་དུ་ཁྲོ་མོ་བཅུ་དང་རྣལ་འབྱོར་མ་བརྒྱད་དང༌།  རབ་གཏུམ་མ་བརྒྱད་དང་དག་པའི་རིག་མ་རྣམས་ནི།  སྒོམ་པའི་དོན་ཙམ་ཡིན་གྱི་དབང་གི་དོན་དུ་ནི་མ་ཡིན་ནོ།།  དེ་ལ་འདིར་ཁྱིམ་པས་ཚ་མོ་ལ་སོགས་པ་རང་རིགས་ཉེ་དུ་དང་འབྲེལ་བའི་རིག་མ་བཅུ་རང་གི་བཙལ་ནས་སློབ་དཔོན་ལ་འབུལ་ཏེ།  ཁྱིམ་པས་རང་རིགས་རྣམས་སྤྱིར་གྱི་འབྱོར་བར་སླ་ཡང༌།  རང་རིགས་དངོས་གོང་དུ་བཤད་པའི་ལང་ཚོ་ཅན་དུ་བཅུ་ཀ་དུས་གཅིག་ཏུ་རྙེད་དཀའ་བས་གང་མ་སྙེད་པ་རྣམས་དེ་དང་དེའི་དོད་ཀྱིས་ཆོག་ལ།  རབ་ཏུ་བྱུང་བ་ནི་ཉེ་དུ་སྤངས་པའི་ཕྱིར་རང་རིགས་མེད་པས།  གཞན་རིགས་ཁོ་ན་ཡིན་པས་ན་རིགས་ཐ་དད་པའི་རིག་མ་བཅུ་སློབ་དཔོན་གྱིས་བཙལ་ཏེ་སྦྱིན་པར་བྱའོ།།  དམངས་རིགས་ལ་སོགས་པའི་རིགས་བཅུ་གར་དངོས་སུ་མ་འཛོམ་ཡང༌།  གང་མ་རྙེད་པ་དེ་ཚབ་མས་རུང་ཞིང༌།  འདི་གཉིས་ཀ་ལ་ན་ཚོད་བཅུ་གཅིག་ནས་ཉི་ཤུའི་བར་ལོ་གྲངས་བཅུ་བོ་དེ་འཛོམས་ན་གལ་ཆེ་སྟེ།  རང་རིགས་བཅུ་དང་གཞན་རིགས་བཅུར་མོས་པའི་སྒོ་ནས་དོད་དུ་བཟུང་བས་ཆོག་ལ།  ཅི་སྟེ་ལོ་གྲངས་བཅུ་བོ་ཐ་དད་པ་ཚང་བར་མ་རྙེད་ན།  བཅུ་གཅིག་ནས་ཉི་ཤུའི་བར་གང་ཡིན་ཡང་རུང་སྟེ།  ལང་ཚོ་ཅན་གང་རྙེད་པ་བཅུ་ལ་ལོ་གྲངས་དེ་དང་དེར་མིང་བཏགས་ཤིང་མོས་པས་ཀྱང་འགྲུབ་པོ།།

	བདུན་པ་ནི།  ངེས་པའི་དོན་གྱི་འཇུག་སྒོ་བསྟན་པ་ནི།  གང་ཕྱིར་གཅིག་ཉིད་ཨ་སོགས་ཀ་སོགས་རི་བོང་ཅན་དང་ཉིན་བྱེད་རྡོ་རྗེ་ཅན་གྱི་གདན་མིན་ཞིང༌།།  ཧཱུྃ་ཡིག་ཉིད་ཀྱི་མཚན་མ་དང་ནི་ཡོངས་སུ་གྱུར་བའི་གཞན་པ་ཁ་དོག་གཟུགས་དག་མི་འདོད་དེ།།  འགྱུར་མེད་དག་གིས་བསྐྱེད་ཅིང་འགྱུར་བ་ཉམ་པར་གྱུར་བ་མཆོག་གི་དབང་པོ་དག་དང་ལྡན་པ་ནི།།  རྣམ་པ་ཀུན་ལྡན་ཐིག་ལེ་མཐའ་དག་རྒྱལ་བའི་བདག་པོ་སྣ་ཚོགས་རྒྱུ་མ་འཛིན་པ་འདི་ལའོ།།  ཞེས་པ་འདིས་དབང་བཞི་བའི་ཡེ་ཤེས་དོན་དམ་པ་མཐར་ཐུག་ལམ་དང་བཅས་པ་བསྟན་ཏེ།  འགྱུར་མེད་ལས་བྱུང་བ་ལྷན་ཅིག་སྐྱེས་པའི་སྐུ་ཞེས་བྱའོ།།  སྐུ་དེ་རྒྱུ་ཨཱ་ལི་ཀཱ་ལི་ཉི་ཟླ་ནི་རྡོ་རྗེ་ཅན་ཏེ་ཧཱུྃ་ཡིག་གི་གདན་དང་གཅིག་ཉིད་དུ་འདྲེས་པ་ཕྱག་མཚན་དང༌།  དེ་གྱུར་བ་ལས་བྱུང་བའི་འབྲས་བུ་ཁ་དོག་གཟུགས་ཞལ་ཕྱག་སོགས་རྣམ་པར་བརྟག་པའི་ལྷ་སྐུ་རྣམས་མ་ཡིན་ཏེ།  རྒྱུ་ཕུང་ལྔ་འབྱུང་ལྔའི་འགྱུར་མེད་ཆོས་དབྱིངས་སྟོང་ཆེན་ཡེ་ཤེས་ལྔ་དང༌།  དབང་དྲུག་ཡུལ་དྲུག་གི་ཆོས་ཉིད་འགྱུར་མེད་ཡེ་ཤེས་དྲུག་དང༌།  འགྱུར་མེད་ཨ་ཡིག་སྤྲོས་བྲལ་གྱི་ཡེ་ཤེས་རོ་མཉམ་ལས་བྱུང་བའི་འབྲས་བུ་འགྱུར་བ་ཉམ་པ་སྟེ།  འགྱུར་མེད་བདེ་བ་ཐིག་ལེ་མཐའ་དག་རོ་མཉམ་པའི་ངོ་བོ་ཐུགས་ཡེས་ཤེས་དང༌།  དབང་པོ་ཐམས་ཅད་པ་རྣམ་པ་ཀུན་ལྡན་སྟོང་ཉིད།  སྐུ་ཤེས་བྱ་རོ་མཉམ་གཅིག་པུ་ཉིད་དོན་དམ་སྲིད་གསུམ་སྣ་ཚོགས་པའི་རྣམ་པ་སྒྱུ་མ་ལྟ་བུ་ཡང་བདེ་བ་གཅིག་གིས་འཛིན་པ་ནི་རྒྱལ་བ་སངས་རྒྱས་ཐམས་ཅད་ཀྱི་བདག་པོ་དོན་དམ་པའི་ཡེ་ཤེས་རྡོ་རྗེ་འཆང་གི་བརྡས་བསྟན་པ།  སངས་རྒྱས་ཀུན་འདུས་གདོད་མའི་ཡེ་ཤེས་སོ།།  དེའི་ཤུགས་ལས་འགྱུར་མེད་མངོན་གྱུར་སྐྱེད་བྱེད་དང༌།  འགྱུར་བ་ཉམ་བྱེད་ལམ་གྱི་ཟུང་འཇུག་ཀྱང་བསྟན་ནོ།།  འདིར་དོན་ནི་འགྱུར་མེད་ལ་རྒྱུ་འབྲས་དང་ཤེས་པ་ཤེས་བྱ་དངོས་སུ་མེད་ཀྱང་འདྲ་བ་དཔེ་ལ་བལྟོས་ཏེ།  མཐུན་པའི་རྒྱུ་འབྲས་སོགས་རྣམ་པར་བཞག་སྟེ།  གསེར་གྱི་རྣ་རྒྱན་གྱི་རྒྱུ་གསེར་ཡིན་ཞེས་པ་ལྟར་རང་བཞིན་ལ་རྒྱུར་བཏགས་པའོ།།  དེས་ན་རྒྱུ་འགྱུར་མེད་ལྔ་ཚན་གཉིས་དང༌།  དྲུག་ཚན་གཉིས་ལས་འབྲས་བུ་མཚན་ཉིད་རྣམ་པ་ཀུན་ལྡན་གྱི་ངོ་བོ་ཐིག་ལེ་འགྱུར་མེད་རྣམ་བཞི་ནི།  རྟོགས་བྱ་གནས་ལུགས་ཡིན་པས་སློབ་དཔོན་གྱི་དབང་འདི་དག་ཀྱང་དེ་ལྟ་བུའི་དག་པ་དང་སྦྱོར་རོ།།  དེ་ལ་བདག་པོའི་དབང་གི་ཆུ་ཅོད་གཉིས་འགྱུར་མེད་ལྔ་ཚན་ཟུང་ལམ་བྱེད་དང༌།  དར་དཔྱངས་ནི་དེ་རྣམས་དང་སྦྱོར་རྒྱུའི་སྟོང་པའི་ཡེ་ཤེས་ལྔ་གཉིས་བཅུ་དང༌།  ཕྱག་རྒྱ་དྲུག་གི་སོར་གདུབ་ཀྱི་བརྟུལ་ཞུགས་ནི།  སེམས་དཔའ་ཡབ་ཡུམ་དབང་ཡུལ་གྱི་དག་པ་ཅན་གྱི་ཕྱིར་འགྱུར་མེད་དྲུག་ཚན་ཟུང་ངོ༌།།  དགེ་བསྙེན་ལ་ཡང་ཆུ་དབང་འགྱུར་མེད་ལྔ་དང༌།  སོར་གདུབ་འགྱུར་མེད་དྲུག་གོ།  ཕྱག་རྒྱ་དྲུག་རིགས་དྲུག་ཏུ་བྱུང་བ་སེམས་དཔའ་སེམས་མ་དྲུག་དང་གནད་གཅིག་གོ།  འབྲས་བུ་ཐིག་ལེ་འགྱུར་མེད་བཞི་ནི་དབང་བཞི་བོ་ཉིད་ཀྱིས་མངོན་དུ་བྱེད་པ་དང༌།  དེའི་མཚན་ཉིད་རྣམ་པ་ཀུན་ལྡན་ནི་སྐུ་གསུང་ཐུགས་རྡོ་རྗེའི་བརྟུལ་ཞུགས་སྦྱིན་པས་མངོན་དུ་བྱེད་དོ།།  བདག་པོ་ཆེན་པོའི་དབང་གི་སྐབས་སུ་སྔོན་འགྲོའི་རིག་མ་བཤམས་ཏེ་ཞུ་གསོལ་དང༌།  ཆོས་ཁམས་རྡོ་རྗེ་དང་ལྷན་ཅིག་གསོལ་བ་འདེབས་པ་དང༌།  སྒྲ་རྡོ་རྗེ་སློབ་མར་གཏད་ཅིང་དེས་སློབ་དཔོན་ལ་འཁྱུད་པ་དང༌།  སློབ་མ་རིག་མ་དགུས་འཁྱུད་པ་རེ་རེ་ནས་བགྲངས་པ་སྟེ།  བཅུ་གཉིས་པོ་དེ་ནི་འགྱུར་མེད་དྲུག་ཚན་གཉིས་མཚོན་པ་དང༌།  ཆུ་དབང་བསྐུར་བའི་སྐབས་འདིར་བུམ་པ་བཅུ་འགྱུར་མེད་ལྔ་ཚན་གཉིས་ཀྱི་བདེ་བ་དང༌།  བུམ་འཛིན་བཅུ་དེ་རྣམས་ཀྱི་སྟོང་ཉིད་མཚོན།  མཆོག་དབང་བཞི་ཐིག་ལེ་འགྱུར་མེད་བཞི་དག་པ་སྟེ།  དབང་གི་ཡེ་ཤེས་དངོས་མི་འགྱུར་བདེ་བའི་ལྡོག་ཆ་འཛིན་པ་དང༌།  འཇིག་རྟེན་པའི་དབང་ལ་རེ་རེ་བཞིན་རིག་མ་དགུ་འམ་བཅུའི་བྱ་བ་འཇུག་པ་སྤྱིར་རིག་མ་མང་པོ་ཙམ་རྣམ་པ་ཀུན་ལྡན་གྱི་ལྡོག་ཆ་འཛིན་པ་དང༌།  ཁྱད་པར་དུ་བཅུ་ནི་རྟགས་བཅུ་མཚོན་པ་དང༌།  དགུ་བྱེད་པ་ནི་ཐིག་ལེའི་རྟགས་སྤྱི་ཁྱབ་ཏུ་འཇུག་པ་སྟེ་རྟགས་གཞན་རྣམས་ཀྱི་གཞི་དང་འབྲས་བུ་གཉིས་ཀའི་ཚུལ་འཇུག་པས་སོ།།  བཞི་བ་ལ་ནི།  བདེ་བ་དང་རྣམ་པ་ཀུན་རང་བཅས་སུ་བཞུགས་པར་སྦྱོར་ཏེ་སྤྱི་དང་འདྲའོ།།  བུམ་དབང་སློབ་དཔོན་གྱིས་དང་པོར་ཕྱག་རྒྱ་བཅུ་ལ་འཁྱུད་པ།  དེ་རྗེས་དགུའི་དཀར་འཛིན་སློབ་མས་རེག་ཅིང༌།  ཆོས་ཁམས་རྡོ་རྗེའི་དཀར་འཛིན་སློབ་དཔོན་གྱིས་རེག་པ་སྟེ།  རྗེས་ཆགས་ཉི་ཤུ་ནི་སྐུ་ལས་གསུང་འབྱུང་བའི་ཕྱིར་རྣམ་པ་ཉི་ཤུས་བྱང་ཆུབ་དང་སྦྱོར།  གསང་དབང་སྐབས་སྒྲ་རྡོ་རྗེ་ལས་བསྒྲུབ་པ་གསང་རྫས་ཀྱི་སློབ་མ་དང་ཆོས་ཁམས་རྡོ་རྗེ་མ་དང་པོར་བསྐུར།  དེ་རྗེས་རླུང་སྒྲོལ་མ་མ་གཏོགས་ཕྱག་རྒྱ་དགུས་དངོས་སུ་བསྒྲུབས་པའི་རྡུལ་གྱིས་དབང་བསྐུར་ཏེ།  དེ་ལྟར་བཅུ་ནི་ཐབས་ཤེས་ཉིས་སྡེབས་བྱས་པས་སྔར་ དཔྱད འགྱུར་གསུང་ལ་སྒྲོལ་མ་ཡང་མེད་པར་ཕྱག་རྒྱ་བརྒྱད་དུ་བྱེད་ན་སློབ་མ་དང་ཆོས་ཁམས་མ་སོ་སོར་བྱའོ།།  གསུང་ལ་ཐུགས་རྗེས་སུ་ཞུགས་པ་རྣམ་པ་ལྔས་བྱང་ཆུབ་པའོ།།  ཤེར་དབང་ཆོས་ཁམས་རྡོ་རྗེ་དང་སློབ་དཔོན་རྗེས་སུ་ཆགས་པ་དང༌།  དེ་དང་སློབ་མ་ལག་བཅངས་ཉམས་སུ་མྱོང་བ་དང༌།  དེ་རྗེས་གཉིས་སྤྲོད་ལ་སྒྲོལ་མ་མི་ཐེ་བའི་ཕྱག་རྒྱ་དགུ་སྟེ་བཅུ་གཅིག་ནི་ཐུགས་ལ་སྐུ་རྡོ་རྗེ་རྗེས་སུ་ཞུགས་པ་སྒྱུ་འཕྲུལ་དྲ་བ་སྟེ།  རྟགས་བཅུ་དང་སྣ་ཚོགས་གཟུགས་བརྙན་ནོ།།  བཞི་བ་ནི་རང་བཞིན་ཁོ་ན་ལས་རྒྱས་གདབ་དང་བྲལ་བ་མཚོན་པའི་ཕྱིར་ཡེ་ཤེས་རྡོ་རྗེ་ཁོ་ནས་དག་པའོ།།  གཞན་ཡང་བདག་པོ་ཆེན་པོའི་སྔོན་འགྲོ་རྣམས་ཀྱིས་སྔར་གྱི་བྱིས་འཇུག་གི་སྡོམ་པའི་རྒྱུན་དང༌།  གོང་མ་རྣམས་ཀྱིས་སྔར་གྱི་གོང་མ་ལས་བྱུང་བ་སློབ་མའི་སྡོམ་པའི་རྒྱུན་རྣམས་ཡོད་ཀྱི་སྟེང་དུ་རྡོ་རྗེ་སློབ་དཔོན་གྱི་སྡོམ་པའི་ཡོན་ཏན་གསར་དུ་ཐོབ་པ་དང༌།  སྔོན་འགྲོ་རྣམས་ལ་རྒྱུའི་རྫོགས་རིམ་སྐབས་ཡན་ལག་དང་པོ་ལྔ་དང༌།  ཏིང་ངེ་འཛིན་གྱི་ས་དང་འཕགས་པའི་སྐབས་ས་བདུན་བདུན་དང༌།  དངོས་གཞི་མཆོག་དབང་བཞི་ལ་རྫོགས་རིམ་སྐབས་ཏིང་ངེ་འཛིན་གྱི་ཡན་ལག་དང༌།  ཏིང་ངེ་འཛིན་གྱི་ས་དང་འཕགས་པའི་སྐབས་ས་ཕྱི་མ་ལྔ་དང་སྦྱོར་ཏེ།  སློབ་མའི་དབང་གིས་དེ་དག་གི་ལམ་སྒོམ་པ་ལ་དབང༌།  བདག་པོའི་དབང་གིས་ས་ལམ་གྱི་ཡོན་ཏན་བསྐྱེད་པ་ལ་དབང༌།  བདག་པོ་ཆེན་པོའི་དབང་གིས་གཙོ་བོར་འབྲས་བུ་སྐུ་བཞི་འགྲུབ་པ་དང༌།  སའི་ཡོན་ཏན་མཐར་ཐུག་པ་ལ་དབང་འབྱོར་བར་བྱེད་པའོ།།  དེ་ལྟར་ན་དཔལ་དུས་ཀྱི་འཁོར་ལོའི་དཀྱིལ་འཁོར་གྱི་ཆོ་ག་ལས།  དབང་བསྐུར་དང་འབྲེལ་བའི་དོན་རྣམས་ལ་ཉེར་མཁོ་རགས་པ་ཙམ་བསྟན་པའོ།།  འདིའི་ཆ་ལག་ཏུ་དམ་ཚིག་དང་སྡོམ་པའི་རྣམ་བཞག་ཞིབ་མོ་ལོགས་སུ་ཡང་གཏན་ལ་འབེབ་དགོས་ཤིང༌།  དེ་བཞིན་དུ་ཚོགས་ཀྱི་འཁོར་ལོ་དང༌།  སྦྱིན་སྲེག་དང་རབ་ཏུ་གནས་པ་རྣམས་ལའང་ལག་ལེན་ཆོ་གའི་རིམ་པ་བྱང་ཞིང༌།  གོ་དོན་བློ་ལ་ངེས་པ་ཞིག་གལ་ཆེ་མོད་ཀྱི།  དེ་དག་གི་རྣམ་པར་གཞག་པ་རྣམས་བླ་མ་གོང་མ་རྣམས་ཀྱིས་མཛད་པ་ལས་རྟོགས་པར་བྱ་སྟེ།  འདི་དག་ལེགས་པར་སྦྱར་བ་སླ་ལས་ཡང་དག་པར་ཞུས་ན་ཡང་དག་པའི་བློ་གྲོས་དང་ཤེས་རབ་དང་ལེགས་པའི་ཆོས་ཐམས་ཅད་གོང་ནས་གོང་དུ་འཕེལ་ཞིང་རྒྱས་པའོ།།  །།

